
पितृभक्तीनें हें लहानसें पुस्तक
अर्पण केले आहे.
मुकुंद.
प्रस्तावना
हिंदू आणि ब्राह्मण या पुस्तकाची ही दुसरी आवृत्ती आहे. पहिली आवृत्ती घाईने प्रसिद्ध करावी लागल्याने ग्रंथाची पूर्ती झाली नव्हती ती आता केली आहे.
हिंदू आणि ब्राह्मण या नावावरून कांहींचा गैरसमज होणार आहे. ब्राह्मण हे हिंदू नाहीत काय असे आम्हांस कित्येक घुश्शाने विचारतील व तसे कैक लोकांनी विचारलेही आहे. या प्रश्नाचे सरळ उत्तर हे आहे. ब्राह्मणांचा धर्म निराळा आहे व (इतर) हिंदूचा धर्म निराळा आहे. ब्राह्मण हे हिंदूचे उपाध्याय असले तरी दोघेही एकाच धर्माचे नाहीत; जसे सामवेद्यांचा उपाध्याय ऋग्वेदीही चालतो; पण यजमान व उपाध्याय एक वेदाचे नसतात. किंवा बऱ्याच खेडेगावात मुसलमान मुलाण्याने हलाल केल्याशिवाय मांस खाण्याचा प्रघात नाही तरी मुलाणी व हिंदू यांचा धर्म एक नाही; तसे.
चालीरीती, आचारविचार, धर्मविधी, पोशाख वगैरेवरून या दोघांमधील भेदभाव या पुस्तकांत सिद्ध केला आहे, तो इतिहासावरूनही सिद्ध करिता येईल. आपण आता महाराष्ट्रापुरताच विचार करू. आर्य व अनार्य म्हणजे द्रविडीलोक यांचा झगडा प्रसिद्धच आहे. यांच्या चालीरीती वेगळ्या, यांचे धर्म वेगळे, यांचे आचारविचार निरनिराळे. आर्यांनी अनार्यांना जिंकिले, किंवा अनार्यांनी आर्यांचा श्रेष्ठपणा मान्य केला असे म्हटले तरी चालेल. या योगाने या दोन जातींत बराच विचारविनिमय व मिश्रण झाले. द्रविडांची संख्या आर्यांच्या संख्येच्या कितीतरी पट मोठी होती, तरी आर्यांच्या संस्कृतीस त्यांना मान वाकवावी लागलीच. ब्राह्मणाकडे इतरांचे उपाध्यायपण कसे आले हे या विवेचनाने कळून येते.
पण सध्याचे महाराष्ट्रीय ब्राह्मण सर्वच आर्य आहेत असेही नाही. ते तर द्रविड असेच ओळखले जातात. तथापि यांच्या अंगातआर्यांच्या रक्ताचा अंशही नाही असे म्हणता येणार नाही. जे थोडे आर्य इकडे आले त्यांनी इकडच्या बायकांशी संबंध करून काही घराण्यांचा स्नेह संपादन केला व अशा घराण्यांत आर्य संस्कृतीचा जास्त फैलाव झाला व ती सर्व घराणी क्रमाने आर्य बनली. म्हणजे मूळच्या आर्यांत व नव्या आर्यांत काही फरकच राहिला नाही. अरब लोक इकडे येऊन त्यांनी मुसलमानी धर्माचा प्रसार केल्यावरही असाच प्रकार दिसून आला. मूळच्या आलेल्या अरबांचे वंशज कोणते व इकडचे मुसलमान कोणते हे ओळखणे जितके अशक्य आहे तितकेच अशक्य अस्सल आर्य व द्रविडी नकली आर्य यांना ओळखून काढणे आहे.
यावर कोणी शंका घेईल की, अहो, महाराष्ट्र ब्राह्मण हे जर मुळापासूनच द्रविड तर मग ते इतर हिंदू एकच असल्याने या ब्राह्मणांच्या विरुद्ध तक्रार करण्यास हिंदूस कारणच नाही. दोघांमध्ये परस्पराविषयी सहानुभूती राहणारच. याला उत्तर देणे काही कठीण नाही. श्रेष्ठ पदवीला चढल्यावर आपल्या पूर्वीच्या सोबत्याला विसरणारे, इतकेच नव्हे तर त्यांचा द्वेष करणारे हमेष नजरेस येतात. मुसलमान झालेल्या ख्रिस्ती लोकांच्या यानिसारी तुर्की पलटणी ख्रिस्ती लोकांचा कसा छळ करीत हे प्रसिद्धच आहे. ‘कुऱ्हाडीचा दांडा गोतास काळ होत असतो’, याच न्यायाने या नकली द्रविडी आर्यांनी आपल्या पूर्वीच्या बंधूस व त्यांच्या संततीस फार वाईट रीतीने वागविले आहे. उत्तरेकडील आर्यब्राह्मणांस शूद्राची पक्की रसोई म्हणजे तळलेले पदार्थ चालतात पण या बनावट आर्यांना शूद्र इतके जवळ यावे हे इष्ट नाही. तिकडे शूद्रांचे पाणी पिण्यास चालते. येथे स्नानास देखील उपयोगी नाही. अशा प्रकारे या नूतन आर्यांनी म्हणजे ब्राह्मणांनी आपल्या पूर्वीच्या गुरूवरही ताण केली आहे. महाराष्ट्रातील जातीभेदांचे रूपांतर तीव्र जातीद्वेषांत कसे झाले हे यावरून समजून येते.
मूळचे आलेले ब्राह्मण व त्यांच्या संसर्गाने बनलेले ब्राह्मण यांच्यामध्ये व हिंदूत सर्व बाबतीत दिसणारा भेद याप्रमाणे हजारो वर्षांचा आहे व तो इतका आंगवळणी पडला आहे की, आमच्याब्राह्मण बंधूंस तो दिसेनासाच झाला आहे. तो त्यांच्या नजरेस ठळकपणे यावा, मागे झाले ते गेले, यापुढे तरी उघडपणे पुढे दिसणारा अन्याय करणे सोडावयाचे अशी सुबुद्धी त्यांना उत्पन्न व्हावी, हा या पुस्तकाचा उद्देश आहे. जातिजातीत द्वेष वाढवावा अशी आमची बिलकूल इच्छा नाही. जातिद्वेष मूळाचाच आहे, तो उघडा करून नाहीसा करावयास पाहिजे. त्यावर पांघरून घालून त्या आगीला धुमसत ठेवल्यास एखादेवेळी मोठा भडका होईल हे विसरता कामा नये.
धार्मिक बाबतीत हिंदूंना ब्राह्मणाइतके अधिकार नाहीत असे ब्राह्मणीधर्म प्रतिपादीत आहे, ही निव्वळ लबाडी व फसवेगिरी आहे याची जाणीव पटावी व मानवी प्राण्यांचे नैसर्गिक हक्क उपभोगणे योग्य आहे अशी भावना व्हावी हा या पुस्तकाचा हेतू आहे, तो सत्यमंगल परमात्मा सफल करो.

प. लो. कृष्णराव पांडुरंग भालेकर यांचे संक्षिप्त चरित्र प्रसिद्ध करणे म्हणजे सत्यशोधक समाजाचा आतापर्यंतचा संक्षिप्त इतिहास प्रसिद्ध करणे होय. भालेकरांचे सगळे चरित्र सत्यशोधक समाजमय आहे. ते विस्तृत आहे. त्यातील काही विशेष महत्वाच्या गोष्टींचे येथे आम्ही विवेचन करणार आहोत.
कृष्णराव जातीचे फुलमाळी (दक्षिणी) होते. त्यांचा जन्म पुण्यानजीक भांबुर्डे या गांवी सन १८५० या वर्षी झाला. यांचे वडील पांडुरंगराव डिस्ट्रिक्ट कोर्टात सरकारी नोकर होते. काही दिवस भत्ते कारकूनकी करून पुढे ते गांवरजिस्ट्रार झाले. हे एकनिष्ठ वारकरी होते.
कृष्णरावांची मातोश्री कृष्णरावांच्या बालपणीच वारली. पुढे त्यांचे वडीलही सन १८६६ साली निवर्तले! या सुमारास कृष्णराव पुणे रविवार पेठेत मिशन–स्कूलमध्ये इंग्रजी चौथी इयत्ता शिकत होते. वडलांच्या आकस्मिक मृत्यूमुळे त्यांच्या शिक्षणात व्यत्यय आला. तरी कृष्णरावांचे वडील बंधू रामचंद्रराव यांनी आणखी दोन वर्षे शाळेत ठेवण्याचे काम कष्टाने पार पाडले. हयगय होऊ दिली नाही. परंतु घरच्या गरिबीमुळे कृष्णरावास पुणे डि. जज्ज कोर्टांतील इंग्रजी ऑफिसात उमेदवारी करावी लागली. कृष्णराव जात्याच तीक्ष्ण बुद्धीचे असल्यामुळे व त्यांस अल्पवयातच विपत्तीची आच बसल्यामुळे, त्यांच्या मनाचा कल आपल्यासारख्या विपन्नावस्थेत खितपत पडलेल्या बहुजनसमुहाकडे वळला. त्याच सुमारास पुण्यास सत्यशोधक समाजाची चळवळ सुरू झाली होती. कृष्णराव त्या चळवळीत सन १८७४ साली जाऊन मिळाले. पण सत्यशोधक समाज हा काही पोट भरण्याचा धंदा नव्हता! आणि समाजात सामील झाल्याने कृष्णरावांची जीवन विवंचना दूर झाली असेही नाही. सन १८७५ साली मे. रामचंद्र हरी शिंदे, कै. जोतीराव फुले आणि कृष्णराव यांनी “पुना कमर्शियल अँड कंट्राकटिंग कंपनी” हे नाव धारण करून खडकवासला कॅनाल राईट ब्यांकचे कंत्राट घेतले.
या सुमारास मुंबईतील काही ऐपतदार व समजुतदार तेलगू मंडळीने, पुण्याच्या नूतन सत्यशोधक समाजाचा अभ्युदय व्हावा, व त्याच्या तत्त्वांचा मागासलेल्या लोकांत प्रसार व्हावा, या उदात्त उद्देशाने आपसात वर्गणी करून, सुमारे १,८०० रुपयांचे छापखान्याचे सर्व सामान खरेदी करून ते पुणे सत्यशोधक समाजाकडे १८७५ त पाठवून दिले. पुण्यासारख्या ब्राह्मण वस्तीच्या शहरात, त्यांच्याविरुद्ध मते प्रतिपादन करणारे साप्ताहिक सुरू करणे सामान्य काम नाही. हे पुण्यातील सर्व पुढारी मंडळीस कळून चुकले होते आणि म्हणूनच ते मांजराच्या गळ्यात घांट कोणी बांधावी या विचारात पडले. अशी दोन वर्षे गेली. शेवटी रास्त्याच्या पेठेत रा. ब. विरजंगमय्या यांच्या दिवाणखान्यांत सभा भरली. पत्र कोठे व कुणी चालू करावे याबद्दल बरीचचर्चा झाली. तीत कृष्णरावांनी छापखान्याचे सर्व सामान भाड्याने मागितले! व वर्तमानपत्र मी प्रसिद्ध करतो म्हणून सर्वांस कळविले. पण दोन वर्षे छापखाना पडून रहाण्यास ज्या एका गृहस्थाची अहंमन्यता कारण झाली होती, तेच सद्गृहस्थ यावेळीही आडवे पडले! त्यांना वाटले की, जर कृष्णरावांनी पत्र सुरू केले तर माझ्या वृद्धपणावर व शुभ्र केसांवर भ्याडपणाचा काळाकुट्ट डाग पडेल. अर्थात मला परिचित जनात तोंड दाखविता येणार नाही. असा जवळचा विचार करून, व भलत्यासलत्या शंका काढून, कृष्णरावांना छापखाना मिळू दिला नाही! शेवटी पुणे सत्यशोधक समाजास तो छापखाना परत मुंबईकराच्या स्वाधीन करणे भाग पडले!!! परंतु कृष्णरावांच्या मनात वर्तमानपत्र सुरू करण्याविषयी उद्भुत झालेली प्रबल इच्छा दबली नाही! त्यांनी आपल्या वडील बंधुंच्या व मुंबईचे थोर मनाचे गृहस्थ मुक्ताजी अपाजी यांच्या सहाय्याने ऐपतीप्रमाणे स्वतःच्या हिमतीवर एक शिळाप्रेस खरेदी केला आणि सन १८७७ च्या जानेवारीपासून पुण्यास ‘दीनबंधु’ नावाचे साप्ताहिक सुरू केले! सहा महिनेपावेतो शिळाप्रेसवर ‘दीनबंधु’ निघाला. नंतर मुंबईचे परोपकारी व सत्यशोधक समाजाचे पूर्ण अभिमानी सहृदय गृहस्थ कै. जाया काराडी लिंगू कंट्राक्टर यांनी टैपाचा प्रेस घेऊन देण्याच्या कामी बरीच मदत केली. मग ‘दीनबंधु’ टैपावर निघू लागला.
दीनबंधु पत्राचा अंतस्थ वृत्तांत फारच चमत्कारिक व मनोरंजक आहे. तो समग्र देण्यास सवड नाही. तरी आम्ही त्यातील काही ठळक गोष्टींचे विवेचन करितो.—
दीनबंधुचा जन्म आणि सन १८७७ चा दुष्काळ. सगळ्या पुणे शहरात आरंभी अवघे ८ वर्गणीदार! आणि मुंबईस ५! मिळून १३ वर्गणीदार! या तेरांनी इतरांस हस्ते परहस्ते सांगून व धैर्य देऊन वर्षाअखेरपर्यंत मुंबई व पुणे या शहरी एकंदर ८२ वर्गणीदार जमविले! १८७८ अखेर १९२, १८७९ अखेर २६० आणि १८८० चे मे महिन्यापर्यत ३८० वर्गणीदार झाले होते! यांत शिफारशीचेच वर्गणीदार विशेष होते. वर्गणी मागतां मागतां बेजार व्हावे लागत असे. प्रत्येक अंकामागे अर्धा आणा तिकिट लागत असे! अशी चोहोकडून मनस्वी संकटे एकामागेएक येत असताही कृष्णरावांनी चार वर्षे केवळ पदरमोड सोसून ‘दीनबंधु’ चे पोषण केले. अशा चालू स्थितीत पुढे पत्र चालणार नाही असे जाणून मुंबईकरांनी ते मुंबईस नेले. त्यावेळच्या म्हणजे ता. ९ मे १८८० च्या अंकात अग्रलेखात मागील अहवाल प्रसिद्ध झालाच आहे.
पुढे १८८१ ते १८८३ पर्यंत कृष्णरावांनी निराकनालवर सबओवरसियरचे काम केले! त्याबद्दल त्याना उत्तम सर्टिफिकिटे मिळाली आहेत. कृष्णरावांपुढे बहुजन समूह जमला म्हणजे त्यांचे अंतःकरण उपदेशावेशाने उचंबळून जात असे व ते केव्हा केव्हा कामावरील सर्व मजुरांस तास तास उपदेश करीत! यामुळे त्यांच्या वरच्या कित्येक युरोपियन अंमलदाराना कधी कधी गुस्सा येई. पण कांही थोर मनाच्या साहेबलोकांनी कृष्णरावास सर्टिफिकेट देताना त्यात त्यांच्या वाक्शक्तीची तारीफ केली आहे!
१८८४ मध्ये कृष्णरावांनी नोकरी सोडली व मागासलेल्या विद्यार्थ्यांची खाण्यापिण्याची व शिकण्यासवरण्याची सोय असावी म्हणून कसबा पेठेत ‘सुशिक्षणगृह’ या नावाची एक संस्था स्थापन केली. यात दूर दूर गावची बरीच मुले आली. डॉ. विश्राम रामजी घोले, कै. गंगाराम भाऊ म्हस्के वगैरे मंडळीही या संस्थेतील विद्यार्थ्यांवर सवडीनुसार देखरेख करीत होती. पण याही प्रसंगी मत्सराचा स्फोट होऊन संस्थेचे तुक़डे तुकडे झाले.
१८८६ मध्ये कृष्णरावांनी दशावतारी गंजिफाच्या धर्तीवर एक नवीन प्रकारचा खेळ बसविला व त्याबद्दलचे एक पुस्तक व नवीन प्रकारच्या गंजिफा छापून प्रसिद्ध केल्या. पण त्यांचा प्रसार झाला नाही. पुढे यांनी आणखी दोन वर्षे नोकरी केली. नंतर पुनः ती सोडून देऊन, त्यांचे भाचे कै. गणपत सखाराम पाटील यांनी काढलेल्या ‘दीनमित्र’ मासिकास लेख पुरवू लागले व पुढे लौकरच मुंबईस ‘शेतकऱ्यांचा कैवारी’ या नावाचे साप्ताहिक सुरू केले! हेही पुढे १८९४ त बंद पडले! कृष्णरावांनी सीताराम लक्ष्मण सेट कँट्राक्टर यांचेकडे पुनः नोकरी पत्करली. काही दिवसांनी ते काम त्यांनी स्वसंतोषाने सोडून १८९८ त मनमाडकडील नवीन रेल्वेवर नोकरी धरली पुढे, १९०० पर्यंत मोगलाईत राहून ते तरवडी या गावी आपल्या जमिनीची व्यवस्था पाहू लागले. तेथूनही ते १९०२ साली निघून जबलपुरास फारेस्टचे कंत्राक्ट घेऊन राहिले. तेथूनही निघून त्यांनी वऱ्हाडात स. शो. समाजाच्या दोन-तीन सभा भरविल्या. आणि वऱ्हाडसारख्या सुखी शेतकऱ्यांच्या प्रांतात शेतकऱ्यांचीच एक व्यापार करणारी मंडळी असावी याविषयी पुष्कळ खटपट केली! त्यासंबंधाची संपूर्ण हकीगत पुस्तकरूपाने छापून प्रसिद्ध केली. पण वऱ्हाडकर शेतकऱ्यांच्या भ्याडपणामुळे तो सर्व बेत निष्फळ झाला!
नंतर कृष्णराव विहिरीतून पाणी काढण्याच्या नवीन शोधात गढले! याकामी त्याना प्रथमतः वऱ्हाडातील स. शो. समाजाचे अध्यक्ष श्री. भगवंतराव कांडालकर व श्री. यशवंतराव खुशालराव देशमुख यांनी सहाय्य केले. जबलपुरचे वॉटरवर्कस इन्स्पेक्टर श्रीयुत दादाजी हिराजी कवले यांनी पुष्कळ सहाय्य केले पण नवीन शोध म्हणजे सामान्य गोष्ट नसून त्यास द्रव्याश्रय चांगला असावा लागतो.
यानंतर कृष्णराव पुनः तरवडीस आले व तेथे थोडे दिवस राहून नंतर अहमदनगरास काही दिवस काढून १९०८ मध्ये त्यांनी मुंबईच्या निराश्रित सहाय्यक मंडळीच्या एजंटचे काम पत्करले व त्याकरिता ते पुनः वऱ्हाडात गले. यावेळी कृष्णरावांच्या परिचित वऱ्हाडकर मंडळीने ‘सत्यप्रकाश’ नावाचे वर्तमानपत्र काढू असे त्याना आश्वासन दिले. कृष्णरावांनी निराश्रित सहाय्यक मंडळीच्या कामाचा राजीनामा दिला. पण पुढे वऱ्हाडकर मंडळी बदलून गली. अर्थात कृष्णरावांना पुनः तरवडीस यावे लागले! या सुमारास तरवडीपासून सोळा मैलांवर सोमठाणे या गावी सत्यशोधक समाज स्थापन झाला होता. तेथील होतकरू व उत्साही गृहस्थानी कृष्णरावास मुद्दाम बोलावून नेऊनसोमठाण्यास त्यांची व्याख्याने करविली व वर्तमानपत्र सुरू करण्यासंबंधी आश्वासन दिले. पुढे त्याच सुमारास माळी शिक्षण परिषदेची लाट उसळल्यामुळे तिची पहिली बैठक पुण्यास भरविण्याची खटपट केली व ताबडतोब छापखान्याचे सर्व सामान खरेदी करून ते तरवडीत आणले. परंतु ईश्वरी इच्छा कांही वेगळीच. पत्र सुरू करण्यापूर्वीच दीर्घ प्रयत्नी गृहस्थ ७।५।१० रोजी हा लोक सोडून गले.
या एकंदर इतिहासावरून पहाता कृष्णरावांच्या ठायी स्वकर्तव्यदक्षता, निरपेक्षता, स्वार्थशून्यता, बहुजनसेवातत्पर वगैरे गुण अगदी मूर्तिमंत बसत होते. त्यांनी स. शो. समाजाची सेवा गाजावाजा न करता अगदी अंतःकरणपूर्वक केली. त्यासंबंधाने १८७६ साली पुणे स. शो. समाजाचा पहिला वार्षिक रिपोर्ट प्रसिद्ध झाला आहे. त्यात पहिल्याच पानावर यांचेविषयी फार उत्तम अभिप्राय प्रसिद्ध झालेला आहे.
यांचे लेख व कविता, दीनबंधु, दीनमित्र, शेतकऱ्यांचे कैवारी, राघवभूषण वगैरे पत्रांत प्रसिद्ध झाले आहेत. ते सर्व मागासलेल्यांच्या स्थितिविषयी लिहिलेले आहेत. शिवाय यांनी दुसऱ्यांच्या नावानी पुष्कळ निबंध प्रसिद्ध केले आहेत. धर्म, ढोंग परिस्फोटन, हिंदू लोकांची शिथिलता, हितोपदेश वगैरे निबंध यांनीच लिहिलेले आहेत. आपले नांव पुढे व्हावे या हेतूने त्यांनी कोणताच प्रयत्न केला नाही. हे मागासलेल्या वर्गातील पहिले पत्रकार असल्यामुळे मागासलेल्या जाणत्या लोकांत यांचेविषयी पूज्यबुद्धि असणे स्वाभावीक आहे.
———
हिंहू आणि ब्राह्मण
यशवंतराव पाटील, समशेरखां जमादार,
जयवंतराव ख्रिस्ती, बाळंभट पुराणिक
आणि
गोटू महार यांचा संवाद
हिंदू आणि ब्राह्मण
———
दुर्जनांचा मान । सुखें करावा खंडण ॥ १ ॥
लात हाणोनियां बारी । गुंडा वाट शुद्ध करी ॥ २ ॥
बहुतां पीडी खळ । त्याचा धरावा विटाळ ॥ ३ ॥
तुका म्हणे नखें । काढुनि टाकिजेती सुखें ॥ ४ ॥
बाळंभट पुराणिक.— पाटील! परवाच्या रात्री तुमच्या सत्यशोधक समाजाच्या चालकांनी जें व्याख्यान दिलें ते तुम्हांस पटले काय?
यशवंतराव पाटील.— होय. तें मला पटलें. त्यांत त्यांनी काय वाईट सांगितले? त्यांनी आमच्या लोकांस सदुपदेश केला; तो तुम्हास पटला नाहीं काय?
समशेरखां.— तो भटभिक्षुकांच्या जातींस कधीं पटणार नाहीं. मग बाळंभटजीस कोठून पटेल?
बा.— जमादार साहेब! तुम्हीं यामध्यें बोलूं नका. तुम्हांला आमच्या धर्मांतले काय समजतें?
य.— भटजी! जमादारसाहेबास आपल्या धर्मांविषयी चांगली माहिती नसेल; पण या गोटू महाराला तर असेलना?
गोटू महार.— मला काय माहीत आहे? जमादार साहेबास जितकें माहीत असेल तितकें मला नसेल! कारण त्यांचें घर तुमच्या शेजारीं आहे.
बा.— रात्रीं व्याख्यात्यानें जें व्याख्यान दिले त्यांत हिंदू याच देशाचे असून ब्राह्मण हे परदेशाचे व परधर्माचे आहेत असें कांहीं सांगण्यांत आलें होतें. पण तें मला चमत्कारिकच वाटलें!
य.— रात्रींच्या भाषणांत तसें थोडें आलें होतें, पण त्यांत इतका चमत्कार वाटण्यासारखें कांहीं नव्हतें. हिंदूलोक आणि ब्राह्मणलोक खरोखर एका धर्माचे नाहींत! आणि एका देशाचेही नाहींत.
बा.— काय! तुम्ही व आम्ही भिन्न देशाचे व धर्माचे आहोत?
य.— होय. तुमचा व आमचा देश व धर्म वेगळाला आहे!
स.— हो हो भटजी! पाटील आणि तुम्ही वेगळाल्या धर्माचे आहांत असें आम्हाला पण वाटतें....
हिंदूत जागृती होत आहे
बा.— तुम्हीं कांहीं तरी बोलतां! व्यासासारखे मोठमोठे ग्रंथकार, शंकराचार्यासारखे मोठमोठे धर्मसंस्थापक होऊन गेले पण त्यांपैकीं एकानेंही ब्राह्मण आणि इतर वर्णांचे लोक यांचा देश व धर्म भिन्न आहे असें म्हटलें नाहीं. आतां धर्माचा कर्म असा अर्थ घेतला तर तुमचे म्हणणें कांही अंशीं बरोबर आहे. बाकी आमचा धर्म वेगळा व तुमचा धर्म वेगळा हें म्हणणें मात्र मला मान्य नाहीं! तुम्ही झोपेंत आहांत.
य.— इतके दिवस आम्ही झोपेंत होतो. आम्हांकडून कामें करवून घेणे व भोजनें आणि दक्षिणा उपटणें इतक्यापुरते मात्र तुम्ही आम्हांस जागृत करीत आलां आहांत. परंतु आतां इंग्रजी राज्यांत सरस्वतीमंदिरांतील ज्ञानदेवाच्या भजनाचा गजर आमच्या कानावर आदळूं लागल्यामुळें आम्ही वेळींच जागृत होऊं लागलों आहोंत; शुद्धीवर आलों आहोंत. तुमचा व आमचा देश व धर्म भिन्न आहे हें कळूं लागले आहे. पाहिजे तर तें मी सिद्ध करून देईन.
बा.— ठीक ठीक. आजच्या आपल्या बैठकीचा हाच विषय. करा सिद्ध पाहूं.
ज.— पाटील, तुम्हीं आपला विषय सिद्ध करून दाखवाच. आम्हांला त्यापासून कांहीं तरी नवीन माहिती मिळेल यांत संशय नाहीं.
य.— ठीक आहे. हिंदुधर्म आणि ब्राह्मणधर्म हे भिन्न भिन्न आहेत असें मी प्रथम सिद्ध करून देतों. मात्र भटजींनीं मोकळ्या मनानें माझ्या प्रश्नांची उत्तरें द्यावीत.
बा.— देऊं! बोला.
य.— तुम्ही व आम्ही या गांवांत किती वर्षांपासून रहात आलों आहोंत?
बा.— पुष्कळ वर्षे झालीं, शेकडों पिढ्या लोटल्या.
य.— तसेंच या गोटूच्याही याच गांवांत पुष्कळ पिढ्या लोटल्या. परंतु समशेरखांत व आमच्यांत स्पर्शास्पर्शाचं जितकें अंतर आहे तितकेंच अंतर तुमच्यांत व आमच्यांत आहेना?
बा.— हें काय मला समजलें नाहीं.
य.— समजलें नाहीं तर ऐका. मुसलमानांना आम्ही जितके दूर धरितों तितकेंच दूर तुम्ही आम्हाला धरिता. आम्ही आमच्या मंगल कार्यांत मुसलमानांना येऊं देत नाहीं. तसेंच तुम्हीं आपल्या मंगल कार्यांत आम्हांला येऊं देत नाहीं. जसें मुसलमानआम्हांला परकीय दिसतात तसेंच तुम्ही आम्हांला परकीय दिसतां. हा एक तुमचा आमचा धर्म वेगळा असल्याचा उघड फरक आहे. याशिवाय आणखी पुष्कळ फरक आहेत.
ब्राह्मणांचे महार? शूद्र
बा.— काय आम्ही तुम्हांला मुसलमानांप्रमाणें समजतों?
स.— यांत काय संशय!
य.— आम्ही मुसलमानांचा जितका मान राखितों तितकाही तुम्ही आमचा राखीत नाहीं. जणो ब्राह्मणाचे महार आम्ही आणि आमचा महार गोटू!!! आम्ही मुसलमानांच्या स्वयंपाकघरांत व देवघरांत (मशीदींत) गेलों तर ते आमचा धिक्कार करीत नाहींत. परंतु ब्राह्मण आमचा धिक्कार करितात!
ज.— पाटील म्हणतात तें अगदीं सत्य आहे.
य.— ऐका भटजी. महारांस आम्ही प्रसिद्धपणे खरकटें देतों व तेंच तुम्ही आम्हांला व्यवस्थेशीर खाऊं घालतां; फरक इतकाच! मी पुष्कळ ठिकाणीं पाहिलें आहे कीं, ब्राह्मणभोजन झाल्यानंतर घरधनी गांवांतील कांहीं मंडळीस भोजनास बोलावीत असतो. त्यावेळी ब्राह्मणांचें उरलेले खरकटे बहुतेक उपयोगांत येतें! मग तुमचे महार आम्ही व आमचा महार गोटू! जमलें कां नाहीं? असे प्रकार आतां फारसे घडत नसतील; पण या बाबतींत अनुभव घेतलेले पुष्कळ लोक अझून जीवंत आहेत.
बा.— असें एकाद्या ब्राह्मणानें केले म्हणून सर्व ब्राह्मणांस दोष देणें व त्यावरून तुम्ही आम्ही भिन्न धर्माचे आहोत असें प्रतिपादन करणें हें अगदीं चुकीचें आहे.
स.— एकाने चोरी केली तर त्याच्या घरच्या माणसासही गुन्हेगार समजणें हा अन्याय आहे, परंतु जर तीं घरांतील जाणतीं माणसं होतां होईल तितकें त्याची चोरी छपवून ठेवण्याचा व तिला सत्कर्माचें रूप देण्याचा प्रयत्न करतील तर त्या सर्वांस गुन्हेगार म्हणण्यास हरकत नाहीं.
ज.— बरोबर, तीं सर्व माणसें गुन्हेगार समजलीं पाहिजेंत.
बा.— जयवंतराव, तुम्हाला आतां इंग्रजी कायद्यांचा रात्रंदिवस सहवास, तेव्हां तुम्हापुढें आम्हा पुराणिकांचे ज्ञान तें किती? बोला तुम्हाला काय बोलावयाचें तें.
य.— अझून विषयाला आरंभ देखील झाला नाहीं, तोंच भांडणास सुरवात होऊ पहात आहे.
बा.— भांडण कशाचें? जयवंतराव व समशेरखां यांनीं थोडा वेळपर्यंत स्तब्ध बसावें व तुम्ही ब्राह्मणधर्म व हिंदुधर्म यांचें भिन्नत्व सिद्ध करून द्यावें?
य.— हें सिद्ध करून देण्यास फार दूर जायाला नको. येथल्या येथेंच तें सिद्ध होईल. आपला गांव बसून आज हजारों वर्षे झालीं असतील! तुमची व आमचीवस्ती याच गावांत वंशपरंपरेनें रहात आली आहे. तुमच्या घरास लागून आमचें घर आहे. व आमच्या घरास लागून समशेरखांचे घर आहे. आणि त्यांच्या घरापलीकडे कांहीं अंतरावर या गोटूचें घर आहे. अशीं आपणा सर्वांचीं घराणीं आज कैक शतकांपासून एकाच गांवांत नांदत आहेत. एक समशेरखांच घराणें सोडून बाकी सर्व आपण एका धर्माचें म्हणवीत आहोंत. परंतु आपल्या धार्मींक व सामाजिक चालीरीती अगदीं वेगळाल्या आहेत; त्या कां? मी या एकाच खेड्याविषयीं बोलत आहे असं समजूं नका. प्रत्येक गांवांत तुमच्या आमच्यांतील भिन्नपणाचीं चिन्हें येथल्या सारखींच सांपडावयाचीं. त्यांतील कांहीं ठळक फरक तुम्हाला सांगतों.
हिंदूस धर्मसंस्कार नाही
फरक १ ला.— धर्मसंस्कार–ब्राह्मण धर्मांतील मनुष्य विद्वान असो अथवा मूर्ख असो, श्रीमान असो अथवा भिकारी असो, पोळ्यालाटू असो किंवा पाणक्या असो, कसा कां असेना, त्याच्या मुलाला नियमित वयांत विधीपूर्वक धर्मसंस्कार व्हावयाचाच. कारण ब्राह्मणधर्माचा नियमच तसा आहे. तसेंच महमदी धर्माचें आहे. त्यांच्यांतील कोणताही मनुष्य असो व तो कोणताही धंदा करणारा असो; फकीर असो बादशहा असो; काजी असो, कसाई असो; त्याच्या मुलाची नियमित काळीं सुन्नत होतेच. कारण महमदी धर्माचा नियमच तसा आहे. तसेंच ख्रिस्ती धर्माच आहे. त्यांच्यांत प्रत्येकाला बाप्तिस्मा नांवाचा धर्मसंस्कार होतो. तेव्हां तुम्ही आणि आम्ही जर एकाच धर्माचें आहोंत तर तुम्हांप्रमाणे आम्हांला नियमित वयांत कोणता धर्मसंस्कार होतो? तुम्हांत व आम्हांत हा असा भेद काय म्हणून राहिला आहे?
बा.— पूर्वी क्षत्रिय, वैश्य यांना धर्मसंस्कार होत होता; पण आतां ते दोन्ही वर्ण शूद्रवर्णांत मिश्र झाल्यामुळें होत नाहीं! तरी पण तेवढ्यावरून तुम्ही आमच्या धर्माचे नाहीं असे सिद्ध होत नाहीं.
य.— पूर्वी आम्हांतील थोड्याशा दंडुक्यांना व धनिकांना फाटके तुटके धर्मसंस्कार कदाचित होत असतील. पण शुद्राला आणि या गोटू महाराला होत होते काय?
बा.— त्यांच्या नीच वर्तनामुळे ते उपनयनादि धर्मसंस्कारास अनधिकारी आहेत.
य.— अहो भटजी! शुद्राचें आचरण अज्ञानपणाचें व अमंगळपणाचें असलें म्हणून त्यांना धर्मसंस्कार नसावा काय? ब्राह्मणांत अज्ञान आणि अमंगळ मनुष्ये नसतात काय? शुद्राला तुम्ही मुली द्या किंवा ते पंडित आहेत असें समजून प्रथम त्यांना नमस्कार करा असें आम्ही म्हणत नाहीं. ज्याच्या त्याच्या योग्यतेनुरूप त्याला मान मिळत असतो हा स्वाभाविक नियम आहे. याला शास्त्राचा आधार किंवा रूढीचें पाठबळ बिलकूल नको. पण धर्मदीक्षा किंवा धर्मसंस्कार हा त्या धर्मांतील प्रत्येकव्यक्तीधला अवश्य व्हावा लागतो. धर्मसंस्काराला सर्व माणसें समान योग्यतेचीं समजलीं जातात. समशेरखां, तुमची धर्मसंस्कारपद्धती भटजीला सांगा पाहूं!
धर्म संस्कार
स.— तुम्ही म्हणतां तें अगदीं बरोबर आहे. धर्मसंस्कार घडण्याला स्वतःच्या योग्यतेची मुळींच जरूर नसते. मनुष्य योग्यतेस चढावा म्हणून धर्म. आम्हांत प्रत्येकास सारखा धर्मसंस्कार होतो. मग तो कोणता का धंदा करणारा असेना. उद्योग, उच्चनीचपणा, श्रीमंती, अधिकार, सुशिक्षितपणा, अशिक्षितपणा यांवरच ज्या धर्मदीक्षेचें मान बदलते ती मुळीं धर्मदीक्षाच नव्हे. पुरुष म्हटले असतां ज्याप्रमाणे राजापासून रंकापर्यंतच्या सर्व पुरुषांचा बोध होतो, त्याप्रमाणे धर्मसंस्कार म्हटला म्हणजे त्यांत त्या धर्माच्या सर्व पुरुषांचा समावेश झालाच पाहिजे. अस जर न मानलं तर गोरा, काळा, अंधळा, पांगळा, मुका, बहिरा, थोटा, सुस्वरूप, कुरूप, श्रीमंत, भिकारी वगैरे भिन्न दर्जाच्या लोकांस भिन्न प्रकारचे धर्मसंस्कार झाले पाहिजेत. कां जयवंतराव, तुम्हाला कसे वाटतें?
ज.— तुमचे म्हणणे अक्षरशः खरें आहे. आमच्यांत तर पुरुषांप्रमाणें स्त्रियांसहि धर्मसंस्कार होतो. पलटणींतला यःकश्चित शिपाई, राजघराण्यांतील राजपुत्र आणि धर्मगुरूचा शिष्य अथवा मुलगा या सर्वांस एकाच प्रकारच्या मंत्रानें संस्कार होतो.
बा.— आमच्यांतपण पूर्वी असच होतें. ‘मनुस्मृति अ. १० श्लोक १’ यांत स्पष्ट म्हटले आहे कीं, क्षत्रिय वैश्य यांस वेदपठणाचा अधिकार आहे. मात्र त्याचा अर्थ ब्राह्मणाच्या मुखाने समजावून घ्यावा. अधीयीरन् त्रयो वर्णाः स्वकर्मस्थाः द्विजातयः । प्रबूयात् ब्राह्मणस्त्वेषां नेतरौ इति निश्चयः ॥
य.— या म्हणण्यांत काय अर्थ आहे? क्षत्रिय वैश्य स्वतः वेदाचा अर्थ करूं लागते तर वेदमंत्राची अब्रू गेली असती काय? कां ते मंत्र पुनः पठन करण्यास निरुपयोगी झाले असते? सांगा त्यांत काय बिघडले असतें? एखाद्या क्षत्रियवैश्याने ब्राह्मणाजवळून वेदार्थ उत्तम प्रकारें समजावून घेतला असतांही, आपल्या मुलास वेदार्थ सांगण्यास तो अयोग्य अस ठरवून पुनः ब्राह्मणाकडूनच वेदार्थ समजावून घेण्याचीं अट घालणें हा हट्ट नव्हे काय? हा भेद नव्हे काय? अशी भेदमूलक धर्मवचनें बनविणारे स्मृतिकार सर्व मनुष्यांस समदृष्टीने पहात होते काय? क्षत्रियाच्या दंडूक्यास भिऊन व वैश्यांच्या धनास लालचावून त्यांना ओबडधोबड धर्मसंस्कार सांगण्याचें मनोधैर्य स्मृतिकाराने दाखविले नसेल कशावरून?
बा.— येवढ्यावरून तुम्ही भिन्न धर्माचे आहांत हें सिद्ध होत नाहीं.
य.— काय मी तुमच्या धर्माचा आहे असे तुम्ही अजून समजतां? ‘मनुस्मृति अ. ३ श्लोक १११’ यांत सांगितलें आहे कीं, “ब्राह्मणांच्या येथें क्षत्रिय पाहुणा आला असतां, त्यास ब्राह्मणांच भोजन झाल्यानंतर मागाहून जेऊं घालावें.” यदि त्वतिथिधर्मेण क्षत्रियो गृहमाव्रजेत् । भुक्त वत्सूक्त विंप्रेषु कामं तमपि भोजयेत् ॥ हें का एका धर्मांचें लक्षण? स्मृतिकाराचें हें वचन किती अविचाराचें, किती मत्सराचें आहे?
भिन्न धार्मिक अधिकार
वा.— यांत मत्सर कसला? क्षत्रिय, वैश्य, शुद्र हे जर ब्राह्मण धर्माचे नसते तर वैदिककालापासून तो आतापर्यंतच्या सर्व धर्मग्रंथांत त्यांचा उल्लेंख झाला नसता.
य.— धर्मशास्त्रांत ज्या ज्या प्राण्याचा उल्लेख झाला, तो तो प्राणी त्या धर्माचा ठरतो असें तुमचें मत आहे काय? हत्ती, घोडे, ऊंट, बैल यांचा कोठे आणि केव्हां उपयोग करावा याविषयीं मनुस्मृतींत पुष्कळ ठिकाणीं उल्लेख आलें आहेत. परंतु ते प्राणी ज्याप्रमाणें ब्राह्मणधर्माचे मुंडलेले आहेत असें म्हणतां येत नाहीं, त्याप्रमाणे क्षत्रिय, वैश्य, शूद्र यांचीही गोष्ट आहे. क्षत्रिय, वैश्य, शूद्र ही ब्राह्मणधर्माची चतुःसीमा होय. चतुःसीमा म्हणून दाखल केलेल्या वस्तूंवर दस्तऐवज करून घेणाऱ्याचा ज्याप्रमाणे ताबा नसतो, त्याप्रमाणें ब्राह्मणधर्माच्या चतुःसीमा असलेल्या क्षत्रियवैश्यशूद्रादि सजीव वस्तूंवर त्या धर्माचा ताबा नाहीं हें उघड झालें.
वा.— अशा दृष्टांतानें हिंदुधर्म आणि ब्राह्मणधर्म हे वेगळाले आहेत असें सिद्ध होत नाहीं. क्षत्रियवैश्य यांना आमच्यासारखे धार्मिक अधिकार आहेत असें पुष्कळ ग्रंथांत आहे. तुम्ही थोडें ग्रंथावलोकन करा, आणि मग बोला.
य.— क्षत्रियवैश्य याना सडके किडके धार्मिक अधिकार ग्रंथात लिहिलेले आढळतील; पण बिचाऱ्या शूद्राच्या वाट्यास धर्मसंस्काराचें उच्छिष्टही आल्याचे कोठें आढळून येत नाहीं. ‘मनुस्मृति अ. १ श्लोक ९१’ यांत म्हंटलें आहे कीं, “शूद्रांनीं इतर वर्णांची सेवा करावी हाच त्यांचा धर्म.” विशेषतः ब्राह्मणांचीं सेवा करावी हा त्यांचा मुख्य धर्म होय! असो, याबद्दल मी आतांच अधिक कांहीं बोलत नाहीं.
फरक २ रा.— धर्मग्रंथ वाचण्याची मनाई जर तुम्ही व आम्ही एकाच धर्माचे असतों तर तुम्ही आम्हास धर्मग्रंथ वाचून पाहण्याची मनाई केली नसती. ‘मनु. अ. ४ श्लोक ९९ यांत बजावून सांगितलें आहे कीं, हिंदु मनुष्य जवळ असतां ब्राह्मणाने वेदाध्ययन करूं नये. (नाविस्पष्टमधीयीत न शूद्रजनसंन्निधौ॥) आणखी अ. ४ श्लोक ८० । ८१’ यांत मनुजी सांगतात कीं, हिंदु मनुष्यास ब्राह्मण मनुष्याने ऐहिक उपदेश करूं नये! तसेंच जर कोणी ब्राह्मण हिंदु मनुष्यास धर्म शिकवील अथवा पापाचें प्रायश्चित घेण्याचा मार्ग सांगेल तर शूद्राबरोबर तो ब्राह्मण “असंवृत” नामक नरकांत जाईल! न शूद्राय मतिं दद्यात् नोच्छिष्टं न हविष्कृतम् । न चास्योपदिशेत् धर्म न चास्य ब्रतमादिशेत् ॥ याह्येस्य धर्ममाचष्टे य श्चैवादिशति व्रतम् । सोऽसंवृतं नाम तमः सहतेनैव मज्जति ॥ का जयवंतराव! तुमच्यांत अशी मनाई आहे काय!
ज.— मुळीच नाहीं. आमच्यांत कोणीही व केव्हांही धर्मपुस्तक वाचावें. प्रतिबंध असा कोणालाहि नाहीं. आम्हीं तर आमच्या धर्मग्रंथाच्या कोट्यावधि प्रती पृथ्वीवरील सर्व भाषांत भाषांतरे करून फुकट वाटल्या आहेत. व अद्यापि वाटीत आहोत. १९०७ सालीं ११०००००० प्रति ५०० भाषांत छापून प्रसिद्ध झाल्या. खऱ्या नाण्याला भय नसतें; खोट्याला लपवून छपवून अडाणी माणसांतच चालवावें लागतें!
वेदोक्त हातचलाखी
बा.— शूद्रांला वेदादि धर्मग्रंथ वाचण्याचा अधिकार नाहीं. याला कारण आहे. शूद्रादि लोकांची बुद्धि जात्या मंद असते. शिवाय त्यांचा आचारही अत्यंत वाईट असतो. यामुळें त्यांना धर्मपुस्तक वाचण्याचा प्रतिबंद केला आहे. त्यांनीं इतर पुराणें, पोथ्या हीं खुशाल वाचावींत!
य.— अगोदर मी विचारतो त्या प्रश्नाचे उत्तर द्या. धर्मपुस्तकाचें अध्ययन करावयाचें तें कल्याणासाठीं कां अकल्याणासाठीं!
बा.— कल्याणासाठीं.
य.— तर मग हिंदूनीं अथवा कोणीही वेदाध्ययन केलें तर त्याची उन्नती होईल का अवनती होईल?
वा.— पाटील! वास्तविक पाहिलें असतां त्याची अवनतीच होईल. इतकेंच नव्हें, तर वरच्या तिन्हीं वर्णांस त्याचें प्रायश्चित भोगावे लागेल. कारण प्रत्यक्ष ईश्वराने वेदाध्ययनाचे अधिकार कोणाकोणाला आहेत हें स्पष्ट सांगितले आहे. ईश्वराची अवज्ञा करून कोणाची उन्नती होईल?
य.— भटजी! आतां तुम्ही वेदाक्त हातचलाख्या व पुराणोक्त लपंडाव करूं लागलांत. अमक्यास, वेदाध्ययन करण्याचा अधिकार आहे आणि फलाण्यास दुरूनच वेदाला दंडवत घालण्याचा अधिकार आहे. हें असे भिन्न प्रकारचें अधिकार एकधर्मीय म्हणविणाऱ्या मनुष्यांत चालू रहाणें शोभतें काय? काय म्हणे! ब्राह्मण नांवाच्या मनुष्याशिवाय इतर लोकांची बुद्धि मंद असते व त्यांचा आचार वाईट असतो, म्हणून त्यांना वेदाध्ययन करण्याचा देवाने प्रतिबंध केला आहे. परंतु मी म्हणतों हे बोलणे निव्वळ लबाडीचें, स्वार्थाचें, शुद्ध अन्यायाचें आहे.
बा.— यांत अन्याय कोणता? ईश्वरप्रणीत वचनें अन्यायाचीं, मत्सराचीं आहेत असे समजूं नका.
वेदाचा अधिकार
य.— ऐका भटजी! थोडें शांत व्हा. अशी कल्पना करा कीं, एक भला मोठा हांडा दुधाने भरलेला आहे. त्याच्या सभोंवती एक कुटुंबांतील मनुष्यें जमलीं आहेत. त्यांपैकीं कांहीं एक दिवसाचीं उपवासी आहेत. कांहीं दोन दिवसाचीं उपवासी आहेत. त्यामुळें सर्वांचे प्राण क्षुधेनें व्याकुळ होऊन ते जमिनीवर लोळत आहेत. आणि बाकीचीं माणसें दूर एका कोपऱ्यांत कण्हत पडलीं आहेत! धूर्त व धष्टपुष्ट धटिंगण सारे हांड्यातील दुधाचे प्याल्याचे प्याले घशांत सोडीत आहेत. पितां पितां त्यांच्या तोंडांतले अथवा प्याल्यांतले जे थोडे दूध खालीं पडते ते एक दिवसाचीं उपवासी माणसें चाटून घेत आहेत. दोन दिवसांचीं उपवासी माणसं त्या दुधाच्या खमंग सुवासास दुरूनच हुंगित आहेत! आणि बाकींची पडल्या पडल्या हा सर्व प्रकार हातपाय आपटीत पहात आहेत! आतां कोणी परक्या मनुष्यानें हा असला निंद्य प्रकार पाहून म्हंटलें ‘अहो धूर्त धटिंगणहो’ तुम्ही एकाच कुटुंबांतील माणसें आहांत, तर या तुमच्या सभोवतालच्या शक्तिहीन बांधवांस दोन दोन घोट तरी दूध पाजा. यावर त्या धटिंगणानीं म्हटलें, “महाराज! हें दूध पिण्याचा फक्त आम्हालाच अधिकार आहे. आमच्या तोंडांतून जे कांहीं थेंब खालीं पडतील ते चाटण्याचा अधिकार या दुसऱ्यास आहे व खमंग सुवास हुंगण्याची या तिसऱ्यास मोकळीक आहे. आणि तिघांची ही वेदविहित धांदल पडल्यापडल्या दुरून पाहण्याची या चौथ्यास सदर परवानगी आहे; हें ईश्वरप्रणीत नियम असल्यामुळे त्यात ढवळाढवळ करणे अधर्म होय. ईश्वराने या हांड्यांतील दूध पिण्याचा अधिकार आम्हाशिवाय इतरांस कां दिला नाहीं याचीं कारणें आहेत. हीं मरणोन्मुख झालेलीं व दुधाच्या हांड्याकडे टकमक पाहणारीं माणसे पडल्यापडल्या मलमूत्र विसर्जन करतात, त्यामुळें त्यांचे देह अमंगळ झाले आहेत. आणखी त्यांची पचनशक्ति हें दूध पचविण्यास असमर्थ असल्याकारणानें त्यांना दूध पाजणें अहितकारक आहे; शिवाय ते आमच्या इतकें दूध पचवूं शकणार नाहींत.” हें त्या धटिंगण धूर्ताचें बोलणें निव्वळ लबाडीचें व स्वार्थाचें आहे असे उघड दिसत नाहीं काय? भुकेल्यांची भूक थोडथोडें दूध पाजून नाहींशी करून, त्यांच्या हांतापायांत तकव आणणें आणि स्वच्छता ठेवण्यास त्यांना समर्थ बनविणे अशा कामीं जर त्या दुधाचा उपयोग होत नाहीं तर मग तें त्यांना कधीं पाजायाचें?
ज.— पाटलांचा हा प्रश्न बरोबर आहे. जर मलमूत्रांत लोळणाऱ्या बालकाकडे पाहून त्याची माता म्हणेल कीं, मी याला आतां दूध पाजीत नाहीं. याला जेव्हां कळूं लागेल, हा मलमूत्र विसर्जन करण्यास जेव्हां बाहेर जाईल, तेव्हां मी याला दूध पाजीन, तर यावरून ती त्या मुलाची माता असें मुळींच म्हणतां येणार नाहीं.
स.— भटजी! आतां तुम्हीं वडलार्जित धूर्ततेची कितीही दुरुस्ती केली तरी ती इंग्रज सरकारच्या राजनीतीनें सुशिक्षित झालेल्या सर्व लोकांस समजल्याशिवाय रहाणार नाहीं. ब्राह्मण म्हणविणारांतील नीच व मूर्ख मनुष्यास वेदाध्ययन व वेदश्रवण करण्याचा अधिकार असावा व हिंदूंतील पवित्र आचरणाचा मनुष्य असला तरी त्यास वेदाध्ययनाचा अधिकार मिळू नये, असला भेद एक धर्मीय लोकांत कधींहीं नसावयाचा. तरीं वेद हें ब्राह्मणांनींच लिहिलेले नाहींत म्हणून बरें.
य.— आतांच्या सर्व सुशिक्षित हिंदूंनीं वेदाध्ययनाच्या अनधिकारित्वाविषयीं धर्मगुरूजवळ जबाब मागितला पाहिजे; कारण हजारों वर्षांत शेंकडों पिढ्या लोटत आल्या तरी ब्राह्मणांत शूद्राच्या योग्यतेस पोहचणारे व शूद्रांत ब्राह्मणाच्या योग्यतेस पोहोंचणारे कोणीच निपजले नसतील काय? निपजले असतील, परंतु मूळचे दोन्ही धर्म भिन्न असल्यामुळे दोघेही वेगळालेच राहिले.
लुटारूंचा दृष्टांत
बा.— ब्राह्मणधर्म आणि हिंदुधर्म आरंभापासून जर वेगवेगळाले आहेत तर तुम्हाला ब्राह्मणधर्मावर व ब्राह्मणांवर दोषारोप करण्यास अधिकार तरी असा पोंहोंचतो?
य.— आम्ही तुमच्या धर्मांचे नाहींत हे सिद्ध करीतच आहे. परंतु तुमच्या मतलबी धर्मग्रंथांना आमचा अपमान करण्याचा तरी काय अधिकार आहे? तुम्ही आम्हाला कोणत्या आधाराने यजमानाचें पद देंऊन लुटीत आलांत, याचा जबाब तुह्माला नको का विचारायाला? एखाद्या लुटारूने दरवडा मारून घरधन्यास म्हटलें ‘अरे बाबा, तूं मला धरणारा कोण? मी का तुझ्या गांवचा का जातीचा? तुझा माझा कांहीं संबंध नाहीं. मला मारपीट करण्याचा तुला कसा अधिकार पोहोंचतो? मीं तुझ्या घरावर दरवडा घातील जावा याबद्दल माझ्याजवळ मोठमोठ्या देवांचे परवाने आहेत. त्यांवर ऋषींच्या साक्षी आहेत. शिवाय माझा हा उद्योग आजकालचा नसून वाडवडलांपासून चालत आला आहे. पाहिजे तर याला त्या त्या युगांतींल अवतारांचा पुरावा देतों व तुझे वाडवडील गुपचूप लुटूं देत आले याबद्दल माझ्याजवळ लेखी आधार आहेत. सारांश, मजवर हात उचलण्याचा तुला बिलकुल अधिकार नाहीं. माझें हें बोलणें जर तूं खोटे मानशील तर तुला नकरांत पडावें लागेल.’ असें जर तो लुटारू म्हणूं लागला तर त्याला सोडून देतां येईल काय?
बा.— एकूण तुम्ही आम्हाला लुटारू म्हणतां तर!
य.— होय. तुम्ही ‘सनदशीर किंवा शास्त्रोक्त लुटारू!’
फरक ३ रा— लग्नविधि–तुम्हां ब्राह्मणांच्या लग्नांत आणि आमच्या लग्नांत पुष्कळ विधि अगदीं भिन्न प्रकारचे होतात. एकोत्री, अकरकी, गंगायमुना किंवा राधाकृष्णाचे असंबद्ध श्लोक म्हणून तुम्हांतील जे टाकावू भट आमचीं लग्ने लावीतात त्याच आडमुठ्या भटांकडून तुम्ही आपली लग्ने लावून घेत नाहीं. तुमच्या लग्नाचे मंत्रहि वेगळेच असतात व किरकोळ विधींतही पुष्कळ भेद आहेत.
ज.— हें भेद क्षुल्लक असोत. पण मीं पुष्कळ खेड्यांत असें पाहिलें आहे कीं, एकच भट किंवा भटाचा मुलगा एका ऊंच गढीवर उभें राहून व कसले तरी श्लोक म्हणून एकदम पांच पांच, सहा सहा. लग्नें लावतो. हीं शिपायांच्या हडेलहप्पीप्रमाणे कवायती लग्नें आणि ब्राह्मणांची वैदिक मंत्रांनीं लागणारीं लग्ने यांत किती मोठा भेद आहे बरें? हिंदूंची लग्नें म्हणजे बाहुलाबाहुलींचीं लग्नें असें ब्राह्मणधर्मीय समजतात. आमच्यांत असला भेदाभेद मुळींच नाहीं. धर्माचीं पवित्र तत्वे उपभोगण्यांत असला पंक्तिप्रपंच करणें म्हणजे परमेश्वर आणि मनुष्य यांच्याशीं विश्वासघात करणें होय.
य.— या हडेलहप्पी लग्नाची मौज खेड्यापाड्यांतून विशेष चांगली दिसून येते. भटजींच्या व आमच्या लग्नांत असें विलक्षण अंतर दिसत असून ते व आम्ही एकाच धर्माचे आहोंत असें म्हणणे केवळ दुराग्रहाचें आहे. ही असली घातुक चाल बंद करण्यासाठीं ब्राह्मणांनीं कांहीं तजवीज केली आहे काय?
पुनर्विवाह
फरक ४ था.— पुनर्विवाह–ब्राह्मणांत स्त्रीचा एकदांच विवाह होतो. स्त्रीचा पति मृत झाला असतां तिला पुनः विवाह करण्याची सक्त मनाई आहे. आमच्यांत असें नाहीं. विधवा स्त्रीनें पुनः विवाह करूं नयें अशी आमच्यांत बिलकुल मनाई नाहीं. यदाकदाचित् कोणी विधवा स्त्री वैधव्यांतच राहूं इच्छित असेल तर तिचा केशवपन करणें, तिला चोळी घालूं न देणें, खावयास उत्तम अन्न न देणें, वापरण्यास चांगलीं वस्त्रें न देणें, असें नीच व निर्दयपणाचें वर्तन आम्ही कधींही करीत नाहीं. तुम्हा ब्राह्मणांत एकाद्या बालिकेचा पति मृत झाला असतां तुम्ही तिचे जबरदस्तीने केशवपन करितां; तिचे सर्व अलंकार जबरीने उतरून घेतां व तिला ब्राह्मणधर्माच्या स्त्रीजेलखान्याची वस्त्रे देतां! धन्य तुमच्या दयाळूपणाची! जेथे तुम्ही आपल्या घरच्या मनुष्यास असें निर्दयपणाने वागवितां तेथें आम्हा त्रयस्थाविषयीं तुमच्या हृदयांत दयेचा बिंदू तरी वसत असेल काय?
बा.— आमच्यांत स्त्रियांनीं पुनर्विवाह करूं नये असे शास्त्रवचन आहे. स्त्रियांना पुनर्विवाह करण्यास शास्त्रांत आधार नाहीं. तरी पण अलीकडे आम्हांत पुष्कळ लोक पुनर्विवाह करूं लागले आहेत. पण आम्हासारखे खरे शुद्ध ब्राह्मण त्यांना बहिष्कृत लेखणार.
य.— मग तुम्ही आमच्या गतभर्तृकांचे पुनर्विवाह कोणत्या धर्मशास्त्राधारें लावीत असतां? अर्थात् तुमचे शास्त्र आमच्या उपयोगी पढत नाहीं असं ठरतें.
ज.— पाटील! तुमच्या लग्नालाच मुळीं शास्त्राधार नाहीं. मग हा पुनर्विवाहाचा द्रोण कोठे मांडतां? तुमचे विवाहविधी वेगळे व भटजीचे विवाहविधी वेगळे. हे भटजींच्याच तोंडून सिद्ध झालें.
स.— भटजी! तुमचे शास्त्र तुमच्याकरितांच आहे. ते हिंदुलोकांकरितां नाही.
बा.— हें म्हणणें बरोबर नाहीं. मराठे, देशमुख वगैरे मंडळी देखील आम्हाप्रमाणेंच विधवांचा पुनर्विवाह करीत नाहींत.
य.— आमच्यांत जे कोणी विधवेचा पुनर्विवाह करीत नाहींत त्यांनीं तुमचे अनुकरण केलें असेल. परंतु ते लोक फारच थोडेच आहेत. तरी केशवपनादि क्रूर चालीरीतींचा त्यांनीं अद्याप अंगीकार केला नाहीं. शिवाय आम्हांत पुनर्विवाह करणारांचा व न करणारांचा अन्नव्यवहार व बेटीव्यवहार होत नाहीं असेंही नाहीं.
अन्नपाण्यास बहिष्कार
फरक ५ वा.— आमच्या अन्नपाण्यास ब्राह्मणांनी बहिष्कार घातला आहे–जनावराच्या पाठीवरचें पाणी तुम्ही पितां; पण आमच्या डोक्यावरच्या पाण्यानें तुमचें ब्राह्मण्य नष्ट होतें!!! विष्टा भक्षण करणाऱ्या गाईबैलांच्या विष्टेने तुम्ही देवगृह स्वयंपाकगृह, भोजनगृह सारवितां व त्यावर बसून जेवतांना तुमचें काहींच विटाळत नाही. पण आमच्या उत्तम अन्नाच्या स्पर्शानें तुमचें सोवळें विटाळतं! विष्टेच्या विष्टेपेक्षा आमचे अन्न ज्यांनीं परंपरेनें अमंगळ मानलें ते व आम्ही एकाच धर्मांचे आहोंत असें दिसत नाहीं. एकाच गावांत, घरास घर टेकून, तुम्ही व आम्ही वंशपरंपेनें रहात आलो आहोंत, तरी खाण्यापिण्यांत असला भयंकर भेद आहे; हे एका धर्माच्या लोकांचें लक्षणच नव्हे. जगावर कोणत्याही देशांत कोणत्याही धर्माच्या लोकांत असा भेद नसेल. अलीकडे हाटेलांतून वाटेल त्या जातीच्या हातचें अन्नपाणी घेण्यास कांहीं ब्राह्मण तयार आहेत. पण हे सर्व चोरून.
बा.— पण तुम्ही तरी कोठे खालच्या जातींच्या हातचें अन्नपाणी घेतां?
य.— या तुमच्या ह्मणण्यांत कांही अर्थ नाहीं. खालच्या जातींच्या हातचं अन्नपाणी न घेण्याची आमच्यांत जी रूढी पडली आहे तिचें जनकत्व तुमच्याकडेच आहे. ब्राह्मण ब्रह्मदेवाच्या मुखापासून, क्षत्रिय बाहूंपासून, वैश्य मांड्यांपासून, शूद्र पायापासून झाले अशी उत्पत्तिपरंपरा लावणारे ब्राह्मणानें क्षत्रियाचें अन्नपाणी घेऊं नये, क्षत्रियानें वैश्याचें घेऊं नये, वैश्याने शूद्राचें घेऊं नये अशी वर्णान्नग्रहणपरंपरा लावण्यास चुकतील असें कधीं व्हावयाचे नाहीं. आम्ही हिंदुलोक जितक्या हिंदुजातींच्या हातचे अन्नपाणी घेतों तितके तुम्ही ब्राह्मण करीत नाहीं.
फरक ६ वा.— शरीरसंबंध तुमचा आमचा शरीरसंबंध मुळींच होत नाहीं.
बा.— मग तुमचा तरी खालच्या जातींशीं कोठे होतो?
शरीरसंबंधाची बंदी
य.— आमचा खालच्या जातींशीं शरीरसंबंध होत नाहीं म्हणून आम्ही तुमच्या धर्माचे आहोत असें सिद्ध होत नाहीं. ब्राह्मणानें क्षत्रिय स्त्रीशीं, क्षत्रियानें वैश्य स्त्रीशीं, वैश्याने शूद्रस्त्रीशीं लग्न लावावें असें मनु. अ. ३ श्लोक १३ यांत लिहिले आहे.॥ शूद्रैव भार्या शूद्रस्य ॥ खालच्या वर्णांचे पुरुष वरच्या वर्णांच्या स्त्रियांशी विवाह करूं लागले तर आपल्या ब्राह्मणधर्मांत सर्व लोक सामील होऊन आपला कृत्रिम भूदेवपणा वितळून जाईल, या भयानेच ब्राह्मण स्मृतिकारानें वरील कायदे केले आहेत. तेव्हां खालच्या जातींशी आमच्या शरीरसंबंध होत नाहीं. याबद्दलचा दोष तुमच्याच माथीं मारला पाहिजे. कारण आमच्या खालच्या जातींनीं आमच्याशीं कसें वागावें, व आम्हीं त्यांना कसें वागवावें यासंबंधाचा आम्हीं एकही ग्रंथ लिहिला नाही. ब्राह्मणांनीं ज्या मार्गांचें अवलंबन करून आम्हांवर श्रेष्ठत्व संपादिले आहे, त्या मार्गांचे आम्हीं अवलंबन करून खालच्या जातींवर श्रेष्ठत्व संपादिले नाहीं. म्हणजे आम्ही भूदेव बनून कोणाकडून पूजा करवून घेतली नाहीं. ब्राह्मणेतरांत रोटीबेटीव्यवहाराचें जे असंख्य भेदाभेद झाले आहेत त्यांचें आदिकारण मनुस्मृतिसारखे ग्रंथ लिहिणारे तुम्ही ब्राह्मणच होत.
बा.— एकूण तुम्ही सर्व दोष ब्राह्मणांच्याच माथीं मारतां!
य.— एकूण तुम्ही आम्हांवर लादलेल्या गुरुपणाचेच वाटेकरी होऊं पहातां? तोबऱ्याला पुढें व लगामाला मागे!
स.— भटजी! तुम्हीं ज्याअर्थी खालच्या वर्णांवर श्रेष्ठपणा मिळविला आहे त्याअर्थी तुमच्या श्रेष्ठपणापासून खालच्या लोकांचे जें अवर्णनीय नुकसान झालें आहे त्याची जबाबदारी तुमच्याच माथीं मारली पाहिजे व ही श्रेष्ठाश्रेष्ठपणाची उतरंड वरूनच उतरत आली पाहिजे.
य.— फरक ७ वा:— नामकरणविधि–ब्राह्मणांचीं नांवे मंगलवाचक असावीं व हिंदुमनुष्यांचीं निंदावाचक असावी असें ब्राह्मण मनूच्या पीनलकोडांत एक कलम आहे. मनु. अ. २ श्लोक ३१ पहा. मंगल्यं ब्राह्मणस्यस्यात्....शूद्रस्य तु जुगुप्सितम् ॥ ब्राह्मणाचें एकादें मूल पुढें मूर्ख दुर्गुणी होणार असलें तरी तें सद्गुणी होणार असें गृहीत करून त्यांचें नांव मंगलवाचक ठेवावें! आणि इतर हिंदूचें मूल पुढें शहाणें होणार असले तरी तें मूर्खच होणार असें गृहीत करून त्याचें नांव निंदावाचक ठेवावें! हिंदु-लोकांनीं आपल्या मुलांची नांवें ब्राह्मणांच्या मुलांप्रमाणें ठेवूं नयेत असा धर्मशास्त्रांतून प्रतिबंध करणारे ब्राह्मण आणि हिंदु यांना एकधर्मीय कसें म्हणतां येईल! जनावरांप्रमाणें मनुष्यविक्रीचा धंदा चालणाऱ्या देशांत देखील तेथील व्यापाऱ्यांनीं गुलामांविषयीं इतका तिरस्कारयुक्त कायदा केला नाहीं! का जयवंतराव! तुमच्यांत नांवासंबंधाने असा भेद आहे काय?
ज.— मुळीच नाहीं. अमक्यानें अमुक नांव ठेवावे; तमक्यानें तमुक नांव ठेवावें असें खोडसाळपणाचें वचन आमच्या धर्मशास्त्रात मुळींच नाहीं.
सोवळे, दैवते
य. पा. फरक ८ वा :— सोंवळें— ब्राह्मण लोक भोजन करतांनां सोंवळें नेसतात. तसे बहुतेकं हिंदुलोक नेसत नाहींत. वास्तविक पाहिलें असतां अंगांतून घामाचे लोट जाईपर्यंत श्रम करणाऱ्या शेतकरीकारागिरादि लोकांनीं जेवतांना मलिन वस्त्रे सोडून सावळ (स्वच्छ वस्त्र) नेसावें. घरांत बसून असणाऱ्या लोकांस भोजनसमयीं वस्त्रांतर करण्याची मुळींच जरूर नाहीं. परंतु रूढी पडली उलटी. हिंदूंतील पांचाळ ब्राह्मणापैकीं एकादा सोंवळें नेसलेला मनुष्य ब्राह्मणांच्या दृष्टीस पडला म्हणजे ब्राह्मण मंडळी त्याची थट्टा करील, त्याचा मत्सर करील. यावरून काय सिद्ध होतें कीं, हिंदुलोकांनीं चांगल्या गोष्टीचें अनुकरण करून वरच्या पायरीस चढूं नये अशी त्यांची इच्छा असते.
स.— पाटील! भटांचे कायदे शिरसावंद्य होऊं देण्यांत तुमची कमाल आहे बुवा! ते गुरू आणि तुम्ही शिष्य! अशी जोडी जगांत नसेल.
य.— फरक ९ वा :— दैवतें–आम्हा हिंदुंचीं व तुम्हा ब्राह्मणांची दैवतें भिन्न आहेत. आमच्या बहुतेक दैवतांना बकरीं, कोंबडीं आवडतात व तुमच्या दैवतांना तीं बौद्ध धर्मापासून आवडत नाहींत! शिवाय तुमच्या दैवतांना आमच्या हातच्या अन्नाचा नैवेद्यही चालत नाहीं. दक्षिणा मात्र कोणाच्याही हातची चालते! का समशेरखां, तुमच्या हातचा नैवेद्य तुमच्या काजीसाहेबाच्या देवास चालतो कां?
स.— आमच्यांत मुळीं दोन देवच नाहींत. काजीसाहेबाचा जो देव तोच आमचा देव. देवाला नैवेद्य दाखविणें हा पोरखेळ आमच्यांत नाहीं. देवाकरितां आम्ही मशीदींत मुळीं नैवेद्यच नेत नसतो.
बा.— काय देवाला नैवेद्य दाखविणें हा पोरखेळ आहे?
ज.— पोरखेळ नाहीं तर काय? देवास स्नान घालतांना संस्कृत शब्दाने म्हणावयाचे ‘हे देवा, तुला स्नानाकरितां अनेक तीर्थांचें पाणी आणलें आहे.’ असें म्हणून जवळच्या विहिरीच्या पाण्याच्या दोन पळ्या देवाच्या अंगावर टाकायाच्या! तसेंच ‘हे देवा, कामधेनूचें घागरभर दूध आणलें आहे.’ असें म्हणून मुलींच्या खेळांतल्या बुटकुल्यायेवढें लहानसें भांडें देवापुढें करायाचे! तसेंच ‘हे देवा, जांभळे, नारिंगे, लिंबे, आंबे, द्राक्षे, नारळ, केळीं वगैरे फळें आणलीं आहेत, त्यांचा स्वीकार कर’ असें म्हणून देवापुढें एखादी खारीक ठेवावयाची! हा पोरखेळ नव्हे तर काय?
बा.— तुम्ही बोलून चालून ख्रिस्ती. तुम्हाला मूर्तिपूजेचा तिरस्कारच आहे! तुम्ही आमच्या देवास नांवें ठेवणारच.
सोवळे, गुरू
य.— फरक १० वा :— जगद्गुरू शंकराचार्य–हिंदु व ब्राह्मण जर एकाच धर्माचे असतें तर जगद्गुरू म्हणविणारा शंकराचार्य पाहिजे त्या शिष्याच्या येथें जाऊन त्याच्या पूजेचें व अन्नाचें ग्रहण करता. परंतु तसें मुळींच होत नाहीं. एकादा सदाचारी हिंदु मनुष्य शंकराचार्यांच्या पायांवर आपले डोके ठेवूं लागला व वर रोख दक्षिणाही देऊं लागला तरी जगद्गुरू हिंदु मनुष्याच्या कपाळाचा आपल्या पायाला स्पर्श होऊं देत नाहीं! हें का एका धर्माचें गुंरूंशिष्य!!! समशेरखां तुमच्यांत असा भेद आहे का?
स.— आमच्यांत असा भेद मुळींच नाहीं. राजा असो का काजी असो, आम्ही त्याच्या पायावर हें शीरकमल कधींही ठेवणार नाहीं. ईश्वराचे चरण सोडून मनुष्याच्या चरणीं मस्तक ठेवणें हा गुन्हा आहे!
बा.— हे तुम्ही कांही तरी बोलतां.
स.— कोण, आम्हीच कांहीं तरी बोलतों?
य.— भटजींला ‘कांही तरी बोलतां’ या मंत्रोच्चाराशिवाय सप्रणाम बोलण्याला जागा आहे कोठे?
स.— भट जिव्हेचे बळकट खरे. त्यानां सपसेल चितपट केलें तरी आमचे नाक वर आहे असे म्हणतीलच.
य.— जयवंतराव व समशेरखां! तुम्हाला मी थोडेंसें बोलतों. मग तुम्हाला वाईट वाटलें तरी चिंता नाहीं. तुम्ही आमच्या प्रत्येक वस्तींत प्रत्यक्ष डोळ्यानें पाहतां कीं, ब्राह्मण हिंदुंना म्हणतात, तुम्हाला आमच्याशिवाय दुसरा देव नाहीं. तुमचे देव आम्ही ब्राह्मण! आमच्या पायांवर गंध फुलें वाहून पाया पडत जा! आमच्या पायाचें पाणी पीत जा! अशा प्रकारें ब्राह्मण खुद्द खुदा बनून लोकांकडून पूजा, अर्चा करवून घेतात व आमच्या मूढ हिंदू लोकांना त्याबद्दल अद्याप कांहींच वाटत नाहीं. परंतु तुम्हा लोकांस हा नीच व निंद्य प्रकार कसा पहावतो? परमेश्वराचा अपमान करणाऱ्या मनुष्यास मूर्तिमंत पिशाच्च म्हणण्यास कोणती चिंता आहे? परमेश्वराचा अपमान करणारा मनुष्य जर सामोपचारानें शुद्धिवर येऊं न लागला तर त्याला दंडून सन्मार्गाला लावणें परमेश्वरास मान्य होणार नाहीं काय? यःकश्चित मनुष्यानें स्वतःस देव म्हणवून घेणें, अंगीं काडी इतकेही सामर्थ्य नसतां मी यंव करतों, त्यंव करतों अशा गप्पा झोकणें, अल्प ज्ञानाच्या मस्तींनें धुंद होऊन जाणें आणि देवाचा अपमान करण्यास प्रवृत्त होणें असा स्वतः मूर्ख असून दुसऱ्यास शहाणपणा सांगण्याचा आव घालणाऱ्याची कानउघाडणी करणें योग्य नाहीं काय? महानुभाव सत्पुरुष तुकारामबुवा म्हणतात—
“स्वयें आपणचि रिता रडे पुढिलांच्या हिता”
परमेश्वराचा व लोकांचा अपमान करणारा मनुष्य भयंकर अपराधी समजला पाहिजे. सर्प, विंचू ज्याला दंश करील तोच मनुष्य मरेल किंवा वेदना भोगील, परंतु दाम्भिक धूर्ताच्या दंशानें अज्ञान मनुष्यांची परंपरा कुचंबत मेल्याशिवाय राहणार नाहीं, असें श्रीतुकाराम महाराजासारख्या क्षमाशील पुरुषांच्या लक्षांत आलें म्हणूनच त्यांनीं आपल्या अभंगांत अशा प्रकारचे उद्गार काढले. जयवंतराव! तुम्हासारख्या पंचाक्षऱ्यानीं आम्हामागें लागलेल्या मूर्तिमंत सैतानाकडे कानाडोळा केला तर तुम्ही ईश्वरापुढें अपराधी ठराल!
पुढाऱ्यांची अनास्था
ज.— तुमचें म्हणणें बरोबर आहे. आमच्या बहुतेक उपदेशकांना या मूर्तिमंत सैतानाचें खरें स्वरूप अद्यापि समजलें नाहीं, आणि त्यामुळेंच त्यांचा उपदेश व्हावा तसा फलद्रूप होत नाहीं. या सैतानाचें देवत्व नष्ट करणेंच हिंदू लोकांची सुधारणा करणें होय. परंतु काहो, यशवंतराव पाटील, तुमच्यांतील मोठमोठें विद्वान व श्रीमंत लोक काय करून असतात? तुमच्या अपमानाचा विचार आम्ही परकीय लोकांनीं करावा हें नवल नव्हे काय? तुमचे मोठमोठें संस्थानिक आपल्या संस्थानांतील भटाभिक्षुकांचें ऐकून देवस्थानांकडे हजारों रुपयांचा खर्च करितात, पण आपल्या ज्ञातिबांधवांस धर्माच्या नांवाखालीं अज्ञानपणांत कोंडून ठेवण्याचा उद्योग करणाऱ्या याच धूर्त भटांचा बंदोबस्त करण्याकडे एक पैही खर्च करीत नाहींत! तसें प्रत्येक खेड्यांतील, प्रत्येक क्षेत्रांतील लाखों ब्राह्मण वडलांची चाल, धर्माची रूढी, कलियुगाचा महिमा असल्या हत्यारांनीं आपल्या कोट्यवधी अज्ञान आप्तांस कसें लुटीत आहेत यासंबंधानें एकही ग्रंथ प्रसिद्ध करून फुकट वाटण्यांत येत नाहीं. केवळ धूर्तांच्या स्वार्थानें आपल्या पूर्वजांचें अमूल्य आयुष्य कुत्र्यामांजरापेक्षांही नीच स्थितींत गेलें, व सध्याही जात आहे याबद्दल तुमच्यातील विद्वानांला विद्वत्तेच्या धुंदीत कांहींच वाटूं नये ना? त्यांच्या ह्रदयाला कांहींच धस्का बसूं नये! काय म्हणे मागच्या उखाळ्या पाखाळ्या काढण्यासारखी सध्यांची परिस्थिती नाहीं! आग लागो त्या तुमच्या परिस्थितीला! मोठमोठ्या शहरांतील ऊंच ऊंच हवेलींत खुर्चीवर बसून चहाचे घुटके घेण्याची स्थिती खेड्यापाड्यांनीं पसरली नाहीं हो नाहीं. सावकारानीं, धर्मगुरूनीं पिळून निःसत्व करून सोडलेंल्या अज्ञान लोकांची परिस्थिती माडीच्या खिडकींतून कधींही दिसणार नाहीं! पाटील! आम्हीं तुमच्या लोकांच्या सुधारणेकडे लक्ष देत नाहीं याबद्दल विनाकारण तुम्ही आम्हास दोष देतां. तुमचे विद्वान व श्रीमान लोकच तुमची काळजी घ्यावी अशी अद्याप घेत नाहींत व तुम्ही त्यांना दोष देत नाहीं; मग परकीय तर बोलून चालून परकीयच! तरी युरोप, अमेरिकेतील शेंकडों स्त्रीपुरुष हजारो कोस दूर येऊन आपल्या या देशांतील नीच मानलेल्या लोकांच्या गलिच्छ वस्तींतील मोडक्या घरात, फाटक्या रकट्यावर सुद्धा बसून लोकांस नीत्युपदेश करतात, ही सामान्य गोष्ट आहे काय? जर तुम्हाला तुमच्या लोकांची सुधारणा करावयाची असेल तर तुम्हीही हाच कित्ता उचला!
समाजाचें निशाण
य.— आमच्यांतील लोकांनीं आमच्याविषयीं कांहींच काळजी घेतली नाहीं असें मुळींच नाहीं. आम्हा विद्येंत मागे टाकून दिलेल्या लोकांची उन्नति करण्याकरितां आह्मांतील कित्येक थोर गृहस्थांनीं बरेच प्रयत्न केले आहेत. पुण्यासारख्या ब्राह्मणांच्या अस्सल विलायतेंत ब्राह्मणांचा भूदेवपणा प्रसिद्धपणें झुगारून देण्याचें धैर्य प्रथमतः कै. फुले व रा. भालेकर यांनींच केलें! पुढें मुंबईस कै. लोखंडे यांनींहीं पुष्कळ धैर्य दाखविलें. त्यानंतर कांहीं वर्षांनी कै. बिर्जे हे चांगले सरसावले होते. सार्वजनीक कामास वाहून घेणें म्हणजे संसाराची हानी करणें होय. आणि त्याप्रमाणें या चौघाही वीरांचें झालें.
पुण्यास सत्यसोधक समाज घरांत होता तो, रा. भालेकर यांनीं त्याच शहरांत ‘दीनबंधु’ ह्या नांवाचें वर्तमानपत्र सन १८७७ च्या जानेवारी महिन्यांत सुरूं करून सर्व ब्राह्मणेतर लोकांच्या दृष्टीपुढें आणला! आणि याच शहरांत रा. भालेकर यांनीं १८८५ सालांत सत्यशोधक समाजाचें (ब्राम्हणांच्या भूदेवपणाचे विध्वंसक) निशाण मोठ्या धैर्यानें व थाटानें मिरविलें! त्या प्रसंगी कित्येक सत्यशोधक समाजानुयायी व इतर गृहस्थ म्हणाले कीं, ज्याप्रमाणें १८७५ सालांत स्वामी दयानंद सरस्वती यांची हत्तीवर मोठी मिरवणूक निघाली असतां पुण्यांतील कांहीं जहाल शास्त्र्यांनी त्या साधुपुरुषाचा अपमान करण्यासाठीं गाढवाची मिरवणूक मुद्दाम काढली, त्याचप्रमाणें आज भालेकरांच्या निशाणाचा अपमान करण्यासाठीं जहाल शास्त्रीमंडळी कोणती तरी विचित्र मिरवणूक काढल्याशिवाय राहणार नाहीं. परंतु त्या वेळच्या सत्यशोधकसमाजानुयायांच्या करड्या दृष्टीपुढे विध्नसंतोष्यांस गुपचुप बसावें लागलें. या मिरवणुकीस सत्यशोधक समाजाचे कित्येक हितचिंतक मुंबईहून मुद्दाम आले होतें. कै. न्यायमूर्ति रानडे व डॉ. भांडारकर हेही ह्या निशाणास पोहोंचविण्यास आले होते!
याच पुणे शहरांत १८९५ साली राष्ट्रीय सभा भरली होती. त्या वेळीं राष्ट्रीय सभेच्या मंडपासमोर दुसरा एक लहानसा मंडप उभारून तेथे रा. भालेकर यांनीं शेतकऱ्याचा एक मोठा पुतळा उभा केला व त्याच्या हातात. “Out of our 19 Crores are there 19 to explain our grievances?” अशा अर्थाच्या प्रश्नाचा एक मोठा बोर्ड दिला होता व त्याच वर्षी शेतकऱ्याच्या सचित्र देखाव्याच्या पांच हजार प्रति छापून प्रांतोप्रांतीं वाटल्या. फुले, भालेकर आणि लोखंडे या तिघा माळ्यांनीं सत्यशोधक समाजरूपी आंबराई लावून ठेविली आहे. तिघांसही मनुष्यबल आणि द्रव्यबल यांची वेळोंवेळीं अडचण पडत गेल्यात्यांच्यानें बागेचें स्वरूप जरी नेटनेटकें करवलें नाहीं तरी येथून पुढें तिचें पालनपोषण करून तिला व्यवस्थित रूप देणें हें विद्येंत मागासलेल्या जातींतील सुशिक्षितांचे कर्तव्य होय. कारण विद्येंत मागासलेले शेतकरी, कारागिरादि लोक व समाजांत दूर पडलेले महार मांग यांविषयीं सत्यशोधक समाजानें, दीनबंधूपत्रानें आणि दीनमित्र मासिक पुस्तकानें ‘जे का रंजले गांजले । त्यांशीं म्हणे जो आपुले । तोचि साधु ओळखावा । देव तेथेचि जाणावा ।’ या साधु वचनास अनुसरून केलेल्या कामगिरीची हकीगत सर्व मागासलेल्या जातींतील सुशिक्षितांस माहित आहे.
इडापिडा जावो
फरक ११ वा :— इडापिडा जावो आणि बळींचें राज्य येवो– ही म्हण आम्हांत प्राचीन काळापासून चालत आली आहे. हींत हिंदु लोकांचा व ब्राह्मण लोकांचा अति संक्षिप्त पण प्राचीन काळाचा इतिहास भरला आहे. फार प्राचीन काळीं आम्हांत बळी या नावाचा सत्यप्रिय न्यायी राजा होऊन गेला. आमच्या या परम न्यायी व दयाळू राजाचे आणि परदेशांतून आलेल्या ब्राह्मणाचें वैमनस्य होते! बळी राजाचा उत्कर्ष वामन ब्राह्मणाला सहन न होऊन त्यानें त्याला कपटानें मारलें आणि याच कारणामुळें ब्राह्मणांत बळीचा पुतळा करून त्याचें पोट भोसकण्याची रूढी पडली आहे. परंतु आम्ही त्या बळीचे वंशज असल्यामुळें आमच्या स्त्रिया आम्हांला ओवाळतांना ‘इडापिडा जावो आणि बळीचें राज्य येवो’ असें अत्यंत प्रेमानें म्हणत असतात. ब्राह्मणांत आणि आम्हांत इतका भेद आहे तर ते व आम्ही एकाच धर्माचे कसे? हजारों वर्षांपासून ब्राह्मणांचे आम्हांशीं संघट्टन असल्यामुळें आमच्यांतील कांहीं थोर मूळपुरुष त्यांच्या देव्हाऱ्यात बसलेले आज दिसत आहेत. परंतु ब्राह्मणांतले मूळपुरुष आमच्या देव्हाऱ्यांत बसलेले फारसे दिसत नाहींत. आतां ब्राह्मणांतील कांहीं धर्मकर्मे आमच्यांत व आमच्यांतील कांही ब्राह्मणांत शिरलीं असतील! तरी त्यांच्या आमच्या वेगळेपणाच्या पुष्कळ रूढी अद्यापि दिसत आहेत. ब्राह्मणांनी आमच्या मनुष्यपणाचें मातेरें केलें तरी आह्मी टिकून राहिलो याचें श्रेय जैन, बौद्ध या धर्मास व एक नाममहिमा ठाम करणाऱ्या नामदेव, कबीर, एकनाथ, तुकाराम इत्यादि धर्मोपदेशकांसच दिलें पाहिजे. आणि सध्यां आम्हांस आमचेपण कळूं लागण्याचे श्रेय ख्रिस्तीसमाज, ब्राह्मसमाज, प्रार्थनासमाज, आर्यसमाज, सत्यशोधक समाज यांस दिले पाहिजे.
बा.— यांत काय मोठेंसे आहे? असे लहानसहान भेद तर सर्व धर्मांत आहेत. समशेरखांत असे भेद नाहींत काय?
स.— जरी सर्व धर्मांत लहानसहान भेद असले तर त्यांची संख्या तुमच्या जातींच्या व देवांच्या संख्येहून खचित पुष्कळच कमी भरेल. एक देव, एक शास्त्र, एक संस्कार, एक उपासना हीं जीं धर्मांचीं मुख्य अंगे त्यासंबंधानें आमच्यांत काडीइतकाही फरक नाहीं.
ज.— आमचे पण असेच आहे. अल्पस्वल्प मतभेद आमच्यांत एकही समाज बहिष्कृत होऊन अलग झालेला नाहीं व एकही देव नवीन उत्पन्न झाला नाहीं.
प्रेत विधी
य.— फरक १२ वा–प्रेतविधि–ब्राह्मण लोक जाळतातच, कधींही पुरीत नाहींत. मग तो ब्राह्मण कोणत्याही योग्यतेचा असो. परंतु आमच्यांत हा नियम नाही. आमच्यांतील बहुतेक लोक प्रेतें पुरीत असतात. अलीकडे कांहींजण प्रेतें जाळूं लागले आहेत. ब्राह्मणांच्या प्रेतास आमच्यांतील जिवंत मनुष्याचा स्पर्श झाला असतां तें विटाळते असें ब्राह्मण समजतात! ह्मणजे जिवंत हिंदूची योग्यता मेलेल्या ब्राह्मणाइतकीही नसते! किंवा मेलेला ब्राह्मण जिवंत हिंदूस स्पर्श करूं नको ह्मणतो! काय असेल तें असो!
ज.— ज्या धर्मातील मढ्यामढ्यांचे देखीलभांडण होते त्या धर्मातील सजीव मढ्यांचें ऐक्य होणें फारच कठीण दिसतें!
सं.— पण भटजी! जिवंत ब्राह्मणास शूद्राचा स्पर्श झाला असतां त्याची समजूत विटाळते. पण मेलेल्या ब्राह्मणास शूद्राचा स्पर्श झाला असतां त्याचें काय विटाळतें? त्याचें प्रेतत्व नष्ट होतें ह्मणावें तर त्याला पुनः चैतन्य प्राप्त झालें पाहिजे! नाहीं का?
बा.— तुम्हाला त्यांतलें कांहीं माहीत नाहीं. आमची ती रूढी आहे.
य.— फरक १६ या.–याचना ब्राह्मण मनुष्य श्रीमान व धट्टाकट्टा असला तरी शेजारच्या दरिद्री व रोगी हिंदू मनुष्यापुढें एका पैशाकरितां खुषाल हात पसरील, पण तो श्रीमंत भिक्षुक मनांत लाजणार नाहीं. असें निर्दय व निर्लज्जपणाचें वर्तन दोन घास खाऊन दिवस कंठणारा हिंदू कधीही करणार नाहीं. त्याचें अतःकरण भटभिक्षूकांसारखें कठोर नसते.
फरक १४ वा.— नमस्कार–ब्राह्मण ब्राह्मणास दोन्ही हातांनीं नमस्कार करितात, पण इतर हिंदूंस करीत नाहींत. परस्परांस प्रणाम करण्यांतही फरक!
बा.— ब्राह्मणांत व इतरांत असा फरक राहिलाच पाहिजे. व हा फरक सर्वांच्या सोईचा व हिताचा आहे. श्रीरामदासांनींदेखील या गोष्टीवर जोर दिला आहे.
सुंदोपसुंद
य.— फरक १५ वा.– ब्राह्मण आणि क्षत्रिय यांचे भयंकर वैर– ब्राह्मणपक्षांतील परशुराम नांवाच्या ब्राह्मण पुढाऱ्यानें हिंदूंच्या क्षत्रिय पुढाऱ्यांचा निःपात करण्यासाठीं एकवीस वेळां प्रयत्न केला! आणि असंख्य क्षत्रिय वधिलें! क्षत्रियांचें एक दिवसाचेंही बालक त्यानें सोडलें नाहीं. व एक क्षत्रियही ठेवला नाहीं! शेवटीं क्षत्रियांच्या विधवा स्त्रियांशीं परशुरामाच्या ब्राह्मण सैनिकांनीं नियोग करून नवे क्षत्रिय उत्पन्न केलें. ही ब्राह्मणांच्या पुराणांतील कथा सर्वश्रुत आहे. त्याबद्दल विशेष सांगावयास नको. ही कथा खरी तर नाहींच नाहीं. पण या गोष्टीवरून येवढें मात्र उघड होतें कीं ब्राह्मण आणि इतर हिंदू लोक यांचे फार प्राचीन कालापासून वैर आहे.
परशुरामानें कदाचित् कांहीं क्षत्रिय मारलें असतील, परंतु ‘सर्व पृथ्वी निःक्षत्रिय करून क्षत्रियांच्या स्त्रियांशीं ब्राह्मणांनीं नियोग करून नवे क्षत्रिय अस्तित्वांत आणले’ हें ह्मणणें निव्वळ मत्सराचें आहे, अगदीं असत्य आहे! ज्यांना जन्मांत शस्त्र धरण्याचा अभ्यास नाहीं त्या नेभळ्या ब्राह्मणांनीं क्षत्रियासारख्या कसलेल्या योद्धांचा पराभव व तोही एकवीस वेळां करणें ह्मणजे गाईबकऱ्यांनीं एकवीस वेळां पृथ्वी निव्याघ्र करणें होय!!! आतां कोणी असें ह्मणेल कीं, परशुराम हा ईश्वराचा अवतार होता. त्यामुळें कोणाचेंही सहाय्य न घेतां क्षत्रिय मारणें त्याला कठीण नव्हतें! परंतु यावर मी इतकेंच ह्मणतो कीं, राम हाही ईश्वराचा अवतार मानतात. मग त्यानें रावणास जिंकण्यासाठीं वानराची जंगी सेना कशाला नेली होती! बरें परशुराम ईश्वरांचा अवतार होता तर क्षत्रियांस मारण्याचें त्याचें प्रयत्न एकवीस वेळां कां फसले! अशा गोष्टी ब्राह्मणानीं रचल्यामुळें जातीजातींत तंटे मात्र लागले आहेत.
याच्याच उलट महाभारताच्या आदिपर्वांत एक कथा आहे. पूर्वी एके काळीं क्षत्रियांतील सुंदोपसुंदांनीं तपाच्या सामर्थ्यानें त्रैलोक्य जिंकिलें. त्यांच्या पराक्रमास भिऊन देव स्वर्गलोक टाकून पळाले! मग सुंदोपसुंदांनीं मृत्युलोकींच्या भेदूवावर शस्त्र धरले. त्यांनीं आपल्या सैनिकांस सक्त ताकीद दिली कीं, या भूमंडळावर जे कोणी ब्राह्मण असतील त्या सर्वांचा तेथल्या तेथेच वध करावा. त्याप्रमाणें क्षत्रिय सुंदोपसुंदाचें सैन्य चोहों दिशेस ब्राह्मणांच्या वधास निघाले. आणि जेथें जेथें यज्ञयागादि कर्मे करणारे व इतर ठिकाणीं जे द्विज सांपडत त्यांचा तेथें तेथें त्यांनीं संहार केला. कित्येक ब्राह्मण बायकापोरांस व घरादारांस टाकून रानांत पळाले; तेथे दरीकपाटीं लपून राहिलेल्या ब्राह्मणांचा संहार करण्यासाठीं सुंदोपसुंदांच्या सैनिकांनीं सिंहव्याघ्र यांचीं रूपें धारण केलीं, आणि संपूर्ण पृथ्वी निर्ब्राह्मण केली! याचप्रमाणे जैनाच्या एका ग्रंथांत श्रीशष्ठिशलाका पुरुषचरित्र पर्व ६ सर्ग ४– अशी हकीगत लिहिली आहे कीं, कृतवीर्य याचा पुत्र सुभूम यानें परशुरामाचा पराभव करून आपल्या बापास मारल्याचा सूड उगविला व एकवीस वेळां पृथ्वी निर्ब्राह्मण केली. तसेंच रामविजयांत राम या क्षत्रियाने परशुरामास धुडकावून लावल्याची कथा आहे. तें कसेंही असो. पूर्वी गुणकर्मावरून जाति मानल्या जात होत्या असे जे गीतेंत म्हटलें आहे त्याला ह्या कथा अपवाद आहेत म्हणावयाच्या काय? परंतु मला तरी असें वाटतें कीं, जर पूर्वी गुणकर्मावरून जाति मानल्या जात होत्या तर ब्राह्मण आणि ब्राह्मणेतर हा भेद वंशपरंपरेनें रहात आला नसता. व उभयतांमध्ये असलें पुराण प्रसिद्ध वैर उत्पन्न झालें नसतें! अर्थात् ब्राह्मण आणि क्षत्रिय हे अगदीं आरंभापासून वेगळाल्या धर्माचे असले पाहिजेत. आतां कोणी आणखी असे म्हणेल कीं, बंधूबंधूत वैमनस्य येऊन ते नाहीं का परस्परांचे गळे कापण्यास प्रवृत्त होत? यावर मी असे म्हणतो कीं एका बंधूनें दुसऱ्या बंधूचा जरी संहार केला तरी त्यांच्यांत परंपरेनें चालत येणाऱ्या धार्मिक व सामाजिक चालीरीतींचा संहार होत नसतो. त्या चालीरीती दोन्ही पक्षाच्या वंशजांत– जर ते एकाच वस्तींत रहात असले तर-सारख्याच राहतात. परंतु तसे ब्राह्मण आणि क्षत्रिय यांच्यांत घडून आलें नाहीं! म्हणून दोन्ही पक्ष मूळचेच वेगळाले असले पाहिजेत.
महार कोणत्या धर्माचे
गो.— पाटील! आज तुमच्या तोंडून सगळें नवेच ऐकले. तुम्ही आणि भटजी वेगळाल्या धर्माचें आहांत असे मला पण वाटतें. पण मजविषयीं तर एक शब्दही निघाला नाहीं; मी कोणत्या धर्माचा!
य.— मला काय विचारतोस? अठरा वणाच गुरू जे भटजी त्यांना विचार!
बा.— यांत काय सांगायाचें? गोट्या! तूं आमच्या धर्माचाच आहेस! तूं हिंदू आहेस! मी तुला तोडून टाकीत नाहीं.
गो.— पण तुह्मी मला कधीं गळा पडूं दिलें?
बा.— यांत गळां पडायालाच कशाला पाहिजे? पाटलांनीं जरी पुष्कळसे भेद दाखवून भिन्नधर्मत्व दर्शिवण्याचा प्रयत्न केला तरी पाटील आमच्या दैवतांना भजतात, पुजितात! व आमच्या पायांही पडतात.
य.— पण त्या देवता तुमच्या किं आमच्या! आमच्यातील कांहीं विशेष चांगलें असलें कीं तें ब्राह्मणांनीं आपलें ह्मणावे! असो. आमच्या देवतांस तुह्मी पूज्य मानलें किंवा तुमच्या देवतांस आम्ही पूज्य मानले, म्हणून तुमचा परकीपणा लोपला असें नाहीं. उद्यां समशेरखां म्हणतील, तुम्ही हिंदू लोक आमच्या ताबुतांत नाचतां बागडतां, फकीर बनून भीक मागतां, दोम दोम करीत घरोघर फिरतां सबब तुम्ही सर्व हिंदू लोक महमदी धर्माचे आहांत? तर हें समशेरखांचें बोलणे एक तरी हिंदू कबूल करील काय? आम्हीं गणपती, मारुती इत्यादि देवांचे भजन, पूजन जितक्या उत्साहानें करतों, तितक्याच भाविकवृत्तीनें पीर, ताबूत यांनांही नवस करतों! मग आम्ही तुमच्याच धर्माचे आहोंत असें निश्चयानें कशावरून म्हणता! धार्मिक बाबींत तुम्ही ब्राम्हण आम्हापासून जितकें दूर आहांत तितकेंच दूर समशेरखांही आहेत! कदाचित् समशेरखां जवळ भरतील!
बा.— पाटील आतां असले भेद उपस्थित करून आपल्यांतील ऐक्याचा विध्वंस करणें वेडेपणाचें आहे. एक तर आपणांवर परकीयांचा अंमल; दुसरें, दिवसेंदिवस आपली स्थिती निकृष्टदशेस येत चालली आहे; आणि त्यांत हे असें भेद उकरून काढणें तुह्मासारख्या थोर गृहस्थास योग्य नाहीं. जें झालें तें गेलें! पूर्वी तुह्मीं आह्मांला ठकविलें का आम्हीं तुम्हांला ठकविलें! त्याचें आतां काय? तो काळ गेला; तीं माणसें गेलीं; काळे कोळसे उगाळण्यांत काय अर्थ आहे? व अशानें का तुमची सुधारणा होणार आहे?
भिक्षुकी कावे सोडा
य.— माझें पण तेंच ह्मणणें आहे. आतांच्या ब्राह्मणांनीं आपल्या कल्पित पुराणपोथ्या लिहिणाऱ्या वडलांच्या लबाड्या प्रसिद्धपणें पटापट कबूल करण्यांत उगीच हट्ट धरूं नये व त्यांना नवीन वळण देऊं नये. कृत्रिम भूदेव बनून लोकांना भोंदण्याचा क्रम भटाभिक्षुकांकडून सोडवावा. व याकामीं त्यांनी एखादी संस्था काढावी. पूर्वीचा काळ गेला, तरी अमक्याची बुद्धि जात्या मंद, तमक्यास अमुक शिकण्याचा अधिकार नाहीं, आम्ही जात्या श्रेष्ठ आहोंत, अशा प्रकारचा उपदेश दरोबस्त खेड्यापाड्यांनीं व सर्व क्षेत्रांच्या ठिकाणीं एकूण एक भटभिक्षुक, पुराणिक, पुजारी आमच्या तमाम अज्ञान लोकांच्या कानांत पण प्रसिद्धपणें करीत आहेत. हे काळे कोळसे आतां कशाला उगाळावेत? आणि त्यांत तुम्हासारख्या शास्त्रसंपन्न भटजींनीं अझून देवत्वाचा लटका आव घालावा हें शहाणपणाचें का वेडेपणाचें लक्षण? शिवाय सुशिक्षित म्हणविणाऱ्या ब्राह्मण गृहस्थांनीं या बाबींत मन मोकळें करून आपली चूक कबूल करूं नये! हें चांगलें नाहीं. अशानें एकमेकांची मनें स्वच्छ कशी होणार?
बा.— द्या सोडून हा विषय! आपणांत अलीकडे परस्परांविषयीं प्रेमच राहिलें नाहीं. परकीय अंमलाचा परिणाम हा! आज पेशवाई असती तर आपण कोणत्या स्थितींत असतों! जपानाप्रमाणें दिगंत कीर्ती मिळविली असतीना!
ज.— भटजी! पण ती कोणत्या गोष्टींविषयीं?
य.— कोण कसा गंध लावतो, कोण कसा द्रोण ठेवतो, कोण किती लाडू खातो या गोष्टीविषयीं जगभर कीर्ती पसरली असती.
पेशवाई व अंत्यज
ज.— ईश्वर करो आणि पेशवाई पुन्हा न होवो. ज्यांनीं रयतेच्या पैशांतून मिष्टान्नाची भोजनें पोटावरून हात फिरफिरवून झोडलीं, व वर लाखों रुपयांची दक्षणा उपटली त्या भटभिक्षुकांस, व ज्यांनीं मनमानेल तशीं कृत्यें करून जहागिरी मिळविल्या, त्या लोकांस पेशवाईसारख्या निर्भेळ स्वराज्याची हांव सुटावी यांत नवल नाहीं. परंतु ज्यांच्या पाठी चिंचेच्या फोकानें फोडल्या गेल्या; ज्यांच्या कंबरा मोठमोठ्या दगडांच्या ओझ्यानें वाकून गेल्या; ज्यांचे जीव मिरच्याच्या धुरीनें व राखेच्या तोबऱ्यानें कासावीस झाले, ते शेतकरी-कारागिरादि लोक पेशवाईचें स्वप्नातही दर्शन घेऊं इच्छिणार नाहींत. आणि ज्या अत्यंजादी लोकांच्या गळ्यांत मडकीं व कंबरेस फास बांधून त्यांची पुण्यासारख्या शहरांत दिवसाढवळ्या धिंड निघाली, ते अंत्यज लोक पुन्हा पेशवाई व्हावी अशी इच्छा तरी करतील काय? मारणारे विसरतील पण मार खाणारे विसरत नसतात! ज्यांनीं इतिहासाचें थोडेंसें अवलोकन केलें आहे, त्यांच्या अंगावर पेशवाईचे नांव निघतांच शहारे आल्यावांचून रहाणार नाहींत. पेशवाईचें नांव निघालें म्हणजे माझ्या सर्वांगाचा भडका होतो! सुखदुःखाचा अनुभव ज्याचा त्यालाच.
बा.— असें पेशव्यांनीं तुमचें केलें होतें तरी काय? तुमची जहागिरी जप्तर केली होती? का तुमचे संस्थान खालसा केलें?
ज.— आमच्या शेंकडों जहागिरा जप्त झाल्या तरी त्याबद्दल आम्हांला आज कांहीं वाईट वाटलें नसतें. परंतु त्यांनीं आमचं मनुष्यापणाचे ईश्वरदत्त संस्थान केवळ मत्सरानें, स्वार्थानें खालसा केलें. बकऱ्याकोंबड्यापेक्षांही आम्हास क्षुद्र समजून इमारतीच्या पायांत जिवंत गाडलें! नरकांतल्या कीटकांपेक्षांही आम्हास अस्पृश्य मानले. या गतगोष्टींचें स्मरण झाले म्हणजे मनाला जें दुःख वाटते तें माझे मलाच माहीत! माझ्या प्रिय पणजाच्या शोचनीय मृत्यूचें चित्र माझ्या डोळ्यांपुढे उभें राहातें!
स.— तुमच्या पणजाचे कोणतें चित्र?
महाराचा छळ
ज.— पुण्याच्या आग्नेय दिशेस वानवडी म्हणून एक खेडें आहे. हेंच आमचें राहाण्याचें मूळ ठिकाण. पुण्यास एके दिवशीं पेशव्यांनीं मोठा नाच करविला, (शेवटच्या बाजीरावास नाचतमाशाची फारच गोडी होती) त्याप्रीत्यर्थ आसपासची मोठमोठी जहागीरदार, सरदार मंडळी जमली. दुसऱ्या दिवशीं श्रीमंतांनीं त्या सर्वांस एक मोठी मेजवानी दिली. त्या मेजवानीचें उरलेलें खरकटें आपणास मिळेल या आशेनें माझा पणजा मोठ्या पहाटेस उठून पुणें शहरांत शिरला. मेजवानी झालेल्या वाड्याबाहेर पुष्कळ खरकटीं पानें पडलीं होतीं. माझ्या पणजानें त्यावरील थोडेथोडें खरकटें पुसून तें एका पानावर जमा केलें. आणि लपत छपत घरांकडे जाण्यास निघाला. कांहीं पावलें दूर जातो न जातो तोंच समोरून एक जहाल पंडित हातांत गडवापंचपात्र घेऊन आला. दोघांची दृष्टादृष्ट झाली! पंडितानें माझ्या पणजास चांगलें न्याहाळून पाहिलें. डोक्यास एक दोन वेढ्याचें मुंडासें, कंबरेस एक लंगोटी, हातांत काठी आणि दुसऱ्या हातांत खरकटे, गळ्यांत काळा दोरा हीं चिन्हें पहातांच जहाल पंडिताची खात्री झाली कीं, हा चांडाळ अंत्यज आहे. “चांडाळा, अपशकुन केलास!” असें म्हणून पंडितानें हातांतील गडवा माझ्या पणजाच्या डोक्यावर त्वेषाने भिरकावला. गडव्याचा कांठ डोक्यांत शिरून रक्त खळाखळां वाहूं लागले! हातांतील खरकटे खालीं पडलें! व तोही जमिनीवर मूर्च्छित होऊन पडला! पंडिताचें जहाल तोंड एकसारखें चालूच होतें. प्रातःकाळचा समय! सूर्योदय झाला नव्हता! कोणी शौचास, कोणी स्नानास, कोणी पाण्यास जाऊं येऊं लागले होते. अर्थात प्रत्येकजण जवळ येऊन ‘काय आहे’ असे म्हणे. माझा पणजा दृष्टीस पडतांच, पहाणारे लाखों शिव्या देत. कोणी म्हणे ‘अहो, हा ढोंग करून पडला आहे’ कोणी म्हणे ‘हाणा शिंच्यास.’ कोणी म्हणे ‘पण या बेट्यास सव्वा प्रहर दिवस येण्यापूर्वीच शहरांत शिरण्याचे भय कसें वाटलें नाहीं! कोणीं म्हणे ‘शिंचे हे चांडाळ यवनांच्या राज्यामुळें फार शेफारले आहेत!’ कोणी म्हणे, अहो, ही मचमच कशाला करतां! अगोदर याला दृष्टीआड करा. सर्वांनीं याचे तोंड कां पहावें! इतकें बोलून तें स्वस्थ बसले काय? नाहींत! कोणी जोडा तर कोणी काठी ज्याच्या जें हातीं आलें त्यानें तें त्याला फेकून मारले! नंतर थोड्यावेळानें माझा पणजा शुद्धीवर आला! खरकटें व गडवा जमिनीवर तसाच अस्ताव्यस्त पडला आहे; दोन हत्यारबंद शिपाई जवळ उभे आहेत. असा हा चमत्कारिक देखावा पाहून माझा पणजा अगदीं गांगरून गेला. तितक्यांत एक शिपाई हातांत कुदळ घेऊन धावत आला. त्याला पाहून माझा पणजा अधिकच भ्याला! कारण पेशवाईंत महारमांगांस जिवंत पुरण्याची वहिवाट होती! परंतु या वेळीं तसा प्रकार घडला नाहीं. तो पहिल्या शिपायांस म्हणाला’ कोतवालांनी असे सांगितलें आहे कीं, या अत्यंजाने जें खरकटें विटाळलें व चोरून चालविलें आहे तें सर्व त्याच्याच हातानें खाडा खणून पुरून टाका, आणि त्याला कोतवाल चावडीवर घेऊन या.’
जणो माझ्या पणजानें कोणाचा खूनच केला होता! त्या निर्दय धन्याच्या निर्दय शिपायांनीं माझ्या पणज्याच्या हातांत कुदळ दिली! काय करील बिचारा? त्याला त्याप्रमाणें खाडा खणणें भाग पडलें! डोक्यांतून पुष्कळसें रक्त बाहेर गेल्यामुळें व कोचींत वारा शिरल्यामुळें त्याला ग्लानी आली होती. त्याचें डोकें अतिशय ठणकत होते! तरी त्यानें एकदाचा खाडा खणून त्यांत तें खरकटें पुरून टाकलें! नंतर शिपायांनीं त्यास कोतवाल चावडीवर नेलें. पेशवाईंतील साडेतीन शहाण्यांनीं निवडून काढलेले पूर्ण जहाल कोतवाल तक्क्याशीं टेकून बसले होते. ‘यानें काय केलें’ असें त्यांनीं आंतूनच विचारले. शिपाई म्हणाले, ‘यानें कालच्या मेजवानीचें खरकटें बाटविलें व शिवरामपंताचा गडवाही बाटविला!’ कोतवाल म्हणाले, ‘अस्स काय’ तर हाणा शिंच्याच्या पाठीवर पन्नास जेरबंद.’
हा कोतवालाचा हुकूम शिपायांनी ताबडतोब अंमलांत आणला. ते माझ्या पणजाच्या उघड्या पाठीवर फडाफड जेरबंद ओढूं लागले. आधींच तो वृद्ध व अन्नावांचून गळालेला! वीस पंचवीस फटक्यांपर्यंत तो कसा तरी जीव धरून राहिला. पण पुढें त्यानें प्राण सोडला! त्याचा आक्रोश ऐकून आसपासच्या एकाही जहाल ब्राह्मणाच्या हृदयास दयेचा पाझर फुटला नाहीं! हींच ब्राह्मण धर्माचीं उदात्त तत्वें? काय करूं! जर मी त्या वेळीं असतों तर खरोखर प्रथम त्या कोतवालाच्या नरडीचा घोट घेतला असता! अंत्यजादि लोकांवर ब्राह्मणांचा जितका रोष आहे तितका दुसऱ्या कोणत्याहि समाजावर नाहीं! ब्राह्मणांच्याच हातांत धर्मग्रंथ बनविण्याची कला असल्यामुळें त्यांनीं होतां होईल तितके प्रत्येक ग्रंथांत शूद्रादि लोकांच्या मनुष्यपणाची पायमल्ली होईल अशा प्रकारची धर्मवचनें जागोजाग लिहिण्यांत आपली सर्व शक्ती खर्च केलेली दिसून येत आहे! आणि जेव्हां ब्राह्मणांच्या मनगटांत शूद्राला शासन करण्याचा प्रत्यक्ष अधिकार आला तेव्हां त्यांनीं किड्यामुंग्यांप्रमाणें अंत्यजांचे असंख्य जीव वेळोवेळी रगडले!
खोटे धर्मग्रंथ
गो.— तुम्हीं पेशवाईंतील कायद्याचा प्रकार सांगितला. तो ऐकून मला कसेसेंच वाटत आहे? ब्राह्मणी राज्य आणि इंग्रजी राज्य यांत फार मोठें अंतर आहे असें माझे वडील मला नेहमीं सांगत असत तें खरें आहे. जयवंतरावांच्या गोष्टीवरून मला आठवण झाली; माझे वडील पुण्यास कलेक्टरसाहेबाजवळ–साहेबास व मॅडमेस रोजच जेवण वाढण्याच्या कामावर–होते. एके दिवशीं साहेबाच्या घोड्यानें लाथ मारल्यामुळें माझ्या वडिलाची डाव्या पायाची नडघी फुटली? बिचारी मडम फार दयाळू? तिनें स्वतः माझ्या वडिलाची जखम बांधली आणि त्याच तांग्यांत त्याला घालून व चिठ्ठी देऊन दवाखान्यांत पाठविलें? एक महिन्यानें माझ्या वडिलाचा पाय बरा झाला. पण तोपर्यंत ती मडम माझ्या वडिलाच्या समाचारास पंचवीस वेळां आली असेल? धन्य त्या इंग्रज लोकांची! ते खरे दयाळू!! हाच कलेक्टर जर ब्राह्मण असता तर त्याच्या बायकोला अशी दयामाया कधीं आली नसती? आणि आली असती अशी जरी कल्पना केली, तरी धर्म व रूढी यांचे बाहेर आपण जात आहों असें तिला वाटलें असतें. यावरून ब्राह्मणधर्माचा सारांश समजण्यासारखा आहें. ब्राह्मणाच्या स्त्रिया ओवळ्यांत असल्या तरी त्या कुणबी गड्यास ‘दूर हो, दूर हो, म्हणतात!’ मग महार गड्यास घरांत येऊं देणें व त्याची कींव करणें हे तर फारच कठीण! धन्य इंग्रज सरकारची! ब्राह्मणांनीं मुद्दाम आंधळें ठेवलेल्या आम्हा हिंदू लोकांस डोळे देण्याकरितां इंग्रज सरकारनें आज लाखों शाळा स्थापन केल्या आहेत. ब्राह्मणांची पेशवाई ब्राह्मणांस तूप, लाडू देत होती म्हणजे आमचें रक्त शोषून घेत होती, त्यामुळें आम्हांला तिच्या नांवाचाही कंटाळा यावा हें अगदीं उघड आहे. आम्हीं हिंदूलोक म्हणजे ब्रह्मसर्कसींतील कुत्री, माकडें आहोंत अशी ब्राह्मणांची अनादि समजूत असल्यामुळें आम्ही आज असें दुःखात लोळत पडलों आहोतं!
आर्यांची स्वारी
स.— हे अंत्यज लोक अगदीं नामर्द आहेत! त्यांच्या अंगीं पीळ असा मुळींच नाहीं. खच्ची केलेल्या जनावरांत जो थोडा फार पराक्रम उरतो तितकादेखील या अंत्यज लोकांत नाहीं! यांना ब्राह्मण धर्मानें अगदीं चोळून मर्दून नरम करून सोडलें आहे! बरें जयवंतरावासारखें कांहीं सुशिक्षित लोक अंत्यजांत अलीकडे चमकूं लागले आहेत; पण ते कपड्यालत्यांतच गर्क! आपल्या जातभाईंचें त्यांना पूर्ण विस्मरण.
य.— भटजी! ब्राह्मण धर्माच्या अस्सल स्वराज्यांतील शुचिभूर्त धर्मगुरूंनीं अंत्यजलोकांच्या गळ्यांत जीं मडकीं बांधलीं, तीं कोणत्या हेतूने बांधलीं? असलें भयंकर शत्रुत्व ज्या दोन समाजांत आज हजारों वर्षांपासून चालत आहे, ते दोन समाज एकाच धर्माच्या दोन शाखा आहेत असे देखील म्हणतां येणार नाहीं!
बा.— मग तुमचा धर्म तरी कोणता? आणि हा भेद आहे तरी किती दिवसांपासूनचा?
यं— हिंदू आणि ब्राह्मण हा भेद आज कालचा नसून तो अनादि आहे. फार प्राचीन काळीं म्हणजे इ. स. पूर्वी दोन अडीच हजार वर्षांच्या सुमारास पंजाबच्या बाजूने, कोणी म्हणतात आफ्रिकेकडून, कोणी म्हणतात युरोपाकडून जे गोऱ्या रंगाचे व घाऱ्या डोळ्याचे लोक, गुरेंढोरें घेऊन भटकत भटकत हिंदुस्थानांत शिरले, तेच आतांच्या ब्राह्मणांचे पूर्वज होत. हे ब्राह्मणांचे पूर्वज त्याकाळीं मूर्तिपूजक नव्हते, तर मूर्तिभंजक होते. हिंदुस्थानांत ज्या लोकांची अनादिकालापासून वस्ती होती तेच आतांचे हिंदू लोक होत. हे लोक तेव्हांही आतांप्रमाणेंच मूर्तिपूजक होते? यांचे मोठें व मुख्य दैवत महादेव हे होतें. शिवाय आणखी पुष्कळ प्रकारचीं दैवतें होतीं असा इतिहासकारांचा शोध आहे. कोणत्याही परकीय लोकांनीं अन्य देशांत प्रवेश केला म्हणजे तद्देशीय लोकांस वाईट वाटल्यावांचून रहावयाचे नाहीं. एकाद्या पशूनें किंवा पक्षानें कांहीं दिवस अगोदर एकाद्या स्थळीं घरटे केलें, आणि अकस्मात दुसरा पक्षी आंत येऊं लागला, तर तो त्याला सुखानें प्रवेश करूं देणार नाहीं. किंबहुना त्याच्याशीं युद्ध करून त्याचा प्राण घेईल किंवा त्याला पळवून लावील? हा पशुपक्षांत दिसून येणारा सामान्य नियम मनुष्य प्राण्यासही लागूं आहे. भटकत भटकत येणाऱ्यांनीं जेव्हां या देशांत प्रवेश केला, तेव्हां येथील मूळच्या लोकांशीं त्यांच्या चकमकी उडणें स्वाभाविक आहे. हा चकमकीचा काळ, हिंदुस्थानांत या परकीयांचा प्रवेश होण्याचा काळ, हा वेदाच्या जुळणीच्या आरंभाचा काळ, ४००० वर्पांपूर्वींचा असावा, असे वेदांतील ऋषींच्या प्रार्थनांवरून सिद्ध होत आहे.
अनार्याशी युद्ध
या परस्थ प्रवाशांच्या टोळ्या येथल्या मूळच्या हिंदू लोकांच्या भयानें एकत्र राहू लागल्या. तरी संधि साधून हिंदू लोक स्वदेशाभिमानानें प्रेरित होऊन परकीयांच्या झोपड्यांवर छापे घालून त्यांची त्रेधा उडवीत! त्यांचीं गुरंढोरें पळवून नेत! त्यांच्या अनेक समारंभाचा विध्वंस करीत! हे परकीय लोक मूळचे अनार्य असतांही त्यांनी स्वतःस आर्य (श्रेष्ठ) म्हणवून घेतले व येथील लोकांस अनार्य, नीच, दस्यु, दास म्हटलें आहे. हें त्यांचें म्हणणें त्यांच्या परकीयपणास योग्यच आहे. आणि मुळच्या हिंदूंनीं त्यांच्या प्रत्येक कार्यांत विघ्न आणून त्यांना जेरीस आणण्याचा प्रयत्न करणें हेही पण मूळच्या रहिवाशांच्या स्वदेशाभिमानास उचितच होय.
आतां या परकीयांच्या म्हणण्याप्रमाणें येथील मूळचे सर्वच लोक जंगली, धर्महीन, नीच होते असें नाहीं. येथींल मूळच्या लोकांत मोठमोठे राजे, विद्वान लोक होते. वेदऋचातही या मूळच्या लोकांच्या सात तटबंदी शहरांविषयीं व नव्वद गडांविषयीं उल्लेख झालेला आढळतो! मरणोत्तर आपल्या आप्तांस स्वर्गांत चांगली गती मिळावी म्हणून प्राचीन हिंदू लोक प्रेतांस नानाप्रकारचीं वस्त्रें, भूषणें घालून तीं पुरीत असत. तीं पंचरस धातुमय भूषणें, प्राचीनकाळचीं थडगीं उकरलीं असतां त्यांत अद्यापि दृष्टीस पडतात! रामायणांतील एका श्लोकात हिंदूंचा एक राजा आपल्या शूर सैनिकांकडे पाहून अभिमानाने म्हणतो ‘ते विलक्षण चपळ, युद्धांत कधींही हार न जाणारे असून, त्यांच्या शरीराचा रंग निळ्या काळ्या ढगांप्रमाणे आहे.’
यावरून काय सिद्ध होते कीं, ज्या वेळीं परदेशांतून गोऱ्या रंगाच्या टोळ्या हिंदुस्थानांत दिशांनीं आल्या, त्या वेळीं येथील सर्वच हिंदू लोक रानटी स्थितींत मुळींच नव्हते! धर्महीन, नीच, दस्यु, अपक्व, भक्षक वगैरे प्रकारें येथील मूळच्या लोकांचें परकीयांनीं वर्णन केलें आहे, त्याप्रमाणे त्यांस कांहीं रानटी लोक एखाद्या डोंगराळ प्रदेशांत भेटले असतील; परंतु तेवढ्यावरून सर्वच हिंदू लोक रानटी होते असा सिद्धांत झोकून देणें अविचाराचेच होय. कारण तसले लोक अद्याप या देशांत कांहीं ठिकाणीं आढळतात. बरे बाहेरून आलेले हें इराणी–ऐर्यदेशीय ब्राह्मण लोक हिंदुस्थानांत शिरण्यापूर्वी येथील लोकांपेक्षां सुधारलेले होते असेंही नाहीं. येथील मूळच्या लोकांच्या आणि त्यांच्या आचारविचारांचें कित्येक शतकांपर्यंत संघटन होऊन ज्या काळीं वेदांची जुळवाजुळव संपली तोपर्यंत येथील लोकांपेक्षां ते विशेष सुधारले नव्हते. [The Brahman was at first simply an assistant at sacrifices, by whom or for whom conducted. Afterwards he became a purohita (one set in front) or family priest. This office became hereditary, and those who held it at courts became the advisers and counsellors of kings. Such a post was peculiarly favourable to the designs of a crafty and ambitious priest and must have offered him exceptional opportunities for promoting the hierarchical aspirations of his order. (Castes Page 11 by The C.L.S.)] ज्या काळीं ब्राह्मण लोक हिंदुस्थानांत शिरले त्या काळीं ते येथील मूळच्या हिंदू राजे, व्यापारी, श्रीमंत वगैरे लोकांच्या घरीं त्यांना (यजमानांना) धर्मकर्में इत्यादि गोष्टींत सहाय्य करण्याच्या कामावर राहिले. पुढे कांहीं काळ लोटल्यानंतर कपटानें व धूर्तपणानें नोकरीच्या पेशास गुरुपणाचें रूप देऊन यजमानावर छाप बसविली. यजमानाच्या धर्मग्रंथांतही आपल्या मतानुकूल वचनें घुसडून उलटापालट केली.
नोकरीची छाप
बा.— हें तुमचें म्हणणें मला मुळींच मान्य नाहीं. आम्हीं ब्राह्मण लोक कोठून आलों नाहीं व कोठें गेलों नाहीं. आमचा मूळचा देश हाच.
ज.— बाळंभटजींना इतिहासाचें ज्ञान नाहीं. ते पडले जुन्या समजुतीचे! ब्राह्मण हे. ‘ईश्ववरः सर्वभूतानां धर्म कोषस्य गुप्तये ।’ या स्मृतिवचनाधारे ते बोलतात.
गो.— या श्लोकाचा अर्थ काय?
ज.— ब्राह्मण हा सजीवनिर्जीव प्राण्यांचा ईश्वर आहे. शिवाय तो धर्माचें मूर्तिमंत भांडार आहे.
गो.— गांवोगांव व घरोघर हीं जीं ब्राह्मण मनुष्यें दिसतात. ते सर्व ईश्वरच काय! मग यांनीं नेहमीं वरतीं स्वर्गांत असावें. या मृत्युलोकीं–तेंही पृथ्वीच्या एका कोपऱ्यांत–हिंदुस्थानांत हिंदु लोकांतच हे कां धडपडतात.
स.— गोटूचा हा तर्क बरोबर आहे. स्वतःस देव म्हणविणारे आम्हासारख्या परधर्मीयांस म्लेंच्छ, यवन, गोटू सारख्यास दस्यु–दास, इंग्लिशांस जलचर, कलकत्तेकर, सीताबाईन वर दिलेली माकडे वगैरे नांवे देतील यांत नवल नाहीं.
य.— आपणापेक्षां जगांत कोणी श्रेष्ठच नाहीं अशी ज्यांची समजूत आहे ते इतरांस पशुतुल्यच समजणार.
बा.— काय पाटील, तुम्ही चांगले क्षत्रिय असून विनाकारण डोक्यांत राख घालून घेतां. तुमचे हें विचार तुमच्या जातभाईंस तरी मान्य होतील काय? मनुस्मृतींत स्पष्ट म्हटलें आहे कीं, ‘क्षत्रियांस सोडून ब्राह्मणांची उन्नति होणार नाहीं व ब्राह्मणांस सोडून क्षत्रियांची उन्नति होणार नाहीं.’ अ. ९ श्लोक ३२२ पहा. ॥ नाब्रह्म क्षत्रमृध्वोति नाक्षत्रं ब्रह्म वर्धते ॥
आर्य अनार्य संमिश्रण
य.— मनुस्मृतींत हा श्लोक आहे परंतु त्याचा खरा अर्थ तुमच्या लक्षांत आला नाहीं. वेदांची जुळणी संपून कांहीं काळ लोटल्यानंतर म्हणजे इ. स. पूर्वी सुमारें तिसऱ्या शतकांत मनुस्मृति लिहिली गेली असावी. याविषयीं ऐतद्देशीय व परदेशीय बहुतेक विद्वानांचे एक मत आहे. तुम्ही आतां ज्या श्लोकाचा उल्लेख केला तोच श्लोक तुम्हा परकीयांच्या व येथील हिंदुलोकांच्या तहनाम्यांतील एक कलम आहे. मी पूर्वी सांगितलेंच आहे कीं, ज्या काळी हिंदुस्थानांत परकीयांच्या टोळ्या शिरल्या तेव्हां येथील सर्वच हिंदूलोक रानटी नव्हते. आम्हांत जे राजे, शूर, श्रीमान, विद्वान असे होते त्यांच्याशीं परकीयांना विशेष झगडावें लागलें. शेंकडों वर्षे झगडूनही येथील मूळचे लोक परकीयांच्या ताब्यांत येईनात तेव्हां येथील लोकांशीं ते सख्य करूं लागले. आणि असा नियमच आहे कीं, कितीही भिन्नधर्मीय लोक परदेशांत राहिले म्हणजे त्यांच्यांत पुष्कळ प्रकारचें संमिश्रण होत जातें व त्याप्रमाणें वेदकालापासून तों स्मृतिकालापर्यंत परकीयांचें व येथील मूळच्या लोकांचें पुष्कळ गोष्टींत संमिश्रण झाले. परंतु मूळच्या लोकांविषयीं ब्राह्मणांच्या मनांत घोळत असलेला द्वेष बिलकुल कमी झाला नाहीं. भेद इतकाच कीं, त्या द्वेषाचे थोडं सौम्य स्वरूप होऊन त्याचीं क्षत्रिय वैश्य, शूद्र अशीं तीन रूपांतरें झालीं. येथील अफाट जनसमुदायापुढें उघड वैर करून आपला टिकाव लागणार नाहीं असे जेव्हां धूर्त स्मृतिकारांच्या लक्ष्यांत आलें तेव्हां त्यांनी ‘क्षत्रियावांचून ब्राह्मणांची उन्नति नाही व ब्राह्मणावांचून क्षत्रियांची उन्नति नाही.’ असा येथील शूर व श्रीमान लोकांच्या तोंडावरून हात फिरवून त्यांना आपलेसें करून घेण्याचा प्रयत्न केला यांत नवल नाहीं. आम्हा मूळच्या लोकांत परकीयांनीं क्षत्रिय, वैश्य, शूद्र अशा तीन पायऱ्या उत्पन्न केल्यामुळें आम्ही कालांतरानें एकमेकांचा द्वेष करूं लागलो! आणि आमच्या या आपसांतील फुटीमुळें परकीयांचा आयताच कार्यभाग उरकला! सारांश हिंदुलोकांत जे असंख्य जातिभेद आहेत ते सर्व, येथील लोकांविषयीं ब्राह्मणांच्या मनांत घोळत असलेल्या द्वेषाचीं रूपांतरें होत! जातिभेद उत्पन्न करण्यांस ब्राह्मणांचें अंग नसतें तर त्यांनीं ३,००० वर्षांत ते मोडून टाकण्यासाठीं एकादें पुराण रचलें असतें किंवा अन्य मार्गानें दुसरा एकादा उपाय केला असता!
गो.— हे सगळे ब्राह्मण परदेशांतून आले आहेत? इतके दिवस पर्यंत मी यांना येथलेच रहिवाशी समजत होतो.
बा.— या कपोलकल्पित गप्पा! कादंबरीप्रमाणे कानांला गोड लागतात. घटकाभर ऐकून घ्यावे ह्मणजे झाले.
य.— भटजी! तुह्मासारख्या पुराणीकास आमच्या गोष्टी कपोलकल्पित वाटतील यांत आश्चर्य नाहीं. तुमच्या गोष्टी म्हणजे देवाच्या मुखांतील गोष्टी! तुमच्या पोथ्या ह्मणजे ईश्वलरप्रणित ग्रंथ! ते कपोलकल्पित आहेत असे तुम्हाला कधीं वाटणार नाहीं. कारण शक मित्ती वार जे ग्रंथ आहेत ते कपोलकल्पित किंवा मनुष्यकृत! आणि ज्या ग्रंथांवर शकमितीचा पत्ता नाहीं, ते सर्व ईश्वरप्रणित असा तुमचा जाडा सिद्धांत असल्यामुळें तुम्हाला तसें वाटतें हें साहजिकच होय! परंतु तुम्हांतील कांहीं थोर मनाच्या गृहस्थांनीं स्वतःचा परकीयपणा कबूल केला आहे हें तुम्हा भटांचें दुर्भाग्यच म्हणावयाचें!
मूळचा धर्म
बा.— बरें अगदीं आरंभापासून ब्राह्मण आणि हिंदू वेगवेगळालें आहेत; व तुमच्या म्हणण्याप्रमाणे आम्ही परदेशांतून भटकत आलों असें क्षणभर मानलें तर असा प्रश्न निघतो कीं, तुम्हा मूळच्या लोकांचा मूळचा धर्म कोणता? तुमची मूळची भाषा कोणती?
य.— ठीक आहे. तुमचे प्रश्न बरोबर आहेत. आतां मी तुम्हाला असेच एक दोन प्रश्न विचारतों त्यांचीं उत्तरें द्या म्हणजे तुम्हाला तुमच्या प्रश्नांची उत्तरें आपोआप मिळतील. तुम्हा ब्राह्मणांतील कांहीं विद्वानांचें व युरोपांतील पंडितांचें असें म्हणणें आहे कीं, मध्य अशियांतील लोकांच्या कांहीं शाखा पूर्वेस म्हणजे हिंदुस्थानाकडे गेल्या व त्यांनीं तेथें गेल्यावर स्वतःस आर्य म्हणवून घेतलें! कांहीं शाखा पश्चिमेकडे गेल्या. त्यांपैकी एकीनें इराणचें राज्य स्थापले, दुसरींनें आथेन्स आणि स्पार्टा ही शहरें वसविलीं; व तिचेच ग्रीक राष्ट्र बनले. परंतु तिनें तिकडे आर्य म्हणवून घेतलें नाहीं. तिसरी एक इटाली देशांत गेली तेथें तिने सात टेकड्यांवरील शहर वसविलें. हेंच पुढे वाढत जाऊन सार्वभौम राज्याची राजधानी रोम शहर झाले. यांनींही तेथें गेल्यावर आर्य म्हणवून घेतलें नाहीं! ग्रीक, रोमन, इंग्लिश आणि ब्राह्मण या सर्वांचे पूर्वज आशियांत एकाच ठिकाणी राहणारे, एकच भाषा बोलणारे आणि एकाच देवाची उपासना करणारे होते, असे पुष्कळ विद्वानांचें म्हणणे आहे. आतां आपण यावर थोडासा विचार करूं, ज्याकाळी ब्राह्मणांचे व ग्रीक रोम. इंग्लिश वगैरे लोकांचे पूर्वज एकाच ठिकाणी होते, तेव्हां, तेथें ते जी भाषा बोलत होते ती कोणती भाषा? त्यांचा तेव्हांचा धर्म कोणता? त्यांचा देव कोणता? या तीन प्रश्नांची उत्तरे पुराणिक बुवांनी द्यावींत. ती आजच द्या असें मी म्हणत नाहीं. तुमच्या जुन्यानव्या पंडितबंधूस अथवा दुसरे कोणास विचारून पुढच्या बैठकीस उत्तर द्या.
बा.— वास्तविक पाहिलें असतां तुमच्या या प्रश्नांत कांहीं तथ्य दिसत नाहीं. परंतु मी पूर्वी थोडे बोलून चुकल्यामुळे आतां उत्तर देणं भाग आहे. तुम्ही आमच्या व ग्रीकरोमनादि लोकांच्या पूर्वजांचें जें एकीकरण करतां तें आम्हाला मुळींच पसंत नाहीं. आम्ही वैदिक धर्माचे, आमचे धर्मशास्त्र वेद, आमची भाषा संस्कृत!
मूळची भाषा
य.— या तुमच्या म्हण्यांतही कांहीं तंथ्य नाहीं. तुम्ही मध्य आशियांत असतांना तुमचे धर्मग्रंथ जर वेदच होते तर त्यांत हिंदुस्थानांतल्या नद्यांविषयीं व लोकांविषयीं जीं वर्णनें आहेत ती काय म्हणून आलीं? बरें वेदांच्या जुळणीचा आरंभ जर हिंदुस्थानात प्रवेश करतांना होत आहे तर ते मध्य आशियांत तुम्हांजवळ नव्हते हे उघड आहे. तसेंच तुम्ही म्हणतां कीं, पूर्वीं आमची संस्कृत भाषा होती पण हें म्हणणेंही पहिल्याप्रमाणेच निराधार आहे. तसेच वैदिककाळच्या ग्रंथ जुळणीत तुमच्याच लोकांचा सगळा भरणा होता असे पण दिसत नाहीं. तुम्हा सर्वांची संस्कृत भाषा होती असें म्हणावे तर त्याच काळीं तुमच्यांतील कांहीं शाखा पश्चिमेकडे गेल्या, त्यांचीही तेथें तीच भाषा चालूं राहिली पाहिजे होती, परंतु तसा प्रकार मुळींच झाला नाही. ग्रीक, रोमन, पार्शी, इंग्लिश या तुमच्या भाऊबंदांच्या वहिवाटीतून संस्कृत भाषा अगदींच कशी निघून गेली? तींत तेथें एकही ग्रंथ कसा बनला नाहीं? याचें कारण काय? त्या तुमच्या भाऊबंदांजवळ वेद नव्हते व संस्कृत भाषेतील मंत्रस्तोत्रेंही नव्हतीसें दिसतें.
बा.— मग आम्हांस पूर्वी भाषाच नव्हती म्हणावयाची! आम्ही अगदीं रानटी स्थितीतच होतों म्हणावयाचें!
य.— तुमच्या परागंदा झालेल्या टोळ्यांना भाषा नसेल असें नाहीं. परंतु ती वेगळीच आणि अगदीं अपक्व स्थितींत असली पाहिजे. या प्रवासास निघालेल्या लोकांना त्या त्या देशांतील लोकांच्या भाषेंत, आचार विचारांत, थोडक्याच काळांत मिसळून जावें लागले असेल. आणि हे गोऱ्या रंगाचे धूर्त लोक मूळच्या लोकांच्या सुधारणा चटचट उचलून कोठें कोठे दोन पावलें पुढेही गेले असतील. त्या वेळीं नव्यातलें जुन्यांत व जुन्यातलें नव्यांत असे पुष्कळ बाबींत कालांतरानें मिश्रण झालें नसेल असे म्हणवत नाहीं. तरी मूळचे लोक आणि नवे लोक यांच्यात जो भेद राहिला तो अद्यापि या देशांत अनेक रूढीच्या रूपाने दृष्टीस पडत आहे. असा भेद अन्य देशात दिसत नाहीं.
गो.— अहो बाबा! हे तर तुमच्या तुमच्यांतच चालले आहे, त्यांत आम्हा महारांचें कांहींच निघत नाहीं. आम्ही कां धर्महीन कर्महीन ढोरेच?
स.— यांत काय संशय! गुरांढोरांवर तरी धन्याची प्रीती असते, तो दिवसांतून दोनदा तिनदा त्यांच्या अंगांवरून हात फिरवितो. त्याना चारापाणी घालतो. ब्राह्मण धर्म तर तुमचे तोंड पाहू नये, सावली पडू नये असे म्हणतो!!!
गो.— मग आमच्यापेक्षां ढोरें बरी काय?
स.— होय. पाळीव जनावरांवर धन्याची जितकी प्रीती असते तितकी देखील तुम्हांवर ब्राह्मण धर्माची नाहीं! तुम्ही ब्राह्मण धर्माच्या उकीरड्यावर चरून धन्याची इमानेइतब्बारें नोकरी करणारें लंबकर्णच आहांत असे आजपर्यंतच्या प्रकारावरून म्हणण्यास चिंता नाहीं.
ईश्वरी संकेत!
गो.— काय आम्ही गाढवें आहोंत?
बा.— अरे, तुला गाढव कोण म्हणतो? लंबकर्ण या शब्दाचा अर्थ तुझ्या लक्षांत आला नाहीं. ‘लंब’ म्हणजे मोठा! ‘कर्ण’ म्हणजे कर्णासारखा दाता, अर्थात कर्णापेक्षा मोठा दाता!
स. — खासा अर्थ केला!
य.— असा अर्थाचा अनर्थ करण्याचें भटजींना जात्या ज्ञान असतें?
गो.— परंतु मी आतां पेशवाईतल्या महारांप्रमाणे मूढ राहिलों नाही? भटजीचें पांडित्य मीं ओळखले.
बा.— मी विनोदाने बोललों! ईश्वरी संकेताशिवाय तुम्ही महारलोक असल्यानीच स्थितीत जन्म पावला नाहींत!
ज.— भटजी! तुम्ही महारमांगांस हात देऊन वर काढूं इच्छित नाहीं. आणि वर निघण्याची त्यांच्या अंगांत शक्ती! नाहीं. याला तुम्ही ईश्वरी संकेत म्हणता काय? एकादा मनुष्य रोगाने अगदीं मरायास टेकला आहे; त्याचा रोग दूर करण्यासारखें जवळ उत्तम औषध असतांहीं, हा ईश्वरी संकेत आहे, असे म्हणून वेळ मारून न्यायाची, किंवा एकाद्या घरास चोहोकडून आग लागली आहे व आतील माणसे होरपळून मरत आहेत, त्यांना वाचविण्याचें साधन जवळ असतांही ‘हा ईश्वरी संकेत’ असे म्हणून स्वस्थ बसायाचे; किंवा क्षुधेनें अत्यंत व्याकुळ होऊन भूमीवर पडलेल्या मनुष्यांकडे पाहून ‘हे ईश्वरी संकेताने डोळे ताणीत आहेत’ असें म्हणून चापून भोजनास बसायचे! असे जर कोणी करूं लागला तर त्यास मूर्ख अथवा धूर्त अथवा महा चांडाळ म्हणण्यास काय चिंता आहे? माझे वडलांनी ख्रिस्ती धर्माची दीक्षा घेतली नसती तर मी आज ब्राह्मणधर्माच्या ईश्वरी संकेताच्या गाळांत गोटूप्रमाणे लोळत पडलों असतो! ख्रिस्ती धर्माचा आणि माझा अवघा साठ वर्षांचा संबंध! परंतु तेवढ्याच काळात फक्त एकंदर स्थितींत केवढी क्रांती झाली हे तुम्ही प्रत्यक्ष पहातच आहांत! ख्रिस्ती धर्माच्या देवमंदिरांत आणि धर्मगुरूच्या स्वयंपाकगृहात मी निर्भयपणे हिंडतो फिरतो! त्याबद्दल ख्रिस्ती धर्मगुरूंना उलट आनंद होतो! आणि तेच माझे जातभाई आज हजारो वर्षांपासून ब्राह्मणधर्माच्या सहवासात असून त्यांच्यापैकी एकासही ब्राह्मणधर्माच्या देवमंदिरात अथवा धर्मगुरूंच्या स्वयंपाकगृहांत येऊन बसण्यास ब्राह्मण धर्माने परवानगी देऊं नये? हा असा भयंकर भेद दिसत असून गोटू व बाळंभटजी एकाच धर्माचे आहेत हे म्हणणे शुद्ध अविचाराचेंच होय.
मुसलमानी धर्म
स.— माझी पण पूर्वपीठिका अशीच चमत्कारिक आहे! औरंगजेबाचे कारकीर्दीत माझे पूर्वज घोडेस्वारांत नोकर होते! ते ब्राह्मण धर्मानें बहिष्कार घालून अन्नपाण्यापासून दूर ठेवलेल्या एका हिंदु जातींतीलच होते. त्यांना बादशाहाच्या घराण्यांतील माणसे व मोठमोठे सरदार आपल्या प्रार्थनामंदिरांत व स्वयंपाकगृहांत खुषाल वावरूं देत असत; इतकेच नाहीं, तर त्यांनीं महमदी धर्माचे मुख्य धर्मपुस्तकही त्यांना वाचावयास शिकविलें! काजीसाहेबांचा तो धर्मतत्त्वाविषयींचा उदारपणा पाहून माझ्या पूर्वजांनीं महमदी धर्माची दीक्षा घेतली. त्यांचाच मी वंशज आहे! आम्हीं आठ दहा पिढ्यांतच मुसलमानांत बेमालूम होऊन गेलो! आतां आमचा रोटीबेटी व्यवहाराचा पदर थेट बादशहाच्या व काजी साहेबांच्या वंशजांशी जाऊन भिडला आहे!
बा.— या कथा आतां पुरे करा. पाटलांना मीं मघा जे प्रश्ना केले त्यांची उत्तरें अद्याप मिळाली नाहींत!
ज.— आमच्या या कथांत कांहींच अर्थ नाहीं वाटते!
य.— भटजींचे म्हणणे बरोबर आहे. मुळीं ब्राह्मणेतरच निरर्थक, मग त्यांच्या भाषणांत तरी अर्थ कोठून असणार! भटजीना अन्य लोक जसे क्षुल्लक वाटतात तशाच त्यांच्या गोष्टीही क्षुल्लकच वाटणार. बरें असो मीं विचारलेल्या प्रश्नांचीं भटजींनी जीं उत्तरें दिली, तों सर्व मीं खोडून काढली आहेत! संस्कृत भाषा व तींत तयार झालेले ग्रंथ यांत परकीय ब्राम्हण लोकांच्या आचार विचारांचे व भाषेचें मिश्रण झालें नसेल असें कोणासही म्हणता येणार नाहीं. फार दूर कशाला, गेल्या २०० वर्षांपासून तों आतांपर्यंत आपल्या धर्मसमजुतीत, भाषेंत, आचारांत, पोषाखांत कोणकोणते फेरफार झाले याचें थोडेसें निरीक्षण केलें म्हणजे पूर्वी वेदांचे तोंडोतोंडी पालन होऊन त्यांस ग्रंथस्वरुप प्राप्त होईपर्यंत म्हणजे परकीय अनार्यांच्या व येथील मूळच्या शुद्ध आर्यांच्या संघटनात कित्येक शतकें लोटेपर्यंत–प्राचीन संस्कृत भांषेत किती फेरफार झाला असावा व तदनंतर स्मृत्या होईपर्यंत आणखी किती फेरफार झाले असतील याचे सहज अनुमान करतां येईल!
हिंदुंची भाषा
“पूर्वीची आपली दोन वस्त्र वापरण्याची पद्धती मुसलमानांच्या सहवासाने जाऊन तिच्या ठिकाणीं अंगरखा, पागोटें उपवस्त्र, चर्मी पादुका हा पोषाख जसा आला” तसेच भाषेचेंही झाले! मुसलमानांच्या भाषेंतून आपल्या भाषेत कित्येक शब्द शिरल्यामुळे तींत झोंकदारपणा व आवेश येऊन तिला नवें वळण लागलें! पेशवाईतींल बखरी पहिल्या म्हणजे पूर्वीची मराठी भाषा आतांच्या मराठी भाषेपेक्षां किती खडबडीत होती ते स्पष्ट दिसून येते! तसेच ज्ञानेश्वरीच्या काळची भाषा पेशवाईतील भाषेपेक्षां अधिक ओबडधोबड दिसते! आणि आतां इंग्लिश लोकांच्या व त्यांच्या भाषेच्या सहवासानें आपल्या भाषेत, पोषाखांत, चालीरीतींत, पूर्वीपेक्षां फारच निराळ्या प्रकारचे अंतर पडत चाललें आहे. मोठमोठीं चक्री पागोटी जाऊन त्यांच्या ठिकाणीं रुमाल, फेटे, लहान लहान टोप्या, चुणीदार अंगरख्याऐवजीं कोट, धोतराच्या ठिकाणीं पाटलून, जोड्याऐवजीं बूट ही जशी आपल्या पोषाखांत क्रांती झालीं तशीच भाषेंत व धर्मविचारांतही झाली. ब्राह्मसमाज, प्रार्थनासमाज, सत्यशोधकसमाज, आर्यसमाज वगैरे प्रकारचे समाज हे इंग्लिशांच्या सहवासाने आपल्या धर्मरूढींत झालेले फेरफार होत! तेव्हां या एकंदर गोष्टींवरून सिद्ध होतें कीं, मनुष्य जसजसा उन्नतीची एकेक पायरी चढत जातो व जसजसा भिन्नभिन्न प्रकारच्या मनुष्यांशीं संबंध ठेवितो, तसेतसें त्याची भाषा, पोषाख आचारविचार यांत अंतर पडत जातें. सारांश, संस्कृत भाषा आणि तींत लिहिले गेलेले ग्रंथ येथील मूळच्या लोकांच्या सुधारणा न घेतां ते परकीय ब्राह्मणांनी आपल्या मूळच्याच भाषेंत लिहिले असें म्हणणे शुद्ध दुराग्रह होय. परकीयांच्या टोळ्या हिंदुस्थानांत शिरण्यापूर्वी येथें निरनिराळ्या अशा पुष्कळ भाषा होत्या त्यापैकीं कांहींचा लोप झाला. व कांहीं शेजारच्या प्रांतातील भाषेशीं मिश्रित झाल्या. द्रविड देशांतील तामिळ भाषेवरून पाहतां दक्षिणेकडील मूळचे लोक प्राचीन काळीं बरेच सुधारलेले होते असे म्हणण्यास कांहीं चिंता नाहीं. तामिळ भाषेतील ग्रंथ पाहून प्रो. विल्सन यांनीं ‘दक्षिणेंतील हिंदुलोक इ. स. पूर्वी दहाव्या शतकावरही सुधारलेले असावेत,’ असा अंदाज केला आहे. आतां तामिळ भाषा संस्कृत भाषेंच्या संस्कारापासून अगदी अलिप्त असल्यामुळें तिचें प्राचीनत्व व त्यावरून द्रविड देशांतील मूळच्या हिंदूलोकांची फार पुरातन काळीं झालेली सुधारणा यांचा तेव्हांच बोध होतो, तसें मराठी भाषेवरून फारसें समजत नाहीं. तरी प्राकृत भाषेवर संस्कार होऊन ती संस्कृत बनली असावी, असें तिच्या नांवावरूनच दिसून येतें, संस्कृत भाषा येथें पक्व होण्यापूर्वी येथील लोक भाषाहीन असतील असे म्हणता येत नाहीं. प्रो. भागवत याचे पण असेच मत आहे कीं, मराठी भाषा, संस्कृताचा अपभ्रंश नसून तिची प्रकृती वेगळी आहे.
ज.— विद्वानांच्या ग्रंथभाषेचा पाया अविद्वानांची जुनाट भाषा हाच होय. इतके दूर कशाला! सध्यां आपल्या भाषेत दोन भेद आहेत, एक मुखभाषा आणि दुसरी ग्रंथभाषा. एखाद्या खेड्यांतील शेतकऱ्याची भाषा पाहिली म्हणजे ग्रंथभाषेंत आणि मुखभाषेंत विलक्षण अंतर असल्याचे दिसून येईल. इतकेच नव्हे तर कोणा मराठीग्रंथभाषा जाणणाऱ्या परकीयांस खेड्यांतील मुखभाषेंचा अर्थ समजण्यास कठीण जाईल. म्हणून मुखभाषा ग्रंथभाषेचा अपभ्रंश आहे असे कधीही म्हणता यावयाचें नाहीं. उलट ग्रंथभाषा हीच एक मुखभाषेवरून सुधारलेली भाषा होय असें ठरतें.
बौद्ध धर्म
य.— जयवंतरावांचे म्हणणे बरोबर आहे. त्यांच्या बोलण्यावरून आमची भाषा कोणती हें भटजीस समजलेंच असेल, आमची मूळभाषा मराठी हीच होय. आतां त्यांनीं तुमचा धर्मग्रंथ कोणता असा प्रश्न केला आहे. परंतु भटजींनींच आपल्या धर्मग्रंथाचें स्वामित्व सिद्ध केले नाहीं. तेव्हां आम्ही आमच्या धर्मग्रंथाविषयी सांगणे संशयात्मकच म्हणावयाचे! कारण मराठी भाषेचा व संस्कृत भाषेचा जसा निकटसंबंध असल्याचें दिसते तसेंच आमच्या मूळच्या धर्मग्रंथांचा व वेदांचा प्रचलित धर्मग्रंथांशी निकट संबंध झाला नसेल कशावरून? ‘प्राकृते संस्कृते चाऽपि स्वयंप्रोक्ताः स्वयंभुवा ।’ या वचनाची भटजीस आठवण देतों. इ. स. पूर्वीं ५४३ पासून तों. इ. स. १,००० पर्यंत बौद्धधर्मानें हिंदुस्थानात प्रांतोप्रांती आपल्या मताचा प्रसार करून ब्राम्हण धर्माचा पाडाव केला. मोठमोठ्या राजांनीही बौद्धधर्माचा अंगीकार केला. रंकापासून ते रावापर्यंत सर्व मनुष्यास मनुष्यपणाचा अधिकार उपभोगण्यास परवानगी मिळाली! ‘मी देवाच्या तोंडातून झालों, व तूं पायांतून निघालास’ या पोरकट समजुतीचा उच्छेद केला. लोक परस्पराशीं बंधुत्वाच्या नात्यानें वागूं लागले. मनुष्यमात्रास दानधर्म करण्याची बुद्धि व सात्विकपणा हीं लोकांत वाढली! आणि यज्ञाच्या निमित्ताने गाईबकरीं मारून खाण्याकरितां ब्राह्मणांनी हातांत घेतलेल्या सुऱ्या फेकून दिल्या. अशी उलटापालट ज्या धर्माने ब्राह्मण धर्मांत केली; हजारो उपदेशक तयार करून त्यांच्या साहाय्याने लोकांस शेंकडों वर्षांपर्यंत उपदेश केला; ठिकठिकाणीं मोठमोठे जयस्तंभ उभारलें; शेंकडों विहारें बांधलीं; लाखों लोकांस आपल्या धर्मांत घेतलें; त्या अत्युत्तम धर्माचा निःपात करण्यासाठीं ब्राह्मणांनी केवढे दीर्घ प्रयत्न केले! त्यांनी बौद्धधर्माच्या लोकांचा छळ केला! त्यांच्या विहारांचा विध्वंस केला! त्यांचे धर्मग्रंथ जाळले! इतकेही करून बौद्धलोक हातवीर्य होत नाहींत असें पाहून कित्येक धूर्त ब्राह्मण, बौद्ध भिक्षूंची सोंगे घेऊन त्यांच्यात शिरले. व बौद्धाच्या शुद्ध वचनसंग्रहांत कृत्रिम श्लोक करून घुसडाघुसड केली. परंतु त्याकाळीं मोठमोठ्या हिंदु राजांनी बौद्धधर्माची दीक्षा घेतली होती, त्यामुळे धूर्त ब्राह्मण भिक्षूंनी केलेली घुसडाघुसड वरचेवर काढून टाकण्यांत आली! या धर्मशास्त्रसंशोधनाच्या कामाकरितां बुद्धमतानुयायी लोकांच्या वेळोवेळीं सभा भरल्या. पहिली सभा इ. स. पूर्वी ५४३ मध्ये पाटणा शहराजवळील गुहेत ५०० बुद्धशिष्यांची भरली. दुसरी सभा इ. स. पूर्वी ४४३ मध्ये ७०० बुद्धमतानुयायी लोकांची भरली. तिसरी १००० बौद्धधर्मोपदेशकांची सभा इ. स पूर्वी २४४ मध्ये पाटणा शहरांत अशोक राजाने भरविली. या सभेत अशोक राजाने बौद्धधर्मशास्त्राची उत्तम शुद्धता केली आणि आपल्या धर्मशास्त्रांत ब्राह्मणांना पुनः घुसडाघुसड करतां येऊं नये म्हणून त्यानें राज्यांत चोहोंकडे सक्त् देखरेख ठेवली. धर्माचे मूळचे खरे स्वरूप न पालटावे व धर्माचा झपाट्याने प्रसार व्हावा म्हणून अशोकानें एक सरकारी स्वतंत्र धर्मखाते काढले. त्यावर एक ‘धर्ममहामांत्र’ नेमिला. आणि त्याच्या हाताखालीं हजारों धर्मोपदेशक दिले!!! चौथी सभा इ. स. ४० मध्ये कनिष्क राजाने भरविली. यानेंही पुनः धर्मशास्त्राची तपासणी केली! पांचवी सभा इ. स. ६३४ मध्ये शिलादित्यानें उत्तर हिंदुस्थानांत भरविली.
बौद्धधर्माचा ऱ्हास
याप्रमाणें इ. स. चें पूर्वी ५४३ पासून तों इ. स. ६३४ पर्यंत बौद्धधर्माची सर्व हिंदुस्थानभर भरभराट झाली होती. परंतु पुढें–शिलादित्यानंतर–बौद्धधर्माचा राजाश्रय तुटत जाऊन तो इ. स. च्या ८ व्या शतकात आरबांच्या धुमाकुळीने बहुतेक लोपून गेला. अगोदरच बौद्धधर्माच्या राजवृक्षास उतरती कळा लागली होती, आणि त्यांत आरबांच्या वावटळीनीं तर तो जमिनीवर उपटून पडला! त्याच्या आश्रयास बसलेले हजारों भिक्षू सैरावैरा पळूं लागलें! याच संधींत निरुपद्रवी बौद्धधर्मानुयायी लोकांवर आपलें मोडकेंतोडकें शस्त्र उचलण्यास ब्राह्मणधर्मास आयताच अवसर मिळाला! अर्थात इ. स. ९०० मध्यें बहुतेक बौद्धधर्मानुयांयी हिंदुस्थान देश सोडून आसपासच्या प्रांतांत शिरलें. आणि तिकडे त्यांनीं बौद्धधर्माचा झपाट्यानें प्रसार केला! अफगाणिस्थान, नेपाळ, पूर्वेकडील तुर्कस्थान, तिबेट, मंगोलिया, चीन, जपान पूर्वेकडील द्वीपसमूह, सयाम, ब्रह्मदेश, सिंहल द्वीप, हिंदुस्थान वगैरे देशांत पूर्वी एके काळी बौद्धधर्माची विलक्षण भरभराट होतीच होती; परंतु सध्यांही या देशांतील एकदंर बौद्धधर्मानुयायी लोकांची संख्या ५० कोटीवर आहे!!! पुष्कळ प्रतिस्पर्धी धर्माबरोबर एकसारखा २४०० वर्षेपर्यंत झुंजून ज्या धर्माची लोकसंख्या जगावरील सर्व धर्माच्या लोकसंख्येपेक्षां अधिक आहे त्या धर्माचा मूठभर ब्राह्मणधर्मानें बीमोड केला हें म्हणणें उगाच पोकळ आहे. जर परधर्माशीं टक्कर मारण्याचें सामर्थ्य ब्राह्मणधर्माच्या अंगांत होतें तर तिबेट, चीन, जपान इत्यादि देशांत गेलेल्या बौद्धधर्माचा त्यानें पाठलाग का केला नाहीं? परदेशीं लोकांस ब्राह्मणधर्माची दीक्षा देऊन त्यांना ब्राह्मण कां बनविलें नाहीं? परंतु हा पांगळा ब्राह्मणधर्म परदेशगमनांत उलथून पडतो, व त्याच्या संकुचित तत्त्वांत असंख्य अनाथांस पावन करून घेण्याचें सामर्थ्य नाहीं! हीं दोन व्यंगें ब्राह्मणधर्माचे पुरस्कर्ते जरी झांकून ठेवीत आहेत तरी तीं आतां सर्व विद्वानांस कळल्याशिवाय राहिलीं नाहींत! ब्राह्मणधर्म फक्त ब्राह्मणांसच उत्तमोत्तम वाटत असेल, परंतु तो इतर लोकांच्या अगदीं निरुपयोगीं आहे. आणि म्हणूनच त्याचा उत्कर्ष झाला नाहीं. सांप्रत हिंदुस्थानांत प्राचीन काळाप्रमाणे बौद्धमतानुयायी लोकांची जरी गजबज नाहीं, तरी त्यांच्या पूर्वकालीन उत्कर्षाची मोठमोठीं विहारें, उंच उंच स्तंभ, भव्य लेणीं हीं चिन्हें अद्यापि दृष्टीस पडत आहेत! त्याचप्रमाणें जैनधर्माचींही अबूच्या पहाडावरील अत्यंत भव्य देवालयासारखीं स्मारकें कित्येक ठिकाणीं आहेत. तसेंच परवाच्या मुसलमान धर्माच्या उत्कर्षाचीं स्मारकें मोतीमशीद, ताजमहाल या इमारतींच्यारूपानें आज उभीं आहेत. परंतु ब्राह्मणधर्माच्या उत्कर्षाचें तसें एकही स्मारक पेशवाईचा शेवट लागेपर्यंत उभारण्यांत आलें नाहीं! असो.
घुसडाघुसड
हिंदुस्थानांतील बौद्धधर्माचा लोप केवळ ब्राह्मणधर्माच्यानें जरी करवला नाहीं तरी त्याचा नाश करण्यासाठीं त्यानें दीर्घ प्रयत्न केले! मग आम्हा महाराष्ट्रीयांच्या मराठी भाषेंतील अल्पस्वल्प ग्रंथांची ब्राह्मणांनीं वाताहात लावली नसेल कशावरून? किंवा आमच्या ग्रंथांत त्यांनीं आपलीं थोतांड मतें घुसडून त्यांस निव्वळ ब्राह्मणी स्वरूप दिलें नसेल कशावरून? परवांचे पेशवाईंतले सह्याद्रिखंड जाळण्याचें व मनुस्मृतींत खोटे श्लोक घुसडण्याचे प्रयत्न सर्वांस माहित आहेतच.
बा.— एकूण ब्राह्मणांनींच सर्वांचें वाटोळे केलें म्हणावयाचें?
ज.— यांत काय संशय! अझून तरी ब्राह्मण वर्गानें शुद्धीवर येऊन कृतकर्माच्या परिमार्जनास लागावें म्हणजे सगळें मिटेल.
स.— धार्मिक गोष्टीसंबंधानें इतिहासाचें एकादें पान किंवा पुराणाचा एकादा अध्याय चाळा, कीं त्यांत ब्राह्मणांचें महत्त्व व इतर लोकांचें हीनत्वदर्शक असें कांहींतरी लिहिलेले असावयाचेंच!
य.— आणि म्हणूनच आम्ही आणि ब्राह्मण पुष्कळ शतकांपासून एकत्र रहात आलों आहोंत तरी ब्राह्मणांतील आणि आमच्यांतील आचार विचारांचा सांधा अद्यापि एकजीव झाला नाहीं. वशिष्ठस्मृतींत एके ठिकाणीं म्हटले आहे कीं, ‘नारायणं परं ब्रह्म ब्राह्मणानां हि दैवतम् । सोमसूर्यादयो देवा: क्षत्रियाणां विशामापि ॥ शूद्रादिनां तु रुद्राद्या अर्चनीयाः प्रयत्नतः ॥’ विष्णु हा ब्राह्मणांचें दैवत आहे. सोम, सूर्य इत्यादि क्षत्रियांची दैवतें आहेत. आणि रुद्र (महादेव) हा शूद्रांचें दैवत आहे! अशी देवांची वाटणी करणारे व आम्ही एकाच धर्माचे आहोंत काय?
बा.— अशा एकाद दुसऱ्या वाक्याने तुम्ही आम्ही भिन्न धर्माचे आहोंत असें ठरत नाहीं. कोणत्याही गोष्टीला शास्त्राधार पाहिजे. शास्त्राधाराशिवाय सिद्धांत करणें व्यर्थ होय.
भेसळीची मनुस्मृती
य.— मी तुम्हांस शास्त्राधार उर्फ ग्रंथाधार व इतिहासाधारही दाखविला; परंतु जर तुम्ही न समजल्यासारखे करून पुनः विचारूं लागलां तर मीं तुमची समजूत कोणत्या शास्त्राधारें घालावी? प्रत्येक गांवांतले प्रत्येक ब्राह्मणाचें कुटुंब जवळच्या इतर लोकांच्या कुटुंबाशीं अगदीं भिन्न प्रकारें वागत आहे, हे सर्वांस उघड उघड दिसत असून तें सिद्ध करण्यासाठीं शास्त्राधार पाहिजे कशाला? ब्राह्मण मनुष्यांनीं हिंदू मनुष्यांच्या अन्नपाण्याला बहिष्कार घातला आहे हें स्पष्ट समजण्यासाठीं पोथ्यांची पानें चाळावयास नको. तरी तुमच्या विचारशक्तीस शास्त्राधाराचा टेंका असल्याशिवाय उभें राहण्याची संवय नसेल तर तोही मी देतों.
मुख्य धर्मग्रंथ म्हटले म्हणजे वेद! व त्यांची दुसरी पायरी स्मृति, रामायण, भारत, भागवत, गीता वगैरे ग्रंथांसही धर्मशास्त्रांत गणतात; परंतु मनुस्मृतीस विशेष मान देण्यांत येतो. मनुस्मृति हें धर्मशास्त्र असून कायदेपुस्तकही आहे. प्रथमतः तें येथील हिंदूनेच लिहिलें होते पण त्यांत ब्राह्मणांनीं इतकी घुसडाघुसड केली कीं तिचें मूळचें रूप कसें होतें हें सांगणें कठीण झालें आहे. या घालघुसडीच्या वेळीं ब्राह्मण धर्माच्या लोकांची जी कायदेकौंसीलची बैठक भरत होती, तींत हिंदुधर्मातर्फे एकादा मेंबर किंवा राज्य चालविणाऱ्या राजापैंकीं एकादा राजा नसावा असे तिच्या रचनेवरून स्पष्ट दिसून येतें. तेव्हां मनुस्मृति ही निर्भेळ सावळ्या ब्राह्मण कौंसिलरांनीं वाटाघाट करून तयार केली हे उघड आहे. हीत दिवाणी, फौजदारी, लष्करी, चाऱ्ही वर्णांची प्रायश्चित्तें कर्तव्य वगैरे खात्यासंबंधाचे पुष्कळ सूक्ष्म नियम दिलें आहेत. परंतु त्या सर्वांपेक्षां ‘शुद्धता कशी ठेवावी’ यासंबंधाचे श्लोक अधिक भरतील! आतां ह्या शास्त्रांतून कांहीं आधारभूत श्लोक देतो. त्यांवरून हिंदू आणि ब्राह्मण हें अनादि कालापासून भिन्न प्रकारें कसे रहात आले हें सहज कळून येईल. परंतु प्रथम दक्षिण आफ्रिकेत जी एक नवीन मनुस्मृति तयार झाली आहे, तिच्यांतील कांहीं ताज्या श्लोकांचा अर्थ सांगून नंतर मी तिकडे वळेन.
सध्यां दक्षिण आफ्रिकेंत हिंदुस्थानच्या रहिवाशांस येथील लोक जसे निष्ठुरतेनें वागवितात. तसेंच पूर्वीं मनुस्मृतीच्या काळीं येथील मुळच्या लोकांस परकीय ब्राह्मणांनीं वागविलें व अद्यापि वागवित आहेत! याला बळकट पुरावा म्हटला म्हणजे आपण दोन्ही देशांतील लोकांनीं तत्संबंधीं केलेल्या कायद्याची तुलना करू!
हिंदुशी निर्दय वागणूक
दक्षिण अफ्रिकेंत व्यापाराकरितां गेलेल्या हिंदी लोकांस पुढींलप्रमाणें अटी पाळाव्या लागतात :—
(१) मी गावाबाहेर राहीन. (२) घर सोडून बाहेर निघालों तर पास ठेवित जाईन. (३) रात्रौ आठाच्यापुढें फिरणें झाल्यास आगाऊ परवाना काढीन. (४) रात्रौ नऊ वाजतां घरांतील दिवे विझवून निजेन. (५) गोऱ्या लोकांस स्पर्श करणार नाहीं. (६) भाड्याचा परवाना मिळालेल्या गाड्यांत बसणार नाहीं. (७) गोऱ्यांच्या दुकानांत पाऊल घालणार नाहीं. (७) कोणत्याही प्रकारचे पेय पदार्थ म्हणजे सोडा, लेमोनेड वगैरे विकत घेणार नाहीं. (९) हॉटेलांत म्हणजे गोऱ्यांच्या खाणावळींत उतरणार नाहीं. (१०) काळ्या लोकांसाठीं राखलेल्या गाड्यांत बसेन. (११) काळ्या लोकांकरितां सडकेच्या बाजूस नेमून दिलेल्या पाऊलवाटेनें चालेन. (१२) तिसऱ्या प्रतीच्या आगगाडींत बसेन. (१३) मला आफ्रिकन लोकांच्या सभेंत मत देण्याचा अधिकार नाहीं. (१४) मी जमीन खरेदी घेणार नाहीं.
या झाल्या आफ्रिकेंतील लोकांनीं परकीय हिंदू लोकांशीं केलेल्या हल्लीच्या काळच्या अटी. आतां येथील मूळच्या लोकांस मनुस्मृतीच्या काळच्या परकीय ब्राह्मणांनीं कोणत्या अटी घालून दिल्या आहेत त्या पाहू. वास्तविक पहातां येथील मूळच्या लोकांनीं परकीय ब्राह्मणांस अटी घातल्या पाहिजे होत्या; परंतु तसें न होतां परकीयांनींच येथील लोकांस अटी घातल्या! फरक इतकाच कीं आफ्रिकेंतील अटीप्रमाणें येथील अटी स्पष्टार्थ बोधक नाहीत. त्याला धर्माचे स्वरूप देऊन मुख्यार्थ युक्तीने आंत गोवला आहे! त्यांतील कांहीं येणें प्रमाणे :—
(१) सर्व सृष्ठपदार्थांमध्ये ब्राह्मण नांवाचा मनुष्य श्रेष्ठ आहे आणि त्याच्याच कृपेनें सर्व जीव वाचतात. अर्थात् त्याची बरोबरी करण्यास जगांत एकही मनुष्य समर्थ नाहीं, असे इतर लोकांनीं समजावें [मनु. अ. १–९६, १००, १०१]
(२) राजापेक्षां ब्राह्मण नांवाच्या मनुष्यास हिंदु मनुष्यानें विशेष मान दिला पाहिजे. [मनु. अ. २–१३९]
(३) ब्राह्मण नांवाच्या मनुष्यानें कितीही पाप केलें तरी त्याला देहान्त प्रायश्चित्त देऊं नये. त्यास मारपीट न करितां त्याच्या संपूर्ण धनासह हद्दपार करावे. [मनु. अ. ०८·३८०]
(४) ब्राह्मण नांवांच्या मनुष्याच्या शरीरास कोण्या हिंदुमनुष्यानें पीडा दिल्यास त्यास राजद्रोही समजून सक्तमजुरीची शिक्षा द्यावी. [मनु. अ. ९–२३२]
(५) ब्राह्मण नांवांचा मनुष्य सेना, हत्ती, घोडे यांसह राजाचा नाश शापानें करूं शकेल! आणि इच्छेस आल्यास नवी सेना, नवे हत्ती, नवे घोडे, नवे राजे तो उत्पन्न करूं शकेल असा त्याचा पराक्रम आहे. सबब सर्वानीं भिऊन वागावें— [मनु. अ. ९–३१३]
(६) ब्राह्मण नांवांच्या मनुष्यानें रक्षिता ब्राह्मणीवर बलात्कार केला, रक्षिता क्षत्रियेशीं गमन केले तर त्यास हिंदू राजाने फारच सौम्य दृष्टीनें वागवावे किंवा सहस्त्र पण दंड करावा. [मनु. अ. ८–३७८, ३७९, ३८३]
(७) पण हिंदू मनुष्यानें रक्षिता व अरक्षिता ब्राह्मणींतून कोणतीशीही गमन केले तर त्यास चटईत गुंडळून जाळावे किंवा त्यांचे अंगच्छेदन करावे! [मनु. अ. ८–३७४, ३७७]
(८) राजाने मंत्री ठेवायाचा तो ब्राह्मणच ठेवला पाहिजे म्हणजे इतर हिंदूस ठेवूं नये. [मनु. अ. ७–५८]
(९) राजानें दंडनीति, न्यायनीति वगैरे विद्या ब्राह्मणापासून शिकाव्या-म्हणजे शिक्षक ब्राह्मणासच ठेवावें. [मनु. अ. ७–४३]
(१०) राजानें ब्राह्मण मनुष्यास धर्म करावा हेंच त्याचें मुख्य कर्तव्य होय. ब्राह्मणांस दिलेलं धन चोर चोरूं शकत नाहीं व ते नष्टही होऊ शकत नाहीं. याकरितां राजानें ब्राह्मणाजवळ पुष्कळ द्रव्य सांठविण्यास देत जावें. [मनु. अ. ७–८३ ते ८६]
(११) इतर हिंदूंनी अनेक प्रकारचीं दानें व मोकळ्या हाताने ब्राह्मणास दिलीं पाहिजेत. [मनु. अ. ११–१ ते ६ व अ. ४–२२६ ते २३५]
(१२) यज्ञादिक्रिया धर्मसंबंधीं संस्कार झाले म्हणजे ब्राह्मणास भोजन व दक्षिणाही दिली पाहिजेत व तीही भरपूर दिली पाहिजे. कारण बाह्मणास अल्प दक्षिणा देऊन यज्ञ केला असता यज्ञकर्त्याचीं ज्ञानेंद्रिय तसेच परलोक, सुख, प्रजा, कीर्ती, पशु व जीव हीं सर्व नष्ट होतात! [मनु. अ. ३–१२३ ते १४६ व मुख्य १३८ व २४३ आणि अ. ११–३९, ४०]
(१३) जर ब्राह्मणास ठेवणें सांपडलें तर तें त्यानेंच ठेवून घ्यावें. परंतु इतर हिंदूमनुष्यास सांपडलें तर तंव राजानें घ्यावें आणि त्यातील निम्में ब्राह्मणांस द्यावें! [मनु. अ. ८–३७]
(१४) ब्राह्मण मनुष्याचा निर्वंश झाला असतां त्याची स्थावर जंगम संपत्ति ब्राह्मणांत वाटून द्यावी. आणि इतर हिंदुमनुष्याचा निर्वंश झाला असतां त्याची संपत्ति राजानें घ्यावी! [मनु. अ. ९–१८८, १८९]
(१५) ब्राह्मणाला हिंदु मनुष्यानें धक्काबुकी केली किंवा वादांत जिंकले तर हिंदु मनुष्यानें हात जोडून त्या ब्राह्मणास प्रसन्न करावें!! ब्राह्मणावर नुसता दंड उचलला तर १०० वर्षे आणि अंगावर हात टाकला तर १,००० वर्षे हिंदु मनुष्य नरकांत पडतो!!! [मनु. अ. ११–२०५, २०६]
(१६) हिंदु मनुष्यानें ब्राह्मण मनुष्याच्या गायी हरण केल्यास किंवा इतर पशू पळवून नेल्यास त्याचा अर्धापाय तोडून टाकावा!!! [मनु. अ. ८–३२५]
(१७) हिंदु मनुष्य जवळ असतां ब्राह्मणाने वेदाध्ययन करूं नये! [मनु. अ. ४-९९]
(१८) हिंदु मनुष्यास ब्राह्मणानें ऐहिक उपदेश करूं नये [मनु. अ. ४–८०]
(१९) जर कोणी ब्राह्मण हिंदु मनुष्यास धर्म शिकवील अथवा पापाचे प्रायश्चित्त घेण्याचा उपाय सांगेल तर तो ब्राह्मण ‘असंवृत्त’ नामक नरकात जाईल [मनु. अ. ४–८१]
हिंदूंचा छळ
(२०) हिंदु मनुष्यास द्रव्य संचय करण्याची जरी शक्ती असली तरी त्यानें तसे करूं नये. कारण त्यायोगें हिंदू मनुष्य गर्विष्ठ होऊन ब्राह्मणास पीडा देईल. [मनु. अ. १०–१२९]
(२१) जर हिंदु मनुष्यानें ब्राह्मणास शिव्या दिल्या किंवा तो त्याच्या बैठकीवर जाऊन बसला तर त्याची जिभ कापावी, त्याचा कुल्ला कापावा. अथवा लोखंड तापवून त्यावर डाग द्यावेत व त्यास देशपार करावा. [मनु. अ. ८–२७० व २८१]
(२२) जर हिंदु मनुष्य ब्राह्मणास धर्मोपदेश करूं लागला तर त्याच्या तोंडात व कानांत तापलेले तेल ओतावे. [मनु. अ. ८–२७२] (रामेश्वर भट्टादि ब्राह्मणांनीं श्रीतुकाराम महाराजाचा छळ याच शास्त्राधारें केला.)
(२३) ब्राह्मणानें हिंदू मनुष्याचा खून केला असतां त्याने मांजर, कुत्रे, बेडूक इत्यादि क्षुद्र प्राणी मारला असें समजून लहानसें प्रायश्चित्त घ्यावें. [मनु. अ. ११–१३१, १३२]
(२४) ब्राह्मणाच्या येथें क्षत्रिय–हिंदु पाहुणा आला तर त्याला मागावून जेवूं घालावें. [मनु. अ. ३–११० ते ११३]
(२५) ब्राह्मणांचे येथें वैश्य–हिंदूपाहुणा आला तर त्यास चाकराच्या पंक्तीस जेऊं घालावें. [मनु. अ. ३–११२]
(२६) हिंदू मनुष्यास आपत्ती प्राप्तन झाली असतां त्यानें खालच्या मनुष्याचे कसलेही नीच धंदे करावेत पण ब्राह्मणासारख्यांच्या सुखकारक धंद्याकडे डोळा उचलून पाहूं नये. जर हालक्या प्रतीचीं कामें मिळेनाशीं झालीं तर त्यानें सुतार काम, धातु नकशींचें काम, विणकाम, चित्रें काढणें वगैरे कारागिरांची कामें करावीत. [मनु. अ. १०–९९ व १००]
(२७) ब्राह्मणानें हिंदू मनुष्याच्या कन्येशी प्रीतिविवाह लावावा. पण हिंदूनें ब्राह्मणकन्येशीं प्रीतिविवाह लावूं नये. [मनु. अ. २–२३८ ते २४० व अ. ३–१३]
(२८) ब्राह्मणकन्येनें हिंदू पुरुषाशीं प्रीतिविवाह लावला तर त्यांची संतती चांडाळ समजावी. आणि या चांडाळ संततीनं पुनः ब्राह्मणकन्येशीं प्रीतिविवाह केला व त्यांना मुलें झालीं तर तीं चांडाळाहूनही नीच समजावीं! [मनु. अ. १०–२९–३०]
(२९) ब्राह्मणास क्षत्रिय, वैश्य, शूद्र यांनीं शिव्या दिल्या तर क्षत्रियास १०० पण, वैश्यास १५० पण दंड करावा आणि शूद्रास चांगला चोप द्यावा. [मनु. ८–२६७]
(३०) सोनारानें–ब्राह्मणांचे दागिनें करण्यांत थोडीशी लबाडी केली तर त्याचे तुकडे तुकडे करून टाकावेत. [मनु. अ. ८–११३]
(३१) ब्राह्मणाच्या संरक्षणाकरितां इतर हिंदूनें खोटी साक्ष दिली तरी त्यांत पातक नाहीं. [मनु. अ. ८–११२]
अन्यायाचे कायदे
(३२) ब्राह्मणानें कसलाही अपराध केला तरी त्याला फाशी देऊं नये, इतकेंच नव्हे तर ब्राह्मणाचा वध करण्याचें राजानें मनांत देखील आणूं नये! म्हणजे ब्राह्मणाला मन मानेल तशा मौजा मारतां याव्या. [मनु. अ. ८–३९१]
(३३) ब्राह्मणाने ससाणे, कावळे, घारी, गिधाडे इत्यादि मांसभक्षक पक्षी, व गांवडुक्कर इत्यादि ग्राम्य पशू भक्षूं नयेत–पाणकोंबड्या, मासे, हरिण, रानडुक्कर, बोकड इत्यादि प्राणी भक्षावेत हे त्यांतून निघतें. [मनु. अ. ५–१८, १९]
(३४) ब्राह्मणानें लहानसहान प्राण्याचें मांस खावेंच खावें पण मोठाल्या समारंभ प्रसंगी गायांचेही मांस खावें. [मनु. अ. ५–२२, ३६, ४१, ४२]
(३५) ब्राह्मणानें शास्त्रांत सांगितल्याप्रमाणें प्रतिदिवशीं मांस भक्षण केलं तर त्यांत कांहीं दोष नाहीं. कारण भक्षिलें जाणारें प्राणी आणि ब्राह्मण या दोघांस ब्रम्हदेवाने सारखेंच उत्पन्न केलें आहे. [मनु. अ. ५–३०]
(३६) जो ब्राह्मण संपूर्ण ऋग्वेद लक्ष्यांत ठेवील, त्यानें त्रैलोक्यांतील संपूर्ण जीव मारलें तरी त्यास पाप लागत नाहीं. [मनु. अ. ११–२६१]
(३७) ब्राह्मणांच्या यज्ञास पैशाच्या टंचाईमुळें मध्येच अडथळा आला असतां त्यानीं क्षत्रियवैश्यशूद्रादि हिंदू मनुष्याची मालमत्ता खुशाल लुटून आणावी. मालकांस विचारूं नये! परंतु अशा स्थितींत क्षत्रियांनी ब्राह्मणांची लुटूं नये! खालच्या वर्णाचें धनधान्य बिनघोर लुटावें! [मनु. अ. ११–११, १९]
(३८) राजा मरायास टेकला ह्मणजे त्यानें सांचवून ठेवलेला सर्व खजिना ब्राह्मणांस वाटून द्यावा. [मनु. अ. ९–३१३]
(३९) हिंदुजातीच्या राजाच्या राज्यांत ब्राह्मणांनीं राहूं नये व ज्या प्रांतांत सर्व शूद्रच शूद्र असतील किंवा ज्या राज्यांत शूद्र न्यायाधीश असेल त्या राज्यांत किंवा त्या प्रांतांत ब्राह्मणानें राहूं नये. [मनु. अ. ४–६१ व अ. ८–२२]
(४०) ब्राह्मणांचा १० वर्षांचा मुलगा १०० वर्षे वयाच्या क्षत्रियानें पित्यासमान मानावा! [मनु. अ. २ श्लोक १३५]
हे असले श्लोक धर्मगुरूनीं सोमरसाच्या गुंगींत तर लिहिले नाहींत ना? परंतु स्वार्थाची बाजू ओढून धरण्यास विसर पडल्याचें दिसत नाहीं. भटजी! पुरे का शास्त्राधार? हिंदू आणि ब्राह्मण हें वेगळाल्या धर्माचे आहेत हें अजून तरी तुह्मी कबूल करतां किंवा नाहीं? का आणखी शास्त्राधार देऊं?
महाराचा धर्म
बा.— पाटील! तुह्मी आह्मांपासून वेगळे होऊन काय मिळविणार? तुमचे विचार खरोखर विचित्र आहेत! तुमच्यातील कांहीं गृहस्थांनीं उलट आमच्या चालीरीतीत शिरण्याचा प्रयत्न चालविला आहे. ‘आह्माला वेदोक्ते कार्मे करण्याचा अधिकार आहे. आह्माला यज्ञोपवीत धारण करण्याचा अधिकार आहे,’ यासंबंधाने कित्येकांनीं आह्माशीं कडाक्याचा वादविवाद केला आहे. आणि तुमचें मत पहावे तर उलटेंच! छे! अशी आपसांत फूट पाडणे चांगलें नाहीं. तुह्मी आपल्या मतांस जुळतील असे मनुस्मृतींतील पुष्कळ आधार दिले. परंतु भेदानें कोणाचेंही हित होत नसते! तुह्मांआह्मांत भिन्नपणा दिसण्यासारखे कांहीं ठळक फरक तुह्मी दाखवितां, पण तुह्मीआह्मी एक धर्माचे ह्मणविले जाऊं अशा साम्यतेचेही कांहीं ठळक नियम मला दाखवितां येतील! जसें गोमांस न खाणें. परधर्मीयांच्या हातचें अन्नपाणी न घेणे. परजातीशीं शरीरसंबंध न जोडणे वगैरे प्रकारचें नियम आपणां सर्वांस सारखेच लागूं नाहींत काय? आहेत. मग तुह्मीआह्मी एकाच धर्माचे आहोंत हें उघड होतें!
य.— ठीक आहे. मी इतकावेळपर्यंत केलेली बडबड निरर्थक झाली अशी तुमची समजूत असेल, तर त्याबद्दल मला मुळींच वाईट वाटत नाहीं. तुम्हांआम्हांना अभक्ष्य भक्ष्य व अपेय्य पेय पदार्थांविषयीं कांहीं ठोकळ नियम सारखेच लागूं आहेत. पण त्यांना तितकें महत्व देतां येत नाहीं. तुमचें ह्मणणे क्षणभर मान्य केलें तरी हा गोटू हिंदूधर्माचा ठरत नाहीं.
बा.— तुम्ही आलां पूर्वपदावर! गोट्या हिंदूधर्माचा नाहीं तर कोणत्या धर्माचा आहे?
य.— गोटू तुमच्या धर्माचा नाहीं व आमच्याही धर्माचा नाहीं; त्याचा धर्म तुम्हाला माहीत असेल!
गो.— काय, आतां माझा तिसराच धर्म निघणार वाटतें! आमची ओढाताण आहे खरी!
बा.— यांत ओढाताण कसली? तूं आमच्या धर्माचाच. पाटील उगाच कांहीं म्हणतात झालें!
य.— भटजी! तुह्मीच उगाच कांहीं तरी बोलतां झालें! तुह्मीआह्मी गोमांस खातों काय?
बा.— नाहीं!
य.— पण हा गोटू खातो! तसेच आपण मुसलमान, पाशीं, साहेब यांचे हातचें अन्न खातो काय?
बा.— नाहीं.
य.— पण गोटू खातो! मग हा कोणत्या हिंदू धर्माचा? तुह्मी मघां सांगितलेल्या सामान्य नियमांस यानें धाब्यावर बसविलें! तेव्हां हा कोणत्या धर्माचा? बरें तो ख्रिस्ती धर्माचा ह्मणावा तर त्यास त्या धर्माची दीक्षा दिलेली नाहीं! बरें त्याला महमदी धर्माचा ह्मणावा तर त्या धर्माचाही त्याजवर कांहीं संस्कार झालेला नाहीं! शिवाय तो मेलली मुडदार जनावरें खातो. महमदी धर्माचा मनुष्य असें कधींही खाणार नाहीं. बरे त्याला ब्राह्मण धर्माचा ह्मणावें तर त्याचें तोंड न पाहण्याविषयीं व त्याच्या तोंडचा शब्द न ऐकण्याविषयीं ब्राह्मण धर्म ओरडून सांगत आहे!
बा.— हें काय तुह्मीं आणखी भलतेंच काढलें! गोटू आपल्या देवांस पूजीत नाहीं काय!
य.— गोटू समशेरखांच्या पिरालाही पुजीतो! मग तो समशेरखांच्या धर्माचा ह्मटला पाहिजे.
ज.— आतां असें करा; गोटू कोणत्या धर्माचा आहे हें ठरवीत बसूं नका, तर त्याला आतां कोणत्या धर्माचा बनवावयाचा हे ठरवा! कारण गोटू हा धार्मिक गोष्टींत गोटाच आहे! तो कोणत्याही धर्माचा नाहीं हें पाटलांनीं थोडक्यांत स्पष्ट सांगितलें. येथें आपण चौघे आहोत. आतां यांतून गोटूला त्याच्या घरादारासह आपल्या धर्मांत घेण्याला कोण कोण तयार आहे तें सांगा. गोटू आमच्या धर्माचा आहे असें बाळंभटजी मोठ्या आवेशाने ह्मणत आहेत, तर त्यांनीं त्याला ब्राह्मण दीक्षा देऊन ब्राह्मण बनविल्यास आमचें कांहीं ह्मणणे नाहीं. ब्राह्मण धर्म पतितांस पावन करून घेण्यास अयोग्य आहे असें जें आमचें ठाम मत झाले आहे तें एकदांचें खोटें तरी ठरेल. त्याचप्रमाणें पाटील साहेब जर गोटूस आपल्या धर्मांत घेत असतील तर आह्मास आनंद झाल्यावांचून राहणार नाहीं.
स.— बोलां भटजी; गोटूला तुह्मी आपल्या धर्माची दीक्षा देतां किंवा नाहीं? आह्मी त्याला महमदी धर्माची दीक्षा देण्याला तयार आहोंत, त्याचप्रमाणें जयवंतरावही त्याला ख्रिस्ती धर्माची दीक्षा देण्याला तयार आहेत. बोला, गोटूस कोणत्या धर्माची दीक्षा देतां?
गो.— पाटील! तुम्ही मला चांगले घोटाळ्यात घातलें! इतके दिवसपर्यंत मी स्वतःस हिंदूच समजत होतों. परंतु आतां तसें म्हणवुन घेण्याला मला लाज वाटतें! ‘माझा हिंदूधर्म’ असें सांगण्याला मला काय आधार आहे? गत वर्षी मी मुंबईच्या प्रार्थना समाजांत दोनदां तीनदां गेलो होतो. तेथे श्रेष्ठ वर्णांच्या लोकांचीं अनेक भाषणे ऐकिलीं, पण त्या सर्वांचा सारांश ‘ब्राह्मण धर्माने अस्पृश्य मानलेले महार लोक हिंदू धर्मांचेच आहेत’ असा होता पण आतां मी धड हिंदू ना मुसलमान असें मला वाटूं लागलें आहे! पाटील! मी कोणत्यां धर्माचा हे कृपा करून सांगा.
य.— तुम्ही अंत्यज लोक कोणत्या धर्माचे आहांत हे सत्यशोधक समाजाच्या चालकांनीं व दीनबंधू पत्राने तीस वर्षांपूर्वीच सांगितले आहे. परंतु अलीकडे कित्येक दुराग्रही लोक त्या संबंधानें मुळींच उल्लेख करीत नाहींत, त्यामुळें तुला मागील माहिती नसणें हे उघड आहे. आतां तुला जर तुझ्या प्रश्नांची उत्तरें पाहिजे आहेत. तर तूं मुंबईस नुकत्याच स्थापन झालेल्या निराश्रित सहायक मंडळीस जाऊन विचार कारण त्या मंडळीनें तुम्हां लोकांची सुधारणा करण्यासाठीं कळकळीनें प्रयत्न चालविला आहे. शिवाय त्या मंडळींत बाळंभटजीसारखी बरीच विद्वान मंडळी आहेत व ती रात्रंदिवस तुमच्या कल्याणाकरितां ईश्वराची प्रार्थना करीत आहेत. यांत सगळेच दांभिक भक्त आहेत अस तूं समजूं नकोस.
अंत्यजोद्धार
गो.— परंतु परवा प्रार्थनासमाजाचे एक प्रचारक मला म्हणाले कीं, पूर्वीची परिस्थिती तशी होती म्हणून तुम्ही अस तुटून रहात आलांत. परंतु आतां आम्ही तुम्हास वर घेऊं; तुम्ही दुसरीकडे कोठें जाऊं नका; हळू हळू सर्व कांहीं होईल.
ज.— पण तो प्रचारक तुला वर घेऊन हिंदुधर्माच्या कोणत्या कोंडवाड्यांत जागा देणार? ब्राह्मण धर्माच्या महारवाड्यानजीक प्रार्थना समाजाचा महारवाडा, वसविल्याशिवाय प्रार्थनासमाजीयांस चालावयाचे नाहीं.
स.— मग त्यांत काय झालें? एक तेथे दोन महारवाडे बनणार? मला तर असे वाटतें कीं, पूर्वीच्या जहाल ब्राह्मणांनीं महारमांगास बहिष्कार घालून, हजारों वर्षे लोटत आलीं तरी त्यांना कुत्र्यामांजरापेक्षां नीच मानले. तेव्हां कदाचित हे अंत्यज लोक, आपणावर विनाकारण जुलूम होत आल्याचा कवडीकवडीचा हिशोब सध्याच्या वर्गाजवळ मागतील इतकेंच नाहीं तर ब्राह्मणवर्गांस कृतकर्माबद्दल योग्य प्रायश्चित घेणे भाग पाडतील. हा असा भावी भयंकर प्रकार टळावा म्हणून कांहीं मंडळींनें ‘निराश्रित सहायक मंडळी’ या नावाची संस्था स्थापन केली असावी.
ज.— तें कांहींही असो, येवढे मात्र खरें कीं, आम्ही अंत्यज लोकांची जितकी कळकळ बाळगतो तितकी प्रार्थनासमाजीयन बाळगीत नाहीं.
य.— ते असो, पण आज गोटूला कोणत्या धर्माची दींक्षा देण्याचें ठरलें! बाळंभटजी त्याला आपल्या धर्माची दीक्षा देणार नाहींतच, व आम्हांतही त्याला येण्यास जागा नाहीं, ‘आमचा म्हणवून रहा आणि भीक मागून खा’ या उदात्त तत्त्वाशिवाय आम्ही गोटूस आणखी दुसरी धर्मदीक्षा देऊं शकत नाहीं!!
ज.— कसें गोटू! तूं कोणत्या धर्माची दीक्षा घेतोस? येतोस आमच्या धर्मांत?
बा.— तुमच्या धर्मांत तरी असाच गोंधळ आहे, ख्रिस्ती झालेले महार आणि मांग अहमदनगरात पुष्कळ आहेत पण ते अझून परस्परांच्या हातचें अन्नपाणी घेण्यास वचकतात, मग सोयरीकी कोठून व्हावयांला?
ज.— कित्येक वर्षांपासून क्षयरोगानें पीडलेला रोगी दवाखान्यांत गेल्या बरोबर धष्टपुष्ट होत नसतो, त्याला कांहीं काळ लोटलाच पाहिजे,
स.— कां गोटू? गप्प बसलास? आमच्या धर्मांत येतोस?
दडपशाही धोरण
गो.— मला कांहीं सुचत नाहीं! मी आज भ्रमिष्ठ झालो. मी मनुष्यांत जमा आहे का पशूंत जमा आहे हें परमेश्वरास माहीत!!! धिक्काहर असो जन्माला! धिक्कार असो आमच्यांतील डोळसांना? ईश्वरानें आम्हास मानव योनींत न घालतां पशू योनींत घातलें असतें तर फार उत्तम झालें असतें! मग आम्हाला आमचा मनुष्यपणा हरण झाल्याचें जराही वाईट वाटलें नसतें! आणि गेल्या तीन हजार वर्षांत आमचीं कोट्यावधी माणसे कुत्र्यामांजरापेक्षाही नीच स्थितींत मरत आलेलीं पाहून अंगाचा दाह झाला नसता! एकाच वस्तींत शंभर पावलांवर एक समाज परंपरेनें उच्च स्थितींत वाढत आला आहे, आणि दुसरा समाज कसा तरी जीव धरून नीच स्थितींत दिवस कंठीत आला आहे!!! परंतु ३००० वर्षांत आमच्या एकाही सद्गृहस्थाला श्रेष्ठ म्हणविणाराने श्रेष्ठ होऊं दिलें नाहीं, याचें कारण काय? गोठ्यातील गुरें कितीही वर्षें मनुष्यांच्या सहवासास असलीं तरी तीं जशीं मनुष्यांची बरोबरी करूं शकत नाहींत, तशी आमची योग्यता आहे, असें श्रेष्ठ वर्णाचे लोक समजतात काय? पशूंत व मनुष्यांत जसे अंतर आहे तसे आम्हात व श्रेष्ठ वर्णांच्या लोकांच्या शरीररचनेंत आहे काय? पूर्वी देशभक्तांनीं आमच्या गळ्यांत मडकीं बांधलीं, कमरेस फास बांधले, कित्येकांस इमारतीच्या पायांत जीवंत गाडले! असा आम्हांवर अनिवार जुलुम झाल्याबद्दल सध्यांच्या देशभक्तीचा टेंभा मिरविणाऱ्या देशभक्तांना कधीं तरी वाईट वाटतें काय? आमची उन्नती ही राष्ट्राची उन्नती नव्हे काय? दोन्ही वेळ चापून जेवणारांस मोठमोठ्या पगाराचे मोठमोठे अधिकार मिळेनात म्हणून त्यांनी जहाल बनून सर्व हिंदुस्थानभर चळवळ सुरू केली आहे! आणि आम्ही अर्धपोटी दिवस कंठणाऱ्या अंत्यजादि लोकांनी भरपूर अन्न आणि संपूर्णं मनुष्यपणा मिळविण्यासाठी योग्य जहाल बनणे योग्य होणार नाहीं काय? बाळंभटजी! मी हें तुम्हाशीं बोलत आहे असें समजूं नका! तर उच्च वर्णाचा म्हणविणाऱ्या प्रत्येक इसमास माझा हा प्रश्न आहे. तुम्हा आम्हांत भेद नसावा अशी जर तुमची इच्छा असेल तर तुम्ही आजपासून कल्पित पुराणें सांगण्याचें सोडून द्या! आणि महारमांगवाड्यांत जाऊन तेथील लोकांस आपल्या मुलामुलीस शिक्षण देण्याची गोडी लागेल अशा तऱ्हेचा उपदेश करीत जा. त्याच प्रमाणें तुमच्यांतील श्रीमंतांनीं आपसांत फंड उभारून आम्हास सुशिक्षित करण्याच्या कामीं खर्च केला पाहिजे. तुम्ही म्हणाल गाईचा चारा गाढवाला चारून काय उपयोग, तर आम्हांसही तुमच्या फंडाची वर्गणी देतांना असेंच म्हणावे लागेल! आमचा मनुष्यपणा भक्षण करणाऱ्या पुराणपोथ्यांस आणि तुम्हा भटाभिक्षुकांस आम्ही मान देणें म्हणजे मेंढरांनीं खाटकांस मान देणें असें आम्हीं कां समजूं नये? जे आम्हांविषयीं निष्काळजी असतात त्यांची आम्हीं काय म्हणून काळजी वहावी? जे आमचा जीव क्षुद्रकीटकांप्रमाणें समजतात त्यांच्या जीवाची थोरवी आम्हीं काय म्हणून मानावी? जे आम्हाशीं जहाल झाले आहेत त्यांच्याशीं आम्ही कां जहाल होऊं नये? ज्यानीं आम्हाला बहिष्कार घातला आहे त्यांस आम्हीं काय म्हणून बहिष्कार घालूं नये?
रास्त चीड
स.— गोटूचे उद्गार अत्यंत कळकळीचे आहेत. मी तर म्हणतो तो कांहींच कडक बोलला नाहीं! येथून पुढें जसजसा विद्येचा प्रसार होत जाईल, तसतसा एकेक जहाल गोटू निपजल्याशिवाय राहणार नाहीं; कारण अंत्यजादि लोकांनीं ब्राह्मणांच्या श्रेष्ठत्वाचे, क्रूरतेचे, कृत्रिम देवत्वाचे इतके कांही आघात सोसले आहेत कीं, त्यांखालीं त्यांची कोट्यावधी माणसें जमीनदोस्त झालीं आहेत! गोटूला जर त्यांच्या शोचनीय स्थितीचें वर्णन करण्याचें सामर्थ्य असतें तर त्यानें खरोखर आपणा सर्वांचीं अंतःकरणें शोकानें विव्हल करून सोडली असतीं. असो ईश्वरकृपेनें यांना असाच इंग्रज सरकारच्या राजनितीचा आश्रय मिळत गेल्यास, ब्राह्मण धर्मांनें त्यांजवर घातलेल्या बहिष्काराचा बीमोड झाल्याशिवाय राहणार नाहीं. पूर्वी आम्हातील कांहीं मुसलमानी राजांनीं या ब्राह्मण बहिष्काराची उचलबांगडी करण्याचा प्रयत्न केला होता, परंतु तो, ज्ञानप्रसारासह झाला नसल्यामुळें त्यांत त्यांना यश आलें नाहीं. तरीपण सध्या महारमांगादि लोक गांवकीची जीं कामें करीत आहेत, तीं त्या प्रयत्नाचींच फळें होत! त्या काळीं ज्यांनीं आमच्या धर्माची दीक्षा घेतली, ते तर आज आम्हांला बेमालूम मिळून गेले! पतितास पावन करून घेणें हेंच तर धर्मांचें मुख्य कर्तव्य! स्वतःस उच्च समजून दुसऱ्यास नीच मानणें, देवास गुंडाळून आपणच देव बनणें व लोकांस पायांवर डोकीं ठेवावयास लावणें, स्वतःची पूजा करवून घेणें, हीं धर्मांचीं उदात्त तत्त्वें नव्हेत हीं स्वार्थाची-निर्दयतेची-निर्लज्यतेचीं उदात्त तत्त्वे होत! प्रत्यक्ष ईश्वराचे भय न बाळगता स्वतः देव ह्मणणे हा महा नास्तिकपणा नव्हे काय? अमक्या बाहुल्यात प्राण आणतो, तमक्या चित्राचीं प्राणप्रतिष्ठा करतों, अशा गप्पा झोकून, अज्ञान लोकांस आणखी अज्ञानांत ढकलून देणें हे किती तरी नीचपणाचें कृत्य आहे? हा किती तरी भयंकर अपराध? हे असले भयंकर गुन्हे प्रत्येक वस्तींत दररोज शेकडों होत असल्याचें प्रत्येक ब्राह्मण वर्तमानपत्रकर्त्यांस ग्रंथकर्त्यास, आणि व्याख्यान देत फिरणाऱ्या जहालमवाळांस चांगल्या प्रकारे माहींत असून, हे नामधारी देशभक्त आपल्या कर्मठ जातभाईंस किंवा अज्ञान हिंदू लोकांस किंचितही उपदेश करित नाहींत. ब्राह्मण धर्माच्या दांभिकपणास थोडे कंटाळून, जे ब्राह्मण प्रार्थनासमाज, आर्यसमाज इत्यादि समाजांत शिरलें आहेत तेदेखील आपल्या धूर्त जातभाईंची कानउघडणी करण्यास वचकतात किंवा टाळाटाळी करितात. परंतु जर एकाद्या सत्यशोधकानें या संबंधानें दोन शब्द स्पष्टपणे लिहिले किंवा उच्चारिले, तर त्यांस ब्राह्मद्वेष्टा, पाखांडी, नास्तिक वगैरे नांवे ठेवावयाचीं आज इतका वेळपर्यंत यशवंतरावांचें जें भाषण झालें, ते सत्यशोधक समाज नियमानुसारच झाले आणि मला तर तें सर्वस्वी पटलें कसें जयवंतराव? पाटलांच्या भाषणांवर तुमचा कसा काय अभिप्राय आहे?
भिन्नपणाचे चित्र
ज.— पाटलांच्या भाषणावर अभिप्राय को काय द्यावयाचा? त्यांचें प्रत्येक वाक्य कळकळीनें भरलेलें आहे. त्यांच्या आजच्या भाषणानें मला पुष्कळ नव्या गोष्टींची माहिती झाली. हिंदू आणि ब्राह्मण यांच्या भिन्नपणाचें चित्र पाटलांनीं उत्तम रेखाटले आहे! त्याविषयीं अधिक बोलावयास नकोच. परंतु कोणता समाज आज जगावरील नीच, अज्ञान, अनाथ लोकांविषयीं अविश्रांत श्रम करित आहे? कोणता समाज आज हजारों कोसांवरील गरीब दुबळ्यांस शक्यनुसार अन्न वस्त्र देण्याचा प्रयत्न करीत आहे? यांविषयीं मीं थोडेसें बोलतों.
ख्रिस्ती धर्माचे उपकार
हिंदुस्थानांतच नव्हे, तर जगावरील बहुतेक देशांत; एकाच भाषेंत नव्हे, तर जगावरील बहुतेक भाषांत; ख्रिस्ताच्या वचनांनी व त्यांच्या शिष्यांनीं प्रवेश करून असंख्य मनुष्यांस मनुष्यपणाची ओळख करून दिली आहे. हें सर्व त्या परमेश्वराच्याच कृपेचें फळ होय. परंतु आमच्या या सत्प्रयत्नास येथील सुशिक्षित म्हणविणारांनीं नाकें मुरडावीं ह्याचें मला नवल वाटतें. तुम्ही द्रव्यबलानें हवीं तीं कामें पटापट करून लोकांस आपल्या कळपांत ओढतां असा आम्हांवर कित्येक पदवीधरांचाही आरोप आहे. परंतु त्यांना माझें असें सांगणें आहे कीं, नुसत्या द्रव्याच्या राशींनीं कार्ये तडीस जात नसतात. आई-बाप, इष्टमित्र, घरदार, स्वदेश हीं सर्व सोडून परदेशांत जाऊन तेथील अज्ञान लोकांस सज्ञान करण्यासाठीं, सुखदुःखाची परवा न करतां, देह झिजविण्यासच नव्हे, प्रसंगी प्राण खर्ची घालण्यासही सदासर्वदा सिद्ध असणाऱ्या स्त्रीपुरुषांची गरज आहे! स्वराज्य, स्वदेश, बहिष्कार इत्यादि झटपट कीर्तिदायक विषयांवर व्याख्यानें देतांना देशभक्त मंडळी हिंदुस्थानच्या तीस कोटी लोक संख्येचा आंकडा तोंड भरून उच्चारीत असतात. परंतु या तीस कोटी लोकांची उन्नती करण्यासाठीं देशत्याग तर दूरच, पण गृहत्याग करून खेड्यापाड्यांनीं प्रवास करणारे-स्त्रिया तर नाहींतच पण-तीस पुरुष तरी आहेत काय? निर्दय व्यापाऱ्यांना व धूर्त श्रीमंतांना हिंदुस्थान दरिद्री झालेला दिसणारच पण तो मनुष्यांनीं तर भरलेला आहेना! पण जेथें परस्परांविषयीं ह्रदयांत कळकळच नाहीं तेथें मनुष्यांच्या संख्येचा दांडगा आंकडा व द्रव्याचे मोठाले ढीग तरी काय कामाचे! हिंदुस्थान देशासारखा दानशूर देश जगांत दुसरा नाहीं असे एकीकडे प्रतिपादन करायचे गयावळ, बडवे, चोबे, गंगापुत्र, पंड्ये वगैरे ऐतखांऊ लोकास दरसाल कोट्यावधि रुपये दान करायाचे, आणि दुसरीकडे लोक दारिद्र्यानें फार गाजले आहेत म्हणून निराश्रितांच्या साहाय्यास्तव फंड जमविणे कठिण झालें आहे असें म्हणावयाचें? ही दुट्टप्पी भाषणाची व वर्तनाची सवंय क्षणांत देव बनणाऱ्या नटांस उत्तम प्रकारची साधली आहे. परंतु पाटील! भटांचे पाय धुऊन पिणारे तुमचे लोक संवयीचे अनुकरण करूं लागले आहे! माझें तर असें ठाम मत आहे कीं, ख्रिस्ती लोकांच्या प्रयत्नास जे नाकें मुरडतात ते अंतःकरणानें दरिद्री व मूढच होत. अलीकडे महारमांगांस समतेनें व ममतेनें वागविण्यासाठीं श्रेष्ठ वर्णाचें लोक ठिकठिकाणीं बडबड करतात पण तेही केव्हां केव्हां आम्हावर घसरत असतात! तरी पण त्यानीं एवढे पक्के लक्षांत ठेवावें कीं, त्यांच्या चळवळीचा उगम आमच्या प्रयत्नांतूनच झाला आहे! भटजी! आतां तुम्हाला कांहीं बोलण्याचें असेल तर बोला.
ब्राह्मण धर्माची शक्ती
बा.— जो तो आपल्या धर्मांची महती गाणारच! पण त्यांत ख्रिस्ती लोकांनीं तर परधर्मास नांवें ठेवण्याचा जणो विडाच उचलला आहे. तेव्हां जयवंतराव तरी या गोष्टीस कसे अपवाद होतील? पण सर्वांनीं पक्के लक्षांत ठेवावें कीं, ब्राह्मणधर्म हाच काय तो एक सनातन धर्म आहे. ख्रिस्ती धर्म असो वा महमदी धर्म असो–कोणता का धर्म असेना, तो ब्राह्मण धर्मांतूनच निघालेला आहे. अर्थात् ब्राह्मणधर्मापेक्षां त्यांची थोरवी अधिक आहे, असे कधीही म्हणतां येणार नाहीं. वैदिक धर्माचे पुनुरुज्जीवन करणारे स्वामी दयानंद सरस्वती यांनीं बरेंच वेदाध्ययन केलें होतें. पण वेदांचीं कालगणना, मूर्तीपूजा, जातिभेद यांचा निर्णय करण्यास ते येथून तेथून चुकलें! वेदांची उत्पत्ति होऊन आज दोन अब्ज वर्षे लोटलीं असें दयानंदाजीचें म्हणणें आहे. पण हें मला मुळींच मान्य नाहीं? एक तर अनादि वस्तूची उत्पत्ति कोणी सांगूंच लागला, तर ती अमुक वर्षांपासून झालीं असें त्याला निश्चयात्मक सांगता येणार नाहीं. मनुष्याला आपली जन्मतिथी सांगतां येत नाहीं. मग तो आपल्या आईबापांची जन्मतिथी काय सांगणार? दयानंदजीसारखे दोन अब्ज स्वामी वेदात्पत्तीचा थांग लावूं लागल्यास तो कां त्यांना लागणार आहे? कधीही लागणार नाहीं! त्याचप्रमाणें जयवंतरावासारखे वेदाचा अर्थ समजल्याची फुशारकी मारीत असतात कीं, वेदांत अग्नी, इंद्र, सोम, वरूण यांच्या प्रार्थना आहेत; त्यांत फारसें कांहीं नाहीं! पण हें म्हणणेंही तितकेंच अज्ञानपणाचें आहे. वेद हे प्रत्यक्ष परमेश्वरानें सांगितलें असल्यामुळें, त्यांतील ज्ञान मनुष्याच्या शक्तिपलिकडचें आहे. त्या ज्ञानाचा अंत ब्राह्मणाखेरीज जगावरील कोणत्याही मनुष्यास लागावयाचा नाहीं? कारण ईश्वरासंबंधी ज्ञान इतर वर्णांस लाभावयाचें नाहीं. कोणत्याही गोष्टीचा प्रथम विचार करावा आणि नंतर आपलें मत देत जावें. असें न करतां एकदम ब्राह्मण धर्म हा लोकांच्या उपयोगाचा नाहीं, त्यांत कांहीं नाहीं, वेदांत कांहीं नाहीं असें म्हणणे म्हणजे आंधळ्यानें प्रकाश नाहीं ह्मणण्यासारखें होय. जयवंतरावाचा ख्रिस्ती धर्म आणि समशेरखांचा महमदी धर्म हे तर परवां जन्मले! या दोन्ही धर्मातल्या एकाही पंडिताला आमच्या ब्राह्मण धर्माचे रहस्य समजलें नाहीं! किंवा आमचा पाडाव करून जय मिळवितां आला नाहीं! महमदी धर्म ब्राह्मण धर्माशी ९०० वर्षे कुस्ती लढला, पण ब्राह्मण धर्माच्या अजब पेंचापुढें महमदी धर्मास हतवीर्य होऊन स्वस्थ बसावें लागलें! आतां ख्रिस्ती धर्म कुस्तीस उभा राहिला आहे. याच्याशींही कुस्ती जुंपून उणी पुरी १०० वर्षे होत आलीं, पण ब्राह्मण धर्म किंचितही कच न खातां, पुढें पुढें सरून ख्रिस्तीधर्माला चित्त करूं पहात आहे! आजकाल ब्राह्मण धर्माचीं हत्यारें (पुराण पोथ्या) थेट महारमांगवाड्यांत चमकूं लागलीं आहेत. शिवाय, ठिकठिकाणच्या यात्राही पूर्वीपेक्षां दसपट मोठाल्या भरूं लागल्या आहेत. हें ब्राह्मण धर्माच्या वाढत्या शक्तीचें प्रमाण नव्हे काय? ब्राह्मण धर्माच्या शक्तीपुढे ख्रिस्ती धर्माची शक्ती ती किती? ब्राह्मण धर्माची ब्रह्मशक्ती अशी तशी नव्हे! कैलासास हालवून सोडणाऱ्या ब्रह्मशक्तीचा प्रताप अद्यापि तुम्हांस समजला नाहीं. महाभारताच्या अनुशासनपर्वांत एके ठिकाणीं म्हटलें आहे :–
ब्राह्मणानां प्रसादैश्च देवाः स्वर्गनिवासिनः । अशक्यं स्त्रष्टुमाकाशमचाल्यो हिमवान् गिरिः ॥ अधार्या सेतुना गंगा दुर्जेया ब्राह्मणा भुवि । न ब्राह्मणाविरोधेन शक्या शास्तुं वसुंधरा ॥ ब्राह्मणाहि महात्मानो देवानामपि देवताः ॥
भावार्थ— ब्राह्मणांच्या प्रसादाने देव स्वर्गांत रहातात. ज्याप्रमाणें आकाश उत्पन्न करणें, हिमालय हालविणें, गंगेला मध्येंच अडविणें या गोष्टी अशक्य आहेत, त्याचप्रमाणें ब्राह्मणांस अडविणें अथवा जिंकणें अशक्य आहे. इतकेंच नव्हे तर ब्राह्मणांशीं विरोध करून जगावर कोणाच्यानेंही राज्य करवत नाहीं. कारण ब्राह्मण हे देवांचेही, देव आहेत!!!
या श्लोकावरून ब्राह्मण धर्माच्या किंवा ब्राह्मणांच्या अजब शक्तीचें उत्तम स्पष्टीकरण होतें. परधर्मांत गेलेल्या ब्राह्मणांच्या अंगातून ही अजब शक्ती तत्क्षणींच निघून जात असल्यामुळें, ख्रिस्ती झालेल्या ब्राह्मणांत कांहीं राम नसतो. त्यांच्या धर्मभ्रष्ट शरीरांतील ब्रह्मतेज नष्ट झाल्यामुळें, वैदिक धर्माच्या ब्राह्मणकिल्यावर आजपर्यंत त्यांना चाल करतां आली नाहीं! चंद्रसूर्यास गिळण्यासारखे बलाढ्य दैत्य होऊन गेले पण त्यांनाही आमच्या किल्ल्यापुढें हात टेकावे लागले! मग आतांच्या कागदी दैत्यांच्याने काय होणार आहे? छपन्न धर्म आणि छपन्न भाषा या किल्ल्यासभोंवतीं घारीप्रमाणें घिरट्या घालूं लागल्या म्हणून आम्ही डगमगूं काय? ज्यानें बौद्धधर्माच्या लोकांस धुडकावून देशोधडीस लावले. तो मुसलमानास व ख्रिस्ती लोकांस भिणार नाहीं. समजलात!
य.— ब्राह्मणांच्या ब्रह्मतेजानें पुढें अखिल जग दिपून जावो अथवा न जावो, पण सध्यां तर मी भटजीची ब्रह्मशक्ती ऐकून दिपून गेलों आहे! भटजींच्या ब्रह्मशक्तीविषयीं मला थोडेसें बोलावयाचें आहे; पण प्रथम प्रस्तावनादाखल थोडें बोलून मग त्या विषयाकडे वळेन!
हिंदु व ब्राह्मण भिन्नच
हिंदू लोक आणि ब्राह्मण लोक हे एकाच धर्माचे व एकाच देशाचे नाहींत हें वेदांची रचना, काळ, स्थळ, त्यांतील प्रार्थना यांवरून स्पष्ट दिसत आहे. हिंदू आणि ब्राह्मण हे एकाच देशांत घराशींघर टेकून परंपरेनें रहात आले तरी हिंदूतील सुशिक्षित, सुशील, प्रेमळ अशा मनुष्याच्या हातचे पाणी ब्राह्मणांतील आडमूठ, निर्दय, नीच, अमंगळ असा मनुष्य पीत नाहीं! ब्राह्मण मनुष्य हिंदुमनुष्याच्या हातचे पाणी मोरींतील पाण्याप्रमाणें समजतो! इतकेच नव्हे तर हिंदुमनुष्याच्या गडव्याचा स्पर्श आपल्या गडव्याला होऊं देत नाहीं. प्लेगच्या रोग्याला देखील कोणी इतकें अस्पृश्य मानीत नसतील! दुर्गुणी मनुष्य सद्गुणी मनुष्याच्या स्वच्छ पाण्याला बहिष्कार घालतो! व तो आम्ही हजारों वर्षे सहन करित येतों!!! या आमच्या सहनशीलतेबद्दल, ब्राह्मण मंडळीतील देशसेवक म्हणवून घेणारांनीं, सध्याच्या काळांत थोडे मनाला लाजून, आपल्या जातभाईंस, ‘हिंदुलोकांचा अपमान होण्यासारखीं धर्मकृत्यें सोडून द्या’ असा कधीही उपदेश करूं नये? ब्राह्मणांना आपल्या जातीतील नीच मनुष्याची कीव यावी पण, आम्हांतील सज्जन मनुष्याची त्यांना दया येऊं नये? हें का एका धर्माचें लक्षण? या विलक्षण लक्षणाविषयीं आम्ही आमच्या लोकांस कांहीं सांगूं लागलो म्हणजे ब्राह्मणांनीं म्हणावें ‘कशाला दुःखाची खपली काढतां?’ परंतु आतां दयाळू इंग्रज सरकारच्या राज्यामुळें आम्हास ज्ञान हा पदार्थ चाखायास मिळूं लागला आहे; आणि ब्राह्मणासारखेच आम्हीही माणूस आहोंत ही जाणीव आम्हामध्ये थोडीथोडी उत्पन्न होऊं लागली आहे.
दुःखाची खपली न समजण्याइतकें मूढ आम्ही राहिलो नाहीं! ज्याप्रमाणें खाटीक, कसाई आपल्या गाईबैलांतून कांहीं गाईबैल सोडून, त्यांचे गळे दररोज कापितो; त्यांची चीरफाड करतो; आणि दावणींतील अणीदार शिंगाचे लठ्ठ लठ्ठ बैल हा प्रकार खुशाल डोळे उघडून पाहतात; व स्वतःवर पाळी आली असतां शांतपणें मरून जातात; त्याप्रमाणें हिंदूंतील जाणत्या लोकांनीं ब्राह्मणांचें बोलणें व करणें शांतपणें सोसून स्वस्थ रहावें; म्हणजे दुःखाची खपली निघणार नाहीं; व देशाची हानी होणार नाहीं, असें सुधारकांचीं सोंगें घेतलेल्या देशसेवकांस वाटत असल्यास त्यांना तसें खुशाल वाटो.
धर्मसंस्कार
एकदेशीय व एकधर्मीय मनुष्यांच्या धार्मीक व सामाजीक चालीरीतींत जमीन अस्मानचें अंतर कधींही रहाणार नाहीं. ख्रिस्ती धर्माचे व महमदी धर्माचे धर्मगुरू आपल्या समाजांतील सर्व मनुष्यांस सारखाच धर्मसंस्कार करतात; परंतु ब्राह्मण धर्माचें तसें नाहीं. ब्राह्मणधर्माचे ब्राह्मण, हिंदू मनुष्यास म्हणतात ‘तुला आम्हांप्रमाणें धर्मसंस्कार होणार नाहीं! तूं आमचें धर्मग्रंथ वाचूं नये! तूं आम्हाप्रमाणें विवाहपद्धती आचरूं नये! तूं आमचें कसलेंही अन्न खावें पण आम्ही तुझें पाणीही घेणार नाहीं! तूं आम्हाला देव समजावें; आणि आम्ही तुला क्षुद्र प्राणी समजणार. तुझ्या सुस्वरूप मुलीला प्रसंगी आम्ही बायको करूं, पण तूं आमची कन्या मनानेंही इच्छूं नये! तुझ्या मुलांची नावें आमच्या मुलांच्या नांवाहून भिन्न असावींत! तूं आम्हाप्रमाणें पोशाख करूं नये. तुझा नैवेद्य आमच्या देवास चालणार नाहीं. तुझ्या कपाळाचा स्पर्श आमच्या शंकराचार्याच्या पायास देखील होऊं नये. तूं बळीच्या राज्याची इच्छा कर पण आम्ही त्याचें पोट फोडूं. तूं आमच्या मेलेल्या मनुष्यासदेखील स्पर्श करूं नये. हे असले चमत्कारिक प्रतिबंध एकदेशीय व एकधर्मीय मनुष्यांत असूं शकतील काय? तसेंच परशुरामानें आपल्या ब्राह्मण सैनिकांच्या साहाय्यानें क्षत्रियांचें एकवीस वेळां निर्मूलन केले! व क्षत्रियांच्या विधवा स्त्रियांपासून ब्राह्मण सैनिकांनीं दुसरी प्रजा उत्पन्न केली. या गप्पागोष्टीवरूनही क्षत्रिय आणि ब्राह्मण यांचें किती भयंकर शत्रुत्व होते याचें अनुमान करतां येतें.
बाळंभटजीनीं आपल्या भाषणांत ब्राह्मण धर्माचा पराक्रम गातां गातां आम्हांस सशास्त्र धमकावण्या घातल्या आहेत. परंतु आतां या धमकावण्यास कोणी भीक घालणार नाहीं. ब्राह्मणांच्या शापानें इंद्रादि देव पदच्युत झाले म्हणून आतांच्या लोकमान्यांच्या शापास किंवा डुरकावणीस इंग्रज सरकार भिईल असे समजूं नका. भटजीच्या भाषणावरून एवढें मात्र उघड झालें कीं, हिंदू लोकांनीं सौजन्याची कितीही चांगली चाल चालून दाखविली, तरी भूदेवस्वारानें त्यांच्या तोंडांतील ब्राह्मणधर्माचा काटेरी लगाम काढून टाकण्याचें मनांत आणू नये. कारण ख्रिस्ती धर्माचे लोक किंवा महमदी धर्माचे लोक, हिंदूलोकांप्रमाणें ब्राह्मणधर्माचा काटेरी लगाम तोंडांत धरून ब्राह्मणांस पाठीवर बसूं देणार नाहींत हें भटजीस कळून चुकल्यामुळें, परकीयांच्या सहवासापासून हिंदू लोकांनीं नेहमी दूर असावें, अशी भटजींची उत्कट इच्छा दिसते, आणि म्हणूनच त्यानीं परधर्मास अगदीं निरुपयोगी ठरविले आहे.
मुसलमानी धर्माचा पगडा
भटजीचें आणखी असें म्हणणे आहे कीं, ब्राह्मणाशिवाय इतरास वेदांतलें ज्ञान होणार नाहीं. पण हें म्हणणें अज्ञान लोकांतच संपादलें जाईल. तसेंच भटजी आणखी असेंही म्हणालें कीं, महमदी धर्म ब्राह्मणधर्माशी ९०० वर्षे कुस्ती लढला, पण तो ब्राह्मणधर्माच्या अजब पेचापुढें हतवीर्य होऊन चूप बसला! परंतु हें म्हणणें कोडगेपणाचें आहे. गेल्या ९०० वर्षांत महमदीधर्मानें लाखो हिंदूस पीर, अवलिया यांजपुढे डोकीं ठेवावयास लावले आहे. पण कोट्यावधी मुसलमानांतून दहावीस मुसलमानदेखील ब्राह्मणांच्या अथवा मूर्तीच्या पायांवर डोकीं ठेवण्यास तयार झाले नाहींत.
ख्रिस्ती लोकांविषयीं भटजीचें असेंच म्हणणे आहे कीं, ब्राह्मण धर्माशी ख्रिस्ती धर्म आज शंभर वर्षांपासून कुस्ती लढत आहे. पण ब्राह्मण धर्म किंचितही कच न खातां पुढें पुढें सरत आहे! पण हेंही म्हणणें वरील प्रमाणेंच निराधार आहे. ज्या धर्माच्या योगानें ब्रह्मवृंद वेदाध्ययन सोडून इंग्रजी विद्या शिकायास लागला; प्रत्येक शहरांतील बहुतेक वकील, ब्यॅरिस्टर, डॉक्टर, मुनसफ, मामलेदार वगैरे मोठमोठे ब्राह्मण सध्या गायत्री विसरत चालले, त्या धर्मास ब्राह्मण धर्म कोणत्या तोंडानें चीत करीत आहे? खेड्यापाड्यांनीं महारमांगवाड्यांनीं पुराण पोथ्याचीं रेलचेल झाली म्हणून ब्राह्मण धर्माची भरभराट झाली असें मुळींच म्हणतां येत नाहीं उलट ब्राह्मणधर्माचीं परीक्षा घेण्यास ही खेड्यांतील मंडळी तयार होऊं घातलीं आहेत असेंच समजले पाहिजे.
परधर्मांत गेलेल्या ब्राह्मणांची ब्रह्मशक्ती नष्ट होते असा भटजीचा एक सिद्धांत आहे. पण भटजींनीं ब्रह्मशक्ती नष्ट न झालेल्या हल्लीच्या एकाद्या ब्राह्मणाच्या ब्रह्मतेजाचें उदाहरण द्यावयाचे होतें, म्हणजे ब्रह्मशक्ती नष्ट झालेल्या भ्रष्ट ब्राह्मणांचें दुर्बलत्व सहज दिसून आलें असतें. परंतु भटजींनीं तसें कांहींच सांगितलें नाहीं. सध्यां मोठमोठ्या ब्राह्मण अधिकाऱ्यांपैकी बहुतेकांचा आचार विचार ख्रिस्ती लोकांप्रमाणें नवीन प्रकारचा दिसूं लागला आहे. आणि या सुधारक श्रीमान ब्राह्मणाच्या येथें बाळंभटजीसारखे, सर्व खेड्यापाड्याचे व सर्व तीर्थांच्या ठिकाणचें ब्राह्मण द्रव्याच्या व लाडूच्या आशेने रोटीबेटी व्यवहार करीत आहेत. तेव्हां स्वधर्मांत पर्यायानें भ्रष्ट झालेल्या ब्राह्मणांचें सामर्थ्य, परधर्मात शिरलेल्या ब्राह्मणाचें रहस्य हुडकून काढण्यास असमर्थ झाले नसेल कशावरून?
अभेद्य ब्राह्मण धर्म
भटजी आणखी असें म्हणून चुकले आहेत कीं, कैलासास हालवून सोडणाऱ्या ब्रह्मशक्तीचा प्रताप अद्यापि तुम्हास समजला नाहीं! आतां या ब्रह्मशक्तीत किती शक्ती आहे याची प्रचीती ९०० वर्षांपूर्वी मुसलमानांनीं प्रसिद्ध सोरटी सोमनाथावर हल्ला केला तेव्हांच कळून आली! त्या वेळीं सोमनाथाचें रक्षण करण्याकरितां सर्व पवित्र क्षेत्रांच्या ब्राह्मणांची ब्रह्मशक्ती एकवटली होती; परंतु महमुदाच्या थोड्याशा पण कुशल सैन्यासभोवती ती घारीप्रमाणे घिरट्या घालून थकून गेली! ती कैलासास हालवून सोडणारी ब्रह्मशक्ती महमुदाला किंवा त्याच्या सरदार शिपायांना कोठेंच आड आली नाहीं. किंवा ब्रह्मशक्तीला आपल्या सैन्याची शक्ती वाढविता आली नाहीं. तसेंच इ. स. १७९१ मध्यें पानिपत येथील समरभूमीवर अमदशहा दुराणीपुढें सदाशिवभाऊची प्रचंड ब्रह्मशक्ती भ्रमशक्ती ठरली! व इ. स. १८१८ मध्ये इंग्लिशांच्या तोफांच्या गडगडाटानें पुण्याची ब्रह्मशक्ती दिवसा मशाली पाजळून पळत सुटली! याप्रमाणें या ब्रह्मशक्तीचे प्रयोग अनेक वेळां ओं फस्स झाले आहेत!
बाळंभटजीचें दुसरें असें म्हणणें आहे कीं, वैदिक धर्माच्या ब्राह्मणकिल्ल्यावर आजपर्यंत कोणाही परधर्मीय धर्मवीरास चाल करतां आली नाहीं. पण हे म्हणणेंही पोकळ आहे. बौद्धधर्मानें ब्राह्मणकिल्ला केव्हांच हालवून सोडला. त्याच्या निर्दयपणाचे मोठमोठे बुरूज (यज्ञ) जमीनदोस्त केले! इतकेंच नव्हें तर ब्राह्मणधर्मांचे पूर्वींचे स्वरूप फिरवून सोडलें! पुढें मुसलमानांनीं आंत शिरून बराच गोंधळ घातला. आणि सध्यां तर ख्रिस्ती धर्माच्या तोफखान्यानें ब्राह्मणकिल्ल्यास मोठमोठी खिंडारे पाडली आहेत! ब्राह्मसमाज, प्रार्थनासमाज, सत्यशोधकसमाज, आर्यसमाज हीं त्या किल्ल्याची खिंडारें होत. या खिंडारांस समाजियन मंडळी दरवाजे बनवून रस्त्याचें रूप देत आहेत. असें या ब्राह्मणकिल्ल्याचें स्वरूप बदलत चालले आहे तरी तो अभंग आहे असें म्हणणें कोडगेपणाचें नव्हें काय!
शेंकडों शास्त्रकार होऊन गेले, व त्यांनीं शेकडों शास्त्रें लिहिली, पण परधर्मीयांस आपल्या धर्मांत सामील करून घेण्यासारखे एखादें शास्त्र उदयास आणलें नाहीं. बहुतेक पुराणपोथ्याचा रोंख अज्ञान लोकांस सुधारण्याकडे नसून, उलट त्यांना भिक्षुकांनीं लुटून खाण्याकडेसच आहे. शेकडों ब्राह्मण शास्त्रकारांनी आपल्या आप्तांच्या निर्वाहासाठीं हिंदूराजे लोकांकडून कोट्यवधी रुपयांची इनामे, वर्षासनें, जहागिरा वगैरे नेमणुका करवून घेतल्या! परंतु राजेलोकांच्या ज्ञातिबांधवाकरितां किंवा प्रजेकरितां संबंध तीन हजार वर्षांत शाळा, पाठशाळा स्थापन करवल्या नाहींत. तसेंच हिंदूराजे लोकांस व रयतेस जेणेंकरून ज्ञानाची गोडी लागेल व राज्यव्यवस्था, शेतकी, कारागिरी यांत सुधारणा होईल अशा विषयावर गेल्या तीन हजार वर्षांत लाखों धर्मगुरूंतून एकानेंही एकादे पुराण रचलें नाहीं. तसेंच राजाश्रयाने पोसलेल्या शेकडों राजगुरू, पंडित, शास्त्री यांनीं गेल्या तीन हजार वर्षांत सर्व ठिकाणच्या विद्वान ब्राह्मणांची सभा भरवून; ब्राह्मणांस आणि इतर हिंदूस सारखीच हितावह होतील अशा धर्मवचनांचे एकादे धर्मशास्त्र निःपक्षपाताने तयार केलें नाहीं! कसे करतील? देवपणाचे कातडें पांघरलेल्या ब्राह्मणांकडून हिंदूमनुष्यास ज्ञानदृष्टी मिळावी कशी? मग तर ओळख पटून कोणीही देवास भीणार नाहीं!
काळे कोळसे
वा.— पाटील! मी थोडेसे बोलतो. हिंदू आणि ब्राह्मण हा भेद तुम्ही उपस्थित केला, परंतु त्याबद्दल मी कांहीं म्हणत नाहीं. मी तुम्हांस एवढेच विचारतो कीं, सध्यां अशा भेदानें तुमच्या समाजाचे कोणतें हित होणार आहे? ब्राह्मणांनीं धर्माच्या नांवाखाली तुम्हास लुटलें, फसविले हें सारें मी कबूल करतो, परंतु हे मागले काळे कोळसे उगाळून आतां कोणाचेंही कल्याण होणार नाहीं. सध्यां तुम्हांवर ब्राह्मणांचे पूर्वीप्रमाणे वर्चस्व राहिलें नाहीं. तुम्हां लोकाची उन्नती व्हावी म्हणून कित्येक ब्राह्मण आज मित्तीला मनःपूर्वक श्रम घेत आहेत. आणि कित्येक तर तुम्हांशीं रोटीबेटी व्यवहार करण्यासही मनांतून इच्छित आहेत! असें असून तुम्ही ब्राह्मणवर्गांस वेगळे करून हिंदूलोकांचे कोणते हित करणार हें समजत नाहीं. मी तर खात्रीनें सांगतो कीं, या तुमच्या प्रयत्नानें हिंदूलोकांचें अधिक नुकसान झाल्यावाचून राहाणार नाहीं. सध्यांच्या काळांत तुम्हाला हे असले विचार सुचणें म्हणजे हिंदुस्थानाचें दुर्भाग्यच उदयाला आलें म्हणायाचें! पाटील! तुम्ही विचार करा. अंत्यजाचें तोंड पाहू नये किंवा शूद्राला धर्मग्रंथ वाचूं देऊं नये असा आतां कोणीतरी प्रतिबंध केला आहे काय? तुम्हा लोकांशी ब्राह्मणांनीं ममतेनें वागावें हें त्यांचे हल्लींच्या काळातले मुख्य कर्तव्य आहे. परंतु पुष्कळ दिवसांपासून रूढ झालेल्या रूढीचा एकाएकी उच्छेद होणे अशक्य आहे. त्याला कांहीं काळ लोटलाच पाहिजे. विनाकारण तुम्ही ब्राह्मणावर जहाल होतां हें बरें नाही.
पूर्वीच्या थापा
य.— भटजी! तुम्हांआम्हांत वैमनस्य वाढावें असा माझा मुळींच हेतू नाहीं. हिंदू आणि ब्राह्मण हा भेद उपस्थित करूं नका असें तुम्हीं म्हणूच नका. तो मूळचाच आहे. ब्राह्मण लोकांस कोणी वेगळे केलें नाहीं. ते स्वतःच वेगळे राहिले आहेत. ते असेच वेगळे राहिले किंवा आमच्या वस्तीत बहिष्कार घालून आणखी दूर अरण्यांत जाऊन वेगळे राहिले म्हणून आमचे कांहीं बिघडणार नाहीं. पूर्वीप्रमाणें ब्राह्मणांचें वर्चस्व आम्हावर आज नाहीं व येथून पुढे ते आणखी कमी कमी होत जाईल यांत संशय नाही. परंतु त्याचीं मुदत वाढविणें किंवा आखडणें हे सर्वस्वी तुम्हां ब्राह्मणांच्या हातांत आहे. आमच्या हितासाठीं कांहीं ब्राह्मण श्रम घेत असतील, तर आम्ही त्यांचें अंतःकरणपूर्वक आभार मानतो. ब्राह्मण जर आम्हाशीं स्वकीयाप्रमाणे वागूं लागले तर त्यांना आम्ही काय म्हणून परकीयाप्रमाणें मानूं! परंतु जोपर्यंत तुम्हांतील पुढारी वेळ मारून नेण्यापुरते आम्हाशी गोड गोड बोलत आहेत व स्वजातीच्या लुटारूपणाविषयी डोळे झाकीत आहेत, तोपर्यंत आमच्या तळपायाची आग मस्तकास गेल्याशिवाय रहाणार नाही. आम्हांविषयींच्या सर्व सुधारणा आजच घडून आल्या पाहिजेत असें आमचें मुळींच म्हणणे नाहीं. पण त्यासंबंधाच्या प्रयत्नास मागेच आरंभ व्हावयास पाहिजे होता. पण तसें झाले नाहीं. तरी आतां मात्र त्या प्रयत्नास लागलेंच पाहिजे.
ज्या वेळीं बौद्ध धर्मानें आम्हातील हजारों लोकांस झपाझप बौद्ध धर्मानुयायीं बनविण्याचें चालविले होतें, त्यावेळीं तुम्हांतील पुष्कळ विद्वान गृहस्थ म्हणाले कीं, ‘आहो क्षत्रिय वैश्यादि शूद्र लोकहो! तुम्ही या बौद्धाच्या नादीं लागूं नका. त्याच्या धर्मांत जाऊ नका. आम्ही तुम्हाला बौद्ध देतात तसे समतेचे व ममतेचे हक्क देऊं. परंतु हे घडून येण्याला थोडासा काळ लोटला पाहिजे. कारण पुष्कळ दिवसांपासून चालत येणाऱ्या कोणत्याही रूढीचा एकाएकी उच्छेद होणे कठीण आहे. तुम्ही आतां दुसरा तिसरा कोणताही विचार करूं नका. एकदम आम्हांला साहाय्य करा, म्हणजे आपण या बौद्धांस हांकून देऊं.’ याप्रमाणे आम्हांस त्या काळी पुष्कळ प्रकारच्या गोडगोड थापा दिल्या व आम्ही त्याच्या विचारानें वागून, या देशांतून बौद्धास हाकून देण्याचे कार्य बरेंच बजावले! परंतु ब्राह्मणांनी आम्हांस देऊं केलेले समतेचे हक्क २००० वर्षे लोटत आली तरी दिलें नाहींत!!! आणि त्यांचा जो ‘थोडासा काळ’ लोटायाचा होता तोही अद्याप लोटला नाहीं! तेव्हां आणखी कितीतरी हजार वर्षे गेलीं पाहिजेत म्हणजे हा ब्रह्मदेवाचा काळ लोटेल तर लोटो!
तसेच पुढें महमदी धर्माने हिंदुस्थानांत बौद्ध धर्माप्रमाणे गडबड उडविलीं तेव्हां, मोठमोठे शास्त्री, पंडित, जगद्गुरू आम्हांला म्हणाले “पूर्वी जे झालें तें गेलें. आतां तें दिवस बसून राहिलें नाहींत. मागलें काळे कोळसे कशाला उगळता? आतां आम्ही तुमच्या सुधारणेविषयी जारीनें खटपट करूं. मात्र एवढे अविंध आपल्या देशांतून घालवा. मग आम्ही लागलेच तुम्हांस समतेचे व ममतेचे हक्कं देऊं.” याही गोष्टीला ७००–८०० वर्षें लोटलीं, तरी ब्राह्मण सुधारकानां खालच्या लोकांस ममतेचे हक्क द्यावेसे वाटले नाहींत. व त्याचा थोडासा काळ लोटला नाहीं.
पेशवाई थापा
पुढें खुद्द ब्राह्मणाच्या हातांत राज्यांधिकार आला; सातारच्या शाहू महाराजांची प्रकृती त्यांच्या मरणसमयीं फारच बिघडली होती? मरण्यापूर्वी महाराज कांही दिवस भ्रमिष्ट स्थितींत होते, (कां मुद्दाम, त्यांना कोणी वेड लाविलें होते कोण जाणे.) त्यांची ती अवस्था पाहून बाळाजीपंतासारख्या कावेबाज ब्राम्हणाने शाहूमहाराजाजवळून सर्व राज्याधिकार दान दिल्याची सनद सहीशिक्क्यानिशी करून घेतली. पुढे शाहूमहाराज मृत्यू पावलें. त्यांची पत्नी सकवारबाई मागें राहिली. बाळाजीपंताच्या हातांत राज्याचा सगळा अधिकार आला नव्हता. सकवारबाई ही राज्याची खरी मालकीण होती. तेव्हां इचा काटा काढला म्हणजे आपले मनोरथ पूर्ण होतील असा विचार करून बाळाजीपंताने हस्ते परहस्तें उत्तेजन देऊन तिला सती जाणें भाग पाडलें. सकवारबाई जीवंत जळून मेली. बोलता बालता सर्व मऱ्हाठे सरदाराच्या डोळ्यांत धूळ फेकून बाळाजीपंतानें सातारची गादी पुण्यास आणली; आणि राजे झाले! त्या वेळीं आपल्या दगलबाजीचा भोपळा मराठे सरदारांनीं फोडूं नये म्हणून, बाळाजीपंत व दुसरी विद्वान व धूर्त मंडळी म्हणत होती कीं, आम्हांला छत्रपतीचें राज्य गिळंकृत करावयाचे नाहीं. सध्यांची परिस्थितीच तशी असल्यामुळें आम्हांला छत्रपतीचे राज्य राखण्यासाठीं हातीं तरवार धरावी लागत आहे. बाकी आम्हांला यामध्यें स्वार्थ साधावयाचा आहे असें मुळींच नाहीं. थोड्या दिवसांनीं तुमचें राज्य तुमच्या स्वाधीन करूं याबद्दल निष्काळजी असा. विनाकारण आपसांत तंटेबखेडे करून आपल्या पायावर दगड मारून घेऊं नका. हा आपल्या सभोवती सगळा अविंधाचा बाजार भरला आहे. त्याचा बंदोबस्त करा. आम्ही ब्राह्मणांनीं थोडेंसें खाल्ले म्हणून काय झालें? तें तर देशातलें देशांतच राहणारें आहे. आतां तुम्ही थोडें थांबा; तुमच्या सर्व सुधारणा आम्हाला करावयाच्या आहेत. याप्रमाणे पुष्कळजण पुष्कळ प्रकारें बोललें; परंतु त्यांना खालच्या लोकांची सुधारणा करण्याचें स्मरण झाले नाहीं. आणि अजूनही ब्राह्मण मंडळी म्हणत आहे कीं, खालच्या लोकांस समतेनें आणि ममतेने वागविण्यासारखी परिस्थिती प्राप्तब होण्याला ‘थोडा काळ’ लोटला पाहिजे. तेव्हा हा तुमचा ‘थोडा काळ’ किती हजार वर्षांचा असावा याचें आम्हांस अनुमान करवत नाहीं. तरीं मागील अनुभवावरून तुमचा ‘थोडा काळ’ तुमच्या हयातीपर्यंत असावा असें गृहीत धरण्यास कांहीं चिंता नाहीं. बाळंभटजी, आतां तुम्ही एवढे पक्के लक्षात ठेवा कीं, खालच्या लोकांच्या सुधारणा करण्यासाठी तुम्ही जोपर्यंत कृतीसह प्रयत्न करणार नाहीं तोपर्यंत तुमच्या गोडबोल्या सुधारकांचे प्रयत्न शुद्ध नाटकी आहेत असें आम्ही समजूं. इंग्रज लोकांच्या सहवासाने ब्राह्मण लोकांस विषमतेचे दुष्परिणाम व समतेचे सुपरिणाम यांचें उत्तम ज्ञान होऊन जरी कित्येक तपे होऊन गेली तरी, त्यानीं खालच्या लोकांस समतेने वागविण्यासाठीं एकादी संस्था काढली आहे काय? मग तुमचा हा ‘थोडा काळ’ संपणार तरी कधीं? आणि तुम्ही खालच्या लोकांची सुधारणा करण्यास लागणार तरी कधीं?
बा.— अझून तुमचे डोकं ब्राह्मणाविषयीं साफ झालं नाहीं!
पोपजी
य.— तुमचं डोकें जर ब्राह्मणेतरांविषयीं तीन हजार वर्षांत साफ झाले नाहीं, तर माझे अवघ्या तीन तासांत कसें साफ व्हावें? सोळाव्या शतकांत युरोपात लूथर सारख्या धैर्यवान व स्पष्टवक्ते पुरुषांना धर्मगुरूंविषयी शिष्यांची व शिष्याविषयीं धर्मगुरूंची डोकीं साफ आणि शुद्ध करण्यासाठीं मोठी धर्मक्रांति करावी लागली, इतकेच नव्हे तर धर्मगुरूजीस चांगलेच ताळ्यावर आणावें लागले. लोकांच्या धर्मभोळेपणावर मनसोक्त चैन करणाऱ्या समर्थांस ताळ्यावर आणणें सामान्य काम नव्हतें. त्यांत कित्येकांचे देह खर्ची पाडावे लागतात? लूथर पक्षाच्या व पोप पक्षाच्या कित्येक वर्षे चकमकी उडून, शेवटीं पोपास आपला मतलबी हट्ट कबूल करावा लागला. या पूर्वी त्यांनीं धर्मभोळया लोकांशीं अनेक प्रकारचे अनेक उपाय योजून गोडगोड वाक्यांनीं सांगितलें कीं, ‘अहो सुधारक हो, तुमची चळवळ धर्मबाह्य आहे. आपसांत द्वेष उत्पन्न करणारी आहे. वडलार्जित रूढीस सोडून आहे. सध्याच्या परिस्थितीला घातुक आहे. तुमच्या म्हणण्याप्रमाणे सर्व जुळून येण्यास थोडासा काळ लोटला पाहिजे. कोणतीही गोष्ट ताबडतोब होत नसते. वगैरे प्रकारचें पांडित्य केलें, पण लोकांनी धर्माधिकाऱ्यांचा मुखत्यारपणा साफ फेकून दिला. धर्मगुरूंच्या धार्मीक जुवाखालीं त्रस्त झालेल्या लोकांच्या पुढाऱ्यांनीं आपले धार्मीक व सामाजीक हक्क संपादण्यात किंचितही हयगय होऊं दिली नाहीं, किंवा विलंब लाविला नाहीं. ‘संध्याची परिस्थिती प्रतिकूल आहे थोडासा काळ लोटला पाहिजे; सर्व कांहीं सावकाश होईल.’ या धर्मगुरूंच्या गोड वाक्यांवर त्यांनीं बिलकूल भरवंसा ठेवला नाहीं. धर्मगुरूंचा थोडासा काळ लोटणें म्हणजे त्याचा फाजील श्रेष्ठपणा व फाजील ऐषआराम लांबणीवर टाकणे होय. धर्मगुरूंना आपला पोकळ देवपणा, लटकी वकीली आणि फाजील ऐषआराम हीं नष्ट व्हावीत असें मरेपर्यंत वाटणार नाहीं. अर्थांत ज्यांचें या फाजील धर्मगुरूंच्या फाजीलपणामुळें परंपरेनें अतोनात नुकसान होते आलें होतें त्यांना जाणूनबुजून त्याच स्थितींत न राहता ती घालविण्यासाठीं, आड येणाऱ्या धर्माधिकाऱ्यांशी मरेपर्यंत झुंजण्याशिवाय मार्गच नव्हता.
आज्ञापत्र काढावे
परदेशात धर्मगुरूंनीं स्वतःची वेगळी जात व शिष्याची वेगळी जात असा भेद केला नव्हता. शिष्याकडून पायावर डोकीं ठेवून घेतलीं नव्हतीं, किंवा शिष्यांस पाय धुवून पाजले नव्हते! कोणताही धंदा करणारा शिष्य असो, त्याच्या अन्नपाण्यास बहिष्कार घातला नव्हता. अशी स्थिती असतांना जर युरोपांतील यजमानवर्गांस धर्मगुरूंकडून मनुष्यपणा मिळविण्याचे कामीं भयंकर त्रास सोसावा लागला, तर या देशांतील यजमानवर्गांस आपल्या जातीवंत धर्मगुरूंवर्गाकडून मनुष्यपणा मिळविण्याच्या कामांत काय काय दुःखे सोसावीं लागतील, हें आज कोणालाच सांगता येणार नाहीं. तो भावी भयंकर प्रसंग टळावा, किंवा आपसांत प्रेम उत्पन्न व्हावे अशी जर ब्राह्मणांची उत्कट इच्छा असेल तर त्यांनीं पुढे सुचविल्याप्रमाणे दोन आज्ञापत्रिकांतून कोणती तरी एक आज्ञापत्रिका विचारी, लोकमान्य, देश सुधारणेच्छू पुढाऱ्यांच्या संमतीनें आणि शंकराचार्यांच्या सहीशिक्क्यानिशीं सकल ब्रह्मवृन्दांस विदित केली पाहिजे.
श्रीमच्छंकराचार्य मठ...व लोकमान्य पुढारी यांजकडून समस्त ब्राह्मण लोकांस कळविण्यांत येतें कीं, अलीकडे आपल्या देशांत ब्राह्मण आणि ब्राह्मणेतर या दोन समाजांत उच्चनीचपणा आणि धर्मसंबंधीं भेदाभेद याविषयीं वाद उपस्थित झाला आहे. आतांचे बहुतेक ब्राह्मण ब्राह्मण्यापासून भ्रष्ट झाले आहेत असे ब्राह्मणेतरांचे म्हणणे आहे. धर्मभ्रष्ट ब्राह्मणांचा आमच्या कोणत्याही धर्मकृत्यांत संबंध नसावा. अर्थात आमचे धर्मविधी आम्ही आमच्या हाताने करूं. असेंही ते म्हणूं लागले आहेत! तस्मात आपणा ब्राह्मणांचं ब्राह्मण्य पुनः सतेज होऊन चारही वर्णांचे आचरण धर्मानुसार चालावें म्हणून प्रथमतः आपण प्रयत्न केला पाहिजे. आपणा ब्राह्मणांच्या आचरणावर तिन्ही वर्णांचे आचरण अबलंबून आहे. म्हणून प्रत्येक ब्राह्मणांने आपलें आचरण आपल्या पूर्वजाप्रमाणें पवित्र ठेवण्यासाठीं पुढें दिलेल्या नियमाप्रमाणे वागलें पाहिजे.
शास्त्र निंद्य आचार
१– ब्राह्मणांनीं नोकऱ्या करणे सोडावें.
२– अध्यापनमध्ययनं यजनं याजनं तथा ॥
दानं प्रतिग्रहश्चैव षट् कर्माण्यग्रजन्मनः ॥ ७५ ॥
(शिकणे, शिकविणें, यज्ञ करणे, करविणे, दान घेणें व देणे ही ब्राह्मणांची सहा कर्मे आहेत.) म. ३. अ. १०.
३– शमो दमस्तपः शौचं शांतिरार्जवमेवच ।
ज्ञानविज्ञानमास्तिक्यं ब्रह्मकर्म स्वभावजम् ॥
(इंद्रियदमन करणें, तप करणे, शुद्ध रहाणें, शांती धरणें, दुसऱ्याचें अंतःकरण प्रसन्न ठेवणें, शास्त्रज्ञ असणें, ईश्वराचें अस्तित्व मानणे ही ब्राह्मणांचीं स्वाभावीक कर्मे असतात.) गी. अ. १८, ४२.
४— पूर्वां संध्यां जपंस्तिष्टेत्सावित्रीमार्कदर्शनात् ।
पश्चिमां तु समासीनः सम्यगृक्षविभावनात् ॥ १०१ ॥
न तिष्टति तु यः पूर्वां नोपास्ते यश्च पश्चिमाम् ।
स शूद्रवद् बहिष्कार्यः सर्वस्माद्द्विजकर्मणः ॥
(प्रातःकाळची संध्या, गायत्रीजप सूर्यदर्शन होईपर्यंत उभ्याने आणि संध्याकाळची संध्या तारे दिसेपर्यंत शांतपणे बसून करावी. जो ब्राह्मण या दोन्ही काळच्या संध्या करणार नाहीं, तो शूद्राप्रमाणे बाहेर करावा.) म. अ. २
५— षट्त्रिंशदाद्विकं चर्यं गुरौ त्रैवैदिकं व्रतम् ।
तदर्धिकं पादिकं वा ग्रहणान्तिकमेव वा ॥ १ ॥
(गुरूजवळ तीन वेद, छत्तीस, अठरा किंवा नऊवर्षांपर्यंत–किंवा विद्या संपादन होईपर्यंत ब्रह्मचारी वृत्तीने शिकावें.) म. अ. ३. अर्थात दुसऱ्या विद्या शिकूं नयेत. कारण—
६— योऽनधीत्य द्विजो वेदमन्यत्र कुरुते श्रमम् ।
म जीवन्नेव शूद्रत्वमाशु गच्छति सान्वयः ॥ १६८ ॥
(जो ब्राह्मण वेद न शिकतां इतर उठाठेवी करण्यांत श्रम घेतो तो जीवंतपणींच मुलाबाळांस शूद्राच्या योग्यतेचा होतो.) म. अ. २. यासाठीं—
७— वेदमेव सदाभ्यस्येत्तपस्तप्स्यन्द्विजोत्तमः ।
वेदाभ्यासो हि विप्रस्य तपः परमिहोच्यते ॥ १६६ ॥
(तप करायाचें असेल तर ब्राह्मणानीं सदा वेदाभ्यास करावा. वेदाभ्यास हेंच ब्राह्मणांचे परम तप होय.) म. अ. २. अर्थात ब्राह्मणांनी परकीय भाषा शिकू नये.
८— वेदानधीत्व वेदो वा वेद वापि यथाक्रमम् ।
अविप्लुतब्रह्मचर्यो गृहस्थाश्रममाविशेत् ॥ २ ॥
(क्रमाने तीन वेद किंवा दोन वेद किंवा एक वेद शिकून ब्रह्मचर्याचें खंडन न करता (ब्राह्मणानें) गृहस्थाश्रमांत प्रवेश करावा.) म. अ. ३.
९— पञ्च सूना गृहस्थस्य चुल्ली पेपण्युपस्करः ।
कण्डनीचोदकुम्भश्च वध्यतेयास्तु दाहयन् ॥ ६८ ॥
तासां क्रमेण सर्वासां निष्कृत्यर्थ महर्षिभिः
पञ्च क्लप्ता महायज्ञाः प्रत्यहं गृहमेधिनाम् ॥ ६९ ॥
अध्यापनं ब्रह्मयज्ञः पितृयज्ञस्तु तर्पणम् ।
होमो दैव्रोबलिभौतो नृपज्ञोऽतिथिपूजनं ॥ ७० ॥
(गृहस्थाच्या घरांत चूल, जातें, अथवा पाटावरवंटा, केरसुणी, उखळमुसळ, घागर या पांच वस्तु वधस्थान असल्यामुळे गृहस्थब्राह्मण पापानें बांधला जातो, म्हणून त्यानें त्या पापांच्या प्रयाचित्ता करितां महर्षींनीं लावून दिलेले पंचमहायज्ञ दररोज करावेत. ते असेः — ब्रह्मयज्ञ–शिकविणें, पितृयज्ञ–तर्पण करणे, देवयज्ञ-होम करणे, भूतयज्ञ–भूतांस बलि देणें, नृयज्ञ–पाहुण्यास भोजन घालणें.) म. अ. २.
१०— गृहे गुरावरण्ये वा निवसन्नात्मवान्द्विजः ।
नावेदविहितां हिंसामापद्यपि समाचरेत् ॥ ४३ ॥
(गृहस्थाश्रम, ब्रह्मचर्याश्रम आणि वानप्रस्थाश्रम या तिहींतून कोणत्याही आश्रमांत असणाऱ्या ब्राह्मणानें वेदांत न सांगितलेली हिंसा आपतींतही करूं नये. म. अ. ५.
११— न लोकवृत्तं वर्तेंत वृत्तिहेतोः कथञ्चन ।
अजिह्यामशठां शुद्धां जीवद्ब्राह्मणजीविकाम ॥ ११ ॥
(ब्राह्मणानें नाटक, तमाशे, सर्कस वगैरे धंदे करून पोट भरूं नये. ज्यांत असत्य, दंभ इत्यादि दुर्गुण नाहींत अशा प्रकारें उपजीविका करावी.) म. अ. ४.
१२— कर्मारस्य निषादस्य रंगावत्तारकस्यच ।
सुवर्णकर्तृर्वेणस्य शास्त्रविक्रणयिणस्तथा ॥
श्वरवतां शौण्डिकानांच चैलनिर्णेंजकस्यच ।
रञ्जकस्य नृशंसस्य यस्प चोपपतिर्गृहे ॥ २१५, २१६ ॥
(लोहार, निषाद, तमासगीर, सोनार, बुरुड, शस्त्र विकणारे, कुत्रे पाळणारे, कलाल, परीट, रंगारी, निर्दय आणि ज्याच्या घरांत जार [अर्थात् ज्याची स्त्री व्यभिचारिणी आहे] त्याचें अन्न ब्राह्मणानें खाउं नये.) म्हणजे अशांच्या येथे ब्राह्मणानें कोरडा शिधाही घेऊं नये.
१३— गृहस्थस्तु यदा पश्चेद्वलीपलितमात्मनः ।
अपत्यस्येव चापत्यं तदारण्यं समाश्रयेत् ॥ २ ॥ (मनु. ६)
(अंगाचें कातडे ढिले पडलें, डोक्याचे केस पांढरें झालें, मुलांस मुलें झालीं, असें ब्राह्मणानें पाहिलें म्हणजे त्यांनें घरादाराची आशा सोडून रानांत जावें.)
अशा अर्थाची आज्ञापत्रिका ब्राह्मणांतील पुढाऱ्यानीं आपल्या ब्राह्मण लोकांस स्वधर्माप्रमाणें वागण्यास शंकराचार्यामार्फत प्रसिद्ध करावी. ब्राह्मणांस जर पूर्वीप्रमाणें ब्राह्मण म्हणवून घ्यावयाचे असेल तर त्यांनीं पूर्वींच्या शास्त्रानुसार वर्तन ठेवलें पाहिजे! शूद्राप्रमाणें चाकऱ्यानोकऱ्या करायाच्या तरी ब्राह्मण म्हणवावयाचे; शेतकऱ्यांच्या जमीनी हळूहळू हाताखालीं घालून त्यांच्या व कारागिरांच्या धंद्यांत हात घालावयाचा तरी ब्राह्मण म्हणवावयाचें, हिजड्याप्रमाणें मिशा काढून नाटक-तमाशात नाचवावयाचे, तरी ब्राह्मण म्हणवावयाचें; डॉक्टर होऊन मढ्याची चिरफाड करावयाची, तरी ब्राह्मण म्हणवावयाचें; ही जी सध्या ब्राह्मणांत रूढी पडत चालली आहे, ही वेदशास्त्राविरुद्ध, धर्माविरुद्ध आहे. आतां कोणी सुधारक ब्राह्मण असें म्हणतील कीं सध्याची परिस्थिती वेगळी आहे; पूर्वींच्या ब्राह्मणाप्रमाणें आतांच्या ब्राह्मणाकडून धर्माचरण होणार नाहीं; पूर्वींचा काळ वेगळा, आतांचा काळ वेगळा. पूर्वीच्या काळाप्रमाणें पूर्वींचें ब्राह्मण वागले, आताच्या काळाप्रमाणें आतांचे ब्राह्मण वागतील. यावर मी असें म्हणतो कीं, जर पूर्वींच्या काळाप्रमाणें आतांच्या ब्राह्मणाकडून धर्माचरण होणार नाहीं, तर तर ते पूर्वीच्या ‘ब्राह्मण’ या विशेषणास योग्य ठरणार नाहींत! अर्थात पूर्वींच्या ब्राह्मणाप्रमाणें आतांच्या ब्राह्मणांनी स्वतःस भूदेव समजणें आणि पूर्वीप्रमाणें हिंदु यजमानांस धर्माच्या नावाखालीं लुटणे ही एकदम बंद केली पाहिजेत. पूर्वापार चालत आलेल्या हक्काचा वशीला दाखवून यजमानावर भिक्षुकीचे दावे लावणें, त्यांच्या धर्मकृत्यांस अडथळा करणें वगैरे पुर्वार्जित प्रकारही एकदम बंद केले पाहिजेत.
दुसरी आज्ञापत्रिका
ब्राह्मणांस जर सद्यःस्थितीला धरून धर्माचरण चालवावयाचे म्हणजे पूर्वींचें धर्माचरण सोंवळ्यांत फेंकून द्यावयाचे, तर त्यांनीं सध्यांच्या काळांत ठाम ठरून गेलेल्या तत्वांचा अंगीकार करण्यास सिद्ध झालें पाहिजे. आतां! सांगितलेली आज्ञापत्रिका प्रसिद्ध करणें ब्राह्मणांस अयोग्य वाटत असल्यास त्यांनीं ही दुसरी आज्ञापत्रिका प्रसिद्ध करावी.
श्रीमच्छंकराचार्यामठ....., व लोकमान्य ब्राह्मण गृहस्थ यांच्या विचारें समस्त ब्राह्मणांस असें कळविण्यांत येतें कीं, आजपर्यंत ब्राह्मण लोकांनीं सत्य धर्मास बाजूस ठेवून ‘अविद्वांश्चैव विद्वांश्च ब्राह्मणो दैवतं महत्’ या असत्य वचनाधारें सर्व ब्राह्मणेतर हिंदू लोकांवर वृथा श्रेष्ठत्व गाजवीत आणलें आहे. लोकांस अज्ञानांत ठेवून, त्यांत ब्राह्मण माणसें देव होऊन बसलीं आहेत. यामुळें आपल्या समाजांत उच्चनीचपणा जातिभेद. वगैरे रूढींचा प्रसार होऊन आपल्या देशाचें वाटोळें झालें आहे! तेव्हां येथून पुढें देशाची उन्नती करण्यासाठी आपणा सर्वांस–ब्राह्मण आणि हिंदूस–एक धर्मीयपणा येण्यासाठीं, आणि ‘जगद्गुरु शंकराचार्य’ हें नामाभिधान शोभण्यासाठीं ही आज्ञापत्रिका चालू स्थितीचा पूर्ण विचार करून प्रसिद्ध केली जात आहे. यास्तव सकल ब्रह्मवृंदांनीं खालीं दर्शविलेल्या नियमाप्रमाणे वागलें पाहिजे.
१– नानाप्रकारच्या मूर्तींची पूजा न करतां, निराकार, सर्व शक्तिमान, दयाळु, पवित्र, सर्वाधार, नित्य असा जो त्या एकाचीच उपासना करावी व लोकांकडून करवावी.
२– ब्राह्मण ब्रह्मदेवाच्या मुखापासून झाले व इतर वर्ण त्याच्या इतर अवयवांपासून झाले, असें जें ग्रंथांतरी लिहिलें आहे, तें अगदीं असत्य आहे. सर्व माणसांची उत्पत्ती सारखीच झालेली आहे.
३– ब्राह्मणांच्या मुलांस ज्याप्रमाणें नियमित काळीं धर्मसंस्कार (मुंज) होतो, त्याप्रमाणें प्रत्येक हिंदूच्या मुलांसही धर्मसंस्कार झाला पाहिजे.
४– संस्कृत ग्रंथ वाचण्याचा अधिकार फक्त ब्राह्मणांसच आहे, इतरास नाहीं असें जें म्हणणें आहे, तें निव्वळ खोटं आहे! वेदाध्ययनाचा सर्वांस अधिकार आहे.
५– पुराणपोथ्यांत कल्पित गोष्टी पुष्कळ भरल्या आहेत. त्यांतील बहुतेक अज्ञान लोकांपासून धनधान्य ऐतें खाण्यास मिळावें म्हणून आळशी भटांनीं लिहिल्या आहेत.
६– अमुक एक व्रत केलें असतां अमुक रोग बरा होतो, किंवा पुत्र लाभ होतों, किंवा ब्राह्मणास येथें एक मोहर दिली असतां दात्यास मेल्यावर स्वर्गात सोन्याचे डोंगर मिळतात, असें जें भट, भिक्षूक, पुराणीक, पुजारी अज्ञान लोकांस सांगतात, तें सर्व खोटें आहे. यांवर कोणी विश्वास ठेवूं नये व अशा थापा देऊन कोणीही धनधान्य घेऊं नये.
७– ब्राह्मणांस मिष्टान्नें घालून तृप्त केलें असतां देव तृप्त होतो व ब्राह्मणाची पूजा केली असतां देवाची पूजा केल्याप्रमाणें होतें असें कोणी म्हणेल तर तो नास्तिक होय.
८– ब्राह्मणानें इतर हिंदूंतील शुचिर्भूत मनुष्यास नीच मानावें व त्याचे स्वच्छ अन्नपाणी घेऊं नये, हें भयंकर पाप आहे.
९— तीर्थयात्रा करणें म्हणजे तेथील श्रीमान गयावळ, बडवे, पंड्ये, पुजारी, चोबे वगैरे ऐतखाऊ भिक्षुकास दानाच्यारूपानें लाखों रुपये देणें हा शुद्ध वेडेपणा आहे. यापेक्षा तेवढ्या रकमेचा फंड उभारून गरीबांच्या मुलामुलींच्या शिकण्याची सोय केल्यास तीर्थयात्रेपेक्षां दसपट अधिक पुण्य पदरीं पडल्याशिवाय राहणार नाहीं.
१०– वाईट चालींचा व रूढींचा त्याग करावा, आणि सत्य घेण्यास सदैव तत्पर असावे.”
स्पष्ट वक्ते ब्राह्मण पाहिजेत
याप्रमाणें सध्यांच्या काळास अनुकूल आणि राष्ट्रोन्नतीस अत्यंत आवश्यक अशा अर्थाच्या आज्ञापत्रिका ब्राह्मणातील देशभक्तांनीं किंवा लोकमान्यांनी शंकराचार्यामार्फत सर्व भाषांत छापून खेड्यापाड्यांतून प्रसिद्ध केल्या पाहिजेत व त्याप्रमाणें ब्राह्मणांस वागविण्याचा प्रयत्न केला पाहिजे. तरच ब्राह्मणांस ब्राह्मणेतरांविषयींची कळकळ आहे असें दिसून येईल. जरी आज्ञापत्रिकेप्रमाणें वागण्यास आजच कोणी तयार झालें नाहीं, तरी लोकांच्या कानांवर अशा अर्थाचे शब्द आजच घालण्यास कांही हरकत नाहीं. बाळंभटजी! तुम्ही जोंपर्यंत आमच्या कल्याणासाठीं स्वतंत्र प्रयत्न मुद्दाम करणार नाहीं, तोंपर्यंत तुमच्या घरांतल्या गोड गोड बोलण्यावर विश्वास ठेवून आमची उन्नती कधींही व्हावयाची नाहीं. हिंदूलोकांस ज्ञान मिळवून देण्याच्या कामीं ब्राह्मणांकडून तनमनधन यांतून किंचितही खर्च व्हावयाचा नाहीं, हें इतिहासप्रसिद्धच आहे! खालच्या लोकांच्या उन्नतीकरतां कळकळीनें फुकटचे दोन शब्द ब्राह्मणांस लिहवत नाहींत किंवा बोलवत नाहींत!!! कै. रा. ब. गोपाळराव हरी देशमुख हे एक ब्राह्मणांत स्पष्ट लेखक होऊन गेले. हल्लीं तसे कांहीं असतील पण त्यांतही वरून गोडगोड बोलणारांचीच संख्या जास्त निघेल. असो.
आतां सांगितलेल्या दोन आज्ञापत्रिकांतून कोणती तरी एक आज्ञापत्रिका ब्रह्मवृन्दांनीं प्रसिद्ध केल्याशिवाय आम्हाविषयीं त्यांच्या मनांत काय वसत आहे याचा खुलासा होणार नाहीं. ब्राह्मणांस जर आपलें ब्राह्मण्य पूर्वींप्रमाणें कायम ठेवावयाचे असेल तर त्यांनीं पहिली आज्ञापत्रिका प्रसिद्ध केली पाहिजे. त्यांना जर सुधारलेल्या पद्धतिप्रमाणें चालावयाचें असेल तर त्यांनीं दुसरी आज्ञापत्रिका प्रसिद्ध केली पाहिजे आणि ते जर या दोहींतून कोणतीही आज्ञापत्रिका प्रसिद्ध न करतां आमच्या तोंडावरून हात फिरविण्याचा प्रयत्न करूं लागले, तर आमच्या सर्व मागासलेल्या लोकांनीं पक्कें समजावें कीं, हे गोडबोले सुधारक हिंदू लोकांस थापटून थोपटून आहेत त्याच जागीं निजवीत आहेत; आणि आपल्या जातभाई भटभिक्षुकांचा धार्मिक लुटारूपणा आंखडण्यांचें लांबणीवर टाकीत आहेत! सुधारक ब्राह्मणांस त्यांच्या जातभाई भटाभिक्षुकांची कींव यावी आणि आम्हांस आमच्या नागवले जाणाऱ्या आप्तांची कींव येऊं नये काय? याचाच विचार आमच्या विद्येंत मागसलेल्या विचारवंतांनीं अवश्य करावा हाच माझ्या बोलण्याचा हेतु आहे.
नका धरू कोणी । राग वचनाचा मनीं ॥ १ ॥
येथें बहुतांचें हित । शुद्ध करोनि राखा चित्त ॥ २ ॥
नाहीं केली निंदा । आम्ही दूषिलेसें भेदा ॥ ३ ॥
तुका म्हणे मज । येणेंवीण काय काज ॥ ४ ॥
———

अर्पण केला असे.
मुकुंद गणपत पाटील
प्रकाशकाची सूचना
हा अमोलिक कुळकर्णीलालामृत–ग्रंथ आमचे परममित्र व मागासलेल्या हिंदुसमाजाची उन्नति करण्याविषयी मनोभावाने अहोरात्र प्रयत्न करणारे सद्गृहस्थ रा. रा. मुकुंद गणपत पाटील, संपादक दीनमित्र, यांनी लिहिला. तो त्यांच्या पत्रात पूर्वीच खंडशः प्रसिद्ध झाला आहे. परंतु हा ग्रंथ लोकांच्या अवलोकनात जसा यावयास पाहिजे तसा वर्तमानपत्रांतून तो एकदाच प्रसिद्ध होऊन गेल्याने येणार नाही, ही गोष्ट अगदी उघड आहे. म्हणून ह्या बहुमोल ग्रंथास कायमचे स्वरूप प्राप्त होण्याकरिता तो पुस्तकरूपाने पुन्हा प्रसिद्ध करावयाची आमची अत्यंत मनीषा होती, ती ईश्वतरकृपेने व आमच्या परमदयाळु व प्रजावत्सल श्रीशाहुमहाराजांच्या औदार्याने सफल झाली आहे, हे सांगावयास आम्हास फार आनंद व अभिमान वाटतो. खेड्यापाड्यांनीच वास्तविक ह्या ग्रंथांची प्रसिद्धी व्हावयास पाहिजे आहे, व ती तशी व्हावी म्हणून त्याची किंमत ठेववेल तितकी कमी ठेविली आहे.
∗∗∗∗∗∗
प्रस्तावना
श्री. जोतीराव फुले यांनी दीनांचा कळवळा येऊन दीनोद्धाराची चळवळ चालविली व सत्यशोधक समाजाची स्थापना केली, त्या प्रसंगी ताज्या दमाची, आस्थेवाईक व कर्ती अशी जी नररत्ने त्यांच्या मदतीस आली त्यात कृष्णराव भालेकर व गणपतराव पाटील यांची प्रमुखपणाने गणना आहे. दीनबंधु पत्राचे आद्यजनक भालेकरच होत व त्या पत्राचे धोरण त्यांनीच ठरवून दिले. भालेकर हे कसलेले लेखक, चांगले कवि, मन वळवून घेणारे वक्ते, कळकळीचे उपदेशक व दीनांचे खरे कनवाळू होते. गणपतराव पाटील यांची मार्मिक लेखक म्हणून कीर्ती आहे.
कुळकर्णीलीलामृताचे कर्ते मुकुंदराव यांनी भालेकराचे पोटी जन्म घेतला. गणपतराव पाटील यांनी यापले वतन कायम राहण्याकरिता त्यांस दत्तक घेतले.
भालेकर व गणपतराव पाटील यांच्या तालमीत तयार झालेल्या मुकुंदरावांस दीनांच्या उद्धाराची तळमळ लागावयाचीच. परमपूज्य जनक व पालक पित्यांचे व्रत अव्याहत चालवायाचे असा यांचा संकल्प आहे. भालेकरांनी दीनमित्र पत्र बरेच दिवस चालविले. परंतु आश्रयाच्या कमतरतेने ते बंद पडले. ते पुन्हा चांगल्या पायावर सुरू करण्याचे त्यांचे प्रयत्न चालू होते; परंतु ते सिद्धीस जाण्यापूर्वीच त्यांना मृत्यूने गाठले. वडिलांची ही अखेरची इच्छा पूर्ण करणे आपले कर्तव्य आहे हे जाणून मुकुंदरावांनी आपल्या शक्तीबाहेर पैशाची जोखीम घेऊन दीनमित्र पत्र सोमठाण्यासारख्या कोपऱ्यातील खेडेगावी अनेक अडचणीस न जुमानता मोठ्या नेटाने, अंगमेहनतीने आपला पवित्र धर्म म्हणून चालविले आहे.
या कामात द्रव्यदृष्टीने किती नुकसान होत आहे व सत्यशोधक मतांचा प्रसार करीत असल्याने असत्याच्या जोरावर इतरांस गुलाम करू पाहणारे लोक त्यांचा नानाप्रकारे छल करितात तो सोसून आपले कर्तव्य मुकुंदराव कशा प्रकारे बजावीत आहेत हे त्या पत्राच्या वाचकास माहीत आहे. दीनमित्रात हा कुळकर्णीलीलामृत ग्रंथ खंडशः प्रसिद्ध झाला. याची भाषा जोरदार, वर्णन हृदयंगम व एकंदर कथानक उपदेशपर व चटका लावण्यासारखे असल्याने हा ग्रंथ टिकाऊ स्वरूपात प्रसिद्ध होणे आवश्यक वाटल्यावरून मुकुंदरावांच्या उदार परवानगीने पुस्तकरूपाने वाचकास मिळत आहे.
मुकुंदराव हे वतनदार पाटील आहेत. कुळकर्ण्याच्या काव्याचा कडू अनुभव यांस आलेला आहे. त्यांचे अवलोकन सूक्ष्म असल्याने इतर ठिकाणच्याही कुळकर्णीलीला त्यांस अवगत आहेत. प्रस्तुत ग्रंथाचे अध्याय दहा असून त्यात सात लीला वर्णिल्या आहेत; यातील एकही काल्पनिक नाही. कांही मुकुंदरावांच्या अनुभवातील व बाकीच्या त्यांच्या स्नेह्यांच्या अनुभवांतील आहेत. या कथांचा सारांश पुढे दिला आहे त्यावरून कुळकर्णीलीलांचा व्यापकपणा नजरेस येईल.
अध्याय दोन–सरकारातून साऱ्याची माफी आली असताही त्या हुकुमाची समज गांवकऱ्यास न देता माफी आणविण्याची खटपट करण्याकरिता म्हणून दुष्काळात मरत असलेल्या लोकांकडून धान्य कसे उपटले जाते व त्याच धान्याची सावकारी करून चार मणात दहा बिघ्यांचा डाग कसा उपटला जातो.
अध्याय तीन–पाटलास तमाशाच्या नादात उत्तेजन देऊन तो पैशाच्या अडचणीत आल्याची संधी पाहून तगाई मागण्याविषयी त्याचे व इतर गावकऱ्यांचे मन कसे वळविले जाते व त्यांच्या गरजेपेक्षा जास्त रकमा देववून त्यातील बराच हिस्सा कुळकर्ण्याच्या पदरात कसा पडतो.
अध्याय चार–पाटलाच्या दोन तक्षिमात होळीच्या पोळीसंबंधाने भांडण लावून फिर्यादी करण्यास दोघांसही उत्तेजन देऊन व वेळोवेळी पुराव्यासंबंधाचा सल्ला देऊन कुलकर्णी स्वार्थ कसा साधितो.
अध्याय पाच व सहा–गावातील शिकलेला ब्राह्मणेतर कुळकर्ण्याच्या डोळ्यात कसा खुपतो. त्याची खोड मोडण्यास नसते तंटे कसे उपस्थित होतात, खरा पुरावा कसा दबवला जातो. पाटलास चढवून आपल्या अप्रिय माणसाचा अपमान त्याच्याकडून कसा करवितात व शेवटी तोंडघशी पाडतात.
अध्याय सात–सत्यशोधकांच्या कामास कुळकर्णी कशी हरकत आणतो. साऱ्याची तहकुबी आली असताही पावती न देता वसूल घेऊन गरिबांना कसा फसवितो.
अध्याय आठ–जंगलातील नंबर लागवडीस सुटण्याचे आहेत अशी खोटी बातमी दहा असामीस एकांतात सांगून हे तुलाच मिळवून देतो अशी थाप प्रत्येकास देऊन शिरस्तेदाराची अनुकूलता मिळविण्यास म्हणून त्याच्या तोतया भावास त्या प्रत्येक कुळास निराळे भेटवून पैसे घेऊन आपली तुंबडी कुलकर्णी कशी भरतात.
अध्याय नऊ व दहा–भट व कुलकर्णी एकच असल्यास धर्मभोळेपणा वाढवून खाऊन पिऊन सुखी पाटलास कसे बुडविले जाते व पाटीलकी मिळविण्याच्या आशेने वतनी भाऊबंदास चढवून खोटे तंटे कसे उपस्थित केले जातात. गरीब निरपराधाची दाद कशी लागत नाही. अखेर खरे बाहेर पडले तरी सर्व गुन्ह्यांचा गड्डा कुलकर्णी निर्दोष ठरून कसा सुटतो.
अशा गोष्टी सुरस रीतीने वर्णिल्या आहेत. कुळकर्ण्याच्या लीला खरोखर पाहिल्यास अनंत आहेत.
आमची ग्रामसंस्था म्हणजे स्वतंत्र राज्यच आहे. पाटील हा तेथील नामधारी राजा आहे. कुळकर्णी हा त्याचा मुख्य प्रधान म्हणजे पेशवा आहे. चौगुला, मगदूम, महार, तराळ हे कमी अधिक दर्जाचे अधिकारी आहेत. याशिवाय अलुतेबलुते म्हणजे कारागीर वगैरे आहेतच. अशी स्थिती असल्याने एका गावास दुसऱ्याच्या तोंडाकडे पहावे लागत नाही; गावच्या सर्व गरजा गावातच भागतात; स्वावलंबन वाढते; प्रत्येकाला दुसऱ्याची गरज असल्याने एकोपा राहतो; वगैरे ग्रामसंस्थेचे पोवाडे वेळी अवेळी गाण्याची प्रवृत्ति दिसून येते. ग्रामरचना अशा बळकट पायावर असल्यामुळे परकी लोकांच्या कितीही स्वाऱ्या आल्या व त्यांची राज्ये स्थापन होऊन लयास गेली तरी आमच्या संस्था नदीतील खडकासारख्या टिकून राहिल्या आहेत. अशा चिरस्थायी संस्था उत्पन्न करण्यात आमच्या पूर्वजांनी अटोकाट शहाणपणा व दुरदर्शित्व दाखविले अशा प्रौढीचे मोठे रसभरीत वर्णन ऐकण्यास मिळते. अशा थोर कल्पकांचे आम्ही वंशज असल्याने त्यांच्या शहाणपणाचा व दूरदृष्टीचा बराच मोठा भाग आनुवंशिक संस्काराने आपणाकडे आलेला आहे याची जाणीव अशा वक्त्यास किंवा लेखकास असतेच.
ग्रामसंस्था ज्या काली अस्तित्वात आल्या त्या कालास अनुसरून त्या होत्या व त्यांचा तेव्हा उपयोगही होता. परंतु वडिलांच्या विहिरीचे पाणी प्यालेच पाहिजे; नळाचे नवीन आणलेले पाणी उपयोगी नाही; असे म्हणणाऱ्यांना घाणेरडे व खारट पाणी प्यावे लागते. तशीच सध्या आमच्या समाजाची स्थिती आहे. समाजाची नेहमी प्रगती झाली पाहिजे. ती न झाल्यास त्याला अधोगतीस जावे लागेल. परंतु आहे ती स्थिती कायम ठेवण्याची इच्छा करणारे कोत्या दृष्टीचे होत. मानवी सुधारणेच्या एका विशिष्ट स्थितीत आमच्या सध्याच्या ग्रामसंस्थेसारख्या संस्था सर्व देशात उदयास येतात, या नियमानुसार त्या युरोपातही होत्या, परंतु आता सुधारलेल्या राष्ट्रात त्यांचा मागमूसही राहिलेला नाही; व याच कारणाने त्या त्या देशाची प्रगती झपाट्याने होत आहे. आम्ही आमच्या संस्थांस चिकटून बसलो आहो व यातच आमचा थोरपणा व तरणोपाय आहे अशी भ्रामक समजूत आम्ही करून घेतली आहे.
जात्याभिमानाच्या योगाने राष्ट्राभिमान नाहीसा झाला; त्याचप्रमाणे गावच्या एकलकोंडेपणामुळे देशाभिमानीस वाव राहिला नाही. सिथियन, ग्रीक, अफगाण, मोगल, पोर्तुगीज, फ्रेंच, इंग्रज वगैरेच्या सत्ताप्रसारास निरनिराळ्या प्रांतांच्या राजांकडूनच काय तो विरोध झाला; परंतु प्रत्येक गाव अगदी तुटक व स्वतंत्र असल्याने बहुजन समाजाचा विरोध परकी सत्तेस झाला नाही, राजा कोणीही येवो; त्याने गावची वतने चालविली म्हणजे त्याला मान्य करण्यास ग्रामाधिकारी तयार असत. शत्रु प्रबल आहेसे दिसल्यास वतन रक्षणाच्या हेतूने त्याला हे घरभेदे सहज मिळत. अशा आणीबाणीच्या प्रसंगी वतनदारांचे वतन किती घातकी असते हे श्री शंभुराजे छत्रपती महाराज यांनी राज्याभिषेक शके ४२ सन १७१६ मध्ये पंत अमात्य यास दिलेल्या आज्ञापत्रावरून चांगले समजते, (पहा विविधज्ञानविस्तार पुस्तक २२/२३ मराठे शाहीतील राजनीती).
आमच्यासारख्या ग्रामसंस्थांच्या योगाने (१) श्रमविभागास फारच थोडा आवकाश मिळतो. (२) कारखान्याचे भांडवल फार थोडे राहते. (३) म्हणून कारखाने फार लहान प्रमाणावर असतात. (४) यामुळे व्यापाराची घडामोड अगदी कमी होते. (५) व ती बहुतेक अदलाबदलीच्या स्वरूपाची असते. (६) पदार्थांच्या किंमती रूढीने ठरलेल्या असतात. चढाओढीने कमीजास्त होत नाहीत. (७) गावातील बरीच मोठी संख्या पुऱ्या किंवा अर्ध्यामुर्ध्या गुलामगिरीत बुडालेली असते; या गुलामांना चांगले दिवस येण्याची आशा नसते. (८) यातील पुष्कळच लोक धंदेवाईक भिक्षेकरी असतात किंवा समाजाच्या श्रमावर आयीतखाऊ असतात. (९) यास पोसणे आपले कर्तव्य आहे किंवा ते पुण्याईचे काम आहे अशी श्रम करणाऱ्या अडाण्याची समजूत झालेली असते. असली कटुफळे अशा ग्राम संस्थारूपी वृक्षास येत आहेत.
इंग्रज सत्ता महाराष्ट्रात स्थापन होऊन सुमारे शंभर वर्षे झाली, तथापि पहिल्या पाऊणशे वर्षात या ग्रामसंस्थांची चिकाटी फारशी कमी झालेली नव्हती, आगगाडीच्या रस्त्यांची वाढ, मोठमोठ्या कारखान्यांची स्थापना, शेतीची ऊर्जितदशा, मजुरांच्या दरात वाढ, लोकांच्या गरजांची वाढ, ख्रिस्ती धर्माचा प्रसार, शहरची महाग राहाणी वगैरे अनेक कारणांनी बहुतेक धंद्यात परजातींच्या लोकांची स्पर्धा दिवसेंदिवस वाढू लागली आहे व या मानाने ग्रामसंस्थास शिथिलपणा येऊ लागला आहे. ही क्रिया जास्त जोराने सुरू राहणे अगत्याचे आहे. पण या सुधारणेच्या कामी कुळकर्णी लोकांची फार मोठी हरकत येत असते. जुन्या रूढीला सर्वांनी चिकटून राहावे ही या लोकांची मोठी इच्छा कारण रूढीची बेडी तुटल्यास यांच्या व यांच्या जातीच्या महत्त्वास धक्का बसेल ही यांस भीती आहे. या लोकांना विद्या बेताचीच असते, यामुळे यांची मने संस्कृत झालेली नसतात. ब्राह्मणेतरांची विद्या बंद झाल्याने ते मेंढरांच्या स्थितीस आले; पण त्यांच्या अवनतीबरोबरच विद्येला आपणाकरिता राखून ठेवणाऱ्या ब्राह्मणांचीही विद्या कमी झाली व ते धनगराच्या स्थितीस आले. अशा रीतीने ब्राह्मणवर्गाचेही अपरिमित नुकसान झालेले आहे.
हिंदुस्थानातील इतर ठिकाणचे ब्राह्मण व दक्षिणेतील ब्राह्मण यात एक मोठा फरक आहे. तिकडे ब्राह्मणाचे वर्चस्व धार्मिक बाबतीत मात्र असते. व्यापार, न्यायकचेरी वगैरेमध्ये ब्राह्मणांचा भरणा फार कमी. दक्षिणेत–विशेषतः महाराष्ट्रात–ही स्थिती अगदी. भिन्न आहे. येथे धार्मिक, राजकीय, औद्योगिक वगैरे सर्व बाबीत प्रमुखपणा ब्राह्मणांकडे यामुळे इतर वर्णाचे फारच नुकसान झालेले आहे. त्यांच्या उन्नतीच्या मार्गात फार मोठ्या अडचणी येतात. कुळकर्णी हा ब्राह्मणांचा खेड्यातील प्रतिनिधी आहे. ग्रामजोशीपणाची वृत्ती यांच्याकडे किंवा यांच्या जवळच्या आप्ताकडे असते. यामुळे याच्या सत्तेस यत्किंचितही प्रतिबंध ज्याच्याकडून होण्याचा संभव असेल त्याला धार्मिक किंवा व्यावहारिक कोणत्या तरी रीतीने अडचणीत आणण्यास यांस फावते. राजकर्त्याविषयी प्रजेच्या मनात गैरसमज उत्पन्न करणे यांना फार उत्तम साधते.
कुळकर्ण्यापासून गरीब रयतेस कसकसा त्रास होतो हे या लीलामृतावरून दिसून येईल. हा त्रास दूर करण्यास उपाय काय? यांचे वंशपरंपरेचे हक्क दूर करून पगारी तलाठ्याकडून गावचे काम करून घेणे हा एक उपाय दिसतो. वतनाच्या जमिनीवर स्केल जुडी बसल्याकारणाने आता त्या जमिनी रयताव्याच्या स्वरूपाच्या झाल्या आहेतच व हल्ली कुळकर्ण्याचे काम नक्त मुशाहिऱ्यानेच घेतले जाते. वंशपरंपरेचा हक्क एकदम कमी करण्यात अडचणी असल्यास तालुक्यातल्या तालुक्यात यांची बदली तरी व्हावी. पिढ्यानुपिढ्या एकाच गावात अधिकार चालवीत असल्यामुळे यांचे वजन रयतेवर अतिशय पडते. यांस गाव सोडून दुसरे ठिकाणी जावे लागल्यास रयतेच्या मनावरील यांचा दाब बराच कमी होईल.
परंतु एवढ्यानेच कार्य व्हावयाचे नाही. इंग्रजी राज्यातही कुळकर्ण्याचे वजन इतके राहण्याचे मुख्य कारण मामलेदार, मुनसफ, कलेक्टर, जज्ज कमिशनर वगैरे मोठमोठ्या कामगारांच्या कचेऱ्या कुळकर्ण्याच्या जातभाईंनी भरलेल्या आहेत हे आहे. यांच्या आश्रयामुळे व मदतीमुळे कुळकर्ण्याच्या पुष्कळशा लबाड्या बाहेर येऊ शकत नाहीत व त्या थोड्यांचा बोभाटा होतो, त्यांवर झांकण घातले जाते. यासाठी ब्राह्मणेतरांचा भरणा कारकून मंडळीत विशेष झाल्याशिवाय कुळकर्ण्याचे वजन कमी होणार नाही. या उपायाचा अवलंब झाल्यास कुळकर्ण्यांच्या लीलास बराच आळा पडेल. त्याचप्रमाणे मामलेदार, मुनसफ वगैरे महत्त्वाच्या जाग्यांवर आणि विशेषतः कलेक्टराच्या चिटणीसाच्या जागी विद्येने मागासलेल्या वर्गापैकीच इसम असणे जरूर आहे. कारण ‘धूर्त चिटणीसाचे पुढें । काय कलेक्टर बापुडें ॥’ अशी स्थिती बरेच ठिकाणी नजरेस येते.
कुळकर्ण्यांचा पक्का बंदोबस्त होईल तो सुदीन. तोपर्यंत तरी त्यांच्या लीलास बळी पडणारे पाटील व खेड्यातील रयत यांना कुळकर्णीग्रहाची होणारी बाधा या ग्रंथाच्या पारायणाने कमी होवो. इति शिवम् ॥
भास्करराव जाधव.
तिसऱ्या आवृत्तीची प्रस्तावना
पहिली आवृत्ति प्रसिद्ध झाल्यावर या ग्रंथावर वर्तमानपत्रात अनुकूल व प्रतिकूल अशा टीका झाल्या. त्यात केसरी पत्राच्या दोन अंकांत अग्रलेखाच्या रूपाने पाच कॉलम आलेली टीका विशेष महत्त्वाची आहे. ब्राह्मणी वर्चस्वाचा पाया म्हणून कुळकर्णी ही संस्था ब्राह्मणास हवी. पण या टिकेत देखील कुळकर्णीलीलामृताची काव्य या दृष्टीने योग्यता फार मोठी आहे असे कबूल केले आहे.
हा ग्रंथ प्रसिद्ध झाल्यानंतर सातारा, अहमदनगर, नाशिक, पुणे वगैरे जिल्ह्यांतील बऱ्याच कुळकर्ण्यांकडून त्यांच्या नोकरीचे राजीनामे आल्याने आता पगारी तलाठी त्यांचे काम करीत आहेत.
कोल्हापूर इलाख्यात तर कुळकर्णी काम सर्वस्वी पगारी तलाठ्याकडे झाले असून यात ब्राह्मणेतरांचा भरणा पुष्कळच आहे.
अशीच स्थिती सर्वत्र यावी व वतनदार कुळकर्णी ही रयतेच्या मागची ब्याद जावी या उद्देशाने तलाठी संस्थापक मंडळीही स्थापन झाली आहे. तिला लवकरच पूर्ण यश येवो असे इच्छितो.
तारीख ७ ऑगस्ट १९२०.
भास्करराव जाधव.
अध्याय १ ला
श्रीगणेशाय नमः ॥ श्री सरस्वत्यै नमः ॥ श्री गुरुभ्यो नमः ॥ ओंनमोजी गव्हर्नरा । तैसेचि या कलेक्टरा । आणि तिजे मामलेदारा । जोडुनी करां नमन हें ॥ १ ॥ आतां नमूं कनिष्ठाधिकारी । जयांनीं भरली कचेरी । जे लोडा टेंकुनि गादीवरी । पानसुपारी भक्षिताती ॥ तयां नमन साष्टांग भावे । कां न करावें कां न भ्यावें । प्रताप त्यांचे सर्वां ठावे । ह्मणुनि भावें जोडी कर ॥ ३ ॥ आतां नमूं श्रोतियांसी । असो द्यावे चित्त कथेसी । न भितां संशयासी । शांत मनेशी श्रवण करा ॥ ४ ॥ कुलकर्णीग्रह बहु अद्भुत । अति सूक्ष्म अति विस्तृत । नाना रूपें घेई क्षणांत । न कळे अंत देवादिकां ॥ ५ ॥ हा कृपा करी ज्यावरी । त्याचीं विघ्नें जातीं सारीं । सुखें नांदे तो संसारी । कुळकर्ण्याच्या कृपेनें ॥ ६ ॥ ज्यांवरी तो क्रोधासी चढे । त्यांचें नशीब पालथें पडें । संसार त्यांचा सर्व बिघडे । प्रतापें तयाचिया ॥ ७ ॥ हा असे [फार रागावणारा.] महाक्रोधी । भांडणांत पाऊल आधीं । टाकीतसे गांवामधीं । अनुभव सर्वांसी ॥ ८ ॥ कुळकर्णीमूर्ति अति सुकुमार । शरीर तयाचें नाजुक फार । मार्गीं चालतां फिटे धोतर । वारंवार सांवरीतसे ॥ ९ ॥ डोईं कोकी मनोहर । बारीक निऱ्याचें सुबक धोतर । गळां जानवें दोरदार । जोडा वाजे फटफट तो ॥ १० ॥ याचा वर्ण [गोरा आणि काळा.] गौरकृष्ण । हा ह्मणवी जातीचा ब्राह्मण । परी दुर्गुणी सदा निपुण । पुजा करी कारकुनांची ॥ ११ ॥ बुध मंगळ शुक्र शनि । हे तों ग्रह आहेत गगनीं । ज्यांचें अंतर मोजतां वाणी । कुंठित होय सर्वथा ॥ १२ ॥ ऐशा [आकाशांत रहाणारे.] खगस्थ ग्रहांची गति । कैशी आहे कैशी रीति । हे शोधाया पहाती । [ज्योतिष जाणणारे.] ज्योतिर्विद सर्वदा ॥ १३ ॥ करूनियां प्रचंड दुर्बिणी । साधुनियां महापर्वणी । तयांचे वेध घेती क्षणोक्षणीं । एकाग्रचित्ता करुनियां ॥ १४ ॥ कोण ग्रह जड किती । त्याची वक्र कीं सरळ गति । हें निश्चयें शोधिती । महाप्रयासें शोधक ॥ १५ ॥ कोठें मंगळ कोठें दुर्बिण । मध्यें अंतर कोटि योजन । परी त्या ग्रहाचें गुणलक्षण । साग्र दावी दुर्बिण ती ॥ १६ ॥ नवल पहा किती तरी । ग्रह दूरचे शोधिती परी । कुळकर्णीग्रह भूमिवरी । त्याचा शोध न घे कोणी ॥ १७ ॥ कुळकर्णीग्रहगुणलक्षण । ते शोधावया दुर्बिण । सदा सिद्ध विलक्षण । ऐशीं कोणीं न केली ॥ १८ ॥ कुलकर्णीग्रह गति कैसी । सरळ कीं वक्र ऐसी । हें जाणण्या दूरदर्शी । दुर्बिण सध्यां पाहिजे ॥ १९ ॥ जोंवरी नाही ऐशी दुर्बिण । तोंवरी न कळे तयाचे गुण । असंख्य अगम्य गहन । गांवोगांवीं भरले जे ॥ २० ॥ तयाचे गुण वर्णाया सार्थ । कोणी नसे या जगीं समर्थ । वर्णूं जातां तरी यथार्थ । न वर्णन होय तयाचें ॥ २१ ॥ कुळकर्णी हा [गांवचा मालक.] ग्रामपती । [गांवचें दैवत.] ग्राममूर्ति कुळांप्रति । मुक्ति अथवा अधोगति । त्याच्या कृपेनें गांवासी ॥ २२ ॥ [गांव हेंच नाटक व तें मनाप्रमाणें चालविणारा.] ग्रामनाटकसूत्रधार । [भांडण्याचा हौशी.] कलहप्रिय परम चतुर । उभय पक्षीं पुढाकार । अंतस्थ त्याचा सदा असे ॥ २३ ॥ गांवांत सुखी कुटुब कोणी । असेल नांदत आनंदोनी । गृहीं तयाच्या प्रवेशूनी । विघ्न करी सर्वथा ॥ २४ ॥ वाकून कोणी वागतां । त्याशीं ठेवी लक्षांत तत्वता । सुसंधि हातीं येतां । हाडें मोडी तयाचीं ॥ २५ ॥ पोटीं निष्ठुर मुखीं मधुर । कृत्यें करी अनन्वित फार । तीं ऐकुनि गांव थरथर । भीत असे तयाला ॥ २६ ॥ नसतां दूषण बळें लावणें । शांतता तेथे कलह पेरणें । [आपल्या थोड्याशा फायद्याकरितां दुसऱ्याचें फार मोठें नुकसान करणें.] वादीसाठीं ह्मैस मारणें । लीला तयाची सहज ही ॥ २७ ॥ अस्तु [लीलांचा सागर.] तल्लीला–सागर । जयासी अंत ना पार । तथापि शक्त्यसनुसार मंथन करूं तयाचें ॥ २८ ॥ पुढील अध्यायीं कथा सुरस । कोंडाजीआख्यान विशेष ॥ वर्णन करितां येवो यश । कुलकर्णीप्रसादें ॥ २९ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिणखंड । श्रवण करोत पाटील अखंड । प्रथमोऽध्याय गोड हा ॥ ३० ॥ श्रीपाटीलार्पणमस्तु ॥ शुभं भवतु ॥
———
अध्याय २ रा
श्रीगणेशाय नमः ॥ जो [अनेक रूपे धारण करणारा.] अनंतरूपी [गांवास व्यापून सोडणारा.] ग्रामव्यापक । कृत्यें त्याचीं सदा अनेक । शोधितां थकले महा शोधक ॥ [पाय हेंच कमळ.] चरणारविंद नमूं त्याचे ॥ १ ॥ दक्षिण देशीं एक गांव । पाटील तेथला कोंडाजीराव । फार नम्र जयाचा स्वभाव । दृढ भाव कुळकर्णीपदीं ॥ २ ॥ कुळकर्णी जणो कुळदैवत । अति जाज्वल्य अति जागृत । तयापुढे जोडुनी हात । उभा असे सर्वदा ॥ ३ ॥ कुळकर्णी सांगेल तैसें ऐकणें । दावील तेथे उगा बैसणें । छळील तेंही स्वस्थ सोसणें । निष्ठा त्याची दृढ असे ॥ ४ ॥ कुळकर्णी बैसे घोड्यावरी । घेई पाटील दप्तर शिरीं । धांवे मागें शिंगरापरी । गांठी कचेरी सत्वर ॥ ५ ॥ त्याशी जरी कांहीं करणें । किंवा कोठें जाणें येणें । तरी आधीं आज्ञा घेणें । कुळकर्ण्याची मग पुढें ॥ ६ ॥ असो ऐसा आज्ञांकित । कोंडाजी पाटील [ह्मातारा.] वयातीत । सदा उभा शब्द झेलित । कुळकर्ण्याच्या मुखीचे ॥ ७ ॥ एके वर्षीं अकस्मात् । अवर्षणें केला घात । पाण्यावांचून पिकें समस्त । खाक झालीं जळुनी ॥ ८ ॥ तळीं विहिरी नदी नाले । अवघेचि कोरडे पडले । शेतकऱ्यांचें धैर्य गळलें । दुष्काळ व्याघ्र प्रगटला ॥ ९ ॥ झाल्या चौदिशा उदास । पुत्र न पुसे पितयास । कीं माता नोळखी बाळकास । अन्नापाठीं लागले ॥ १० ॥ गांवोगांवचे अनाथ जन । सोडुनि घरदार वतन । करूं लागले अन्नान्न । दशदिशा भटकत ॥ ११ ॥ घालितां जरी अन्न कोणी । त्यासचि मानी आपुला धनी । लज्जा नीति न्याय सांडुनि । संतोषविती तयाते ॥ १२ ॥ कित्येक थोर जमीनदार । परी झाले पराचे चाकर । भांडीं लुगडीं आणि धोतर । धुऊं लागले निःशंक ते ॥ १३ ॥ जया न मिळाली चाकरी । ते फिरूं लागले दारोदारीं । कोणीं आड केल्या विहिरी । अब्रूसाठीं तेधवां ॥ १४ ॥ प्रसंगीं ऐशा कठीण । कोंडाजीचें धैर्य जाण । सहजचि गेलें गळोन । कुटुंब मोठें ह्मणुनियां ॥ १५ ॥ दोन मुलगे चार सुना । तीन मुली कुमारी जाणा । चौथी विधवा ती चांगुणा । षोडश वर्षें वयाची ॥ १६ ॥ कोंडाजी आणि तयाची जाया । अशीं माणसे बारा खाया । घरीं न उरली कांहीं माया । खर्चाया थोडीशी ॥ १७ ॥ दहा मण होती घरीं । बागायती घरची ज्वारी । परी त्यावर फिरली स्वारी । कुळकर्णीग्रहाची ॥ १८ ॥ ती कथा चित्त देऊन । ऐका तुह्मी श्रोतेजन । जैशी घडली तैशीच जाण । तुह्मांलागी कथियतो ॥ १९ ॥ पडला दुष्काळ अति दारुण । नुरलें कुळापाशीं त्राण । सरकारें दयाळू होऊन । सारा माफ पै केला ॥ २० ॥ कोंडाजी पाटील अडाणी गोळा । त्यासी नव्हता तिसरा डोळा । कुळकर्ण्याचा ब्रह्म घोंटाळा । केंवी कळे तयाला ॥ २१ ॥ सारा माफ हुकुम झाला । परि तो दप्तरीं बांधिला । कुळकर्ण्यानें न केला । गांवामाजी ब्रभा तो ॥ २२ ॥ उलट सर्व कुळांप्रती । बोलती झाली कुळकर्णीमूर्ति । सारा घ्यावा सक्तरीती । सर्क्युलर आलें असें ॥ २३ ॥ आणुनियां कुळें वाड्यांत । कुळकर्णी बोले दरडावित । सारा द्यावा याच क्षणांत । गति पुढें बरी नसे ॥ २४ ॥ जो न दे सरकारसारा । त्याचा होईल नाश सारा । जप्त करूनि घरादारां । करूं आह्मी लिलांव ॥ २५ ॥ यांतचि तुह्मी सारे उमजा । हेतु आमचा मनीं समजा । करूनि घेऊं नका मजा । आपुल्या हातें आपली ॥ २६ ॥ यावरी एक कुळ बोलत । फाटकी लंगोटी नीट सांवरित । सांगा मालक याला युगत । कैसें आह्मी करावें ॥ २७ ॥ खरपडाचा दिवस कसा । कुठून आणावा आह्मीं पैसा । घरांत नाहीं कोंडाभुसा । सगळें तुह्मां ठाऊक ॥ २८ ॥ यावरी कुळकर्णी बोलत । हें तर आह्मां आहे माहीत । परी सरकारी ही रीत । तुह्मां ठाऊक आहेचि ॥ २९ ॥ यावरी ह्मणे एक कुळ । तुह्मी असतां अनकूळ । जरी खाया आला काळ । काय भय आह्मांशीं ॥ ३० ॥ आतां तुह्मीच मायबाप । दूर करावा येवढा ताप । मूर्तिमंत आह्मी पाप । तीर्थ तुह्मी व्हा आतां ॥ ३१ ॥ येरू ह्मणे तें अवघें खरें । परी मी सांगतों निर्धारें । रिक्त हस्तें जातां बरें । देव कोणा पावला ॥ ३२ ॥ यावरी समस्त कुळें मनीं । उमजून चुकलीं कुळकर्णीवाणी । पानसुपारी दिल्यावांचुनी । कार्य आपुलें न होय ॥ ३३ ॥ ज्याची होती जैशी शक्ति । त्यानें केली तैशी भक्ति । उधार अथवा नगद रीती । कुळकर्णीग्रहाची ॥ ३४ ॥ कोंडाजीनें चार मण । आपल्या डोई नेऊन । दिली ज्वारी कुळकर्ण्यालागून । थांबेल पट्टी ह्मणुनियां ॥ ३५ ॥ खालीं राहिले सहा मण । त्यांत वर्ष सारे जाण । कैसें लोटल रात्रंदिन । कोंडाजीस चिंता ही ॥ ३६ ॥ असे तसे महिने दोन । लोटिले अर्धपोटीं राहून । परी पुढें वेळ कठिण दिसो लागली तयाला ॥ ३७ ॥ दागदागिने घरांत कांहीं । होते नव्हते विकले तेहि । परंतु दैना जराही । न संपली तयानें ॥ ३८ ॥ कोंडाजी पाटील अति सुशील । तैसाचि तो धैर्यशील । परंतु आतां काय करील । उपाय त्याचा हरला असे ॥ ३९ ॥ असो महाब्रह्मज्ञानी । की वेदान्तमतपारंगत मुनी । येतां सूर्य मध्यान्हीं । सर्वांची मती लटपटते ॥ ४० ॥ दोन दोन दिवस पूर्ण । कोंडाजीस घडे उपोषण । अन्नास्तव घेत लोळण । लहान मुलें सभोंवतीं ॥ ४१ ॥ एके दिवशीं करूनि विचार । गेला कोंडाजी कुळकर्ण्यासमोर । मस्तक ठेवूनि [कुळकर्ण्याच्या पायांवर.] तच्चरणावर । वदतां झाला तेधवां ॥ ४२ ॥ मी दीन झालों आतां । तुह्मावीण कोण त्राता । त्रिभूवन शोधूं जातां । सांपडेल मातें ॥ ४३ ॥ झाले आजी दिवस दोन । आह्मी उपाशी सारेजण । न ऐकवें बालकांचें रुदन । घरीं आक्रोश चालिला ॥ ४४ ॥ या प्रसंगीं लावतां हात । होतील उपकार मजवरी बहुत । मी न ते ठेवीन या जन्मांत । शपथ आपुल्या चरणांची ॥ ४५ ॥ यावरी कुळकर्णी ह्मणे तया । नेत्रे झांकित चढवुनि भोंवया । घेऊनि जा दोन मण खाया । परि व्हावा करार ॥ ४६ ॥ येरु ह्मणे अवश्य करार । हवा तैसा लिहावा निर्धार । मी कां आपुल्या मर्जीबाहेर । वागेन ऐसें वाटतें ॥ ४७ ॥ कुळकर्णी ह्मणे तुह्मी थोर । पिढिजात घराणें उदार । माहीत मला थोडें फार । शंका यांत नसेचि ॥ ४८ ॥ परी करार करतां जाण । होईल रीतीस धरून । प्रघात पडला तैसें आपण । वर्तलें पाहिजे ॥ ४९ ॥ पाटला दिली चार मण । कुळकर्ण्यानें ज्वारी जाण । जी पूर्वी पाटलें नेऊन । कुळकर्ण्याला घातली ती ॥ ५० ॥ चार मणांचे घ्यावे आठ । झाला करार तोंडीं धोपट । परंतु लेखी घातली अट । वेगळीच पहा कैशी ॥ ५१ ॥ धरुनियां भाव कडक । बारा रुपाया मण एक । आठा मणांचा हिशेब चोख । रुपये शहाण्णव पैं धरले ॥ ५२ ॥ हिशेबास बरें ह्मणुनी । केले शंभर चार घालुनी । नवीन रीत पुढें करूनी । लिहीले करारी दोनशें ॥ ५३ ॥ त्याशीं व्याज अति कठीण । दरमहा दरशेंकडा रुपये दोन! कोंडाजी हा धोंडाची पूर्ण । काय कळे तयाला ॥ ५४ ॥ असो गेले दिवस दुर्धर । पुढील वर्षी पिकें भरपूर । झाला धरणीशीं भार । कृषिवल आनंदले ॥ ५५ ॥ कोंडाजी पाटील कृतज्ञ भारी । घेऊनि आठ मण ज्वारी । गेला कुळकर्ण्याच्या घरी । वचन पुरें कराया ॥ ५६ ॥ कुळकर्णी ते न घे दाणे । दांत चावूनि तयासी ह्मणे । दोनशें रुपये येथें ठेवणें । व्याजासहित गुपचूप ॥ ५७ ॥ हे शब्द पडतांच कानीं । आश्चर्य पावला कोंडाजी मनीं । कपट हें आलें कळुनी । काय करावें परि आतां ॥ ५८ ॥ कोंडाजी पाटील कुळकर्ण्याप्रती । जोडुनी हात करी विनंती । करार आपुला कोण्या रीती । तोंडी तेव्हा झाला असे ॥ ५९ ॥ कुळकर्णी ह्मणे डोळे ताणित पुरे तुमची कळली पत । मतलब झाल्यावरी रीत । अशीच असते अधमांची ॥ ६० ॥ नाक डोळे पिंजारीत । कुळकर्णी झाला बहु संतप्त । जणो कोपला दुजा कृतांत । पाटलासी वाटलें ॥ ६१ ॥ कुळकर्णी ऐसा होतां रुष्ट । येईल आपणावरी अरीष्ट । किंवा होऊं स्थानभ्रष्ट । पाटीलकीवरूनी ॥ ६२ ॥ ऐसा मनीं करूनी विचार । कुळकर्णी पदीं ठेवलें शीर । नयनजलाची धरूनि धार । चरणद्वय प्रक्षाळिले ॥ ६३ ॥ दृढ धरुनि तयाचे चरण । बोलों लागला पाटील स्फुंदोन । दोनशेंही घ्यावे मजपासून । परि न कोपावें दीनावरी ॥ ६४ ॥ यावरी कुळकर्णी जाण । लटके देऊन अभयवचन । ह्मणे प्रेमें पाटला लागून । धोरण पुढील ठेवुनियां ॥ ६५ ॥ पाटील हें हो काय ऐसें । मी न मागेन आतांच पैसे । राग आला ह्मणूनी तैसें । चुकून बोललों तुह्मांसी ॥ ६६ ॥ असो पुढें वर्षे दोन । मोडीत गेलीं सहज निघोन । पंतें न केंलें कधीं भाषण । कर्जाविषयीं ते समयीं ॥ ६७ ॥ एके वर्षीं संधि साधून । पाटील आहे तंगीत पाहून । दामदुप्पट चोख धरून । फिर्याद केली तयावरी ॥ ६८ ॥ चार मणांचे रुपये चारशें । हें हो झाले गारुड कसें । जो तो पाटला सहज पुसे । परी न बोले तो कांहीं ॥ ६९ ॥ गांवांतील चार चौघेजण! बोलले कोंडाजीस येऊन । शहाणे तरी तंटा तोडून । येथल्या येथेंची टाकावा ॥ ७० ॥ दहा बिघ्यांचा नंबर एक । दिला खरेदी करूनि देख । चार मणांचा तंटा सुरेख । गांवामाजी तोडिला ॥ ७१ ॥ धन्य ते चार मण । दहा बिघे गट्ट केले जाण । कुळकर्णीलीला अति गहन । कुणा कळे अंत तिचा ॥ ७२ ॥ धन्य हें कुळकर्णी चरित । श्रवणें पाटील उद्धरत । निंदक लबाड कपटी धूर्त । त्याला प्राप्त कैचें हें ॥ ७३ ॥ ग्रामनाथ लीलाकंद । कुळकर्णीग्रह ग्रामानंद! पदकमलीचा मकरंद । गांवढळ भ्रमर सेवोत तो ॥ ७४ ॥ कुळकर्णीलीलामृत ग्रंथ प्रचंड । महाराष्ट्र पुराण दक्षिण खंड । परिसोत पाटील अखंड । द्वितीयोऽध्याय गोड ॥ ७५ ॥ श्री पाटीलार्पणमस्तु ॥
———
अध्याय ३ रा
श्रीगणेशायनमः ॥ जय जय [गांवचा देव.] ग्रामेश्वरा । ग्रामनाटकसूत्रधारा । [गांवांतील संकटे मोठ्या शिताफीने वागविणारा.] ग्रामसंकटधुरंधरा । लीला विचित्रा तुझिया ॥ १ ॥ [गांवांतील भांडणाचा चतुर पुढारी.] ग्रामकलहचतुरनायका । [गांवांतील भेदभावांचा रक्षक.] ग्रामगूढभेदपालका । ग्राम- [गांवची खरी हकीकत नेहमी लपवून ठेवणारा.] सत्यसदाभक्षका । कीर्ति तव थोर असे ॥ २ ॥ [गांवरूपीं राज्याचा राजा.] ग्रामराज्यनृपवरा । [रुपये हीच जणो कमळे व त्यास लुब्ध होणारा भुंगा.] रौप्यकमललुब्धभ्रमरा तव कीर्तिचा हा डांगोरा । जगीं सर्वत्र कोंदाटला ॥ ३ ॥ काय वर्णू मी तव लीला । मतिमंद न चातुर्य मला । परि कृपा तुझी सबला । वदवील ते प्रभाव तिचा ॥ ४ ॥ द्वितीयाध्यायीं कथा सुरस । कोंडाजी पाटील आख्यान विशेष । वर्णन करितां आलें यश । प्रसादें तुझियाचि ॥ ५ ॥ आतां करीन जें वर्णन । त्यासी तूंचि आधार जाण । तव कृपेवांचून । सिद्धीस केंवी जाय तें ॥ ६ ॥ तरी कृपा ठेवी दासावरी । करी तयाची तीक्ष्ण वैखरी । जी प्रवेशतां कर्णाभीतरी । संहारी अज्ञानतमा ॥ ७ ॥ देश दक्षिण अंजनपूर । गोदावरीचा उत्तर तीर । पाटील तेथला सधन फार । नाव तयाचें भीमाजी ॥ ८ ॥ भीमाजी हा घरीं सधन । परि विद्येनें अति हीन । ‘विद्या’ कशास ह्मणती जाण । हेंचि न ठावें तयातें ॥ ९ ॥ खाणें पिणें चैन करणें । कशाचीही न चिंता घेणें ॥ गप्पा ठोकित स्वस्थ बैसणें । नित्यक्रम हा त्याचा ॥ १० ॥ आलें गेलें काम कांहीं । परस्पर कुळकर्णी पाही । भीमाजीची करूनि सही । तोचि सर्व करीतसे ॥ ११ ॥ भीमाजीला छंद एक । अत्यंत वाईट लागला देख । तमाशावीण तया सुख । क्षणभरी न वाटे ॥ १२ ॥ दोनशें रुपये सालकरी । नाचा पोर ठेवुनि घरीं । रात्रंदिन चावडीवरी । होत असे तमाशा ॥ १३ ॥ धूर्त, कुळकर्णी, गांवगुंड! गाती भीमाची कीर्ति अखंड । ह्मणती देवा देईं उदंड । आयुष्य आमुच्या भीमराया ॥ १४ ॥ लटक्या स्तुतीस गेला मोहून । भीमाजी पाटील बुद्धिहीन । तयास वाटे आपणाहून । जगीं थोर कोणी नसे ॥ १५ ॥ तमाशा हें जीवंत पाप । कीं अनीतीचा प्रत्यक्ष साप । बाळगुनि तया घरांत झोंप । सांगा कुणा लागली ॥ १६ ॥ असो पाटलाची स्थिती ऐशी । श्रोतीं द्यावें चित्त कथेशी । कुळकर्ण्याची लीला कैशी । शांत मानसें ती ऐकावी ॥ १७ ॥ भीमाजीचा कुळकर्णीं धूर्त । नाम तयाचें वोटाळपंत पहातां तया गांव समस्त । थरथरां कांपतसे ॥ १८ ॥ पाटील दंग तमाशांत ॥ कुळकर्णी गांवीं चरत ॥ नाहीं नाहीं तीं कृत्यें करित । वार्ता नसे पाटलासी ॥ १९ ॥ कुळकर्णी मग दरिद्री जरी । गर्व तयातें आतिशय परी । पाटील बाहुलें तयाच्या करीं । इच्छामात्रें नाचत ॥ २० ॥ जरी भीमाजी पाटील सधन । तरी वाटोळपंताधीन । तो जें करील तेंच प्रमाण । पाटलासी सदा असे ॥ २१ ॥ महाधूर्त वाटोळपंत । पैशावरी सर्व चित्त । परद्रव्य कधीं हातांत । येईल आपल्या हाचि ध्यास ॥ २२ ॥ गांवामध्यें कूळ कोणी । दोन पैसे बाळगोनी । तयावरी लक्ष ठेवूनी । वाटोळपंत वागतसे ॥ २३ ॥ तयाचा हा दुष्ट स्वभाव । जाणून असे सारा गांव । परी तयावीण ठाव । अन्य न दुजा कुळांस ॥ २४ ॥ असो कुलकर्ण्याचा ज्येष्ठ नंदन । नांव तयाचें नारायण । यंदा त्याचे मौंजीबंधन । झालें पाहिजे अवश्य ॥ २५ ॥ ऐसा करूनि मनीं विचार । वाटोळपंत झाला चिंतातुर । रुपये दोनशें खर्च होणार । काय करावें तरी आतां ॥ २६ ॥ लावूनि कपाळीं हात । कुलकर्णी बसला खोलीत । तो त्याची कांता अकस्मात् । सहज तेथें पातली ॥ २७ ॥ पतीचें बघुनि खिन्न वदन । पुसती झाली सुहास्यानन । किमर्थ आजी दुःखित मन । झाले आपुलें सांगावें ॥ २८ ॥ येरू ह्मण हे प्राणेश्वरी । चिंता न आणिक दुसरी । मुंज नाऱ्याची कोण्या परी । करू कैसी ती आतां ॥ २९ ॥ जवळ आहे थोडें फार । तें मुंजीस खर्चू जर । तर आपण वतनदार । असुनि काय उपयोग ॥ ३० ॥ जवळची न खर्चितां कवडी । जो धरूनि बाहेरील आवडी । लग्नकार्य सर्व घडी । तोचि कुलकर्णी धन्य ॥ ३१ ॥ याच मासीं व्हावें मौंजीबंधन । पुढें न उत्तम मुहूर्त जाण । ह्मणुनि चिंता मज दारुण । लागली असे ही ॥ ३२ ॥ जरी मिळतील दोनशांवर । एक मास आंतबाहेर । तरी मुंज खरोखर । पडेल पार सर्वस्वी ॥ ३३ ॥ येरी ह्मणे यांत हो काय । करण्यासारखे हाय हाय । असुनि सोपा सहज उपाय । व्यर्थ कष्टी कां होतां ॥ ३४ ॥ आपुल्या हातीं गांव सारा । जें जें इच्छूं तें तें घरा । कुळें आणुनि परभारां । एकनिष्ठपणें समर्पिती ॥ ३५ ॥ नय व्हावी मजला ह्मणुनी । घेतला हट्ट बैसलें रुसुनि । तदा आपण एका प्रकरणीं । सहज ही घडियेली ॥ ३६ ॥ तैसेंचि या पाटल्यांची स्थिती । पाटीलकीचा वाद एकांती । उपस्थित करतांचि निश्चिती । सहज घडल्या भीमाने ॥ ३७ ॥ वज्रटीक कर्णफुलें । पानपोत आणि डोरलें । सरी राकडी तोडे भले । कैसे घडलं मनीं आणा ॥ ३८ ॥ तोचि मार्ग अवलंबितां । मौंजीबंधन होईल तत्वतां । संशय यांत नसेचि आतां । व्यर्थ चिंता कशास ॥ ३९ ॥ येरू ह्मणे हे गृहस्वामिनी । हेतु तव समजलों मनीं । सत्य तूं चातुर्यार्णवविलासिनी । मज आजी समजलें ॥ ४० ॥ ऐकतां तव भाषण । एक युक्ति सुचली जाण । भीमाजी पाटील झाला दीन । खर्चायावांचुनि ॥ ४१ ॥ जवळ तयाच्या नुरली कवडी । तरी तमाशाची कठीण आवडी । ती तयाला अझुनि सोडी । वेडें वेडा वेडावला ॥ ४२ ॥ तगाई त्याशीं हावी कांहीं । उद्यां व्यवस्था करितोंचि पाहीं आणीक कुळां जमवुनि त्यांहीं । घ्याया तगाई लावितों ॥ ४३ ॥ असो तमाशाचें व्यसन वाईट । ज्यासी लागली त्याची चट । तरी त्याचें होय तळपट । निःसंशय जाणपां ॥ ४४ ॥ भीमाजीची विपुल संपत्ति । परी तमाशानें आली आपत्ति । दीन दरिद्री होऊनी फजीती । येथल्या येथेंचि झाली ॥ ४५ ॥ त्याचें कर्म तया भोंवलें । होतें नव्हतें सारें गेलें । तरी न डोळे त्याचे उघडले । गुंग अझुनी तमाशांत ॥ ४६ ॥ शेतमळे गहाण टाकले । घरदार सावकारा दिलें । तरी न डोळे त्याचे उघडले । गुंग अझुनी तमाशांत ॥ ४७ ॥ बायको सुशील माहेरा गेली । घरी वेश्या प्रवेशली । चोर जार यांच्या मैफली । भरूं लागल्या घरांत ॥ ४८ ॥ घरांत होतें कांहीं धन । त्यावरि केली फार चैन । रांड जार तमाशा मिळून । उरूस जत्रा बहुत केल्या ॥ ४९ ॥ रोज मिष्टान्नें यथा सांग । वरि दारू गांजा अफू भांग । रात्रौ तमाशा लावण्या सोंग । यांत दंग झाला असे ॥ ५० ॥ परी हें चालणार कोठवरी ॥ जोंवरी खिसा गरम तोंवरी । तोचि थंड होता तरी । होय भिकारी क्षणामाजी ॥ ५१ ॥ शेवटीं हीच भीमाची स्थिती । झाली प्राप्त तयाप्रती । परि नुमजे मूढमतो । गुंग अति तमाशांत ॥ ५२ ॥ जवळ उरलें नाहीं कांहीं । मनीं विचार करूनि पाहीं । आतां गति बरी नाहीं । तगाई तरी काढावी ॥ ५३ ॥ ऐसा करुनियां मनीं विचार । भीमानें पाहिलें कुळकर्णीघर । तों कुळकर्णीही होउनि आतुर । बैसला होता भेटीशी ॥ ५४ ॥ भिमाजी येतां पाहिला । कुळकर्ण्याशीं आनंद झाला । ह्मणे मनीं देव पावला । पूर्ण होत इच्छा आजी ॥ ५५ ॥ जो साखरेचा खाणार । देव त्यासी सहज देणार । ही ह्मण खरोखर । अनुभवा आली ॥ ५६ ॥ मी जाणार होतों ज्याकडे । तोच आला मजकडे । नशीब नीट तरी हें घडे । सुदैव ह्मणती या नांव ॥ ५७ ॥ ऐसा मनीं विचार करतां । पाटील प्रवेशला गृहीं तत्वतां । टाकलें पोतें तया पहातां । बैसावया आदरें ॥ ५८ ॥ सवेंची केली पुढें चंची । कळीदार पानें नागवेलीचीं । बारीक करूनि सुपारी साची । दिली करीं आदरें ॥ ५९ ॥ सवेंचि कुळकर्णी उठून । भरी चिलीम स्वतः आपण । वरी विस्तव लाल ठेवून । केली पाटलापुढें ती ॥ ६० ॥ पानसुपारी धूम्रपान । करूं लागला पाटील जाण । तदा कुळकर्णी तया लागून । हांसत हांसत बोलला ॥ ६१ ॥ आज कुणिकडे चुकलांत वाट । आलां गरीबाच्या घरीं नीट । काम तरी काय बिकट । कळूं द्यावें मजलागीं ॥ ६२ ॥ ऐकूनि हें कुळकर्णी वचन । पाटील मनीं घोंटाळला पूर्ण । काय उत्तर द्यावें आपण । हेंचि तया सुचेना ॥ ६३ ॥ पुनः कुळकर्णी ह्मणे तयाला । संकोच कां मनीं धरला । मन मोकळें करूनि बोला । सेवक उभा सेवेशी ॥ ६४ ॥ यावरी पाटील तया बोलत । खालीं वरी ऐसें पहात । तगाई काढावी हा हेतु । मनीं धरुनी आलों असे ॥ ६५ ॥ येरु ह्मणे तें समजलों पूर्ण । परी तगाई मिळणें कठीण । तुम्हांपाशीं नाहीं तारण । हेंचि कारण उघड ॥ ६६ ॥ घरदार शेत वतन । अवघेंची पडलें गहाण । आह्मी काय द्यावें लिहून । तारण तुमचे तगाईस ॥ ६७ ॥ श्रवणीं पडतां हे शब्द । झाले कर्ण पाटलाचे दग्ध । होउनियां हतबुद्ध । टकमक पाहूं लागला ॥ ६८ ॥ कुळकर्णी पुनः ह्मणे तयाला । तगाई व्हावी किती तुह्मांला । स्पष्ट आंकडा सांगा मला । पहातो यत्न करूनी ॥ ६९ ॥ पाटील ह्मणे हर्षभरें । तुह्मीच माझ आईबाप सोयरे । येवढें काम कराचि बरें । उपकार न मी ठेवीन ॥ ७० ॥ मला नको तगाई फार । पुरे मिळाले जरी शंभर । त्यांतच माझें काम पार । होईल सारें वाटतें ॥ ७१ ॥ विहीर फोडणें लावा कारण । ‘चाहूर’ नंबर द्या तारण । हप्ता पंचवीसाचा करून । करीन फेड निर्धारें ॥ ७२ ॥ यावरी ह्मणे कुळकर्णी चतुर । करा पाटील पूर्ण विचार । मागचा पुढचा सारासार । करूनी निर्धार मज सांगा ॥ ७३ ॥ जरी काढायाची तगाई । तरी अधिक दोन पई । सूज्ञ तो काढून येई । मूढा काय कळे ॥ ७४ ॥ तुह्मी पाटील काढा दोनशें । मी सांगतों ऐका तसें । जवळ असले दोन पैसे । व्यर्थ कायसें त्यांत हो ॥ ७५ ॥ तुमचा मोठा चाहूर नंबर । त्यावरी दोनशें सहज मिळणार । ऐसा असुनि पूर्ण आधार । व्यर्थ माघार कां घेतां ॥ ७६ ॥ कुळकर्ण्याचें हें भाषण मधुर । पाटील काय तमासगीर । सत्य मानुनि तें सत्वर । मान्य झाला वचनातें ॥ ७७ ॥ तुह्मी थोर चतुर सुजन । मी कां मोडीन आपुलें वचन । जें कांहीं कराल आपण । तें मान्य मज होय ॥ ७८ ॥ ऐकुनि हा पाटलाचा निग्रह । वदतां झाला कुळकर्णीग्रह । पन्नासाचा होईल विग्रह । या कामी सहजचि ॥ ७९ ॥ दोनशाचे दीडशें चोख । पदरीं पडतील आपुल्या रोख । भावार्थ हा मनीं सुरेख । पाटील दादा उमजला ॥ ८० ॥ जे मूढमति अज्ञजन । सर्वस्वी व्यसनाधीन । तयां काय शुभाशुभ जाण । दीडदोनशें एकचि ॥ ८१ ॥ दोनशांचे दीडशें घेणें । केलें मान्य पाटलानें । अवश्य ह्मणुनि आनंदानें । जाता झाला गृहासी ॥ ८२ ॥ मग बोलावुनि इतर कुळें । तया बोध केला आगळें । मरतात तुमचीं मुलें बाळें । तगाई तरी काढा कीं ॥ ८३ ॥ अवश्य ह्मणती समस्त जन । पानसुपारी मानपान । शेंकडा दहा घ्यावा ह्मणून । ठाम ठरलें तत्क्षणी ॥ ८४ ॥ दुसरे दिवशीं करार मदार । आणि घेउनि अर्जदार । गेला कचेरीस कुळकर्णी चतुर । द्याया तगाई कुळांशीं ॥ ८५ ॥ कोणा शंभरे कोणा दोनशें । कोणा पन्नास कोणा तीनशें । येणें रीती रुपये सतराशें । सर्व कुळां वाटविले ॥ ८६ ॥ पदरीं रुपये पडतांचि जाण । कुळीं न जावें डोळा चुकवून । तरी कुळकर्णी तयालागून । हळूची ह्मणे तें ऐका ॥ ८७ ॥ ए उमा चिमा रामा पोरा । जाऊं नका दूर जरा । केलाच कोणी जरी पुकारा । तरी बसा बाहेर ॥ ८८ ॥ ऐसें सांगुनि तयांचे कानीं । तयां बसविलें थांबवुनि । आपण झटपण कामें करूनि । आला सत्वर बाहेर ॥ ८९ ॥ हातें खुणाविले सारेजण । पाहुनि दूर एकान्त स्थान । सर्व भोंवतीं मध्यें आपण । कुळकर्णीग्रह विराजला ॥ ९० ॥ डोईची कोकी ठेवुनि भूवरी । तमाखुची मारुनि पिचकारी । मग लक्षुनि शेतकरी । वदता झाला मुक्तकंठे ॥ ९१ ॥ आतां आटोपा लवकर । सोडा गठड्या भराभर । करा आपुला पुरा करार । जाणें दूरवर मनीं उमजा ॥ ९२ ॥ धिक् ऐसा अधिकारी । जो सरकाराशीं ठगाई करी । तया राजद्रोही दुराचारी । निःसंशय मानावें ॥ ९३ ॥ जे राजाशीं करुनि प्रतारणा । मोडिती गरीबांच्या माना । तयांच्या न पहावें वदना । सुज्ञ जन ह्मणताती ॥ ९४ ॥ अशा दुष्ट जनाशीं शासन । सरकार करतें न्यायास धरून । ह्मणुनि होई दीनाचें तारण । एरवीं मरण उघडचि ॥ ९५ ॥ असो तें सर्व आपुल्या मनांत । विचार करुनिया ह्मणत । जरी न द्यावें तरी घात । होईल आपला सर्वस्वी ॥ ९६ ॥ जोंवरी आपण नव्हतों कबूल । कुलकर्ण्याशीं वाहाया पानफूल । तोवरीं गेलें व्यर्थ साल । तगाई न मिळाली ॥ ९७ ॥ मग आतां न करितां अनमान । देणें भाग चार दोन । ऐसा मनीं विचार करून । जो तो गठडी सोडीत ॥ ९८ ॥ कोणी दहा कोणी पन्नास । कोणी दोन कोणी वीस । एवं रौप्यमुद्रिकांस । कुळकर्णीपदी अर्पिलें ॥ ९९ ॥ जैसे कोणी प्रवासीजन । निर्जन प्रांतीं करी मार्गक्रमण । तों मध्येंचि वाटमाऱ्या येऊन । घे लुटून सर्वस्वी ॥ १०० ॥ तैसा प्रकार हा घडला । दोनशांचा गोळा चांगला । खाऊनि कुळकर्णी भला । जाता झाला गृहासी ॥ १ ॥ मुंज झाली नाऱ्याची पुढें । यथासांग वाजुनी चौघडे । कीं प्रगटली लीला नादें धडधडे । कुळकर्ण्याची अगाध ॥ २ ॥ असो कांही दिन लोटले । तोंवरीं न कांहीं झालें । परि पुढें अकस्मात वर्तलें । ऐका तें नवल ॥ ३ ॥ कोणी कूळ धीट । तें भेटलें कलेक्टरा थेट । सत्य सांगतां चोखट । सुटला हुकूम तत्क्षणीं ॥ ४ ॥ पाटील कुळकर्णी कुळें यांनी । हुकूम देखत यावें निघुनी । गेले धांवत ते क्षणीं । उभे ठाकले समोर ॥ ५ ॥ जाबजबाब घेतां समूळ । उघडें पडलें सोनें पितळ । तारण तगाई मधला घोळ । दिसूनि आला साहेबास ॥ ६ ॥ कुळकर्णीलीला अति अद्भुत । साहेब झाले मनीं चकित । हातची लेखणी मुखीं घालीत । विचार केला ते समयीं ॥ ७ ॥ पाटलास केलें सस्पेंड । कुळकर्ण्यास शिक्षा आणि दंड । लांच खाण्याचें मोडलें बंड । सुख झालें कुळांप्रति ॥ ८ ॥ गेले होते शेंकडा दहा । ते मिळाले कुळां पहा । करितां प्रयत्न तरी महा । प्राप्त काय न होय ॥ ९ ॥ हें सुरस आख्यान जे पढती । त्यांस मिळे सुख शांति । कुळकर्णींग्रह न बाधे अंतीं । सत्य सत्य त्रिवाचा ॥ १० ॥ दशसहस्त्र गोदान । ऐकतां पढतां घडे पुण्य । केंलें असेल अगम्यगमन । दुर्व्यसन तमाशा ॥ ११ ॥ एवं महापापपर्वत तत्वता । भस्म होती श्रवण करितां । हा अध्याय त्रिकाळ वाचितां । गंडांतरें दूर होतीं ॥ १२ ॥ हा तिसरा अध्याय जाण । दत्तात्रय रूप सगुण । कीं हा कल्पद्रुम संपुर्ण । इच्छिलें फळ देणार ॥ १३ ॥ येथें जो मानील अविश्वास । तो पडेल संकटी खास । हें निंदी तो मूर्ख निःशेष । संग त्याचा न धरावा ॥ १४ ॥ त्यास प्रसवोनि माता शिणली । त्याची संगति नसे भली । त्यासी संभाषण करतां आपली । मानहानी जाणिजे ॥ १५ ॥ असो मनोभावें निश्चित ॥ नित्य पहावें कुळकर्णीलीलामृत । हें न घडे जरी त्वरीत । हा अध्याय तरी वाचावा ॥ १६ ॥ या अध्यायाचें करितां अनुष्ठान । त्यासी नित्य सत्यदर्शन । त्याचे गृही रात्रंदिन । सत्यानंद प्रगटेल ॥ १७ ॥ [अंधाराचा केवळ समुद्र.] तमोनिधि [चेष्टा धारण करणारा.] लीलाधरा । हे अगाध [कपटाचा सिंधु.] कपटसागरा । कुळकर्णीग्रहा [कुनीतीरूपी स्त्रीचा नवरा.] कुनीतिवरा । तुझी लीला वदवी तूं ॥ १८ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिणखंड । परिसोत पाटील अखंड । तृतीयोऽध्याय गोड हा ॥ ११९ ॥ श्री पाटीलर्पणमस्तु ॥ शुभं भवतु ॥
———
अध्याय ४ था
श्रीगणेशाय नमः ॥ [रुपये हेंच कोणी दैवत, त्याची उपासना करणारा.] रौप्यमुद्रिकादेवीउपासक । [वाकड्या मार्गाने स्वार्थं साधणारा.] स्वार्थचक्र वक्र चालक । अगम्यगुण परिपालक । काय वर्णांवी तव कीर्ति ॥ १ ॥ न कळे जयाचें मूळ मध्य अवसान । आपणचि बीज कर्ता कारण । कोठें प्रगटेल ज्याचें आगमन । ठावें न पडे ग्रामलोकां ॥ २ ॥ जाणोनि कुळाचें मन । तेथेंचि प्रगटे कुळकर्णी आपण । येविषयीं लीला गहन । करा श्रवण श्रोतेहो ॥ ३ ॥ नगरप्रांतीं मांडवपूर । गांव लहानसें टुमदार । कुळकर्णी तेथला परम चतुर । सेवेंत सादर गांव ज्याच्या ॥ ४ ॥ पाटील तेथले शिवा भिवा । ज्यांच्यामध्यें उभा दावा । परस्परांचा करती हेवा । भाऊबंद ह्मणुनियां ॥ ५ ॥ दोघें गांवचे वतनदार । दोन तक्षमी हक्कदार । परी दोघे निरक्षर । रेघ निशाणी सहीची ॥ ६ ॥ दोघेही परस्परांविरुद्ध । जाऊनि कुळकर्ण्यासन्निध । घेती सल्ला अप्रबुद्ध । बुडवाया एकमेकां ॥ ७ ॥ कुळकर्णीही यथास्थित । साधूनियां स्वार्थ । वेगवेगळी सस्ला देत । शिवा भिवाला जाणापां ॥ ८ ॥ एके वर्षी अकस्मात् । वाद झाला उपस्थित । होळीची पोळी मान निश्चित । दोघांतूनि कोणाचा ॥ ९ ॥ शिवाची पोळी होळीवर । भिवाची खालीं गौरीवर । ऐसा होता सदाचा प्रकार । पूर्वापार चालत ॥ १० ॥ परी भिवाला दिलें चढवून । कुळकर्ण्यानें खासें पढवून । पाटील जरी तुह्मी समान । पोळी तुमची कां खालीं ॥ ११ ॥ अहो पूर्वी तुह्मां मान । होता उभयतां समान । दोघे बरोबर मिळून । पोळी ठेवणे होळीवर ॥ १२ ॥ ही मध्येंच लबाडी केली । तुह्मां ढकललें खालीं । आतां तरी सुधरा भली । बाब आपली वतनाची ॥ १३ ॥ ऐकुनी ही कुळकर्णीवाणी । गांठ बांधली भिवानें मनीं । कांहींही होवो तया करूनी । पोळी ठेवणार होळीवर ॥ १४ ॥ उगवला होळीचा दिवस । बोंबा ठोकाया परम उल्हास । झाला लहान थोरास । अमंगल शब्द उच्चारुनी ॥ १५ ॥ न पहाती आई बहीण । वृद्ध तरुण शेजारीण । काकध्वनि दीर्घ करून । बोंब ठोकती एकसरें ॥ १६ ॥ डफ सूरादि सनई । वाद्यें वाजती घाईघाई । बारा बलुत्यांनी ते ठायी । रचली होळी उत्सुकीं ॥ १७ ॥ शिवा भिवा पाटील दोन्ही । मानपानाचे अभिमानी । नैवेद्यादि साहित्य घेऊनी । आले धांवत ते ठायी ॥ १८ ॥ पूजाविधि झाल्यावरी । शिवानें पोळी टाकली वरी । तोंचि भिवानेंही झडकरी । दिली फेंकुनि तैसीचि ॥ १९ ॥ पोळी पडतांची वरती । शिवा झाला संतप्त अति । खालीं फेंकणार तो तियेप्रती । तोंचि धांवला भिवाही ॥ २० ॥ जुंपलें दोघांचें भांडण । क्रोधें परस्परां करती ताडण । शंखध्वनि आरडाओरडी जाण । भर पडली त्यांतची ॥ २१ ॥ धांवुनि चार चौघेजण । सोडविती त्यांचें भांडण । तों त्यांना ये स्फुरण । भांडाया श्वानापरी ॥ २२ ॥ कोणी शिवातें धरिलें । कोणी भिवातें मागें सारिलें । एवंरीत्या सांत्वन केलें । परी न झाली स्तब्ध मुखें ॥ २३ ॥ दोधेही होऊनी संतप्तं । हातवारे करिती अद्भुत । आई बहिणी उद्धारीत । शिव्याशापें तेधवां ॥ २४ ॥ त्या शिव्या अत्यंत अमंगळ । ऐकतां सज्जनी कर्ण फुटेल । उच्चारितां जिव्हा तुटेल । नको वर्णन तव त्यांचें ॥ २५ ॥ हें चाललें इकडे ऐसें । तों गांवांत वर्तलें नवल कैसें । शिवा भिवा भांडतां खासें । होळीमाजी पडियेले ॥ २६ ॥ त्यांच्या कांता अजाण तरुणी । परस्परांच्या केवळ वैरणी । गेली मात त्यांच्या कानीं । वेगळीच ती ऐका ॥ २७ ॥ शिवानें भिवातें उचलून । दिलें होळीमध्ये टाकून । ऐशी मात ऐकली पूर्ण । भिवाच्या कांतेनें ॥ २८ ॥ तों भिवानें शिवातें धरून । दिलें होळीमध्यें ढकलून । ऐकली वार्ता ऐशी जाण । कांतेनें शिवाच्या ॥ २९ ॥ दोघीही पडल्या घराबाहेर । मुक्तकेशें पिटीत ऊर । तोंडीं शिव्यांचा भडिमार । लगबगा निघाल्या ॥ ३० ॥ तों मध्येंचि अवचट । झाली दोघींची भेट । पहातां परस्परांशी निकट । वाघणीसमान झोंबल्या ॥ ३१ ॥ धरूनि परस्परांचे केंश । लाथा हाणिती एकमेकींस । सवेंच पडती भूमीस । रंग घेती धुळीचा ॥ ३२ ॥ मुखीं शिव्यांचा गजर । कांपे सर्वांग थरथर । तरी फाडिलें परस्परांचे [लुगडी.] चीर । निर्लज्ज होउनियां ॥ ३३ ॥ कोण तें [भांडण्याची तऱ्हा.] युद्धकौशल्य । तैसेंचि [शिव्या देण्याची खुबी.] जिव्हाचापल्य । लत्ताप्रहार [अंग प्रकार.] अंगवैफल्य । कोण समर्थ वर्णाया ॥ ३४ ॥ हें चाललें युद्ध इकडे । तों पतीस गेली वार्ता तिकडे । तेहि धांवले दोघे गधडे । पक्ष घ्याया कांतेचा ॥ ३५ ॥ पुनः जुंपलें त्यांचें भांडण । पूर्वींहून विशेष जाण । महा क्रोधें हाणिती लक्षून । मर्मस्थान तेधवां ॥ ३६ ॥ भिवें फोडिलें शिवाचें कपाळ । शिवें पाडिले दांत सुढाळ । दोघेही झाले रक्तबंबाळ । [क्रोधाचा समुद्र.] क्रोधोदधि प्रगटला ॥ ३७ ॥ मग आले कुळकर्णी त्यांत । हस्तीं तांब्या हळूहळू चालत । जे शौचाचा धरूनि हेत । जावया निघाले ॥ ३८ ॥ काय झालें काय झालें । हें हो पाटील काय केलें । तुह्मी चांगले शहाणे भले । जणो मुलें भांडतां ॥ ३९ ॥ सोडा सोडा व्हा दूर । वेडे कोठले नाहींतर । ऐसें बोलुनी सत्वर । भांडण त्यांचें तोडिलें ॥ ४० ॥ तैशाच त्यांच्या कांता । त्याही बुझविल्या तत्वता । एवं करूनि शांतता । लाविलें सर्व गृहाप्रती ॥ ४१ ॥ जरी वरूनि तंटा मिटला । दोघे गेले आपल्या घराला । तरी आंतून धुमसूं लागला । वैराग्नि सतेज ॥ ४२ ॥ काय करावें काय नाहीं । ऐसें तळमळती दोघेही । सूड घ्याया उपाय पाही । मनीं जो तो आपल्या ॥ ४३ ॥ कांहींही होवो पुढें आतां । जीव गेला तरी न चिंता । परी फोडीन वैऱ्याचा माथा । शपथ तुझ्या रक्ताची ॥ ४४ ॥ मरेन किंवा मारीन । ऐसा सूड घेतल्यावीण । न मी शिवा शांत होईन । निश्चित जाण हे कांते ॥ ४५ ॥ ऐसा केला शिवानें निर्धार । मिशा पिळून कांतेसमोर । तों भिवाही तिकडे उदार । शिवापायीं जीव द्याया ॥ ४६ ॥ दोघांचें चालतां भांडण । कावा तिसऱ्याचा साधे पूर्ण । अनुभव जगाचा ऐसा असून । मूर्खजन तरी भांडती ॥ ४७ ॥ शिवाभिवांचा कलह लागला । कुळकर्णी मनीं संतोषला । शें दोनशांचा लाभ भला । निश्चित होईल ह्मणूनी ॥ ४८ ॥ सत्वर करुनि भोजना । जातां झाला शिवाच्य सदना । लटकेंची करुनि म्लान वदना । काय वचन बोलत ॥ ४९ ॥ भिवा झाला उन्मत फार । न पाही आतां लहान थोर । दोन पैशाची खरोखर । गुर्मी मोठी वाईट ॥ ५० ॥ अलीकडे हा कपटी दुष्ट । चिंती तुमचें सदा अनिष्ट । आज तो कळलें स्पष्ट । दुष्ट हेतु ते त्याचे ॥ ५१ ॥ होळीचा मान तुमचा निश्चित । पिढ्यानुपिढ्या आला चालत । अवघ्यातें असूनि माहीत । काय जुलूम हा पहा ॥ ५२ ॥ ऐकून हें मधुर भाषण । शिवास वाटलें समाधान । कुळकर्णी हा आहे पूर्ण । पक्षास आपुल्या ॥ ५३ ॥ मग शिवा ह्मणे कुळकर्ण्यालागून । दुःखित मन मोकळें करून । सांगाजी युक्ति जेणेंकरून । घईन सूड भिवाचा ॥ ५४ ॥ त्याचा घेतल्याविना सूड । अन्न न लागे मजला गोड । तरी पुरवा येवढें कोड । युक्ति मातें सांगोनि ॥ ५५ ॥ जरी घेईन सूड त्याचा । तरीच शमेल संताप मनाचा । ना तरी समय मरणाचा । जवळी मज दिसतो ॥ ५६ ॥ घरदार जरी सर्व गेलें । कां संसाराचें वाटोळें झालें । तरी मला तें पुरवलें । परी सूड घ्यायाचा ॥ ५७ ॥ मला न मूलबाळ कोणी । कशास ठेवूं सांचवूनी । झालों भिकारी जरी झणी । तरी सूड घ्यायाचा ॥ ५८ ॥ पाहूनी हा शिवाचा त्वेष । कुळकर्ण्यासीं परम हर्ष । मनामध्यें झाला विशेष । मग मनीं काय ह्मणे ॥ ५९ ॥ मात्रा माझी लागूं पडली । जी बहुता दिसांची होती दिली । तिचीं फळे आतां भलीं । निश्चित मी चाखीन ॥ ६० ॥ ऐसा मनीं करून विचार । कुळकर्णी देत प्रत्युत्तर । तुमचा दिसतो खरा निर्धार । शूरापरी मजला तो ॥ ६१ ॥ भुजंग गृहीं प्रवेशला । ज्यानें दुर्लक्षें उपेक्षिला । त्यानें मृत्यु पाचारिला । निःसंशय जाणावे ॥ ६२ ॥ कीं अग्नि घरा लागला । तरी निद्रा येई ज्याला । त्यानें मृत्यु पाचारिला । निःसंशय जाणावें ॥ ६३ ॥ ह्मातारी मेली दुःख नोहे । परी काळ सोकवूं पाहे । तरी सज्जन जो आहे । वागे तो समयासम ॥ ६४ ॥ सर्पासी जो न ठार करतां । भिऊनि पळे मागुतां । त्यानें मरण आपुल्या हातां । निश्चयें आणिलें ॥ ६५ ॥ ऐशी ही मूढांची करणी । ती न येवो तुमच्या वर्तनीं । हाचि उद्देश मम भाषणीं । काय अधिक सांगणें ॥ ६६ ॥ यावरी शिवा उत्तर देत । ह्मणतां तुह्मी तें अगदीं सत्य । तसाचि माझा आहे बेत । शपथ तुमच्या चरणांची ॥ ६७ ॥ उद्यां जाऊनि कचेरीस । फिर्याद करणें अगदीं ठास । सवें माझ्या आपणास । आलेंचि पाहिजे ॥ ६८ ॥ मग कुळकर्णी बोले वचन । जरी मी तुमचा पक्ष धरीन । तरी भिवा मज शत्रुसमान । वक्रदृष्टि पाहील ॥ ६९ ॥ तुमचा धरुनियां हात । त्याचा करावा घात । काय मजला त्यांत । सुवर्णकंकण लाभेल ॥ ७० ॥ कुळकर्ण्याचें मनोगत । शिवा समजला मनांत । त्वरें धरुनि तयाचा हात । संतोषिलें तया ऐसे ॥ ७१ ॥ निज करीची अंगठी काढुनी । ती कुळकर्णी-करीं समर्पुनी । वरी आदरें हस्त जोडूनी । सजलनयनीं बोलत ॥ ७२ ॥ हें सोनें तोळे दोन । केलें दान तुह्मांलागून । साधितां कार्य माझें पूर्ण । आणिक कांहीं देईन ॥ ७३ ॥ ‘सुवर्णदान’ पडतांचि कानीं । परम तोषला कुळकर्णी मनीं । हळूचि मग मृदु वचनीं । शिवाप्रती बोलत ॥ ७४ ॥ आतां पडली तुमची भीड । सोडणे आली भिवाची चाड । परी यांत एक अवघड । तुह्मांस आतां वाटेल ॥ ७५ ॥ तुमचा पक्ष मी धरिला । संशय आतां नसेचि उरला । करणें सारी खटपट मला । निजकार्य जाणुनी ॥ ७६ ॥ आपला साधावया डाव । अवश्य होय भिवाचा भाव । तरी करीन लाघव । संशय तेथे न धरावा ॥ ७७ ॥ मी हांसेन बोलेन त्याशीं । तो येईल जाईल आमच्या गृहासी । जणो बंधु परस्पराशीं । जिवलग आह्मी अत्यंत ॥ ७८ ॥ जेवीं बगळा असे नदीतीरीं । किं बिडाल बैसे मूशक-विवरीं । तेवीं शांति धरितां अंतरीं । कार्य तरी साधेल ॥ ७९ ॥ तेव्हां मी भिवासहित । असलों काहीं बोलत । किंवा कांही देत घेत । संशय तेथें न धरावा ॥ ८० ॥ ऐकुनि या गोड बोला । शिवा अवश्य ह्मणे त्याला । मग कुळकर्णी निघाला । तेथुनि सत्वर ॥ ८१ ॥ सवेंचि गेला भिवाच्या घरीं । तया नेउनि एकांत दूरी । कुलकर्णीजिव्हा परम चतुरी । काय लाघव बोलली ॥ ८२ ॥ भले केंलें भिवाजी पाटील । धन्य तुमचें धैर्य बल । शिवाही मनीं ह्मणेल । वस्ताद मला भेटला ॥ ८३ ॥ येरू ह्मणे तें अवघें खरें । परी माझें मन होय घाबरें । याला काय करावें बरें । न सुचे मज कांहीं ॥ ८४ ॥ मी न पाहिली कधीं कचेरी । प्रसंग तो येणार मजवरी । व्यर्थ भांडूनि मूर्खापरी । विघ्न आणलें स्वहस्तें ॥ ८५ ॥ शिवा उद्यां फिर्याद करील । गांव तया आहे अनुकूल । कोण माझे होतील हाल । सांगा तात्या काय करूं ॥ ८६ ॥ मीं केला निर्धार सबळ । किं काढीन कांटा शिवाचा समूळ । परी गांव न मला अनुकूळ । ह्मणुनी मन कच खातें ॥ ८७ ॥ ऐकुनी हे भिवाचे उद्गार । कुळकर्णी झाला क्रुद्ध फार । टाकुनि बोले दुरुत्तर । स्वार्थतत्वर अधम तो ॥ ८८ ॥ ऐसें वाटत होतें भय । तरी कां घातला भांडणांत पाय । आतां आहे एकच उपाय । स्वस्थ बसा तुरुंगात ॥ ८९ ॥ ज्यानें तुमचे दांत पाडले । निजस्त्रियेतें बडविलें । त्याचें तुह्मा भय वाटलें । धन्य तुमचा पुरुषार्थ ॥ ९० ॥ कुठे पूर्वींचें धैर्य गेलें । कां निर्धार शपथा अवघें जळालें । धन्य तुमचें शौर्य कळालें । व्यर्थ माय शिणविली ॥ ९१ ॥ नेसा आतां लुगडेंचोळी । ठेवा शीर शिवा-पद-कमळीं । होईल प्रसन्न चंद्रमौळी । निर्भय तुह्मा करील ॥ ९२ ॥ लक्ष्यांत ठेवा भिवाजी पाटील । जरी हातपाय तुह्मी गाळाल । झालाची समजा तुमचा काळ । शिवा दुसरा रुद्रचि ॥ ९३ ॥ ऐकून हें कटु वचन । भिवा झाला क्रोधायमान । परी कुळकर्णीग्रहलीला गहन । ह्मणुनि जिव्हा आवरली ॥ ९४ ॥ मग भिवा हळुच तयातें ह्मणे । तुमचे तात्या खरें बोलणें । तुह्मी आहां चतुर शहाणे । युक्ति तरी सांगावी ॥ ९५ ॥ येरु ह्मणे तुह्मी कैचे पुरुष । तुह्माहुनि स्त्रिया बरव्या विशेष । काय सांगोनि युक्ति तुह्मांस । गाढवापुढें व्यर्थ गीता ॥ ९६ ॥ विनाशकाळीं मनुजातें । विपरीत बुद्धि उपजते । उक्तिो ही प्रत्ययातें । आजि माझ्या आली हो ॥ ९७ ॥ इतके बोलोनि चतुर । कुळकर्णी उठला सत्वर । भिवाचा धिक्का रुनि कर । जावो निघाला निजग्रहा ॥ ९८ ॥ आधींच भिवा अत्यंत भ्याड । त्यांत कोपला कुळकर्णी द्वाड । जणो झालें जग उजाड । ऐसें तया वाटलें ॥ ९९ ॥ तयानें धांवुनि झडकरी । कुळकर्णी-पद धरलें करीं । न कोपा या बाळावरीं । बसा क्षणभरी तुह्मी खालीं ॥ १०० ॥ ऐसें बोलुनि भिवें तया । बैसविलें खालीं पडूनि पायां । दंतपाताच्या असह्य जया । होत होत्या वेदनाही ॥ १ ॥ उष्ण विटकर हातीं घेऊन । शेकित शेकित मुख जाण । भिवा बोलें कुळकर्ण्यालागून । नम्र वचन तें ऐका ॥ २ ॥ ऐकूनियां तुमचें वचन । मी केलें शिवाशी भांडण । आतां कोण तुह्मांवीण । युक्तिो मला सांगेल ॥ ३ ॥ होळीचा मान शिवाचा निश्चित । हें तो अवघ्या गांवा माहीत । ह्मणुनियां मन दुश्चित झालें माझें सत्यचि ॥ ४ ॥ यावीण नसेचि अन्य कारण । धैर्य गळाया माझें पूर्ण । शिवाला तर उभा चिरीन । काय कथा तयाची ॥ ५ ॥ गांव होईल अनुकूल सहज । ऐशी युक्ति सांगा मज । मग सफळ आपुलें काज । होईल मला वाटतें ॥ ६ ॥ येरु ह्मणे धीर धरितां । उपाय सुचे तरी तत्वतां । ना तरी उतावळ्याच्या माथां । अपयश सदां बैसतें ॥ ७ ॥ गांव अनुकूल व्हाया । इतकी चिंता कासया । अनुकूल नव्हे पडेन पायां । परी धीर पाहिजे ॥ ८ ॥ हा होय पैशाचा खेळ । तिथें न चाले अंगबळ । सबळासी निर्बळ । द्रव्यबळें जिंकितो ॥ ९ ॥ द्रव्याच्या बळेंकरून । होत्याचें नव्हतें जाण । नव्हत्याचें होतें पूर्ण । अनुभव हा सर्वांसी ॥ ११० ॥ भिवा बोले कुळकण्यालागून । एक तेथें दहा खर्चीन । परि आपले कार्य पूर्ण । साधले पाहिजे ॥ ११ ॥ मला न जरी मान मिळाला । त्याचा तरी पाहिजे गेला । यापायीं येवो मला । खर्च कांहींही ॥ १२ ॥ ऐकुनी हें भिवाचें वचन । कुळकर्णी पुढें सरसावून । काय ह्मणे भिवा लागून । द्या वचन तरी ऐसें ॥ १३ ॥ जरी मी काढिला शिवाचा मान । तरी काय द्याल आपण । येरू ह्मणे रोख पूर्ण । दोनशें देईन निश्चित ॥ १४ ॥ यावरी कुळकर्णी बोलत । दोनशाचा काय कात । चारशें जरी असाल देत । तरी सर्वदा करितों मी ॥ १५ ॥ मनीं केला भिवानें विचार । जावो चारशें गेले तर । परी सूड शिवाचा भरपूर । घेऊं आपण निर्धारें ॥ १६ ॥ मग भिवा उघड बोले । चारशें रुपये फार झाले । दोनशें देतों रोख भले । म्हैस एक दूध खाया ॥ १७ ॥ येरू ह्मणे म्हैस कशाला । रोख काय तेचि बोला । बैल ढोर नलगे मला । चारा नाहीं मजजवळी ॥ १८ ॥ मग ठरलें अडीचशें मुक्रर । आधी घेणें रोख शंभर । पुढें दिडशें खटल्या नंतर । झाला करार हा ऐसा ॥ १९ ॥ दिले भिवानें शंभर त्यातें । गठडी बांधली कुळकर्णी पंतें । मग बोले मधुर वचनातें । कुळकर्णीलीला गहन ॥ १२० ॥ आतां ऐका भिवाजी पाटील । तुह्मा सांगतो मनांतील । काम व्हाया आपलें सफल । कपट केलें पाहिजे ॥ २१ ॥ तुमचा माझा विचार । शिवा न कळवा साचार । म्हणून मी तुमची फार । निदा करीन गांवांत ॥ २२ ॥ तुह्मींही तैसेंचि करावें । मनः पूर्वक मज निंदावें । एवं करूनि कपटभावें । स्वार्थ आपला साधावा ॥ २३ ॥ ऐसें वागूं परस्परांशीं । संशय न आणतां मनासी ॥ बाह्यात्कारी मी तुम्हांशीं । शत्रुसमान वागेन ॥ २४ ॥ मित्र काय तो माझा शिवा । केवळ प्राणाचा विसावा । ऐसें आणीन आविर्भावा । संशय तेथें न धरावा ॥ २५ ॥ भिवा ह्मणे कुळकर्ण्याप्रती । धन्य धन्य तुमची मती । खूप काढिली खाशी युक्तिे । पूर्ण मनीं समजलों ॥ २६ ॥ असो आतां तुम्ही निर्भय । कधीं मीं न घेईन संशय । संशयाचें कारण काय । वर्म मला समजलें ॥ २७ ॥ ऐसी होउनि वाटाघाट । कुळकर्णी गेला घरीं थेट । पुढील विधीचा घालुनि घाट । भांडण त्यानें उभारिलें ॥ २८ ॥ फिर्याद झाली कचेरींत । वादी प्रतिवादी समवेत । साक्षीपुरावा होऊन जय्यत । भांडण जुंपले निकराचें ॥ २९ ॥ दोही पक्षी कुळकर्ण्याचा । हात असे आंतून साचा । तो सांगेल तैशी वाचा । साक्षीदारां फुटतसे ॥ १३० ॥ ऐसें चालतां भांडण । एक वर्ष लोटलें पूर्ण । प्रत्येकाशीं खर्च समान । चार चारशें पै आला ॥ ३१ ॥ येवढा खर्च करुनियां । शेवटीं गेलें सर्व वायां । साक्षी पुरावा कच्चा ह्मणूनियां । मान दोघांचा काढिला ॥ ३२ ॥ गांवकऱ्यांनी करावी होळी । वाटेल त्यानें वहावी पोळी । कोणी कोणा न करावी आगळी । मान सर्व समान ॥ ३३ ॥ भांडणाचें मुख्य कारण । तेंचि निवडलें न्यायेंकरून । योग्य झालें निवारण । कलहबीज मानाचें ॥ ३४ ॥ शिवा भिवापासून । घेतले दोन जामीन । न करूं आह्मी भांडण । प्रतिज्ञा ऐशीं करुनियां ॥ ३५ ॥ जावो राहो मान कोणा । मिळाली कुळकर्ण्यास दक्षिणा । दोहोंकडूनि चारशें जाणा । लीला त्याची अगाध ॥ ३६ ॥ कुळकर्ण्याच्या लीला अनंत । मागें झाल्या पुढें होत । जेवीं जपमाळेचा मणी येत । पुनः पुनः त्यापरी ॥ ३७ ॥ की सेकंद मिनिट अवर कांटा । भिन्न गति परी एकचि वांटा । तेवीं कुळकर्णीलीला-घंटा । लहान मोठा नाद एकचि ॥ ३८ ॥ हा अध्याय करिता पठण । शांति, संपत्ति, युक्तिवर्धन । एकांतीं करतां लीलामनन । विघ्नबाधा न होय तया ॥ ३९ ॥ वात्रट, लबाड, कपटी, अभक्त । त्यांना न हें प्रिय लीलामृत । ज्वर झालिया जेवीं लागत । मधुर क्षीर कडवट ती ॥ १४० ॥ तरी सज्जनीं मनोभावें । कुळकर्णीलालामृत ऐकावें । ऐकुनि नित्य करावें । मनन त्याचें सप्रेम ॥ ४१ ॥ कुळकर्णीलीलामृत ग्रंथ प्रचंड । महाराष्ट्र पुराण दक्षिण खंड । परिसोत पाटील अखंड । चतुर्थोऽध्याय गोड हा ॥ १४२ ॥ श्रीपाटीलार्पणमस्तु ॥ शुभं भवतु ॥
———
अध्याय ५ वा
श्रीजगदीश्वराय नमः । जयजय [ज्याने डोक्यांत महादेवाप्रमाणे लीला धारण केली आहे असा.] लीलाधरा । [मद मत्सर यांचा आवडता.] मदमत्सर प्रियकरा । [दोन्ही बाजूस फितुर होणारा.] उभयपक्षनटेश्व रा । [गांवचा रंग.] ग्रामरंगा [गांवचा देव.] गामेशा ॥ १ ॥ हे [गांवचे अनेक रंगी पाणी.] अनंतरंगग्रामजीवन । चतुर्थाध्यायी कृपा करून । अपूर्व सुरस दिव्य आख्यान । होळीची पोळी वर्णविली ॥ २ ॥ यावरी पुढे कथावर्णन । वदवी तू हे [गांवचा डोळा.] ग्रामनयन । श्रवण करिता श्रोतेजन । तन्मय व्होवोत एकसरें ॥ ३ ॥ सोनगाव विदर्भदेशी कोष्टी तेथे गोविंदराव । सत्यप्रिय नम्र स्वभाव । परोपकारीं रतसदा ॥ ४ ॥ दिवसभर विणीत राहणें । फावेल तेव्हा उपदेश करणें । धूर्त लबाडापासूनि वागणें । दूर सज्जन हा असा ॥ ५ ॥ गरीब दुबळ्यांस औषध देणें । कलह वाद मिटविणें । पावती अर्ज फुकटपणें । शेतकऱ्यांचे लिहित असे ॥ ६ ॥ ऐसें त्याचें चोख वर्तन । तेणें भुलले ग्रामजन । परी एक कुळकर्णी आंतून । जळो लागला तयावरी ॥ ७ ॥ गोविंदरावाचें उदार मन । लहान मोठा तया समान । उच्च नीच वृथाभिमान । वमनावत तया असे ॥ ८ ॥ जातीभेदांचे पडदे । जे शेफारले तयांच्या मदे । तया श्रेष्ठांवरी कठीण शब्दें । प्रहार करी सर्वदां ॥ ९ ॥ पूर्वीचे भूपती । कैसे लुटीत प्रजेप्रती । ते विस्तारें निगुती । ग्रामजनां सांगतसे ॥ १० ॥ आताचिया राज्यांत । कैशी शांतता नांदत । दुर्बळही सुखे घेत । धनासमवेत गृही निद्रा ॥ ११ ॥ पळांला उच्चनीचपणा । ऐकतां इंग्रजांचा दणाणा । बंधुत्वाच्या रम्य खुणा । पटो लागल्या सर्वत्र ॥ १२ ॥ विद्यामंदिराचीं व्दारे । पूर्ण उघडलीं एकसरे । याती भलत्या पोरीपारे । सेविती प्रसाद विद्येचा ॥ १३ ॥ साधुत्वाचें घेऊनी सोंग । लुटिती भोळ्यांशी यथासांग । दिसों लागेल त्यांचे ढोंग । विद्याप्रभा फांकली ॥ १४ ॥ जेवी मावळतां दिनकर । वाघुळघुबडांचाच भरे बाजार । कीं चोर जार निशाचार । धुमाकूळ मांडताती ॥ १५ ॥ तोची उगवता दिनमणी । वाघुळ घुबडे जाती पळुनी । तेवीं आंग्लभूपरवि पश्चिमेकडूनी । उगवता झाली स्थिती येथें ॥ १६ ॥ ऐसा रात्रंदिवस । गोविंदराव करी उपदेश । प्रिय कोणा अप्रिय कोणास । भिन्न रुची जनांची ॥ १७ ॥ तयाचा उपदेश । गरीबांचे साधी हित विशेष । कुळकर्ण्याच्या उत्पन्नास । परी धक्का बैसला ॥ १८ ॥ गोविंदराव शल्य भारी । लागले कुलकर्णी–जिव्हारी । उपटाया तें झडकरी । शोधी उपाय सर्वदा ॥ १९ ॥ गोविंदाकडे पाहिल्यावीण । न होय आपले जीवन । जरी करूं आळस आपण । तरी घात आपलाची ॥ २० ॥ सर्पबालक लहान दिसलें । कौतुकें तया उपेक्षिलें । तरी मरणासी कारण भलें । सबळ केलें निजहस्तें ॥ २१ ॥ निवडुंगाचें उगवले रोपडें । रम्य म्हणुं नये तें बापडें । त्वरित सज्जनीं जिकडें तिकडें । नाश त्याचा करावा ॥ २२ ॥ ऐसा कुळकर्ण्याने मनीं । विचार केला ते क्षणीं । अगम्य लीला अगाध करणी । प्रसिद्ध ज्याची भूलोकीं ॥ २३ ॥ असो मांडले विंदान । कुळकर्णीपथें गहन । ज्याचें कराया आकलन । असमर्थ थोर अधिकारी ॥ २४ ॥ गोविंदरावाचा मित्र परम । भागोजी कारभारी तयाचें नाम । शेतमळ्यांत जयाचें काम । बारा गडी करताती ॥ २५ ॥ ऐसा थोर कारभारी । तयाच्या आश्रयावरी । सुखें नांदें संसारीं । गोविंदराव निर्भय ॥ २६ ॥ भागोजीचा परम वैरी । गांवचा पाटील अधिकारी । स्वभाव ज्याचा मुलापरी । तो दुर्गाजी पाटील ॥ २७ ॥ दुर्गाजी भागोजीत यावया पीळ । गोविंदरावाचा सुबोध केवळ । हेंचि कारण घडलें सबळ । सार त्याचा तरी ऐका ॥ २८ ॥ भागोजीने निजकन्याधन । दुर्गाच्या पुत्राशीं दान । करावें हा विचार करून । पाटलाशीं विनविले ॥ २९ ॥ पाटलानेही मान्य केलें । चारशे हुंड्याचे ठरले । दुसरेही ठराव झाले । मानापानाचे ते समयीं ॥ ३० ॥ ऐसा करूनि ठराव पूर्ण । भागोजीनें घरी येऊन । गोविंदराव मित्रालागून । श्रुत केलें सर्वही ॥ ३१ ॥ गोविंदराव स्पष्ट वक्ता । तो झाला भागोजीस बोधितां । व्हावे सावधान श्रोतीं आतां । स्पष्टोक्ति परिसावी ॥ ३२ ॥ गोविंदराव म्हणे भागोजीला । ऐका जी माझिया बोला । तुम्ही विचारिली सल्लाी मला । तरी ती मी स्पष्ट देतों ॥ ३३ ॥ दुर्गाजी हा गावचा पाटील । वृद्ध सधन उत्तम कुळ । परी अजाण लहान मूल । स्वभाव त्याचा तेवीं असे ॥ ३४ ॥ स्वतः त्यासी नसे ज्ञान । कुळकर्ण्याच्या सदा आधीन । कीं त्याचें बाहुचें पूर्ण । लीलालाघवीं नाचतसे ॥ ३५ ॥ ज्यांशीं नाहीं आत्मविचार । परविचारीं ज्याचा आचार । तो एक पाटील खर । धिक् त्याचीं पाटीलकी ॥ ३६ ॥ आपला अधिकार काय किती । ठावे नसे जयाप्रती । तो एक पाटील मूढमती । धिक् त्याची पाटीलकी ॥ ३७ ॥ आप्तजनांसी काळ केवळ । कुळकर्ण्याचे वाही गबाळ । तो एक पाटील नंदी बेल । धिक् त्याची पाटीलकी ॥ ३८ ॥ गृहीं हाकी अकलेचा गाडा । कुळकर्ण्यापुढे दीन बापुडा । तो एक पाटील शुद्ध रेडा । धिक् त्याची पाटीलकी ॥ ३९ ॥ ग्रामजना मारूनि धडका । संतुष्ट ठेवी कुळकर्णी–देवका । तो एक पाटील शुद्ध एडका । धिक् त्याची पाटीलकी ॥ ४० ॥ घरीं दारी अति बोलका । स्तब्ध सोशी कुळकर्णी धाका । तो एक पाटील शुद्ध मुका । धिक् त्याची पाटीलकी ॥ ४१ ॥ गावगुंडखेळाचा फार चाळा । कुळकर्ण्यापुढे होई बावळा । तो एक पाटील शुद्ध लुळा । धिक् त्याची पाटीलकी ॥ ४२ ॥ विशाल नेत्र मिशांस पिळा । ज्यासी न दिसे कुळकर्णी लीला । तो एक पाटील होय आंधळा । धिक् त्याची पाटीलकी ॥ ४३ ॥ ऐसा हा दुर्गाजी पाटील । मुलगा त्याचा तैसाचि केवळ । पाटीलकीचा खरा पीळ । अंगात त्याच्या काही नसे ॥ ४४ ॥ आपणामध्यें म्हणती चतुर । पिंपळाशीं बांधावा पार । जुळत लग्न मोडतां अपार । पाप माथी बसतसें ॥ ४५ ॥ परि हा केवळ अविचार । आदरिता घडे पाप अपार । लग्न नव्हे पिंपळाचा पार । स्थळ गप्पागोष्टींचें ॥ ४६ ॥ लग्न नव्हे तमाशा चावटं । लग्न नव्हे पाहुण्यांचा थाट । लग्न नव्हे हुंड्याची अट । मानपान लग्न नव्हे ॥ ४७ ॥ लग्न नव्हे भटाची दक्षणा । लग्न नव्हे ताशांचा दणाणा । लग्न नव्हे विहिणींचा फणाणा । रुसणें फुगणें लग्न नव्हे ॥ ४८ ॥ लग्न नव्हे आप्तांची हौस । लग्न नव्हे स्वतःचा नवस । लग्न नव्हे कीर्तीची आस । भोजनें विशेष लग्न नव्हे ॥ ४९ ॥ लग्न न लागे वतनाशीं । लग्न न लागे संपत्तीशीं । लग्न न लागे उंच गढीशीं । की रूपाशीं लग्न नसे ॥ ५० ॥ लग्न लागते सच्छीलाशीं । लग्न लागतें सद्गुणांशी । लग्न लागते सत्प्रेमाशी । खरें तेचि संलग्न ॥ ५१ ॥ लग्न ही जन्माची गांठ । लग्न संसाराचा पाठ । लग्न हा प्रेमाचा घोंट । नको बळें पाजाया ॥ ५२ ॥ ज्याशीं लागतें लग्न । ते न पाही कुणी न्याहाळून । डामडौल मानपान । यांहीं भुलले जन सारे ॥ ५३ ॥ वधूवरांचे गुणावगुण । कुणा न पहाती शोधून । शोधित बसतो राशिगण । कण सांडुनि भूस घेती ॥ ५४ ॥ दुर्गुजीचा दुर्गुणी पुत्र । रत तमाशांत दिनरात्र । अक्षरशत्रु दुर्गुणमित्र । कन्या कशी त्या देतां ॥ ५५ ॥ सुंदर शरीर अगण्य संपत्ति । दुर्गुणानल घे त्यांची आहुती । सद्गुणावीण नसे शाश्वती । मानवदेहा निश्चित ॥ ५६ ॥ संपत्ति शरीर सुंदरता । यांशी भुलुनी तत्वता । विवेकाशीं पालथें घालितां । शांती कोणा लाभली ॥ ५७ ॥ सद्गुणी सुशील पहावा वर । त्यात कन्येचा घ्यावा विचार । मग त्याची गाठ दृढतर । मंगल शब्दें बांधावी ॥ ५८ ॥ ऐसा सुबोध ऐकून । फिरविले भागोजीनें वचन । जें पूर्वी दुर्गाजीलागून । दिलें होतें लग्नाचें ॥ ५९ ॥ हेंचि कारण निश्चित । दुर्गाजी भागाजींत । वागावया वितुष्ट अद्भुत । अकस्मात घडले कीं ॥ ६० ॥ ऐसें सहजी येतां घडून । गोविंदरावाशीं शत्रु दारुण । दुर्गाजी हा झाला पूर्ण । कुळकर्णी मनी संतोषला ॥ ६१ ॥ दुर्गाजीशीं बोलुनी गोड । गोविंदरावाचा घ्यावा सूड । जी लागली मोठी कीड । मिळकतीस आपुल्या ॥ ६२ ॥ ऐसा मनीं करुनी विचार । कुळकर्णीपंतें मांडिला आचार । दुर्गाजीशी बोलणें मधुर । प्रेम जेवी मैदाचे ॥ ६३ ॥ ऐसे क्रमितां वर्षे दोन । गेली सहज निघोन । परंतु न झालीं पूर्ण । कुळकर्ण्याची मनीषा ॥ ६४ ॥ काय करावे काय नाही । सूड घ्यावा कोण्या उपायी । चिंता तयातें सदा ही । परि युक्ती चालेना ॥ ६५ ॥ गोविंदराव आचारीं सरळ । तैसाची तो मनाचा निर्मळ । प्रिय न तया गावगुंड खेळ । कलहीं सदा अलिप्त ॥ ६६ ॥ ऐसिया सुबुधा । न व्हावी कुळकर्णीबाधा । परी ती लीला अगाधा । अनंत भुजा महादेवी ॥ ६७ ॥ असो वर्तले अकस्मात । गोविंदरावाच्या द्वारीं अद्भुत । ते श्रोती सावध चित्त । करूनिया परिसावें ॥ ६८ ॥ इष्टमित्र चौघेजण । बसती दारापुढे येऊन । तया बैसाया ओटा म्हणून । गोविंदरावे पै केला । ॥ ६९ ॥ त्यानें घालितांची ओटा । कुळकर्ण्यानें केला बोभाटा । सार्वजनिक मार्गाचा भोगवटा । बळकाविला कोष्ट्याने ॥ ७० ॥ मग दुर्गाजीस गांठुनि एकांती । रिपोर्ट केला कचेरीप्रती । आलें समन्स शिपाया हाती । गोविंदरावासी ॥ ७१ ॥ गोविंदरावाची गरीबी फार । त्यांत न चाले त्याचा रोजगार ॥ बायको मुलें तीनचार । कमविणार एकटाची ॥ ७२ ॥ ऐशी तयाची गृहस्थिती । त्यात कोपली कुळकर्णी-मूर्ती । तिच्या इच्छेने गांवे चालतीं । ती प्रगटली समन्सरूपें ॥ ७३ ॥ गोविंदरावावरी गंडांतर । कुळकर्णी-कृपे आलें सत्वर । मात झाली गांवभर । कुलकर्णीदेव कोपलासे ॥ ७४ ॥ समन्स सुटणार आपणावर । कीं ओटे आपुले निघणार । ऐसिया विचारें गांव थरथर । कांपो लागला समस्त ॥ ७५ ॥ कोणी टाकिलें गोविंदरावाचे घर । कोणी गेले गांवा निघूनि दूर । कोणी गेले कुळकर्ण्यासमोर । स्तुतिबळें आळवाया ॥ ७६ ॥ जेवीं सुटतां महामारी । जन लोटत मरीच्या दारीं । कोणी झाडी कोणी धूप धरी । तेवीं प्रकार झालासे ॥ ७७ ॥ असो चौकशी झाली रीतसर । साक्षीस कोणी न ये समोर । एक भागोजी सोडुनी इतर । भ्याले सर्व ग्रामदेवा ॥ ७८ ॥ कायद्यानें ठरले नीट । ओटा काढावा चोखट । त्वरा करूनि झटपट । तास आठाचे आंत ॥ ७९ ॥ समूळ ओटा निघाला पार । कुळकर्णीलीला असे अपार । गोविंदरावाचा तरी धीर । किमपि न खचला ॥ ८० ॥ लोकां पाजणें ज्ञानामृत । परोपकाराचें अखंड व्रत । खंड न पडो देतां त्यांत । वर्तत असे सर्वदा ॥ ८१ ॥ आपली जागा आसुनी खरी । ती झाली आतां सरकारी । हा अन्याय आपणावरी दाद तरी मागावी ॥ ८२ ॥ ऐसा करुनी विचार । गोविंदरावें लिहिलें पत्र । परम चतुर अति उदार । यशवंत नामक मित्रातें ॥ ८३ ॥ यशवंतराव पूर्वीचा अंत्यज । आतां झाला ख्रिस्ती सतेज । काळा दोरा लंगोटी सहज । गेली त्याची ख्रिस्ताश्रयें ॥ ८४ ॥ यावरी कथानुसंधान । पुढें जहालें जें गहन । तें पुढील अध्यायी निरूपण । होईल श्रोतीं ऐकावे ॥ ८५ ॥ यशवंतराव ओटा बांधील । कुळकर्णी हट्टास चढेल । ती कथा अति रसाळ । एकाग्र चित्ते परिसावी ॥ ८६ ॥ हे गोविंदरावाचें आख्यान । करिती जे श्रवण पठण । त्यांच्या ओट्याचें उच्चाटण । कल्पांतींही घडेना ॥ ८७ ॥ सकळ विघ्नांचा होउनि क्षय । त्वरित सुचे सुलभ उपाय । असत्याचें लटकें भय । पार जाय निरसूनी ॥ ८८ ॥ कुळकर्णीमहिमा अद्भूत । जे स्मरुनि चालती नित्य । तया न त्याची लीला बाधत । सत्य सत्य त्रिवाचा ॥ ८९ ॥ ज्याच्या घरी कुळकर्णीलीलामृत । धैर्य त्याचे न होय मृत । उत्साह युक्तिय सदा जीवंत । गृहीं त्याच्या नांदेल ॥ ९० ॥ हा ग्रंथ प्रचंड दीप । कथारचना किरणें अमूप । कुतर्कवादी वाघुळां कंप । दृष्टी पडतांचि होई ॥ ९१ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिण खंड । परिसोत पाटील अखंड । पंचमोऽध्याय गोड हा ॥ ९२ ॥ श्री पाटीलार्पणमस्तु । शुभं भवतु ॥
———
अध्याय ६ वा
श्रीसत्यनारायणाय नमः ॥ जय जय [पैशाचा नाश करणारा व गांवास भुलविणारा.] द्रव्यातंकग्राममोहना । [मद व मत्सर अशीं ज्याला दोन तोंडे तो] मदमत्सरव्दयानना । [गांव हीच सृष्टी उत्पन्न करणारा ब्रह्मदेव.] ग्रामसृष्टीचतुरानना । [गांवाचें रंजन करणारा.] ग्रामरजना [व भयही दाखविणारा.] भयकारका ॥ १ ॥ [वांकडी मान करीत चालणारा.] वक्रग्रीवा [बाहेरून हांसून दाखविणारा पण आंतून जळफळणारा.] बाह्यहास्यवदना । [असत्यरूपी घोड्यावर बसणारा.] असत्यवाहना [नीतीची हाडे मोडणारा.] नीतिमर्दना । [कुळांचा नाश करणारा.] कुलांतक [सावध कुळांचा गळा दाबणारा.] दक्षजनदलना । [गरीबास छळणारा.] दीनदमना [गोड वैरी.] मधुशत्रो ॥ २ ॥ [लोकांनी खूप स्तुति करावी अशी ज्याला आवड.] अमितस्तुतिप्रियकरा । [गांवात कळी लावणारा.] ग्रामकलहसूत्रधारा । तव गुण वर्णाया [हजार मुखे.] दशशतवक्त्रा । शक्ति नसेचि सर्वथा ॥ ३ ॥ [गांव हेंच कमल व त्यांतील मध खाणारा सदा भुकेलला भुंगा.] ग्रामकमलातुष्टभ्रमरा । [गुप्त भांडणारा आधार.] गुप्तकलहपूर्णाधारा । [कपट आशा आणि निष्ठुरपणा हे ज्याचे तीन हात तो.] कपटाशाक्रौर्यत्रिकरा [गांवचा देव किंवा दारू.] ग्रामसुरा नमन हे ॥ ४ ॥ जे [रुपये हींच फुले.] द्रव्यपुष्प घेउनि करांत । स्वामी तुज अनन्य भजत । त्यांचे पुरविशी मनोगत । जे जे वांच्छित सर्वही ॥ ५ ॥ भ्याडांसी भय दाऊन । तूं निज ध्यानीं लाविसी मन । तेच परम भ्याड होऊन । स्थळ दारिद्र्य पावती ॥ ६ ॥ असो मागील कथानिरूपण । ऐका श्रोते सावधान । गोविंदाचे पत्र वाचून । यशवंत मनीं समजला ॥ ७ ॥ सवेंचि निघाला झडकरी । करुनि घोड्यावरी स्वारी । उभा ठाकला गोविंदरावाचे द्वारीं । मित्रालागी पुसे वार्ता ॥ ८ ॥ अधिक शोध करितां । यशवंतरातें कळलें तत्वतां । भितो गांव ग्रामदैवता । सांगाया सत्य जे ॥ ९ ॥ वेसकर तयाचें आप्तजन । दूर एकांती तयां नेऊन । सत्य घेतलें हळुचि काढून । यशवंतरावे धूर्तपणें ॥ १० ॥ मग बोधिले वेसकरांसी । तुम्हा विनंति सकळांसी । भिउनियां असत्यासी । सत्यसी सांडूं नका ॥ ११ ॥ गोविंदरावाचे साक्षीदार । तुम्ही व्हावे जी निर्धार । कुळकर्ण्याचा भयसागर । धैर्यबळें पोहुनी ॥ १२ ॥ यावरी बोलती वेसकर । आम्ही होतां साक्षिदार । कुळकर्णी तरी अपार । अहित आमुचे करील ॥ १३ ॥ तुम्ही आज आहां उद्यां नाहीं । आम्हांस रहाणे येथे सदाही । तरी कृपा करून भीड ही । न घाला आपण ॥ १४ ॥ कुळकर्ण्याशी काम आमचे । रात्रंदिन पडतें साचें । येतां वितुष्ट उभयताचें । दुःखद होईल आम्हांते ॥ १५ ॥ यावरी म्हणे यशवंतराव । धरितां बळकट सत्यभाव । अहितातें केविं वाव । मिळेल मला कळेना ॥ १६ ॥ कुळकर्ण्याचें वाटतें भय । तरी मी देतों अभय । जरी तुम्हांसी झाला अपाय । दोष त्याचा मजकडे ॥ १७ ॥ हा नोहे पूर्वीचा काळ । आतां न चालें आडदांड बळ । न्यायनीतीचा मार्ग निर्मळ । सर्वांलागीं एक असे ॥ १८ ॥ ब्राह्मणाचे पद वंदणें । कीं शूद्रातें कीटक मानणें । पायांमध्ये जीवंत नाढणे । काळ आता नव्हेचि तो ॥ १९ ॥ शूद्राचा खून ब्राह्मणें करितां । शासन नसें पूर्वी तत्वतां । शूद्राची कवडी चोरितां । काळ आतां नव्हेची तो ॥ २० ॥ ऐसें बोधुनि वेसकरा चोखट साक्षी द्याया केले धीट । मग लिहूनि अर्ज स्पष्ट । खटला उभा तो केला ॥ २१ ॥ यशवंतरावाचा पाहुनि निर्धार । कांहीजणांसी आला धीर । तेही मग पाहूनी सार । साक्षी द्याया सिद्ध झाले ॥ २२ ॥ सत्य तेंचि परब्रह्म । सत्य तोचि पुरषोत्तम । सत्य तेंचि मुक्तिधाम ॥ साधुजन सत्य तेंचि ॥ २३ ॥ ऐशी सत्याची धरतां कास । केवि येईल अपयश । परि सत्याचें मर्म विशेष । मनी बिंबले पाहिजे ॥ २४ ॥ असो चालतां प्रकरण । यशवंतरावाच्या धैर्येकरून । उघड झाले सत्य पूर्ण । ग्रामश्रम निरसुनी ॥ २५ ॥ सरकारासी कळूनि आलें । कुळकर्ण्याचे हे होत चाळे । गोविंदरावा व्यर्थ छळिलें । लीलालाघवी ग्रामदेवें ॥ २६ ॥ मग राजाज्ञा झाली सत्वर । ओटा बांधावा सुंदर । गोविंदरावासी आनंद अपार । मित्रदात्याचा झाला ॥ २७ ॥ मग गोविंदराव हर्षभरें । बांधू लागला ओटा त्वरं । तों दुर्गाजीनें कुळकर्णी विचारें । अडथळिलें कामास ॥ २८ ॥ तुम्हाते जरा हुकूम मिळाला । परी आम्हातें नसे आला । तो आलियावरी भला । ओटा तुम्ही बांधावा ॥ २९ ॥ ऐकुनि या पाटलाच्या बोला । गोविंदराव मनीं समजला । कुळकर्ण्याच्या सूत्रें बाहुला । वेडा पाटील नाचतसे ॥ ३० ॥ मग गोविंदरावानें सत्वर । पुनः लिहिलें पत्र सुंदर । यशवंतरावानें वृत्तसार । जें घडले तें निवेदिलें ॥ ३१ ॥ यशवंतरावातें पत्र गेलें । कुळकर्ण्यासी समजलें । जळो लागला क्रोधानले । ओंठ चावित तेधवां ॥ ३२ ॥ कोणता उपाय कैसा करूं । कोठवरी आतां धीर धरूं । ठार मारूं कीं उभें चिरूं । गोविंदा यशवंतातें ॥ ३३ ॥ ऐसा खवळला अनिवार । कुळकर्ण्याचा क्रोधसागर । विचारतरंगलहरी अपार । ग्रासूं पाहती गांवातें ॥ ३४ ॥ धरूनि उठला कुळकर्णी । वेगें गेला पाटलाचे सदनीं । द्वेषवृश्चिकवेदना वदनीं । तळमळत खालीं बैसे ॥ ३५ ॥ पाटील पुसे आतुरतेनें । कांही केलें तात्या येणें । दांत चावुनि येरू म्हणे । जळो तुमची पाटीलकी ॥ ३६ ॥ तुमचा नाहीं गांवासी धाक । तुम्हा जन मानिती क्षुल्लक । महारमांग निःशंक । डोक्यावरी बैसले ॥ ३७ पाटील म्हणजे गांवचा पती । जगीं अशी सर्वत्र ख्याती । परी आपुल्या गांवाप्रती । म्हणें ही शोभेना ॥ ३८ ॥ येथें पहावा जो जो प्रकार । तो तो दिसे उलटा साचार । कैचें नीच कैचें थोर । मानापनान बुडाला ॥ ३९ ॥ पूर्वीचे ऋषी मुनी । गेले कथुनी भविष्यावाणी कलियुगी चौवर्णीं । धर्मलोप होईल ॥ ४० ॥ त्याचा आतां अनुभव । पदोपदीं येत अभिनव । तरी सज्जनीं निजभाव । प्रयत्नें रक्षावा ॥ ४१ ॥ दोन वर्षांनीं मृत्यु आपणा । येणार ऐसे कळलें कोणा । तरी कां त्यानें करावी हेलना । स्वतनूची दुर्लक्षें ॥ ४२ ॥ जोंवरी चाले आपुला यत्न । तोंवरी करावा धर्म जतन । हेंच साधूचे सारवचन । आणिक मर्म नसेची ॥ ४३ ॥ येतां इंग्रजी राज्य । जे होती अत्यंत त्याज्य । ते झाले परमपूज्य यशवंतासारखे ॥ ४४ ॥ तरी आपुल्या शक्त्यनुसार । प्रयत्न करणें लक्षण थोर । अधर्माचा वाढता अंकुर । धार्मिकपणें कुरतुडणें ॥ ४५ ॥ यशवंता जातीचा महार । बाप मेला करितां जोहार । परि बेटा हा शीरजोर । ख्रिस्ती वीर म्हणवितो ॥ ४६ ॥ घोड्यावरी बैसुनी ऐटींत । निःशंकपणें शिरतो गांवांत । जणो गांवीं महारच समस्त । ऐसे मनी लेखितसे ॥ ४७ ॥ उच्च कुळाचे थोर थोर । बैसती चावडींत अपार । तयांपुढुनी घोड्यावर । बैंसूनियां तो जातो ॥ ४८ ॥ त्याचा असो अभिमान । परि आपुला होय अपमान । तरी याचें करणें निवारण । कर्तव्य आपुलें ॥ ४९ ॥ गाढवी झाली दुधाळ जरी । तरी कां पावे धेनूची सरी । कीं मातलें मर्कट चेष्टा करी । विद्वान तया कोण म्हणे ॥ ५० ॥ मुरळी ही देवाची जाया । झाली म्हणुनी तिचीया । पतिव्रतेने पडणें पायां । योग्य कां होय तें ॥ ५१ ॥ ज्यानें त्यानें आपली पायरी । सोडूं नये निर्धारी । गीतेची आज्ञा तरी । हीच असे प्रसिद्ध ॥ ५२ ॥ यशवंतासी अति अभिमान । शहाणे कायते एक आपण । इतर सर्व मूर्खजन । ऐसें तया वाटतें ॥ ५३ ॥ आतां ऐका पाटील । झाडाया त्याचा अभिमानमल । एक युक्ति सुचली सबल । परी अढळ धैर्य पाहिजे ॥ ५४ ॥ गोविंदानें यशवंतातें । पत्र लिहिलें समजतें । यईल तो आता येथे । घोड्यावरी बैसुनी ॥ ५५ ॥ उठा चावडींत बसूं आपण । जमवून चार चौघजण । येतां तो स्वार होऊन । उतरवूं त्यास खालीं ॥ ५६ ॥ कशास धरा त्याची भीड । त्यानें काय आपली ठेवली चाड । गोविंदाचा घेऊनि कड । डाव आपला नाशिला ॥ ५७ ॥ वेसकर त्याचे होत सोयरे । त्यांनींच केलें इतकें बरें । पाहूं त्यांचें पुढें सारें । करूं एकेक हे ॥ ५८ ॥ मग उठले पाटील कुळकर्णी । बैसले चावडींत येउनी । चारचौघेही जमले झणी । पाहती वाट यशवंताची ॥ ५९ ॥ जणू भरला गांवचा दरबार । कुळकर्णी त्यांत मुख्य सरकार । यशवंतराव हा गुन्हेगार । ऐसा प्रकार झालासे ॥ ६० ॥ लोटतांचि घटिका दोन । तो आला यशवंत अश्वारूढ होऊन । चावडीत पहातां सभाजन । नमन त्यांतें त्या केलें ॥ ६१ ॥ नमन करूनी पुढें चालला । तों मागें गलबला झाला । उभा करी रे घोडा आपुला । फीर मागें सत्वरी ॥ ६२ ॥ ऐकुनियां ऐसा गलबला । यशवंतें घोडा फिरवला । येउनी उभा ठाकला । चावडीसमोर तेधवां ॥ ६३ ॥ काय म्हणणें आपलें । कशास मज बोलविलें । ऐसें यशवंतें पुसतां भले । तों पाटील खवळला ॥ ६४ ॥ उतरा आधीं घोड्यावरून । मग बोले आम्हांलागून । तों टाकी उडी खालीं त्वरेने । यशवंतराव ॥ ६५ ॥ पुनः वदे काय म्हणतां । सांगा आज्ञा काय आतां । येरू म्हणे जाई तत्वतां । पायीं चालोन गांवांत ॥ ६६ ॥ जोंवरी आहे आमचा जीव । तोंवरी न चाले ऐसे चाव । आठवुनी जातिस्वभाव । चालावें हीच आज्ञा ॥ ६७ ॥ पाटलाचें हे क्रोधवचन । झोंबलें यशवंतरावा पूर्ण । तरी करुनी आत्मसंयमन । मनी विचार मन केला ॥ ६८ ॥ माझा कराया मानभंग । मांडला असे हा रंग । सूडाचें तों यांत अंग । मुख्यत्वे दिसतें ॥ ६९ ॥ मग बोले उघड त्वरें । तुम्ही म्हणता पाटील खरें । पण मी नव्हे महार बरें । पहा विचारें शोधुनी ॥ ७० ॥ जो असेल तुमचा महार । तयावरी चालवा अधिकार । मजवरी चालवाया आधार । तुम्हांसी नसेचि ॥ ७१ ॥ तुम्ही दुसऱ्याचें ऐकुनी । कां घेतां बोटें ठेंचुनी । असत्त्याचा अभिमानी । पावे दुःख शेवटी ॥ ७२ ॥ मी सांडिलें महारपण । याचि जाचास कंटाळून । तें कां न कळावें तुम्हा अझून । नवल मला वाटतें ॥ ७३ ॥ तुमचा म्हणवूनि राहे महार । जरी त्याचा शुद्ध आचार । तरी तो नव्हेची थोर । तुम्हांहूनि सर्वथा ॥ ७४ ॥ ऐशी तुमची दृढ भावना । तेणेंचि झाली आमची हेलना । ती न सोसवे आतां कोणा । बलात्कार तरी कां ॥ ७५ ॥ मला म्हणतां तुम्ही महार । परी आहां आपणही भटाचे महार । शोधुनि पहा आपुले अंतर । सत्य की असत्य ॥ ७६ ॥ मी सांडिलें महारपण । तसेचि सांडा आपण । हीच विनंती तुम्हालागून । बसतों आतां घोड्यावरी ॥ ७७ ॥ ऐसे बोलुनी घोड्यावर । यशवंतराव झाला स्वार । तों कुळकर्ण्यानें दावुनी कर । पाटलाते खुणविलें ॥ ७८ ॥ जैसा कळसूत्री बाहुला । सुत्र ओढितां नाचे आगळा । तसा पाटील धांवला । यशवंतरावाकडे ॥ ७९ ॥ सवेंचि उठले दोघेजण । जे कुळकर्णीमंत्रे भारले पूर्ण । तयांनीं धरिला लगाम ओढून । महाक्रोधें ते वेळां ॥ ८० ॥ यशवंतराव प्रसंग ओळखुनी । उतरला घोड्यावरुनी । आल्या मार्गानें तत्क्षणीं । जातां झाला स्वगृहीं ॥ ८१ ॥ मागुनी सोडलें त्याचें घोडे । तें उधळलें भलतीकडे । पाटील कुळकर्णी घराकडे । जाते झाले सर्वही ॥ ८२ ॥ नंतर गेली ही वार्ता । गोविंदरावाच्या कर्णी तत्वतां । झाले दुःख तयाच्या चित्ता । जणो त्यातेंच आपमानिलें ॥ ८३ ॥ धरुनियां अश्व त्वरित । गेला यशवंतरावाप्रत । घडलेली ऐकिली मात । झाला दुश्चित मनामध्यें ॥ ८४ ॥ असो लोटले दोन दिवस । तो अकस्मात । दुर्गाजीस । सुटला हुकूम खास । कचेरीस व्हावें हजर ॥ ८५ ॥ न्यायाधीशें विचारतां स्पष्ट । दुर्गाजीस दिसलें अनिष्ट । कुळकर्ण्याच्या विचारें दुष्ट । व्यर्थ मी वागलों ॥ ८६ ॥ कुळकर्ण्याच्या विचारेंकरून । मी अपराध केला पूर्ण । पाचारिलें मग पंतालागून । न्यायाधीशें ते वेळीं ॥ ८७ ॥ न्यायाधीशें विचारतां स्पष्ट । कुळकर्णी निसटला नीट । मी कशास पाहूं फूट । लावालावी करूनी ॥ ८८ ॥ मीं न सांगितलें कुणा कांहीं । मला माहीत कांही नाहीं । यशवंतराव समक्ष, त्यांही । सत्य सत्य सांगावें ॥ ८९ ॥ यशवंतरावें सांगितलें । सत्य सत्य जे वर्तलें । न्यायाधीशें ठरविलें । अपराधी पाटील ॥ ९० ॥ पंचवीस रुपये दंड मग । न्यायाधीशें केला सवेग । पाटलाच्या आंगाची आग । ऐकतांची झाली ॥ ९१ ॥ परी तयानें दंड दिला । अधोवदनें गृहों गेला । कुळकर्णीग्रहअद्भूतलीला । पहातां झाला चकित ॥ ९२ ॥ मग म्हणे आपुल्या मनांत । धन्य हे कुळकर्णी चरित । अनंतरूपी कल्पनातीत । नमन तया सदा असो ॥ ९३ ॥ असो मागील कथानुसंधान । सहजीं झाला ओटा पूर्ण । त्यावरी गोविंदराव बैसून । हा अध्याय नित्य वाची ॥ ९४ ॥ हे गोविंदराव आख्यान । आदरे करितां श्रवण । परबुद्धी मुढ जन । येती शुद्धीवरी ॥ ९५ ॥ [दुसऱ्याचें ऐकणाऱ्या पाटलांनीं हा ऐकल्यास.] परबुद्धि वाटले ऐकतां । त्याची हरे कुळकर्णी-व्यथा । गृहीं नांदेल सत्य शांतता । लीलाश्रवण न सोडावें ॥ ९६ ॥ नित्य ऐकतां आख्यान । झडेल बुद्धीचें मंदपण । गेले ज्ञान ये फिरून । होई विलक्षण तो एक ॥ ९७ ॥ कपटी भाषण मोहक बोलणें । खोट्या स्तुतीस सहज भुलणें । एवं दुर्धर अनंत विघ्ने । होय येणे निरसन ॥ ९८ ॥ हे आख्यान पंढरपूर दुजे । भावें श्रवण आषाढी जाणिजे । अज्ञानदोष पळतां लाजे । निष्ठाभीमा पाहतां ॥ ९९ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिणखंड । परिसोत पाटील अखंड । षष्ठोऽध्याय गोड हा ॥ १०० ॥ श्री पाटीलार्पणमस्तु ॥ शुभं भवतु ॥
अध्याय ७ वा
श्रीग्रामदेवायनमः । जय जय [लोकांत प्रगट न होणाऱ्या गोष्टीरूपी स्त्रियांस खेळविणारा.] मुग्धालीलारमणा । [गांवच्या भांडणाची शोभा.] गामकलहभूषणा । [चोहोकडे पाहणारा.] अनंतनेत्रा [खरें बाजूस ठेवणारा.] सत्यदमना । नमन तूतें सदा असो ॥ १ ॥ [ज्याच्या लीलारूपी रत्नांला अंत नाही, असा समुद्र.] अनंतकोटीलीलारत्नाकरा । [लबाडलुच्चांस धीर देणारा.] कुटिलखलबलाधारा । [आशा वासना यांचा नवरा.] आशावासनाप्रियकरा । [कधीं उघड तर कधीं झांकून, असा गांवचा मालक.] अस्पष्टस्पष्टा ग्रामपते ॥ २ ॥ गांव जणो तळें सुंदर ॥ कुळें त्यांत जळचरें अपार । कुळकर्णी हा चतुर धीवर । जाळें फेंकी लीलेचें ॥ ३ ॥ रुचिरनगरी एक सुशीळ । धोंडू नामें मया पांचाळ । [जुन्या सनगांना नीट करणे.] खिळापाचर करूनि काळ । आनंदे क्रमीतसे ॥ ४ ॥ पांचाळ हे पूर्वीचे ब्राह्मण । मनु मया त्वष्टा शिल्पी जाण । पांचवा दैवज्ञ पूर्ण । नांवें त्यांची हीं अशीं ॥ ५ ॥ यांच्या नांवाचा दुसरा प्रचार । लोहार सुतार कांसार । पाथरवट आणि सोनार । नांवें लौकीक ही ॥ ६ ॥ भिन्न व्यवसाय हे करिती । परी ब्राह्मण ह्मणवती । पूर्वीची ही प्रसिद्ध रीती । पहा ग्रंथी शोधुनी ॥ ७ ॥ या पांचांच्या अंगेकरून पंचांग झालें निर्माण । याशीं ग्रंथांतरी प्रमाण । माहीत सर्वांस आहेचि ॥ ८ ॥ जे इराण देशांतून । भटकत आले धटिंगण । ते महा धूर्त, पांचालां ढकलून । झाले ब्राह्मण येथचे ॥ ९ ॥ असो धोंडू पांचाळ ब्राह्मण । सदा वर्ते स्वधर्मा धरून । लग्न गंधर्व शांति आदिकरून । करी विधि स्वहस्तें ॥ १० ॥ ऐसा तो स्वधर्मनिष्ठ । परी ग्रामजोशाशीं आलें वितुष्ट । पूज्याद्रव्य दक्षिणा यथेष्ट । न मिळे ह्मणुनि ॥ ११ ॥ ग्रामजोशाचा प्रत्यक्ष जांवई । रुचिर नगरीचा कुळकर्णी सवाई । नाम त्याचें शेषशाई । सहस्त्रानन दुसरा ॥ १२ ॥ कुळकर्णी जयाचा जामात । तया विघ्नें कैंची बाधत । मग रुचिर नगरीच्या जोशीप्रत । कोण समर्थ छळाया ॥ १३ ॥ धोंडू जातीचा सुतार । त्यानें तासणें लांकडें चार । परी तो कथितो शास्त्रसार । गांवामाजी सकलांतें ॥ १४ ॥ त्याचे ऐकुनी ग्रामजन । करिती विधि स्वहस्तेंसंपूर्ण । न ठेविती मध्यस्थाचे कारण । अनर्थ थोर मांडिला ॥ १५ ॥ तयाच्या प्रयत्नेंकरून । बुडालें माझे उत्पन्न । समर्थ जामात तुह्मी असून । कां न लक्ष्य तरी इकडे ॥ १६ ॥ ऐकुनी सासऱ्याचा विलाप । कुळकर्ण्यासी आला संताप । धोंडूचे भरेल कैंसें माप । ऐसें तया जाहलें ॥ १७ ॥ सासऱ्यासी देऊन धीर । धोंडूच्या नांवे चावुनी अधर । मग केला मनीं विचार । लीला दावूं तयाला ॥ १८ ॥ कुळकर्ण्याची लीला गहन । जी ग्रामकलाचें आदिकारण । अंत न कळे ब्रह्मयालागून । मानवाचा पाड काय ॥ १९ ॥ धोंडूच्या विचारें करून । गांवांत वागती कोण कोण । तें कुलकर्णी घे समजून । मग विंदान मांडिले ॥ २० ॥ धोंडूशीं गोड गोड बोलणें । तैसेचि चौघाशी वागणें । लीलामायेचें मांडिलें खेळणें । कुळकर्णी ब्रह्में ॥ २१ ॥ जे धोंडूच्या विचारे । चौघे वागत निर्घारें । तयाशीं कपट प्रकारें । दावी प्रेम कुळकर्णी ॥ २२ ॥ गोड बोलूनी शांति धरूनी । प्रेम दावुनि आश्रय देउनी । घेतलीं शत्रूचीं मनें ओढुनी । लीला त्याची अतर्क्य ॥ २३ ॥ शेतकरी हे भोळे सहज । बळीरायाचे केवळ वंशज । वामन-कपटाचा उमज । त्यांना केवीं पडावा ॥ २४ ॥ कुळकर्ण्याचें गोड भाषण । जें इंद्रावणाहून मोहक पूर्ण । अजाण जन तया भुलून । दुःखी होती शेवटीं ॥ २५ ॥ कुळकर्ण्या वाग्जाळें । घेतलीं ओढुनी बळीराज–बाळें । नवल वर्तलें ते वेळें । श्रोतीं व्हावें सावधान ॥ २६ ॥ सारावसुलीचा समय येतां । तों बोलावुनि कुळां समस्ता । आज उद्यां ह्मणतां ह्मणतां । वसूल केला बराचि ॥ २७ ॥ कोणा दिली पावती । कोणा बोळविलें आशिर्वादावरती । आज उद्यां एवंरीति । निवारिले सर्वही ॥ २८ ॥ शेतकरी अज्ञ जन । त्यांना कैचें तारतम्य ज्ञान । कुळकर्णी ह्मणतां पोंचलें पूर्ण । उठूनि जाती विश्वासें ॥ २९ ॥ ऐशा भोळ्यांचें भोळेपण । आणि साधुनी कालानुसंधान । मग दावी लीला गहन । कुळकर्णी–ग्रह अद्भुत तो ॥ ३० ॥ पावतीचा आशीर्वाद घेऊन । कुळें गेलीं जीं गृहालागून । त्यांतचि होते चौघेजण । अनुयायी धोंडूचे ॥ ३१ ॥ कृपणास सांपडे गत ठेवा । कीं चांचपडियाचा पेटे दिवा । तसें झालें कुळकर्णीजीवा । वसूल हातीं येतांचि ॥ ३२ ॥ कुळकर्णीलीलासंदर्भ गहन । उकलितां न उकले पूर्ण । जेथें अधिकारीही धरिती मौन । ऐशी कठीण लीला ती ॥ ३३ ॥ यंदाचें पीक नाहीं बरें । असें पाहुनी सरकारें । सारा तहकूब निर्धारें । केला असे सर्वस्वी ॥ ३४ ॥ हुकूम ऐसा होता पहिला । परी तो दप्तरींच राहिला । हेतू साधाया आपला । केला वसूल कुळकर्ण्यानें ॥ ३५ ॥ मग इष्ट हेतू साधतां । पालटिलें त्यानें रूप तत्त्वतां । दावाया लीला भक्तांव । खेळ अतर्क्य लीलेचे ॥ ३६ ॥ धोंडूचे अनुयायी चौघेजण । ज्यांशीं होतें संघट्टण । तें झालें मग शिथील पूर्ण । भविष्य पुढील जाणोनि ॥ ३७ ॥ कुळकर्ण्यानें सावकाश । चौघातें आरंभिला उपदेश । घरीं जाउनी त्यांच्या विशेष । चाल वडलांची न सोडावी ॥ ३८ ॥ करीत आले वडील जें । तें पुत्रें केलें पाहिजे । ना तरी सत्य जाणिजे । कुलांगार जन्मला ॥ ३९ ॥ जो सोडूनी वडलांची चाल । नवीन मार्गे वर्ते केवळ । तो एक पाखंडी खल । निःसंशय जाणावा ॥ ४० ॥ सोडुनी आपला आचार । जो करी नाना चार । तो धर्मभ्रष्ट मेल्यावर । पडेल नरकीं सत्यचि ॥ ४१ ॥ धोंडूचें आहे पाखंड मत । सहज श्रवणेंहि मानव होई पतित । जरी तें आदरें श्रवण घडत । पापा पार नसे त्या ॥ ४२ ॥ काय ह्मणे आपुल्या हस्तीं । विधी करणें; नको मध्यस्थी । तरी कां चुकले पंडित गभस्ती । अज्ञानतमहारक जे ॥ ४३ ॥ ऐसा ऐकुनी कुळकर्णी–बोध । न बोलतां एकही शद्ब । चौघेही उठती स्तब्ध । निश्चायाचे पर्वत ॥ ४४ ॥ कुळकर्ण्यानें बोध सतत । केला एक वर्षपर्यंत । तरी न ते ढळले किंचित । निश्चयापासुनी ॥ ४५ ॥ मध्यें कांहीं लोटतां दिन । तों कृत्य आलें एक घडून । ज्याचिया योगेंकरून । कुळकर्णीलीला प्रगटली ॥ ४६ ॥ धोंडूचा एक शिष्य परम । येसाजी हें जयाचें नाम । तयाचें घरीं लग्नाचा नेम । झाला असे मुलाचा ॥ ४७ ॥ मानपान कीर्तीधन । जनसेवा ईश्वरभजन । धर्माचरण कराया पूर्ण । मध्यस्थ कारण नसेचि ॥ ४८ ॥ पहाया नाटक ललीत । कीं ऐकाया मधुर गीत । कीं भोजन कराया षड्रसयुक्तर । तेथें दलाल नकोचि ॥ ४९ ॥ साधाया योग कठीण । कीं व्हाया शास्त्रनिपुण । कि आचराया तप दारुण । दलाल येथें नकोचि ॥ ५० ॥ येथें सद्गुरूचें काम । हा निष्कामाचा आराम । कीं निर्लोभाचें धाम । धर्ममर्म तेंचि तें ॥ ५१ ॥ धर्माधर्म ज्यांचा त्यांना । देतां घेतां नये उसणा । दान भोजन गुरुदक्षिणा या दीनांचा पाड काय ॥ ५२ ॥ या तत्वानुसार । येसाजीनें करुनि विचार । लाविलें लग्न धरुनी धीर । स्वहस्तें पुत्राचें ॥ ५३ ॥ इकडे कुळकर्ण्यासी आलें कळून । बोध केला येसाजीस आपण । तरी न फिरलें त्याचें मन । भारिलें पूर्ण धोंडूनें ॥ ५४ ॥ लग्न लागते वेळीं । कुळकर्ण्यानें जमविली मंडळी । ज्यांची शिरें तच्चरणकमळीं । लीन सदा अति धाकें ॥ ५५ ॥ ऐशी मंडळी मेळवून । सांगितलें तया निक्षून । ग्रामजोशासी द्या अनुमोदन । ह्मणेल जें तो तयाप्रती ॥ ५६ ॥ अवश्य ह्मणुनी उठली मंडळी । मग श्वशुरा ह्मणे [ज्याच्या डोक्यावर कलहाचा टिळाच आहे असा.] कलहमौळी । आतां तुह्मी जाउनि आगळी । लग्नामध्यें करावी ॥ ५७ ॥ मीही येतों आतां येथें । तुह्मी ह्मणा समस्तातें । या लग्नाच्या आघातें । माझें वतनझाड तुटेल ॥ ५८ ॥ मग लग्नमंडपी मंडळी समस्त । एकामागें एक येऊनि बैसत । मागाहुनि आले कुळकर्णी डोलत । हळुहळु ते ठायीं ॥ ५९ ॥ मग पुढें सरुनी ग्रामजोशी । धरी जाऊनि अंतःपटाशी । ह्मणें मी नेदी लागूं लग्नाशी । अधिकार तुह्मा काय ॥ ६० ॥ अहो तुह्मी चारचौघे ग्रामजन । सांगा या वरबापासी समजावून । यानें मांडिला अधर्म पूर्ण । कसें तुह्मा पहावते ॥ ६१ ॥ ब्राह्मणावीण धर्मविधी । होतात कां कधीं । सांगा तुह्मी कृपानिधी मायबाप दीनांचे ॥ ६२ ॥ मी गांवचा गरीब ब्राह्मण । तुह्या सर्वांचें बालक अजाण । न व्हा यावरी निष्ठूर आपण । बोला कोणी धर्मन्यायें ॥ ६३ ॥ सत्य सत्य आपुलें वचन । गर्जत उठले ऐसे कांहीं जाण । जे कुळकर्णीबोधें बोधिले पूर्ण । मंडपीं बैसले होते ते ॥ ६४ ॥ भाऊबंद विघ्नसंतोषी । हेवेखोर दीर्घद्वेषी । ते सर्व भटपक्षासी । धरूनि बोलूं लागले ॥ ६५ ॥ एक ह्मणे हें पाखंडमत । ह्मणे दुसरा ही कलीची मात । तिसरा ह्मणे हे चाळे अद्भुत । निःसंशय धोंडूचे ॥ ६६ ॥ कोणी याही विरुद्ध बोलत । येसाजीचें करणें यथार्थ । ग्रामजोशी हा साधाया स्वार्थ । दुराग्रह धरितसे ॥ ६७ ॥ कोणी ह्मणत होऊनि निर्भीड । मोडा या भटाची खोड । काय ह्मणुनी याची चाड । विघ्न आणिलें लग्नांत ॥ ६८ ॥ कोणी ह्मणती द्याहो गचांडून । काय व्यर्थचि धरिलें मौन । हा कोण आपला आहे ह्मणून । भीड याची राखितां ॥ ६९ ॥ एक ह्मणती हा काय गोंधळ । लग्नघटिका चालली वेळ । हा कोण आह्यांमध्ये खेळ । भटरूपें अवतरला ॥ ७० ॥ बारा घरचे बाराजण । करूं लागलें प्रवचन । तें करितां साग्र वर्णन । ग्रंथ तरी वाढेल ॥ ७१ ॥ धोंडूचा स्वभाव शांत । थोडेही न होतां संतप्त । त्यानें उपदेशिलें भटाप्रत । मधुरशद्बें करुनियां ॥ ७२ ॥ तुह्मी भटजी शहाणें चतुर । हा काय मांडिला प्रकार । आहां तुह्मी वतनदार । तरी विचार करू त्याचा ॥ ७३ ॥ परी या लग्नाला । तुह्मी करणें अडथळा । हे न शोभे वतनाला । पहा विचार करूनी ॥ ७४ ॥ ऐसें बोधिलें धोंडूनें भटा । परि न हाले तो जागचा खुंटा । भरला तयासी अभिमानाचा ताठा । जामात कुळकर्णी ह्मणुनियां ॥ ७५ ॥ येसाजीनेंही तयाप्रती । उपदेशिलें नानारीती । परी नुमजे मूढमती । अंतःपटा सोडीना ॥ ७६ ॥ आणिक चारचौघेजण । सभोंवतील सभ्यजन । त्यांहीं बोधिलें सुविचारें करून । परी व्यर्थ अवघेंचि ॥ ७७ ॥ कुळकर्ण्याचा सासरा ह्मणुनी । प्रार्थिती तया नम्र वचनीं । तें तो न मानीच मनीं । जल्पूं लागला अहंभावे ॥ ७८ ॥ माझा मानपान गुरुदक्षिणा । मी न हालेचि घेतल्याविना । देवांनींही आह्मा ब्राह्मणा । मानपान दिला असे ॥ ७९ ॥ मग वरबापें कुळकर्ण्याप्रती । मध्यस्थीस्तव केली विनंति । परी कुळकर्णी कलह मूर्ति । तडजोड तया केवीं आवडे ऐंसी ॥ ८० ॥ कुळकर्णी मग दोन्ही हात । कानावरी ठेवुनि त्वरित । उच्चस्वरें सर्वां ह्मणत । यांत कळेना मज कांहीं ॥ ८१ ॥ मज दिसतो यांत अधर्म । विधिक्रिया नव्हे शूद्रकर्म । काय सांगू अधिक मर्म । व्यर्थ जिव्हा शिणवुनी ॥ ८२ ॥ मागुनि आले चालत । तीचि पुढें आचरणें धर्मरीत । एवढेचि मज समजत । तुमचें कर्म तुह्मांसी ॥ ८३ ॥ कुळकर्ण्याचें ऐकुनि भाषण । भटा आलें अधिक स्फुरण । वधूवरांमध्यें शिरून । अधिक जल्पू लागला ॥ ८४ ॥ धोंडूनें केला मग विचार । दिसतो यांत कुळकर्णी लीलाधार । हें न मिटे करूनि सामोपचार । कळलें साचार अंतस्थ ॥ ८५ ॥ मग धोंडूनें वर हात करूनी । आज्ञापिलें शिष्यालागूनि । लावा लग्न मंगळ ह्मणुनी । काय आतां पाहतां ॥ ८६ ॥ आज्ञा होतांचि गुरूची ऐशी । उत्साह आला शिष्यगणाशी । खडबडुनि उठलें महा आवेशी । ह्मणावया मंगल ॥ ८७ ॥ शुभमंगल सावधान । ह्मटलें श्लोकाचे दोन चरण । तों मध्येंचि अशुभ लक्षण । भटें बोंब ठोकिली ॥ ८८ ॥ आपलें न चालें कांहीं आतां । ऐसें पाहुनि भटें तत्वतां । तोंडावरी मारुनि हातां । अशुभ शद्बें बोंबलला ॥ ८९ ॥ तया वाटलें उपायें या । कोणा येईल माझी दया । गरीब ब्राह्मण ह्मणुनियां । दक्षणा मज देतील ॥ ९० ॥ परि तयाचा तर्क चुकला । मंडपीं एकचि झाला गलबला । जो तो धावे भटा बघण्याला । झालें काय ह्मणुनी ॥ ९१ ॥ भटा न डसला विंचूसाप । कीं कोणी न दिला शिव्याशाप । तो सोंयेंचि ओरडला आपोआप । द्वेषबुद्धि धरूनी ॥ ९२ ॥ ऐसें कळतांचि वधूच्यां बापा । सीमा नुरली तयाचे कोपा । ओठ चावित धांवला मंडपा । कृतांत दुसरा होउनी ॥ ९३ ॥ सवेंचि धरूनी भटाची मान । गचांडुनि लोटला मंडपांतून । हां हां करिती कांहींजण । वधूबापासी तेधवां ॥ ९४ ॥ परि तो होउनि अनावर । घेतां झाला भटाचा समाचार । कुळकर्ण्यादि लहान थोर । ब्राह्मण पार पळाले ॥ ९५ ॥ कुळकर्ण्याची जोडाचंची । कुणाची राहिली डबी तपकिरीची । कुणी टाकिली कोकी शिरीची । गडबड ऐसी जहाली ॥ ९६ ॥ ग्रामभटेंही तद्नंतर । कण्हत कुंथत गांठिलें घर । परि शिव्याशापांचा भडीमार । चालूं होता मुखानें ॥ ९७ ॥ मग यथाविधि लागलें लग्न । रात्रौ झालें ग्रामभोजन । ती उत्तम संधि साधून । केला उपदेश धोंडूनें ॥ ९८ ॥ आहां तुह्मी सज्जन चतुर । पाहिला आजी लग्नप्रकार । भटब्राह्मणांचा बलात्कार । परांवर कैसा तो ॥ ९९ ॥ आमुचें द्रव्य आमुचें लग्न । आमुचा विधी स्वामित्व पूर्ण । त्यांत सांगा काय कारण । बलात्काराचें ॥ १०० ॥ भट ह्मणती आमुचें वतन । दक्षणा घेणें बलात्कार करून । धर्मविधी आह्याविण । करितां कोणी नये ॥ १ ॥ परंतु हा वृथाभिमान । सत्य न यांत अणुप्रमाण । घेणें देणें दक्षणा दान । अवलंबून दात्यावरी ॥ २ ॥ बलात्कारें ह्मणविणें गुरू । किं बलात्कारें दाविणें अधिकारु । हा केवळ असे अविचारु । धूर्त जनाचा ॥ ३ ॥ शिष्य विधि स्वयें करितां । गुरू धरी तयाचे हाता । यास गुरुशिष्य संबंध ह्मणतां । अनर्थ मजला दिसतो ॥ ४ ॥ गुरुशिष्यांची नव्हे जाति । किं नव्हे त्यांची भिन्न उत्पत्ति । शिष्य तेचि गुरू होती । ज्ञानसोपान चढुनियां ॥ ५ ॥ शिष्यांहीं करणें अहर्निश कष्ट । गुरूंनीं भोगणें सुख यथेष्ट । हाचि गुरूशिष्यसंबंध दिसे स्पष्ट । आपणासी सांप्रत ॥ ६ ॥ आह्यां गुरूचा चालाया चरितार्थ । शिष्योत्पत्ति होय यथार्थ । कीं हें ईश्वरी कृत्यचि सार्थ । कोण अनर्थ ह्मणे यासी ॥ ७ ॥ आमुच्या मध्यस्थीवीण । विधि न होय शुद्ध जाण । जल्पती साभिमान । धर्मगुरू आमुचे ॥ ८ ॥ बरें आमुचें दैव थोर । यांनीं न घेतला अधिक अधिकार । थांबले प्रकरण मध्यस्थीवर । बरवें इतुकें जाहलें ॥ ९ ॥ ना तरी हे ऐसें ह्मणती । मुलगा झाला तुह्मांप्रती । करी लग्न त्याचें निश्चिती । अमुक अमुक वर्षांत ॥ ११० ॥ जरी न घडे ऐसें त्वरित । तरी करूं बहिष्कृत । मग न होय मरेपर्यंत । लग्न तुमच्या मुलाचें ॥ ११ ॥ कोणीं बांधूं ह्मणतां घर । त्याशीं हे लावते [नोटीस.] सूचनापत्र । मासांत अमुक बांधला तर । वास्तुशांति करूं आह्मी ॥ १२ ॥ कीं घालितां ऐसें गोड भोजन । कीं देतां वरी अमुक दान । तरी करू [हुकूम.] आज्ञाप्रमाण । नवगृहप्रवेशा ॥ १३ ॥ नातरी नवगृहीं तुह्मा । प्रवेशीतां नये कामा । मोडितां आमुच्या आज्ञाधर्मा । शासनपात्र व्हाल ॥ १४ ॥ ह्मणेल कोणी नववधूशी । घेऊं भेटी इच्छे ऐशी । तरी तया धरुनि केशीं । धर्मगुरू वदतील ॥ १५ ॥ अरे अधमा धर्मभ्रष्टा । धर्मद्रोही क्रियानष्टा । विचारल्याविण आह्मां भटां । प्रथम भेटी घेशी कां ॥ १६ ॥ आमुची दिल्याविण दक्षणा । तुज आज्ञा नोहे आलिंगना । आधीं देई आमुच्या रिणा । ह्मणे ललना मग आपुली ॥ १७ ॥ जरी अवमानिशा आमुचें वचन । तरी स्वर्गाहुनी होशील पतन । निश्चयें नरकी जाण । ब्रह्मवाक्य अढळ हें ॥ १८ ॥ स्वर्ग मृत्यूचे आह्मी अडते । सोडुनि आमच्या अनुमोदनातें । कोणाचेंही गमनागमन इहपर येथें । न घडेची कल्पांती ॥ १९ ॥ ज्यासी मरणें स्वधर्मांत । कीं जाऊं इच्छी जो स्वर्गाप्रत । त्यानें आपुलें [भटांच्या ह्मणण्याप्रमाणे] भट्टोक्त । मरणातें चिंतावें ॥ १२० ॥ विधि कराया आह्मां सवड । आहे पाहुनि मरे जो सुघड । पुरवितां वरी दक्षणेचें कोड । काय अवघड स्वर्ग तया ॥ २१ ॥ ऐशिया प्रकारें अटी घालून । लिहिती भटें जरी पुराण । तरी आमचे आज कोण । झाले असते धिंडवडे ॥ २२ ॥ जरी हें टळलें विघ्न मोठें । उरलें त्या न ह्मणा धाकटें । करिती थोरांचा अपमान भटें । दावुनियां धर्मरूढी ॥ २३ ॥ असो ऐसें समस्तांप्रत । बोधिलें धोंडूने यथोचित । शंकोपशंका निवारीति । दृष्टांत चातुर्ये तेधवा ॥ २४ ॥ इकडे कुळकर्णी आणि ग्रामजोशी । स्वस्थ बैसले घराशीं । जणो न घडले नवल विशेषीं । कांहीं एक गांवांत ॥ २५ ॥ मग लोटतां वर्ष जाण । सरकारांतुनि आलें लिहून । यंदा आहे पीक पूर्ण । सालगुदस्त वसूल घ्यावा ॥ २६ ॥ धोंडूचे शिष्य चवघे । येसाजीसहित ते अवघे । सारा देउनि पावती न घे । प्रत्येक तो यांतील ॥ २७ ॥ कुळकर्ण्यानें केल तगादा । गुदस्तसारा करावा आदा । चौघेही प्रवर्तले वादा । दिला सारा गतवर्षी ह्मणुनी ॥ २८ ॥ पावती नाहीं एकाही जवळ । मध्यें गेला बराचि काळ । चौघे घेती कुळकर्ण्यावर आळ । झाले हेंचि गांवांत ॥ २९ ॥ मग केला धोंडूनें विचार । कुळकर्ण्याच्या विश्वासावर । शिष्य आपले बुडाले पार । वाद व्यर्थचि आतां का ॥ ३० ॥ त्यांनें जाउनि चौघांच्या घरां । सांगितलें आधीं सारा भरा । अनुभवाची खरेदी करा । गांठ पदरा दृढ बांधा ॥ ३१ ॥ आज्ञांकित चौघेजण । गुरुशब्द मानिती प्राण । भरिला सारा पत्येकीं पूर्ण । घेतल्या पावत्या अनुभवाच्या ॥ ३२ ॥ सातवा अध्याय सत्यचि केवळ । ज्यानें पारायणीं घातला वेळ । त्यानें तारिले ग्रामजन सकळ । जे पावतीविना न देत सारा ॥ ३३ ॥ कीं हा अध्याय मंत्रघोष । स्मरतांचि निरसे ग्रामदोष । मिंधे कपटी पिशाच्चेंव विशेष । स्पर्शू न शके कालत्रयीं ॥ ३४ ॥ [दीन जनांचीं आंतडीं फाडणारा–सिंह.] दीनजनविदारकमृगेंद्र । [कपटांच्या लहरी उसळत आहेत असा लीलांचा जणू समुद्रच.] कपटलहरीलीलासमुद्र । तो कुळकर्णी [गांवचा चंद्र.] ग्रामचंद्र । [गांवचा गुरु.] ग्रामगुरु [गांवाचा आत्मा.] ग्रामात्मा ॥ ३५ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिणखंड । परिसोत पाटील अखंड । सप्तरमोऽध्याय गोड हा ॥ १३६ ॥ श्रीपाटीलार्पणमस्तु.
———
अध्याय ८ वा
ग्रामदेवाय नमः ॥ जय जय [द्रव्य पाहून ज्याला आनंद होतो.] द्रव्यानंदमूर्ती । [गांवास अगदीं देवाप्रमाणे पूज्य.] ग्रामवंद्य तूं भोळा चक्रवर्ती । मानवरूप येसाजीप्रती । अगाध लीला दाविली ॥ १ ॥ तुझिया बळें [गांवास व्यापून सोडणार.] ग्रामव्यापका । मतिमंद आह्मा बालकां । तव लीलाकथनादिका । येवो शक्ति वर्णाया ॥ २ ॥ आह्मी पंगू थोटे मुके । तव बळें बोलूं चालू नेटकें । श्रोते वक्ते तुझीं बालकें । लीलामाये सर्व हीं ॥ ३ ॥ पुण्य देशीं प्रसिद्ध गांव । भोळापूर तयाचें नांव । गुंडोपंत तेथील राव । [गांवाचा गुरु.] ग्रामाचार्य कुळकर्णी ॥ ४ ॥ भोळापूरचे ग्रामजन । भोळेचि अवघेजण । रुपयाचे पैसे किती पूर्ण । हें तों त्या न कळेचि ॥ ५ ॥ लोकसंख्या पांचशावर । परी अवघे निरक्षर । एक कुळकर्णी सोडुनि इतर । द्विपाद पशु केवळ ॥ ६ ॥ कुळकर्ण्याचें थोर दैव । ह्मणुनि भोळापूर ऐसा गांव । गुंडोपंता लाभला अपूर्व । पुण्यबळें पूर्वीच्या ॥ ७ ॥ पूर्वीचें पुण्य संचित । ज्यांशी न मान्य किंचित । त्यांनीं आपलें चित्त । आंवरावें क्षणभरी ॥ ८ ॥ पूर्व जन्मीं गुंडोपंत । होते तालुका कचेरींत । पट्टेवाले नांव अद्भुत । परिचित जे कां सर्वांस ॥ ९ ॥ अधिकाऱ्यांतें ठेवुनि संतुष्ट । साधित आपुलें सदा इष्ट । कोणामध्यें मग पडो वितुष्ट । इकडे दृष्टि नसेचि ॥ १० ॥ ऐशिया प्रकारें करून । द्रव्य सांठविलें घागरी भरून । कधीं न खर्चिली पोटालागून । कवडी एक त्यांतील एक ॥ ११ ॥ घरचा खर्च समग्र । काढीत ते फिरतीवर । लुगडे चोळी आणि धोतर । हेंहि ऐसेंचि मिळवीत ॥ १२ ॥ सण येवो लहान मोठा । मिष्टान्न न मिळे कुणाचे पोटा । मुलालेंकरांनी आटापिटा । केला जरी रडूनी ॥ १३ ॥ बायको रुसूनि माहेरीं । मुलांसह जाय जरी । तरी हे आनंदे अंतरी । ह्मणत वांचले दोन आणे ॥ १४ ॥ ऐसे हे कृपणवर । कीर्ती गेली दूरवर । कवडी कवडी करूनि अपार । धन सांठविलें घरांत ॥ १५ ॥ कोणे एके दिवशीं अकस्मात । चोर शिरले घरांत । पट्टेवाले होतें झोपेंत । ऐन रात्र दोनप्रहर ॥ १६ ॥ दोघांनीं धरिले दोन्ही कर । एक बैसला उरावर । बोळा देऊनि मुखीं भरपूर । ह्मणूं लागले तयासी ॥ १७ ॥ अरे कृपणा पट्टेवाल्या ॥ घागरी कोठेरे ठेविल्या । दावी गृहस्था भल्या । ना तरी प्राणा मुकशील ॥ १८ ॥ पट्टेवाले झाले भयभीत । करूनियां हस्तसंकेत । ह्मणूं लागले चोरांप्रत । पडतों पाया मज सोडा ॥ १९ ॥ येरू ह्मणती दरडावून । दावी मूढा आधी धन । मग आमुच्या पायां पडून । करी मुक्तता आपुली ॥ २० ॥ आह्मी काढितों मुखींचा बोळा । परी करूं नको गलबला । ना तरी कापू गळा । बघ ही हातीं कुऱ्हाड ॥ २१ ॥ पट्टेवाले थरथर कांपत । मलमूत्र विसर्जन करित । विनवूं लागले चोराप्रत । अश्रुधारा सोडूनी ॥ २२ ॥ मग चोरें केलें तोंड मोकळें । ओंठ चावित ताणुनि डोळे । बोलूं लागले ते वेळे । कृतांत पुतळे चौघेही ॥ २३ ॥ मशाली पुढें करून । भाजू ह्मणती चौघेजण । दावी दावी रे सत्वर धन । तरी प्राण वांचेल ॥ २४ ॥ कृपणाचें धन । जें प्राणाहुनि प्रिय जाण । तें स्वहस्तें करून । देववेल कसें परासी ॥ २५ ॥ धन हेंचि ज्याचें कलत्र । धन हेंचि ज्याचा मित्र । धन हेंचि ज्याचा पुत्र । प्रेम सर्वत्र धन हेंचि ॥ २६ ॥ धन हाचि ज्याचा देव । धन हाचि ज्याचा भाव । धन हाचि ज्याचा जीव । जीवनीं मासा जैसा कीं ॥ २७ ॥ विभक्त॥ करितां धन कृपण । वांचेल केवीं कृपणप्राण । कीं कृपणप्राण असतां पूर्ण । धन केवीं सोडी तया ॥ २८ ॥ चोरें केलें उपाय नाना । परी कृपणें न दाविलें धना । मग चोरांचिया ध्याना । युक्तिव एक आली ॥ २९ ॥ त्यांनी करूनियां फांस । अडकविला तयाचे गळ्यास । धाकें तरी या आह्मांस । धन मिळेल ह्मणुनी ॥ ३० ॥ परी पट्टेवाला महा कृपण । त्यानें न दाविलें तरी धन । तों सहजि ओढितां फांस जाण । गेला प्राण निघोनी ॥ ३१ ॥ प्राण जातां शिव अक्षरें । अस्फुट उच्चारिलीं कृपणवरें । तों शिवदूतें येउनि सत्वरें । नेला आत्मा कैलासीं ॥ ३२ ॥ इकडे चोरांनीं कलेवर । पांघरुणें घालुनि भरपूर । निजविलें नीट भूमीवर । जणो निद्राचि लागली ॥ ३३ ॥ मग समग्र घर धुंडिलें । खणखणुनियां पाहिलें । धनाचे ठेवे घेऊनि भले । जाते झाले चौघेही ॥ ३४ ॥ इकडे कृपणासी शिवदूतें । नेलें ओडून कैलासातें । कृपणे धांवुनि त्वरें तेथें । शिवपद धरिलें दृढ करीं ॥ ३५ ॥ स्फुंदोस्फुंदोन रडूनी । नयनजल ओतिलें चरणीं । द्रव्यविरह कीं शिवप्रेम ह्मणुनी । हें तों त्यासचि ठाऊक ॥ ३६ ॥ भोळासांभ सदाशिव । द्रवला मनीं दयार्णव । वदतां झाला देवाधिदेव । माग तरी काय हवें ॥ ३७ ॥ येरू ह्मणे गिरजावरा । कैलासनाथा गंगाधरा । हे सदाशिवा महेश्वरा । काय मागूं न सुचे मज ॥ ३८ ॥ मी याचकचातक दीन । तूं देवा थोर दयाधन । वर्षीं अभय बिंदू दोन । माझें धन मज मिळो ॥ ३९ ॥ मी मृत्युलोकीं असतां देवा । शिव शिव ह्मणुनि सांठविला ठेवा । ठेवा नव्हे त्या माझ्या जीवा । तस्करें हरण केलें पैं ॥ ४० ॥ तरी तें माझें मज धन । होय प्राप्त जेणें करून । देई ऐसें वरदान । चंद्रशेखरा नीलकंठा ॥ ४१ ॥ ऐसिया प्रकारें कृपणवरें । करुणा भाकिली करुणस्वरें । महादेवें उचलुनि निजकरें । ‘तथास्तु’ ह्मटलें मग ॥ ४२ ॥ तेव्हां पुनः पार्वतीपती । वदता झाला कृपणाप्रती । धरी वत्सा शब्द चित्तीं । हिताहित उमजोनी ॥ ४३ ॥ मज समजला तव मानस । प्रबळ तव द्रव्याशा विशेष । तिचे पुढें उणा कैलास । वैकुंठादि सर्वही ॥ ४४ ॥ तुह्मा ब्राह्मणांचा द्रव्यशोष । न पावला आझुनी संतोष । तो उत्तरोत्तर वाढेचि विशेष । नुरें शेष तयापुढें ॥ ४५ ॥ जन्मापासुनि मरेपर्यंत । भोजन धरुनी शय्येसहित । दान तुह्मां आलें मिळत । मृत्युलोकीं सर्वत्र ॥ ४६ ॥ परी तुमचा आशानल । दानघृतें झाला प्रबल । त्यांच्या ज्वालांही ब्रह्मांडगोल । आह्मांसहित ग्रासियेला ॥ ४७ ॥ तुह्मां बोधाया माझें मन । प्रसन्न नव्हेचि सत्य जाण । ज्यांनीं आमचें भूलोकीं दुकान । द्रव्यास्तव मांडिलें ॥ ४८ ॥ भूलोकींच्या मूढजनांनीं । बोध घ्यावा आपुल्या मनीं । यास्तव मी तुजलागोनी । धाडितों पुनः मृत्युलोकीं ॥ ४९ ॥ जैसें कर्म तैसें फळ । हा तो होय नियम अढळ । तव कर्में अति अमंगळ । अनुकूळ तया जन्म तुझा ॥ ५० ॥ भूलोकीं एक भोळापूर । गांव आहे भोळे फार । तेथील होऊनि कुळकर्णी अपार । धन गृहीं सांठवी ॥ ५१ ॥ ऐसिया प्रकारें गुंडोपंत । भोळापुरीं कुळकर्णी होत । लीला त्यांची पुढें अद्भुत । सावधान परिसावी ॥ ५२ ॥ गुंडोपंता कन्या सुस्वरूप । झाली लग्ना अनुरूप । नव्हे ती चिंता कन्यास्वरूप । पंतागृहीं अवतरली ॥ ५३ ॥ कन्या येतां दृष्टीपुढें । पंताची छाती धडधडे । लग्न हिंचें नव्हे विघ्न रोकडें । द्रव्यावरी पातलें ॥ ५४ ॥ द्यावी जरी हे तरुण वरासी । तरी उठेल द्रव्यराशी । देतां कुणा वृद्धासी । लोक तरी निंदितील ॥ ५५ ॥ ऐसा करितां मनीं विचार । गेले दोन संवत्सर । कन्या झाली उपवर । पंता नयनीं पहावेना ॥ ५६ ॥ मग पंतें केला विचार । जग हें होय मांडुळ साचार । तयाचे नादीं लागतां खापर । हातीं आपुल्या येईल ॥ ५७ ॥ कोणी वंदोत वा निंदोत । आपण पहावें आपुलें हित । न खर्चितां पडेल हातांत । ऐसें कांहीं करावें ॥ ५८ ॥ ऐसें पाहुनि गुंडोपंतें । गांठिलें एका वृद्ध वरातें । ज्याचें वय सांठावरतें । नन्ना ह्मणे मानेनें ॥ ५९ ॥ दोन हजार घ्यावे रोख । लग्न करुनि द्यावें सुरेख । यावीण मागणें न आणीक । वरपक्षाचें काहीही ॥ ६० ॥ वाङ्निश्चय तिथिनिश्चय । झाला मुहूर्ते आनंदमय । आनंदले पक्ष उभय । भोजन-भाऊ तैसेंचि ॥ ६१ ॥ तरी एका गुंडोपंता । कृपणहृदया लागली चिंता । दोन हजार राखुनि आतां । लग्न कैसें उरकावें ॥ ६२ ॥ जरी केली काटकसर । तरी पाहिजे पांचशांवर । यावीण साहय्य इतर । ग्रामजनांचे लागेल ॥ ६३ ॥ ऐशिया चिंतेंत मग्न होतां । सुचली युक्ति गुंडोपंता । हर्षभरें त्यानें तत्वतां । टाळी तेव्हां वाजविली ॥ ६४ ॥ मग बोलविलें एक कूळ । ज्याचा खर्ची हात सढळ । दोन पैसेही तैसे जवळ । भोळा केवळ स्वभावें ॥ ६५ ॥ त्यासी नेऊनी एकांतीं दूर । गुंडोपंत बोले मधुर । ऐका कारभारी तुह्मी चतुर । ह्मणूनियां सांगतों ॥ ६६ ॥ आपल्या गांवचें पडित रान । सुटावयाचे नंबर तीन । साठ साठ बिघ्यांचा एकेक पूर्ण । काळवटीचे चांगले ॥ ६७ ॥ कालचि मला हुकूम आला । कीं द्यावा गांवीं डांगोरा भला । जंगल सुटतें लागवडीला । सावध व्हावें ग्राहकें ॥ ६८ ॥ परी मी हें वर्तमान । गुप्त ठेविलें राखून । कीं तुह्मां विचारल्याविण । बभ्रा याचा न करावा ॥ ६९ ॥ तुमचे मजवरी उपकार अनंत । ते न फिटेचि या जन्मांत । तरी व्हावें उतराई किंचित् । ह्मणुनि तुह्मां बोलाविलें ॥ ७० ॥ ऐशी संधी वारंवार । न येचि साचार । सांगणें कशास तुह्मां फार । तुह्मी अवघें जाणतांचि ॥ ७१ ॥ यावरी ह्मणे कारभारी । तुह्मीच आमुचे कैवारी । आई बाप आप्तस सोयरीं । तुह्मीच आमचे सर्वही ॥ ७२ ॥ बरें तुह्मी मज सांगितलें । उपकार मजवरी केले । करा काम आधीं आपुलें । पानसुपारी देईन ॥ ७३ ॥ येरू ह्मणे अविर्भावें । हें काय भलतें बोलावें । काम तुमचें अवश्य करावें । हा तो माझा स्वधर्म ॥ ७४ ॥ पानसुपारी घेण्यास । स्थळें आहेत अन्य आह्मांस । कृपादृष्टि तुमची विशेष । हेंचि आह्मां बहु झालें ॥ ७५ ॥ आतां एक सांगणें राहिलें । काम व्हावया आपुलें । संपादन पाहिजे केलें । प्रेम शिरस्तेदाराचें ॥ ७६ ॥ त्याचे हातीं सगळें सूत्र । करणें पवित्रापवित्र । ह्मणुनी कृपेसी पात्र । झालें पाहिजे त्याचिया ॥ ७७ ॥ हुकूम ठेउनि दप्तरांत । कार्य साधणें आपुलें त्वरित । तरी शिरस्तेदाराप्रत । अंकित केलें पाहिजे ॥ ७८ ॥ काम पडलें अति बिकट । केली पाहिजे आतां खटपट । महादेवाची घेतां भेट । नैवद्ये तैसाचि पाहिजे ॥ ७९ ॥ यावरी कारभारी बोलत । करणें असेल जें उचित । करा तें तुह्मी निश्चित । विचारितां यांत काय ॥ ८० ॥ काय लागेल खर्चायास । तें मी पुरवितों तुह्मांस । परी धरूनियां उल्हास । कार्य तडीस न्यावें हें ॥ ८१ ॥ यावरी आणुनी अवसान । गुंडोपंत करी भाषण । मज नको कवडी पूर्ण । घ्यावें द्यावें परभारें ॥ ८२ ॥ शिरस्तेदाराचे कनिष्ठ बंधु । त्यांचा माझा आहे संबंधु । येथें बोलावुनि तया साधू । कार्य आपुलें निःसंशय ॥ ८३ ॥ ते आलियावरी त्यांना । द्या वाटेल ती दक्षणा । यापेक्षां अधिक आपणा । काय मी बोलावें ॥ ८४ ॥ अवश्य ह्मणुनी कारभारी त्यातें । जाते झाले निशगृहातें । मग बोलावुनि गुंडोपंतें । अन्य कुळातें आणिलें ॥ ८५ ॥ तया नेऊनि तैसेंचि दूर । कथिला तोचि स्वार्थ सार । अवश्य ह्मणुनी तेंही सत्वर । जातें झालें गृहातें ॥ ८६ ॥ ऐसिया प्रकारें कुळें दहा । पंतें बोधिलीं चातुर्ये महा । लीला तयाची कैंसी पहा । कल्पनातीत सर्वदा ॥ ८७ ॥ लोटतां मग कांहीं दिन । गुंडोपंतें बांधिलें संधान । एका धूर्त गृहस्था पढवून । स्वतगृहाशीं आणिलें ॥ ८८ ॥ तया केलें सर्व श्रुत । पूर्व वृत्त यथास्थित । तोही बनला मग त्वरित । बंधू शिरस्तेदाराचा ॥ ८९ ॥ मग एकेक कुळा बोलावून । गुंडोपंत हळूचि दुरून । शिरस्तेदाराचा बंधू दावून । कुळालागीं बोलत ॥ ९० ॥ केलें कारभारी काम तुमचे । हे होत बंधू शिरस्तेदाराचे । भेटा त्यांना काय भेटायाचें । कार्य आपुलें घ्या साधुनी ॥ ९१ ॥ अवश्य ह्मणूनि कारभारी । गेले तयाच्या पुढारी । रामराम करूनि दुरी । हळुचि खालीं बसले ॥ ९२ ॥ मग गुंडोपंत जवळ येऊन । कारभाऱ्याचा पक्ष धरून । करिते झाले नम्र भाषण । कृत्रिम बंधूशीं तेधवा ॥ ९३ ॥ हे गांवचे कारभारी । मोठे दयाळू सदाचारी । विचारवंत परोपकारी । ख्याती यांची सर्वत्र ॥ ९४ ॥ यांनीं मजवरी उपकार । केले बहुत आजवर । ते फेडावेत थोडेफार । ह्मणुनि आपणाशीं बोलाविलें ॥ ९५ ॥ आतां काय फार सांगून । घ्यावे पन्नास मोजून । घर आपुलेचि समजून । कार्य यांचें करावें ॥ ९६ ॥ येरू ह्मणे सोडूनी विश्वास । हा आंकडा न शोभे तुह्मांस । येथवरी याया आह्मांस । पन्नास खर्चा न पुरती ॥ ९७ ॥ मग कारभारी जोडूनि हात । कृत्रिम बंधूसी विनवित । सांगतात जें गुंडोपंत । तेंचि आतां ऐकावें ॥ ९८ ॥ यावरी गुंडोपंतें । करूनियां नेत्रसंकेतें । घ्यावें आतां आटोपतें । ऐसें धूर्ता जाणविलें ॥ ९९ ॥ तें त्यानें घेतां समजून । मग बळेंचि आणुनि आवसान । छे छे यांत न हो कार्य पूर्ण । शंभर तरि पाहिजे ॥ १०० ॥ असो पुढें ठेऊनि पन्नास । कारभारी गेले घरास । मग याचि मार्गे अन्य कुळास । गुंडोपंतें गाठिलें ॥ १ ॥ ऐसिया युक्तिबळें । रुपये पांचशें जमविले । तया धूर्ता कांही दिले । सोंग संपादणी पुरतें ॥ २ ॥ असो लोटतां कांहीं दिन । निघालें कृपण-कन्येचें लग्न । ग्रामजनासी दुसरें विघ्न । मंगलरूपें अवतरलें ॥ ३ ॥ आले आप्त-व्याही जांवई । वऱ्हाडीही घाई घाई । वाद्यें वाजतीं ठायीं ठायीं । मंगल सूचक स्वरांत ॥ ४ ॥ पडित रानाची आशाळ कुळें । लग्नकार्यीं धांवती बळें । अचाट ओझे जीवा आगळें । अति उल्हासें उचलितीं ॥ ५ ॥ प्रत्येकाच्या मनीं विचार । मिळणार मज पडित नंबर । कुळकर्ण्याची दया मजवर । करी विचार एक आमुचा ॥ ६ ॥ ऐसिया मनोराज्यांत । गर्क कुळें भोळी समस्त । आपापलें मनोगत । प्रगट करी कोणी कोणा ॥ ७ ॥ जो तो धांवे कराया चढ । कीं दावाया प्रेम दृढ । कोणी न सांगता कामें अवघड । परस्पर करिती एकसरें ॥ ८ ॥ कोणी देउनि बैलगाडी । कोणी देउनि गडी घोडी । कोणी देउनि पेंढीकाडी । साहाय्य केलें सर्वांनीं ॥ ९ ॥ न कवडी एकही खर्चितां । लग्नाची झाली पूर्तता । आनंद झाला गुंडोपंता । ब्रह्मांडींही मावेना ॥ १० ॥ लग्न होउनि लोटला महिना । प्रत्येक कुळ ह्मणे आपल्या मना । आतां मिळतील नंबर आपणा । गडबड गेली लग्नाची ॥ ११ ॥ कुळांनीं ऐसा करितां विचार । दुसरांही महिना गेला सत्वर । उद्यां येईल हुकूम करार । देत धीर गुंडोपंत ॥ १२ ॥ मग पंतें करूनि विचार । काढिलें एक चोख उत्तर । पुढील वर्षी नंबर सुटणार । हुकूम ऐसा आलासे ॥ १३ ॥ भोळापुरचे भोळे जन । काय कळे तया लीला गहन । नशीब आमुचें ऐसें वदून । स्वस्थ घरीं बैसले ॥ १४ ॥ हें सुरस कृपणाख्यान । वाचितां घडें धनसंवर्धन । कीं लिहितां ऐकतां जाण । धनरक्षण सहजचि ॥ १५ ॥ हें आख्यान जे वाचित । ते सदा दक्ष कधीं न ठकत । लबाड कपटी ढोंगी धूर्त । यांचें कर्म तया कळें ॥ १६ ॥ कीं हा अध्याय नौका त्यद्भुत । प्रेमभक्ति यांसहित । एकाग्र चित्तें जो वल्हवित । तरेल तोचि ग्रामसागरी ॥ १७ ॥ [चांगली.] ‘रुचिरकांति ग्रामचंद्रा’ । [शांत दिसणारा समुद्र.] शांतरूप ग्रामसमुद्रा । लीला तुझी कृपेणद्रा । न ये तर्का कोणाही ॥ १८ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिण खंड । परिसोत पाटील अखंड । अष्टमोध्याय गोड हा ॥ ११९ ॥ श्री पाटीलार्पणमस्तु ॥ शुभं भवतु ॥
———
अध्याय ९ वा
श्री न्यायदेवताय नमः ॥ जेथें कुळकर्ण्याचा वास । तेथें विघ्नां न आयास । न्यायनीतीचा करूनि घांस । ढेंकर देत वरी तो ॥ १ ॥ विघ्नें टळावया निश्चिती । कुळकर्णीपदीं जो नम्र अती । तया कैंची पुनरावृत्ति । तो केवळ विघ्नमय ॥ २ ॥ आंग्लभूपतीच्या राज्यांत । समता ममता वावरत । अन्याय बलात्कारासी पक्षघात । होऊन पडले लुले ते ॥ ३ ॥ हो का हीन दीन मूढ अती । असो त्यांचें मानधनही किती । त्यांचा अभिलाष जे करूं पाहती । त्यांची फजीती शेवटीं ॥ ४ ॥ परंतु जे भ्याड भोळे जन । दाद मागाया भिती पूर्ण । तयांचेचि होतें मरण । धूर्त कारण ययास ॥ ५ ॥ पर्वतप्रांतीं बेलग्राम । कुळकर्णी येथला द्विमुंख [दोन तोंड्या] नाम । जोशीपणाचेंही त्याकडे काम । ह्मणूनि नाम द्विमुख हें ॥ ६ ॥ त्या गांवचा खंडूजी पाटील । निरक्षर मनाचा निर्मळ । भोळेपणाचा पुतळा केवळ । घरीं दारिद्र्य अठराचें ॥ ७ ॥ गांवचा तो पाटील जरी । खाया न मिळे परी भाकरी । करितां कोणाची मोलमजुरी । तरी रात्र पार पडे ॥ ८ ॥ अशी त्याची गृहस्थिती । स्वभावेंही नम्र अती । परी एकाच्या नयनाप्रती । खुपों लागला शल्यवत् ॥ ९ ॥ त्याच गांवचा बंडूजी कारभारी । खाऊन पिऊन सुखी घरीं । वर्तनें सदाचारी । भाऊबंद खंडूचा ॥ १० ॥ परी तयाशीं मित्रत्व फार । कुळकर्ण्याचें अनिवार । येणें जाणें वारंवार । बंडूजीच्या घराला ॥ ११ ॥ जेथें असतीं शितें । तेथें जमतीं भुतें । हा तो अनुभव सर्वांतें । नलगे सांगणें अधिक ॥ १२ ॥ बंडूजीचें काम कांहीं । असो मग तें कसेंही । कुळकर्णी करी लवलाही । आशा पुढील ठेवूनी ॥ १३ ॥ कुळकर्णी ह्मणे मनांत । दारिद्र्य आपुलें जाया सत्य । कीं पूर्ण व्हाया मनींचे हेत । योग्य घर बंडूचें ॥ १४ ॥ बंडूचें घर साधें भोळें । गांवामध्यें धनें आगळें । दरिद्री मग इतर कुळें । तैसें हें नव्हेंचि ॥ १५ ॥ हें कुळकर्ण्याचें मनोगत । बंडूजीस काय माहीत । गरीब ब्राह्मण असो घरांत । हेंचि एक तया ठावें ॥ १६ ॥ अनाथ दीन कुमार ब्राह्मण ज्याच्या घरीं रात्रंदिन । आनंदानें करी भोजन । त्याच्या पुण्या पार नसे ॥ १७ ॥ द्विमुख अशीं वचनें खोटीं । बंडूजीशीं बोधी कपटी । दुष्ट हेतू ज्याच्या पोटीं । आत्महित साधण्याचा ॥ १८ ॥ बंडूजीशीं पाहुनि एकांत । बोले मग द्विमुखपंत सारांश । तुह्मी तरी समस्त । श्रोतीं आतां परिसावा ॥ १९ ॥ ज्याच्या घरीं रात्रंदिस । गरीब ब्राह्मणाचा असे वास । त्याच्या सदनीं प्रवेशण्यास । पापा थारा नसेचि ॥ २० ॥ ब्राह्मणाचें करितां लग्न । भस्म होतें महा विघ्न । जरी मग असला कृतघ्न । दुराचारी दाता तो ॥ २१ ॥ ब्राह्मणा देतां येथें पैसा । वरी मिळे पर्वता ऐसा । द्रव्यराशि प्रचंड खासा । कोण गणी तयातें ॥ २२ ॥ ब्राह्मणा देतां वस्त्रदान । पापशिताचें होई निवारण । जेवीं पडतां सूर्यकिरण । दाट धुकें मावळतें ॥ २३ ॥ ब्राह्मणा जो देव मानी । अनन्यभावें लागे भजनीं । त्याची चुकली चौऱ्यांशी खाणी । विष्णुपदीं लीन तो ॥ २४ ॥ ब्राह्मणा देई सदा अभय । कदा न दावी तया भय । त्याचें गेलें भवभय । सदा निर्भय जगीं तो ॥ २५ ॥ ऐशिया प्रकारें मधुर वाणी । रात्रंदिन बंडूच्या कणीं । द्विमुख उपदेशी समय पाहुनी । स्वार्थ आपुला साधाया ॥ २६ ॥ द्विमुखा न कोणी घरीं । आईबाप कीं आप्तसोयरीं । सदा असें बंडूच्या ओसरीं । रात्रंदिन पडून ॥ २७ ॥ गांवांत घर जरी तया । मोडकें पडकें गेलें वाया । क्षणभरीही आंत बैसाया । जागा तेथें नसेचि ॥ २८ ॥ ऐशी त्याची स्थिति दुर्धर । ह्मणुनि सोडी न बंडूचें घर । स्तुति कीर्ति गाऊनि भरपूर । दोनप्रहर टाळितसे ॥ २९ ॥ आज एकादशी उद्यां प्रदोष । सत्यनारायण कथा विशेष । श्रावणीसोमवार मलमास । शनिमाहात्म्य शनिवारीं ॥ ३० ॥ आज ग्रंथसमाप्ति उपोषण । उद्यां दक्षणायुक्त ब्राह्मणभोजन । ऋतुशांति ओटीभरण । निरूपण ग्रंथाचें ॥ ३१ ॥ ऐसें प्रतिदिन कांहीं तरी । चालूं असे बंडूच्या घरीं । द्विमुखाच्या करीं उदरीं । चिंता कांहीं नुरेचि ॥ ३२ ॥ दोन्ही वेळ यथापूर्ण । द्विमुखा मिळे भोजनदान । बंडूच्या मनीं गेलें ठसून । ब्राह्मणदान पुण्य हें ॥ ३३ ॥ ऐशिया प्रकारें वर्षे दोन । भोजनीं दक्षणीं गेलीं निघून । द्विमुखें बांधिलें गृह नूतन । दक्षिणेवरी तेधवा ॥ ३४ ॥ त्याच वर्षीं कुळकर्णपण । इतरांची पाळी संपून । द्विमुखा हातीं आलें जाण । कीं नवगृहीं प्रवेशलें ॥ ३५ ॥ द्विमुखाच्या आनंदास । मग झालें ठेंगणें आकाश । बंडूजी प्रती तो बोले सावकाश । वांकडी मान करुनियां ॥ ३६ ॥ तुमचे बहुत उपकार । ते आतां मी फेडणार । तुह्मी माझ्या वचनानुसार । जरी थोडें वागाल ॥ ३७ ॥ बंडूजी हा साधा भोळा । अज्ञानाचा केवळ गोळा । कुळकर्ण्याच्या अनंत कळा । काय त्यातें ठाऊक ॥ ३८ ॥ तुह्मी सांगाल तैसें ऐकेन । हें काय देवा विचारितां आपण । ऐसें बंडूजी द्विमुखालागून । अत्यादरें बोलत ॥ ३९ ॥ द्विमुख दुष्ट महा कपटी । कृतघ्नता–विष तयाचे पोटीं । मधुर बोलणें वरिवरि ओठीं । ग्रामजन भुलवावया ॥ ४० ॥ अशाचिया संगतीं । बंडूजीची जडली प्रीती । कां न मग अधोगती । दुर्जनसंगें करुनियां ॥ ४१ ॥ संगतीचा प्रभाव । साधुसंत गाती अभिनव । देवापायीं घेउनि धांव । सतसंग मागती ॥ ४२ ॥ ह्मणती नलगे मुक्ति कठीण । कीं सोनें चांदी रुपें धन । नको नको मोठेंपण । सज्जन संग देई सदा ॥ ४३ ॥ संगतीच्या प्रभावें करून । बरें वाईट होतें मन । निंद्य पूज्य गुणावगुण । एक कारण संगती ॥ ४४ ॥ असो वाघाचे पिलू अद्भुत । परी ते वाढतां शेळ्यामेंढ्यांत । थरथर कांपे एडक्याप्रत । धडक बैसेल ह्मणुनी ॥ ४५ ॥ जया जैशी संगती । तया तैसे गुण लाभती । थोरथोरांचीही मती । संगतिदोषें पालटे ॥ ४६ ॥ तरी जो होय विचारवंत । त्यानें धरावी सज्जनसंगत । झालियाही प्राणांत । सत्संग न सोडावा ॥ ४७ ॥ द्विमुखाच्या संगेकरून । भ्रष्ट झालें बंडूचें मन । द्विमुखाचें कुटिल भाषण । आवडूं लागतें तयाला ॥ ४८ ॥ एके दिवशीं बंडूजी कारभारी । प्रसन्न आहेत आपुल्या घरीं । द्विमुखें जाउनी ते अवसरी । गोष्ट हळूच काढली ॥ ४९ ॥ काय कारभारी तुमचें घर । देवदयेचे केवळ आगार । दुःखी सुखी द्विजा भरपूर । धनधान्य मिळत असे ॥ ५० ॥ ऐशिया थोर घरीं । पाटीलकी असावी खरी । चुना न मिळे खाया भिकारी । ऐसे पाटील काय थोडे ॥ ५१ ॥ ऐकूनि हें द्विमुखाचें भाषण । बंडूचें पाघळलें मन । ह्मणे तात्या खरें वचन । घ्यावें परी दैवानें ॥ ५२ ॥ द्विमुख ह्मणे कारभारी । गोष्ट तुमची ही खरी । परी दैव दैव करतां घरीं । कैसी येईल पाटीलकी ॥ ५३ ॥ दैव कोण दीन बापुडे । करील काय प्रयत्नांपुढे । यत्नाच्या प्रभावें मढें । बोलू लागेल या काळी ॥ ५४ ॥ यत्नप्रतापें लोह कठीण । करितसे मृदु गायन । प्रत्यक्ष मानवसमान । छाया चित्रे नाचतीं ॥ ५५ ॥ सप्तसुराची निर्जीव मंजुषा । करितसे मंजुल घोषा । तारेवांचुनि अष्टदिशा । संदेश धावें मनोवेगें ॥ ५६ ॥ ऐसा हा प्रयत्नप्रताप थोर । काय न घडे यानें साचार । प्रयत्ने गळे तेलाची धार । वाळूतूनि ह्मणे असे ॥ ५७ ॥ प्रयत्न करितां कारभारी । कां न ये पाटीलकी घरीं । मी सांगतो निर्धारी । यश प्रयत्नीं असेचि ॥ ५८ ॥ खंडूजीवरी येउनि विघ्न । निघेल जरी तो कामावरून । तरीच सफल आपलें मन । धोरण यांतील हेंचि असे ॥ ५९ ॥ येरू ह्मणे द्विमुख देवा । कैसा प्रयत्न यांत करावा । हा न साधे मजला कावा । नको मज पाटीलकी ॥ ६० ॥ तुह्मी घालाल जरी हात । तरीच हें साधेल निश्चित । प्रयत्न माझा न चाले यांत । उघड उघड दिसतसे ॥ ६१ ॥ यावरी ह्मणे द्विमुखपंत । कपाळाला आंठ्या घालीत । प्रयत्न करूं आह्मी त्वरित । निर्धार तुमचा पाहिजे ॥ ६२ ॥ जो पाऊल पुढें टाकावा । तो न मग मागें यावा । हाचि निर्धार मुख्य असावा । यांत न दुसरें मग कांहीं ॥ ६३ ॥ कारभारी ह्मणे घ्या वचन । झाला माझा निर्धार पूर्ण । खर्चायाही पैसे दोन । लागेल तैसे मी देतो ॥ ६४ ॥ ऐशा होउनि आणाशपथा । कुळकर्णी लागला पुढील पंथा । खंडूविषयी बंडूचा माथा । ठणकूं लागला स्वार्थे ॥ ६५ ॥ अमुक आलें विघ्न कांहीं । झाली त्यांत खंडूची लाही । याचि विचारीं स्वप्नें पाही । रात्रंदिन बंडूजी ॥ ६६ ॥ जैसे शल्य जातां नयनीं । खुपों लागतें क्षणोक्षणीं । तें बाहेर काढिल्यावांचुनी । स्वास्थ्य मना नसेंचि ॥ ६७ ॥ तैसें झालें बंडूच्या मनीं । खंडू–शल्य खुपें क्षणोक्षणीं । काढूं कसें बाहेर ओढुनि । चिंता ही दिनरात ॥ ६८ ॥ नेत्रवैद्य कुळकर्णी चतुर । फिरता तयाचा लीलाकार । शल्य केवीं धरील धीर । धाकें बाहेर पडेल ॥ ६९ ॥ कोण युक्ति करुनि कैशी । घालूं घाव पाटीलकीशी । चिंता अशी करितां मनाशी । गेला काळ षण्मास ॥ ७० ॥ एके दिवशीं द्विमुखपंत । बसले असतां चावडींत । तों रंभा नामें कुळें अकस्मात । ढोरें आणली हांकुनीं ॥ ७१ ॥ कोंडवाड्यांत घालावयासाठी । हो हो करीत लागला पाठीं । क्रोधबळें हातची काठी । ढोरांचे पाठीं घालितसे ॥ ७२ ॥ वेशीवाटे तीं आणुनी सारीं । केलीं उभी कोंडवाड्या समोरी । आतां आंत घालावी तरी । सज्जन एक पातला ॥ ७३ ॥ येरू ह्मणे रंभा प्रत । ढोरा नको लावूं आंत । धनी यांचा परगांवांत । ह्मणुनी मोकार आज हीं ॥ ७४ ॥ नको घालूं कोंडवाड्यांत । त्याचा आपला संबंध नीट । आज आली त्याचीं समस्त । उद्यां आपलीं जातील ॥ ७५ ॥ त्याचा आपला बांधाशी बांध । घरीं दारीं असे संबंध । मग व्यर्थ करूनि विरोध । काय हित त्यांत असे ॥ ७६ ॥ तो असतां जरी घरीं । घडतें असें कां कधी तरी । रात्रंदिवस आपणा शेजारीं । स्वभाव त्याचा ठाऊक ॥ ७७ ॥ फिरव ढोरे मागे सारीं । बांधू नेऊनि तयाचे घरीं । गावाहुनि तो आल्यावरी । उपटू मग कान त्याचे ॥ ७८ ॥ ऐकूनि हा बोध सरळ । रंभा झाला ठायींच शीतळ । जेवी वर्षतां मेघ सबळ । वणवा विझे तत्क्षणीं ॥ ७९ ॥ मग नेउनियां ढोरं सारीं । बांधलीं ज्याचीं त्याच्या घरीं । घरधनी आलियावरी । फजित तया बहु केलें ॥ ८० ॥ ऐसा हा जहाल प्रकार । द्विमुखे पाहिला समग्र । मनीं कांहीं करुनी विचार । वेगें उठला उल्हासें ॥ ८१ ॥ मग दुसरें दिवशीं सत्वरी । गेला तो बंडूच्या घरीं । बंडूस नेउनी एकांत दुरीं । ह्मणो लागला हळूचि ॥ ८२ ॥ आतां कराभारी संधि एक । आली असे पहा सुरेख । कार्य आपले साधेल चोख । ऐसें मला वाटतें ॥ ८३ ॥ रंभाजी हा तुमचा जांवई । त्याचें प्रेम तुमचे ठायीं । मला वाटतें तो या समयीं । अनुकूल आपणा होईल ॥ ८४ ॥ त्यानें काल ढोरें कांहींशीं । आणलीं होतीं कोंडवाड्याशीं । परी एकानें येउनी त्याशीं । माघारें फिरविलें ॥ ८५ ॥ आतां मीं एक योजिली युक्ती । कोंडवाड्याची देतों पावती । ती रंभानें घेउनी निश्चिती । स्वस्थ घरीं बैसावें ॥ ८६ ॥ मी सांगेन पुढें तैसा । जाब द्यावा प्रसंगीं खासा । इतुकाच त्याचा व्हावा भरंवसा । नको कांहीं आणिक ॥ ८७ ॥ तरी रंभाशीं बोलावुनि आणा । पाहूं तयाचिया मना । प्रतिकूल किं अनुकूल आपणा । सर्व कांहीं कळेल ॥ ८८ ॥ कळेल आतां तुमच्या हातीं । तुमचा जांवई आहे किती । बोलवा हो तयाप्रती । वेळ आता नकोचि ॥ ८९ ॥ मग बंडूच्या हातून । घेतलें रंभाशीं बोलावून । द्विमुख मग तयालागून । हळूच काय बोलतो ॥ ९० ॥ आहो रंभाजी तुह्मापाशीं । सांगावयाचें कांहीं आह्मासी । परी तें न कोणापाशीं । प्रगट तुह्मीं करावें ॥ ९१ ॥ आधीं द्या आह्मां वचन । मग ऐका आमचें वचन । गोष्ट आहे तैशीच कठीण । ह्मणुनी चिंता इतुकी ॥ ९२ ॥ मग रंभानें त्वरित । मारुनि हातावरी हात । दिलें वचन शपथेसहित । निःशंकमनें तेधवां ॥ ९३ ॥ रंभाजीचें मिळतां वचन । द्विमुखाचें आनंदलें मन । सहज जेवीं बुडतिया लागून । आधार सांपडे भोपळ्याचा ॥ ९४ ॥ मग द्विमुख रंभाजी प्रती । अंतर्यामीची सांगे युक्ती । कोंडवाड्याची घ्याया पावती । घरीं तया बोलाविलें ॥ ९५ ॥ द्विमुखाचें ऐकुनि वचन । रंभाचें झालें भयभीत मन । कान खाजविन अधोवदन । पाहूं लागला ते वेळां ॥ ९६ ॥ रंभाजी ही चंचल स्थिती । कळून चुकली द्विमुखाप्रती । धूर्ततेची ती केवळ मूर्ति । काय ह्मणे मग तया ॥ ९७ ॥ यांत भयाचें कारण काय । तरी होऊनियां निर्भय । सासऱ्याचें करणें कार्य । कर्तव्य तुमचें असेंचि ॥ ९८ ॥ वडिलांची आज्ञा प्रमाण । कनिष्ठें मानणें दुजा प्राण । प्राणांतींही न करी अप्रमाण । शास्त्रवचन ऐसें असें ॥ ९९ ॥ तुमचें सासरे बंडूजी कारभारी । तयासाठीं खटपट सारी । काय अडलें माझें तरी । डोईफोड कराया ॥ १०० ॥ यावरी बंडूजी कारभारी । जावयातें ह्मणत सत्वरी । द्विमुखाचे जाऊनि घरीं । वचन त्यांचें ऐकावें ॥ १ ॥ अवश्य ह्मणुनी रंभा मग । द्विमुखासंगें निघाला सवेग । द्विमुख पुढें रंभा मागोमाग । गृहीं त्याच्या प्रवेशला ॥ २ ॥ द्विमुखें सोडुनि दप्तर । लिहिली पावती झरझर । मग फाडुनि चरचर । हातीं दिली रंभाच्या ॥ ३ ॥ लहान मोठीं जनावरें सात । घातिलीं तुह्मी कोंडवाड्यांत । त्याची ही पावती निश्चित । लक्ष्यांत इतुकेंचि ठेवा ॥ ४ ॥ जरी तुह्मा विचारिलें कोणी । सांगणें स्पष्ट तया लागुनी । घातली कोंडवाड्यात ढोरें ह्मणुनी । पावती ही घेतली ॥ ५ ॥ परी आंतला विचार । गांवीं न कळावा कुणा साचार । कळतां तरी विघ्न थोर । आपणावरी येईल ॥ ६ ॥ आतां तुह्मी जा घरा । तर्कवितर्क दुर्विचारा । सोडुनियां धीर धरा । पहा मग मौज त्या ॥ ७ ॥ भिण्याचें कारण कांहीं । यांत तिळभरही नाहीं । जा आतां आपुल्या गृहीं । स्वस्थ चित्तीं असावें ॥ ८ ॥ असो पुढें कांहीं दिन । लोटतां संधीं साधून । द्विमुखें मांडिलें विंदान । श्रोतीं सावधान परिसावें ॥ ९ ॥ रंभाच्या नांवें अर्ज लिहून । द्विमुखें दिला कचेरीस लावून । कोंडवाड्यातील ढोरें सोडून । पाटलानें दिलीं कीं ॥ ११० ॥ सवेंच द्विमुखें करुनि रिपोर्ट । अधिकाऱ्यांस कळविलें स्पष्ट । कोंडवाड्याची मोडुनि अट । ढोरें पाटलें सोडिलीं ॥ ११ ॥ तत्क्षणीं कचेरींतून । सुटलें शिपाई दोन । पकडसमन्स घेऊन । पाटलासी धराया ॥ १२ ॥ चैत्र प्रतिपदेचा दिवस । गुडीपाडव्याचा सण विशेष । घरोघरीं प्रेम उल्हास । ध्वजारोपण विधीचा ॥ १३ ॥ ऐसा मंगल सणांत । आले शिपाई गांवांत । पटेल कहां पटेल कहां विचारीत । जणो दूत यमाचे ॥ १४ ॥ शिपायांस पहातांचि जाण । खंडूजी झाला कंपायमान । तोंड कोरडें होऊन । जिव्हा घोटाळूं लागली ॥ १५ ॥ गरीब पाटील बिचारा । फारचि झाला घाबरा । भय होउनि कावराबावरा । पाहूं लागला टकमक ॥ १६ ॥ शिपायांनीं दरडावुनीं । पाटलाचे हात दोन्ही । आवळुनी दृढ तत्क्षणीं । कैद तयां पैं केलें ॥ १७ ॥ शिवीगाळी गचांडी देत । पाटला चालविलें कचेरीप्रत । गरीब खंडूजी थरथर कांपत । अश्रू ढाळीत चालला ॥ १८ ॥ खंडूची चांगुणा पतिव्रता । पतिनिष्ठा प्रेमसरिता । पतिदुःख दृष्टीं पडतां । अर्ध मेली जाहली ॥ १९ ॥ हातचें पीठ खाली टाकोनी । चुलींत ओतलें पाणी । तान्हें मूलही दूर लोटोनी । निघाली धांवत पतीसंगें ॥ १२० ॥ क्षणोक्षणीं पिटीत छाती । करुणस्वरें आक्रंदे अती । झोंक जाउनि पडे क्षितीं । घाली माती केसांत ॥ २१ ॥ गांवचे लहान थोर जन । समजाविती तिजलागून । खंडूजी मागें वळून । जा जा ह्मणे कांतेस ॥ २२ ॥ गांवच्या चार सज्जनांनीं । परतविलें तिला समजावुनि । बळें बळें आणुनी सदनीं । बैसविलें तियेतें ॥ २३ ॥ आसपासचे शेजारी । दुःख पाहुनी तिच्या वरी । कळवळुनियां अंतरीं । साह्य करूं धांवती ॥ २४ ॥ कोणी देत पाणी आणून । कोणी देत पोळी ऊन ऊन । कोणी ह्मणती घे घांस दोन । मोडशी होईल पोराला ॥ २५ ॥ परी तियेला अन्न पाणी । विषतुल्य दिसों लागलें नयनीं । सर्व लक्ष गेलें वेधुनी । पती मुक्त होई कैसा ॥ २६ ॥ तितक्यांत तिला कोणी । ह्मटलें कीं कचेरीस जाउनी । कोणी तरी वकील देतां झणी । मुक्त होईल पाटील ॥ २७ ॥ ऐकतांचि हें वचन । पाठीशीं मूल बांधून । चांगुणा निघाली पंथ लक्षून । कचेरीचा तेधवां ॥ २८ ॥ झालेला हा पाहुनी प्रकार । द्विमुखाच्या हर्षा नुरला पार । बंडूचाही आनंदसागर । अनिवार उचंबळला ॥ २९ ॥ पुढें कथा सुरस गहन । आदरें परिसोत ग्रामजन । आंम्लनृपकृपेंकरून । निर्विघ्न श्रवण घडो कीं ॥ १३० ॥ कुलकर्णीलीला इक्षुदंड । न्यायनीतीचा चरक प्रचंड । अति कष्टें फिरवूनी अखंड । मधुर रस काढिला हा ॥ ३१ ॥ या रसाचें करितां सेवन । ग्राम दुःखें होत निवारण । कीं हें होय अमृतपान । लीलामरण टाळाया ॥ ३२ ॥ कुळकर्णीलीलामृत ग्रंथ प्रचंड । महाराष्ट्रपुराण दक्षिण खंड । परिसोत पाटील अखंड । नवमोऽध्याय गोड हा ॥ १३३ ॥ श्री पाटीलार्पणमस्तु ॥ शुभं भवतु ॥
———
अध्याय १० वा
श्रीग्रामजनाय नमः । [चांगले विचार हेच हत्ती यांना फाडणारा सिंह.] सुविचारगजविदारक पंचानना । [क्रोध वाढविणारा.] क्रोधाग्निसंवर्धकभंजना । [वाईट गोष्टीचा हौशी.] अनीतिवेश्यामनोरंजना । [कपाळावर रागाचा टिळा लावलेला.] क्रोधतिलका [गर्वाचें निशाण.] दंभध्वजा ॥ १ ॥ [मत्सररुपी उंदरांनी गजबजलेलें घर.] मत्सरमूषकसंग्राहकसदना । [द्वेषाचा हौशी.] द्वेषप्रिया [गांवाचें तोंड.] ग्रामवदना । [मीपणचा अंधार पाडणारा.] अहंकारांधःकारवर्धना । [माजुरीपणाचा ढगच.] मदघना [कपटाचा पुतळा.] कपटकाया ॥ २ ॥ [आनंदाचें मूळ कापणारा वीर.] आनंदकंदछेदकवीरा । [एकीकडे हासणे व दुसरीकडे रडणे असा दोनतोंड्या.] हास्यरोदनद्विवक्त्रा । [गांवचें सुख मिळणारा.] ग्रामसुखभक्षकचतुरा [फटकळ हाताचा.] लीलाकरा [गांवचा सूर्यं.] ग्रामभानु ॥ ३ ॥ नवमोध्यायीं यथामती । निवेदिली खंडूची स्थिती । चांगुणा गेली कचेरीप्रती । कथा आतां परीसावी ॥ ४ ॥ गरीब चांगुणा बिचारी । उभी कचेरीच्या द्वारीं । अश्रु ढाळित वरचेवरी । पाठी पोर हालवीत ॥ ५ ॥ फाटकें लुगडें चार ठिगळी । सतरा चिंध्यांची अंगी चोळी । तीन पदरी पोत गळी । बांगड्या दोन हातीं एका ॥ ६ ॥ ऐशी ती पतिनिष्ठा पुतळी । मुखावरील केस वारी वेळोवेळीं । डोकावुनि पाहे बाळी । वारंवार कचेरीत ॥ ७ ॥ कुणा भेटुनी काय बोलू । कुणा भीड कैशी घालूं । कोण माझा येथें कनवाळू । पाहे सभोंवार हरिणीवत् ॥ ८ ॥ तिथें कोण मायेचा माणूस । तिथें सगळे पैशाचे दास । एकापुढें एक धांवती विशेष । करिती संतुष्ट वरिष्ठांशीं ॥ ९ ॥ चांगुणा उभी एक प्रहर । परि कुणी न केला तिचा विचार । डोळे पुसितां भिजला पदर । मूल रडत पाठीशीं ॥ १० ॥ दीनदयाळ प्रेमोपंत । पुष्कळ गेले आले कचेरींत । परि कुणी न विचारिलें तिजप्रत । रडतेस कां बाई तूं ॥ ११ ॥ आह्मी राष्ट्रमुख लोकाग्रणी । आमचें ह्मणणे देववाणी । मागूं इच्छूं तें तत्क्षणीं । दिलें पाहिजे नृपानें ॥ १२ ॥ अशी ज्यांची समजूत पूर्ण । ते राव पंत पहाती दुरून । चांगुणा रडत अधोवदन । लक्ष्य तिकडे नसेचि ॥ १३ ॥ कांहीं वेळानें त्या स्थलीं । कोणीं एक ह्मातारी पातली । चांगुणेजवळी जाउनि बोलली । मातृवत्सल्यें तेधवां ॥ १४ ॥ काय बाई तूं कोठली कोण । उभी कां अशी दीनवदन । मूल रडतें दे त्याला थान । खाली बैस बये माझे ॥ १५ ॥ ऐकुनी हे शब्द मधुर । चांगुणेस आला किंचित धीर । सोडूनि पाठीचें पोर । बैसली खालीं पाजाया ॥ १६ ॥ बालकाचे मुखीं देउनि स्तन । आपले पुसुनि सजल नयन । मंद स्वरें मुळीहून । श्रुत केली कर्मकथा ॥ १७ ॥ गरीब ह्मातारी असमर्थ दीन । ती काय करील विघ्ननिवारण । तिनें दाविलें घर दुरून । चांगुणेस वकिलाचें ॥ १८ ॥ वकीलाकडे जाउनी । तूं सांग आपली कहाणी । यांत वकील दिल्यावांचूनी । काय तुझें न साधेल ॥ १९ ॥ गरजवंता ज्ञान नसे । ह्मण सर्वत्र अशी असे । कोणी सांगो काहीं कसें । वागे तसेची बिचारी ॥ २० ॥ सवेंचि उठुनी चांगुणा । गेली वकिलाच्या सदना । दारासमोर म्लान वदना । उभी राहिली लज्जेनें ॥ २१ ॥ तों वकिलाची कांता । [अनेक डागिने घातलेली.] विविधभूषणेंमंडिता । हातीं घेउनि खरकटें तत्वतां । बाहेर आली टाकाया ॥ २२ ॥ चांगुणेस पाहतां क्षणीं । वाटलें तिला ही होय महारिणी । खरकटें द्यावें हिला ह्मणूनी । केले हात पुढे तिनें ॥ २३ ॥ तिच्या मनातील हेतू जाणून । वदली चांगुणा मी नव्हे महारीण । मी एक गरीब कुणबीण । आले भेटाया वकिलासी ॥ २४ ॥ माझ्या नवऱ्याला अकस्मात । आणले धरुनी कचेरींत । सोडविण्यासाठीं त्याला त्वरीत । धांव येथें घेतली मी ॥ २५ ॥ ऐकुनि हें सगुणेचें भाषण । कीं मिळकतीचें जाणुनि चिन्ह । वकिलाच्या कांतेनें तिजलागून । घरात मग घेतलें ॥ २६ ॥ बाबासाहेब घरघाले । प्रसिद्ध वकील गोडबोले । नुकतेच जेवुनि होते बैसले । पानसुपारी चावीत ॥ २७ ॥ तूं कोण कोठली कां आलीस । नांवगांव सांग आह्मांस । लज्जा येथें ठेवी बाजूस । निर्भीड होउनि बोल कीं ॥ २८ ॥ चांगुणाचें भीत भीत । डोईचा पदर सावरीत । कथियेलें इतिवृत्त । वकीलास तेधवां ॥ २९ ॥ बाबासाहेब घरघाले । सारांश पूर्ण समजले । चांगुणेसी मग वदले । तंटा दिसतो बिकट हा ॥ ३० ॥ साक्षीपुरावा वकील । जरी तूं वेळींच देशील । तरीच तुझ्या पतीची टळेल । शिक्षा तुरुंगभोगाची ॥ ३१ ॥ बोल आमची वकील फी ही । देउनियां बक्षीस कांहीं । सांग आह्मा देशील काई । बोल बोल बाईगे ॥ ३२ ॥ देशहितेच्छु पुढारी । हीनदीनांचे कैवारी । राष्ट्रोन्नतीस्तव सभेभीतरीं । कंठशोष करती जे ॥ ३३ ॥ दावुनी दीनांचा कळवळा । सरकाराजवळ वेळोवेळा । करुणरसाचा काढुनि गळा । ओरडती धूर्त जे ॥ ३४ ॥ अशांचें बाह्य वर्तन । आणि आंतलें आचरण । यांतील भेद गहन । नसे ठाऊक बहुजनां ॥ ३५ ॥ दावायाचे दांत वेगळे । चावायाचे भिन्न सुळे । हें दीनजना केंवी कळे । विद्याहीन सर्वही ॥ ३६ ॥ वकीलाचें मनोगत । चांगुणेसी कळलें त्वरीत । वीष खाया घेउनि किंचित । कवडी जवळी नसे तिच्या ॥ ३७ ॥ कांहीं वेळ करुनी विचार । मग चांगुणा देत उत्तर । मी गरीब निराधार । पैसा कैचा मजपाशीं ॥ ३८ ॥ परी माझी एक विनंती । काम माझें घ्यावें हातीं । आपल्या येथें राबुनी दिनराती । होईन उतराई निर्धारें ॥ ३९ ॥ सहा महिने राहुनि घरीं । बीनपोटीं करीन चाकरी । येवढी टाका भीक पदरीं । धर्मकन्या तुमची मी ॥ ४० ॥ ऐसें बोलूनि तत्क्षणीं । चांगुणेनें पदर काढुनि । पसरिला वकीलाचे चरणीं । सजल नयनीं तेधवां ॥ ४१ ॥ मग बाबासाहेब घरघाले । चांगुणेला तेव्हा ह्मणाले । एक वर्ष रहाशी भले । कार्य हातीं घेतों मी ॥ ४२ ॥ ऐकुनी हें प्रत्युत्तर । चांगुणेचा खचला धीर । काय करावें न सुचे विचार । स्तब्ध उभी राहिली ॥ ४३ ॥ थोडा वेळ करुनि मनन । मग चांगुणा बोले वचन । आपलें ह्मणणे मज प्रमाण । परि विनंती एक असे ॥ ४४ ॥ येथुनी दोन कोसांवर । चुलतभाऊ राहतो दूर । घेऊनियां त्याचा विचार । निश्चित उद्यां सांगेन ॥ ४५ ॥ इतुकें बोलुनि चांगुणा । घराबाहेर पडली म्लानवदना । वारंवार पुशित नयनां । कचेरीसी चालली ॥ ४६ ॥ तों एक मिशनरी वाटेंत । होता उपदेश करीत । चांगुणेस पहातां मनांत । दया उपजली त्याचिया ॥ ४७ ॥ त्यानें तीस बोलावून । रडण्याचें विचारिलें कारण । पहातों मी मघांपासून । कां रडत्येस बाईगे ॥ ४८ ॥ काय तुज जाहलें दुःख । तें सांग मजपाशीं निःशंक । दूर करील देव देख । विश्वास मनी असूं दे ॥ ४९ ॥ मग चांगुणेनें एकंदर । घडल्या गोष्टीला सार । सांगितला साहेबासमोर । भीत भीत सर्वही ॥ ५० ॥ तिची ऐकुनी कर्मकहाणी । साहेब कळवळले मनीं । मग देत अभय तिजलागुनी । बैस येथें क्षणभरी ॥ ५१ ॥ मग एकास कचेरीस पाठवून । बातमी साहेबें आणविली टिपून । खंडू अपराधी काय कारण । कळलें मग तयातें ॥ ५२ ॥ मग चांगुणेसी अभय देऊन । साहेब बोलले ममतापूर्ण । उद्यां आह्मी गांवीं येऊन । शोध करूं कांहींसा ॥ ५३ ॥ उद्यांचा दिवस । धीर धरुनी स्वस्थ बैस । परवां तुझिया इच्छेस । येईल तैसें करी तूं ॥ ५४ ॥ अवश्य ह्मणुनी चांगुणा । जाती झाली निज सदना । मार्गीं चालतां आठवी गुणा । वारंवार साहेबाच्या ॥ ५५ ॥ दुसऱ्या दिवशीं रवी उदयीं । साहेब आले बेळगांवीं । कुळकर्णीपंत महा लाघवी । कळलें तया आधींच ॥ ५६ ॥ त्यानें करुनी कावा । रंभा लाविलें परगांवा । सोहेबा न लागावा । शोध कांहीं ह्मणूनी ॥ ५७ ॥ बेळगांवच्या पाळका घेऊन । साहेब बैसले चावडींत येऊन । कोंडवाड्याचे संबंधी कोण । तया बोलावूं पाठविलें ॥ ५८ ॥ साहेब आल्याचें वर्तमान । चांगुणेस कळतांचि जाण । हातचें काम टाकून । धांवत आली चावडीला ॥ ५९ ॥ गांवचे चार प्रतिष्ठित । बोलावून आणले चावडींत । कुळकर्णीही येउनि त्यांत । हळूच खालीं बैसला ॥ ६० ॥ वेसकर साहेबाशीं येऊन । सांगते झाले वर्तमान । रंभा गेली गांवालागून । ठाऊक कुणा नसेचि ॥ ६१ ॥ साहेब मग सभोंवार पाहे । ह्मणे कुळकर्णी कोण आहे । तों द्विमुखपंत लवलाहे । उठून उभे राहात ॥ ६२ ॥ साहेब विचारीत तया । तुह्मीच कुळकर्णी कां गांवीं या । द्विमुख मान हालवुनियां । होय ह्मणे हळूचि ॥ ६३ ॥ साहेब पुनः विचारीत । कायहो कोंडवाड्याची मात । आहे कां तुह्मा माहीत । असेल तरी सांगावें ॥ ६४ ॥ मुखांतील तमाखु थुंकून । द्विमुख बोले नम्रता धरून । कोंडवाड्याचा नियम मोडून । ढोरे पाटलें सोडलीं ॥ ६५ ॥ रंभाजी नामें कुळें निर्धारें । कोंडवाड्यांत घातली ढोरें । तीं पाटलें सोडिलीं अविचारें । त्याचा हा परिणाम ॥ ६६ ॥ मग साहेब पुनः विचारीत । ढोरें कोणाची हो पंत । कोणासमक्ष कोंडवाड्यांत । रंभानें तीं घातलीं ॥ ६७ ॥ द्विमुखपंत चाचरत । साहेबासी उत्तर देत । मी होतों चावडींत । घेतां ताब्यांत वेसकरें ॥ ६८ ॥ चिमाजी नामें येथील वंजारी । त्याची होतीं ढोरें सारीं । तोही गेला गांवा दुरी । उद्यां परवां येईल ॥ ६९ ॥ रंभा गेली चिमाही गेला । वेसकर आहे कीं तोही गेला । सांगाहो पंत हा घोंटाळा । कांहीं आह्मां कळेना ॥ ७० ॥ घोंटाळा नाहीं सरळ हें । वेसकर समोर उभा आहे । खरेखोटें विचारूनि पाहे । संशय येतो आपणा तरी ॥ ७१ ॥ साहेब मग वेसकराप्रत । खरें काय तें विचारीत । ह्मणे तोही मान हालवित । माझ्या ताब्यांत होती ढोरें ॥ ७२ ॥ कुळकर्ण्यानें शिकविलें तसें । वेसकर बाहुलें बोलतसे । गांवकऱ्यांसी पुशितां कांहींसें । त्यांहीं कान खाजविलें ॥ ७३ ॥ कुळकर्ण्याच्या धाकें करून । कोणी न बोलती सत्य वचन । वर्म हें आलें साहेबा कळून । युक्ति केली मग त्यांनीं ॥ ७४ ॥ कुळकर्ण्याकडे बोट करून । साहेब ह्मणाले उठावें आपण । थोडा वेळ बसा घरीं जाऊन । विनंती एवढी ऐकावी ॥ ७५ ॥ द्विमुख मग आपुल्या मनीं । समजला साहेबाची वाणी । निरुपायें उठून तेथुनी । घरीं गेला हळूहळू ॥ ७६ ॥ मग साहेब सर्वां उद्देशून । बोलते झाले प्रेमेकरून । अहो भले ग्रामजन आवड तुह्मा कशाची ॥ ७७ ॥ खरें कीं खोटें तुह्मा आवडतें । भलें कीं वाईट तुह्मा शोभतें । सांगा सांगा तुह्मी मातें । प्रिय कोणतें तुह्मांसी ॥ ७८ ॥ माझा नाहीं असा विचार । कीं भीड घालुनी अपार । काढुनि घ्यावें अनुकूल उत्तर । मनाजोगें माझिया ॥ ७९ ॥ असेल जें तुह्मा ठावें । तेचि तुह्मी स्पष्ट वदावें । खोटें त्यांत अल्पही नसावें । संकोच मनीं धरूं नका ॥ ८० ॥ तों एकजण बोले दुरून । कैसें चालेल खरें बोलून । कोणी जोडावें पाण्यांत राहून । सांगा वैर माशाशीं ॥ ८१ ॥ तों दुसरा ह्मणे धरुनी धीर । यांत कैचा होतो वैर । आतां मीच सांगतों सविस्तर । होवो माझें कांहींही ॥ ८२ ॥ कोंडवाड्याचें प्रकरण । येथून तेथून कुभांड पुर्ण । ढोरेंचि मुळीं न घातली जाण । कोंडवाड्यात रंभानें ॥ ८३ ॥ कोंडवाड्यांत घालायास । आणिलें होते त्यानें ढोरांस । परि मी भेटतां मध्येचि त्यास । परत तीं वळविलीं ॥ ८४ ॥ ज्याचीं होतीं ढोरें सारीं । तीं नेऊन बांधलीं तयाचें घरीं । धनी त्यांचा मग आल्यावरी । बोललो त्याला गोष्टी दोन ॥ ८५ ॥ ऐकतांचि ह्या स्पष्ट वचना । मग कित्येक हालवित माना । खरेंच खरेंच ह्मणूनी खुणा । एकमेकां करिताती ॥ ८६ ॥ इकडे वेसकराचा धीर खचला । सर्वांगी कंप भरला । कोरड पडली तोंडाला । जीभ फिरवी ओंठावरी ॥ ८७ ॥ खालीं घालुनिया मान । उगाच पाही पायांलागून । भूमी दुभंग होऊन । पोटीं घेती तरी बरें ॥ ८८ ॥ ऐशी त्याची स्थिती पाहून । साहेब बोलले त्यासचि लक्षून । अरे वेसकरा हे सारेजण । काय ह्मणतात ॥ ८९ ॥ वेसकर मग जोडुनी हात । दीनवदनें काय बोलत । झाली मजकडून चूक घ्या पदरांत । परबुद्धीनें बोललों ॥ ९० ॥ मग साहेबांनी सर्वांस । ममतापूर्ण केला उपदेश । असेंच बोला कचेरीस । सत्य सत्य सर्वही ॥ ९१ ॥ ज्यांनीं ज्यांनीं खरा प्रकार । घडला तैसा सांगितला साचार । त्या सर्वांचीं नांवें सविस्तर । टिपून घेतलीं साहेबांनीं ॥ ९२ ॥ तेथेंचि साहेबें पत्र लिहून । चांगुणेच्या केलें स्वाधीन । उद्यां तूं हें दे नेऊन । मामलेदार साहेबाशीं ॥ ९३ ॥ चांगुणेनें होउनि आभारी । पत्र घेतलें निजकरीं । मग साहेब सत्वरीं । बोलते झाले शद्ब दोन ॥ ९४ ॥ अहो तुह्मी ग्रामजन । ग्रामाधार ग्रामजीवन । माझ्या शद्बां मान देऊन । जमला येथें प्रीतीनें ॥ ९५ ॥ तुमचे मानाया आभार । मज वाटतो आनंद फार । ऐसे प्रसंग मजवर । वारंवार येवोत ॥ ९६ ॥ आतां माझी हीच विनंती । सत्य धरा दृढ चित्तीं । असत्याची थोडीही माती । जाऊ न द्या मुखांत ॥ ९७ ॥ दीनांचा होय वाली । बुडत्यासी हात घाली । संकटग्रस्ता साहाय्य बली । देणें हेंचि मनुष्यपण ॥ ९८ ॥ दुसऱ्याचा करूनि घात । साधणें आपलें हित । दुष्टाचा हा स्वभाव निश्चित । संदेह येथें नसेचि ॥ ९९ ॥ कुकर्मी रत दहा दिवस । अकराव्या दिवशीं करी एकादस । गोड फराळ उपवास । संतुष्ट याने देव नोहे ॥ १०० ॥ सद्भावनां सदाचार । सत्संगसद्विचार । सनिष्ठा अनिवार । हेंचि देवा आवडतसे ॥ १ ॥ ऐसा सद्बोध करून । साहेब गेले परतोन । चांगुणाही त्वरा करून । जाती झाली कचेरीस ॥ २ ॥ तिनें जातांचि क्षणीं । पत्र दिलें कचेरींत नेऊनी । मामलेदारें पहातां फोडूनी । आलें कळुनी वर्म तया ॥ ३ ॥ मग त्याच वेळी आज्ञा करून । कुळकर्णी ग्रामजन । मामलेदारें बोलावून सत्य पैं घेतलें ॥ ४ ॥ असो आतां सविस्तर । वर्णुं जातां ग्रंथविस्तार । व्यर्थचि होईल फार । संक्षेपें सांगतों ॥ ५ ॥ जाबजबाब साक्षी पुरावा । कसून घेतां कुळकर्णीकावा । उघडा पडला तेधवां । द्विमुख मग लटपटला ॥ ६ ॥ सुटले निर्दोष खंडूजी पाटील । बंधमुक्त तात्काळ । आनंदा न पुरे आकाश पाताळ । चांगुणेच्या तेधवां ॥ ७ ॥ परि काय झालें तें नकळें । कीं पुराव्याच्या अभावामुळें । कुळकर्णीपंतही सुटले मोकळे । निर्दोष ह्मणुनियां ॥ ८ ॥ रंभा आणि वेसकर । यांसीच झाली शिक्षा भरपूर । तीन महिने मिळालें घर । बिनभाड्याचें प्रत्येकीं ॥ ९ ॥ हें कुळकर्णीलीलामृत । जो लक्षपूर्वक वाचित । कीं जो प्रेमें गृहीं बाळगीत । कीर्तिमृत्यु कैंचा तया ॥ ११० ॥ हें [गांवची पीडा व दुःख हरण करणारें.] ग्रामपीडातापहारक । कीं हे [गांवच्या वेदना शांत करणारें.] ग्रामवेदनाशांतकारक । [गांवचें भय नाहींसे करणारें.] ग्रामभवभयमारक । [ज्ञान देणारें.] ज्ञानदायक असें हें ॥ ११ ॥ याचिया श्रवणें । ज्ञान वाढें द्विगुणें । घरांतील सोनें नाणें । वांचतेही सहजचि ॥ १२ ॥ शके अठराशें पसतीस । प्रमादी नाम संवत्सरास । चैत्र वद्य त्रयोदशीस । रविवारीं ग्रंथ संपविला ॥ १३ ॥ कुळकर्णीलीलामृत ग्रंथ । दहा अध्यायपर्यंत । जय जय कुळकर्णीपंत । तुजप्रीत्यर्थ हो का सदा ॥ १४ ॥ [गांवचा प्राण.] ग्रामजीवन [काळागोरा.] कृष्णगौरा । द्रव्यानंदा [गांवचा उद्धार करणारा.] ग्रामोद्धरा । [गांवचें कपट हेंच कमळ व त्यांतील रस खाणारा.] ग्रामकपटाब्जभ्रमरां जोडुनी करां नमन हें ॥ १५ ॥ कुळकर्णीलीलामृत ग्रंथ प्रचंड ॥ महाराष्ट्र पुराण दक्षिणखंड । परिसोत पाटील अखंड । दशमोध्याय सुरस हा ॥ ११६ ॥ इति श्री कुळकर्णीलीलामृतम् ॥
———
शेटजीप्रताप
दीनमित्राविषयीं आणि मजविषयीं
निर्व्याजपणें
तनुमनधनेंकरून चिंता वाहणारे
शेठ रघुनाथराव देवाजी बनकर
काँट्रयाक्टर मुंबई यांच्या
प्रेमळ आणि सरळ मनास
(दीनमित्रातून खंडशः प्रसिद्ध झालेला)
हा ग्रंथ
अर्पण केला असे.
मुकुंदराव गणपतराव पाटील
पुस्तकाचें मूळ
हे पुस्तक लिहून काढण्यास चमत्कारिक कारण घडून आले. कुळकर्णीलीलामृत पुस्तक नुकतेच प्रसिद्ध झाले होते; सर्व महाराष्ट्रभर एकच खळबळ उडाली होती; त्या वेळीं, मढीच्या यात्रेत माझे मित्र इ. एस्. शामसन अपकारी इन्स्पेक्टर हे आले होते. ते मुद्दाम सोमठाण्यास येऊन मला भेटले. इतर गप्पा गोष्टी झाल्यावर त्यांनी मला विचारले की, आपण सावकार लोकांसंबंधाने एकादे पुस्तक कां लिहित नाही? अज्ञान व मूर्ख लोकांस अडचणीत धरून, कधी कधी त्याच्या भोंवती अडचणी निर्माण करून, हे सावकार पारध्याप्रमाणे मनुष्याची शिकार करीत आहेत; भूतदयेचा मंत्र फुंकून हे शेतकऱ्यांचे रक्त पीत आहेत! जमीनदार–वतनदार म्हणणारे देशमुख पाटील उपरे होऊन मारवाड्याच्या येथे भांडी घाशीत आहेत; तरी या लोकांचे डोळे उघडतील अशी एकादी पोथी रचा.
ही त्यांच्या कळकळीची इच्छा पाहून मी थोडा हांसलो; आणि ह्मटले ‘लिहिन त्यावर कांही’ पण माझा हा बोल त्यांनी पकडला. आणि ते पुढे हात पसरून ह्मणाले, ‘लिहिन असें संदिग्ध भाषण नको. लिहितोंच असें बोलून मला वचन द्या! द्या वचन!!,
हा त्यांचा विलक्षण आग्रह पाहून मला कौतुक वाटले, मी हासत हासत त्यांच्या हातावर हात मारून वचन दिले!
माझें वचन मिळाल्यावर त्यांना समाधान वाटले. नंतर ते गेले.
मी वचन दिले खरे, पण पुढे पडला पेच! मी वचनाप्रमाणे पुस्तक न लिहिले तर मला कांही दंड वगैरे होण्याचे भय नव्हते; पण मनास एक अननुभूत रुखरुख वाटू लागली! आपण वचन दिले हे बरे केले नाही. कारण केवळ वचन पुरे करण्याच्या तळमळीने ग्रंथाची रचना करणे शक्य नसते! आपण मित्रास वचनबद्ध झालो, पण आपणास स्फूर्ति वचनबद्ध झालेली नाही; आणि ती केव्हांही कोणास अशी वचनबद्ध होणारही नाही; मग तिजवाचून पुस्तक तरी कसे लिहिणार? अर्थात कसे तरी करून हे पुस्तक पुरे करणे भाग पडले. हे काव्य या दृष्टीने कितपत रसाळ झाले आहे हे सांगण्याचे काम रसिकांचे आहे ह्मणून मी गप्प बसतो.
तरवडी, १–८–२४ | मुकुंदराव पाटील |
प्रस्तावना
शेटजीप्रताप ग्रंथाची प्रस्तावना मी लिहावी अशी विनंती माझे मित्र रावसाहेब मुकुंदराव पाटील यांनी केली व त्या योगाने या विषयावर दोन शब्द लिहिण्याची संधी मला दिली याबद्दल मी त्यांचा फार आभारी आहे.
वाचकवर्गास मुकुंदरावांची ओळख करून देण्याची आवश्यकता नाही. त्यांचा दीनमित्र वाचण्याची ज्यांना गोडी लागली आहे ते त्या पत्राची हमेषा वाट पहात असतात, व पत्र हाती आल्यावर प्रथमतः आसुडाचे फटके वाचून त्यांतील खोंचा समजून घेऊन आनंद पावतात. हे आसूडाचे फटके केव्हा कोणावर उडतील याचा नेम नसतो. पण ज्याच्या अंगावर ते उडवले असतील त्यांना कधी कधी ते असह्य होतात व यामुळे त्यांच्या पत्राच्या खपासही बराच वेळ धोका येतो. इंग्रजी वाङ्मयांत स्पेक्टेटर या पत्राच्या द्वारे आडिसन व स्टील यांनी समाजसुधारणेचे जे कार्य केले तेच कार्य मुकुंदराव या आसुडाच्या फटक्यांनी करीत आहेत. दीनमित्रांतील अग्रलेखही असेच वाचनीय असतात. त्यात हमेषा कांहीना कांही नवे असतेंच. हे लेख वारंवार वाचल्याने वाचकांची बुद्धि तीक्ष्ण झाल्याशिवाय राहणार नाही. आपल्या काही आवडत्या गोष्टीवर मुकुंदराव खरमरीत टीका करतात. म्हणून रागावून व चिडून ज्यांनीं दीनमित्र पत्र बंद केले त्यांनी पैशाच्या रुपानें मुकुंदरावांचें नुकसान केले हें खरे आहे. पण मुकुंदरावांचे खऱ्या कळकळीने भरलेले असे खोंचदार लेख वाचून आपल्या बुद्धीचा विकास म्हणजे समजुतीची वाढ करून घेण्याची संधी गमावून आपण आपले केवढे मोठे नुकसान करून घेत आहो याचा विचार हे वाचक करतील तर आपला तोटाच जास्त आहे हें त्यांना दिसून येईल.
ओवीबद्ध ग्रंथ लिहिणारे म्हणून मुकुंदरावांची योग्यता त्यांच्या कुळकर्णीलीलामृताने शाबिद केली आहे. कुळकर्णीलीलामृत लोकांनी हातात धरू नये अशा हेतूने केसरीपत्रात दोन आठवडे दोन अग्रलेख पांच कॉलमचे आले. त्यांतही सदर ग्रंथाची योग्यता काव्य या दृष्टीने फार मोठी आहे अशी कबुली द्यावी लागलीच. त्याच लेखणीतून उतरलेला चालू शेटजीप्रताप हा ग्रंथ आहे. हा पूर्वीच्या ग्रंथाहून कोणत्याही तऱ्हेने कमी नाही.
दक्षिणेतील शेतकरी वर्गाची आज किती वाईट अवस्था आहे हे त्यांत वावरणाऱ्यांना व त्यांच्या सुखदुःखांत भाग घेणाऱ्यांना चांगलेच ठाऊक आहे. शेतकऱ्याने उन्हाळपावसाळ मरेपर्यंत राबावे व त्याच्या श्रमाचा मोबदला त्याला न मिळता श्रम करण्याच्या कामी अगदी मागासलेले अशा पांढरपेशा लोकांनी तो सबंध उपटावा. अशी स्थिती पिढ्यानुपिढ्या चालत आल्याने शेतकरी डबघाईस आलेला आहे. आंधळा दळतो व कुत्रा पीठ खातो असेच अनुभवास येते. हे कुत्रे अगोदर हाकून लावले पाहिजेत. यातील शेतकऱ्यांचे रक्त शोषणारा एक वर्ग म्हणजे कुळकर्णी. त्यांची हजेरी मुकुंदराव यांनी कुळकर्णीलीलामृतात घेतली आहेच. आता दुसरा जो सावकारवर्ग त्यांचेकडे ते वळले आहेत.
सावकारी करणारा वर्ग हा इतरांबरोबरच अस्तित्वात आला व सावकार वर्ग कोणत्या ना कोणत्या रूपाने समाजात राहणारच आहे. पण त्याचा उपयोग समाजाच्या उन्नतीच्या कामी होत असल्यास फार चांगले. पण आमच्या खेड्यांतील शेटजी म्हणजे वाणी, दुकानदार, सावकार वगैरे हे शेतकऱ्यांचे रक्त शोषण्याचेच काम फार करून करतात.
पूर्वी मराठी राज्यात जमिनीची खरदी-विक्री इतक्या सुलभतेने होत नसे व शेतकीशिवाय अन्य धंदे असल्याने शेतकीच्या धंद्यात इतकी गर्दीही नव्हती. त्यावेळी स्वतः शेतकी न करणाऱ्या वर्गास जमिनीपासून फारसा फायदा नसे. म्हणून जमिनीची मालकी हक्क मिळविण्याची इच्छा इतकी प्रबळ झालेली नव्हती. पण इंग्रजी अमलात शेतकीशिवाय दुसरा धंदा राहिला नाही. शेतकीवरच सर्व लोकांचा मारा पडला. त्यामुळे जमिनीच्या मालकास चांगला फायदा राहू लागला व म्हणून कष्ट करण्याची इच्छा नाही असे लोक जमिनीची मालकी आपले हाती कशी येईल याचा विचार करू लागले. इंग्रजी न्याय देवता आंधळी आहे. लेखी व तोंडी पुरावा असेल त्याप्रमाणे कोर्टाचा ठराव तसेच खोट्याचे खरे खऱ्याचे खोटे करून पोट भरणाऱ्यांचा भरणा वकिलात बराच झाल्याने कोर्टात आडाणी कुणब्यास न्याय कितपत मिळतो हे सांगण्याची जरूरी नाही. अलिकडे १०।२० वर्षांत तर शेतकऱ्यांच्या जमिनी पांढरपेशा वर्गाकडे जाण्याचा क्रम फार जोरात येऊ लागला आहे! व हेच समाजाच्या स्वास्थास मोठे संकट आहे. मालक कुळें यांच्यामध्ये बरीच तेढ वाढत चालली आहे. व तिचे परिणाम निरनिराळ्या रूपाने दिसून येत आहेत. सवड मिळेल तेव्हा सावकार व त्यांचे जातभाई साह्यकर्ते, या दोषांचे खापर सत्यशोधकांच्या माथी फोडण्यास तयार होतात. पण कुलाबा जिल्ह्यात सत्यशोधक मताचा प्रसार मुळीच नसता व तसा प्रसार करण्याचे प्रयत्नही झाले नसता आलीबाग आणि पेण तालुक्यात आज २–३ वर्षें जमिनीचे मालक व कुळंथ यांचे मध्ये भानगड उत्पन्न झाली आहे. तिची जबाबदारी त्यांना दुसऱ्यावर घालता येत नाही, व आपणावर घेण्याची तर तयारी मुळीच नाही! यावरून यापुढे समाजात या संबंधाने तंटे जास्त जास्त येणार हे उघड होत आहे.
शेटजीप्रतापात हिरालाल या नांवाचा उत्तर हिंदुस्थानचा वैश्य बरोबर फक्त एक लोटा व रशी घेऊन एका गावांत येतो. त्याची दया येऊन गांवकरी आश्रय देतात. व पुढे तो गांवकऱ्यांच्या मदतीने व्यापार करूं लागतो. परंतु कृतज्ञतेवर स्वार्थाचा पगडा बसण्यास वेळ लागत नाही. व हिरालाल हा आपल्या आश्रयदात्यास व त्याच्या मुलास कर्जात कसे गुंतवावे याच विचारास लागतो. दुसरेही मजेदार व बोधक प्रसंग आणि सर्व रस या काव्यात प्रसंगानुसार मुकुंदराव यांनी चांगले साधले आहेत. हिरालालच्या जोडीस धनजी शेट व लेखणी बहाद्दर गंगाधरपंत ही या काव्यातील प्रमुख पात्रें आहेत. एकंदरीत काव्य सरस व बोधपर उतरले आहे.
यातील मुख्य पात्र जो हिरालाल तो एक मासल्यादाखल घेतला आहे. मारवाडी, गुजर वगैरे सावकार कसे रक्त शोषक असतात व शेतकऱ्यास भिकेस लावून त्यांचे मळे व त्यांचे नंबर त्यांचे वाडे बळकवतात याची अनेक उदाहरणे बहुतेक गांवी दिसतील. तसेच या प्रांतीचेही मुळचे रहिवासी सावकरीच्या कसबांत व कलमकसायांच्या कामांत मागे नाहीत. याकरिता या ग्रंथापासून बोध घ्यावयाचा म्हणजे रिणापासून दूर रहावे सावकाराचे तोंड पाहू नये हाच आहे व या कामी आमच्या लोकांनी सहकारी पतपेढीचा आश्रय केल्यास त्यांचेवरील पुष्कळ संकटे दूर होणार आहेत.
रा. मुकुंदराव हे खरे समाजसुधारक आहेत. आमच्या अवनतीची जबाबदारी जितकी आमच्यावर चरणारावर पडते त्यापेक्षांही जास्त आमच्या समाजावर आहे. आम्ही आडाणी आही म्हणून आम्ही फसले जातो. वाडवडलांचे नाव राखण्याकरिता त्यांच्याइतकी प्राप्ती नसली तरी तसा खर्च केला पाहिजे. अशा समजुतीने आम्ही रीण काढून सण करितो लग्नकार्य वगैरे मोठ्या कडाक्याने उडवितो व आपणास धन्य मानतो. इतरही रीण फिटेल पण हीण फिटणार नाही, असे म्हणून आमच्या मूर्खंपणास उत्तेजनच देतात. व अशा रितीने आम्ही आमच्या हौसेने सावकाराच्या तावडीत सापडून आपणास व आपल्या बरोबर पुढील पिढीस दुःखात लोटतो. आमच्या समाजाच्या खुळ्या समजुती गेल्या पाहिजेत. तरच आम्ही उन्नतीस येऊ. आमच्यातील बरेचसे दोष रा. मुकुंदरावांनी दाखविले आहेत व उपदेश केला आहे. तो आम्ही ध्यानात घेतला तर आमची सुधारणा होईल. वडलांची चाल म्हणून तिला चिकटून आजपर्यंत वागलो तसेच वागत गेलो तर आणखी अधोगतीस जाऊ.
आमच्यात सामाजिक सुधारणा झाली पाहिजे अशा अनेक बाबी आहेत. त्यातही रीण काढून सण करण्याची ही एक महत्त्वाची बाब, फाजील डामडौल, एकमेकाशी भिकार स्पर्धा. हुंडा वगैरे उरकून आपणास थोर मानणे व वडिलांच्या कीर्तीवर आपल्या मोठेपणाचा अंदाज करणे व दुसऱ्यास कमी लेखणे वगैरे आमचे समज दूर होण्यास या ग्रंथासारख्या अनेक ग्रंथाचे वाचन समाजांत झाले पाहिजे व त्याबद्दल जिकडे तिकडे उपदेश झाला पाहिजे.
रा. मुकुंदरावांचा हा ग्रंथ कुळकर्णीलीलामृताप्रमाणेच लोकप्रिय होईल अशी आशा आहे. या ग्रंथाच्या वाचकांनी तोही ग्रंथ अवश्य वाचावा अशी शिफारस करून रजा घेतो.
पुणे, तारीख १५–७–१९२४ | भास्करराव जाधव |
अध्याय १ ला
ओं नमोजी [रुपया हाच ईश्वर.] रुपयेश्वरा । [चाकाच्या रूपाचा.] शुभ्रकांतिचक्राकारा । [अनेक पायांनी चालणारा.] असंख्यपदगतिधरा । महाविरा नमन हें ॥ १ ॥ पहातां तव रुपाशी । किं वाटे उगवला शशी । वर्तुळाकार तेजोराशी । [हर्षरूपीं आभाळांत सूर्यासारखा तळपणारा.] हर्षाकाशीं सुखाच्या ॥ २ ॥ तव गुण लिहितां सकल । न पुरें हें अवघें भूतल । ग्रंथीं तरी तें केवीं मावेल । व्यर्थ शिणेल जिव्हा ही ॥ ३ ॥ महान् महान् ऋषी मुनि । पर्ण मुळें वायु भक्षुनि । जगन्मूल काढिलें शोधोनीं । वदति जनीं ब्रह्म तया ॥ ४ ॥ त्या ब्रह्माचें रूप धर्मगुण । शास्त्री कथिलें संपूर्ण । अव्यक्त निराकार शक्तिमान । हस्तपादहीन अचिंत्य ॥ ५ ॥ ऐशिया ब्रह्माचें दुसरें अंग । जगीं दावाया यथासांग । किं न्यून्याचें फेडावा पांग । अवतार चांग तव हा ॥ ६ ॥ ब्रह्म हें असे अव्यक्त । रुपयेश्वरा तूं सदा व्यक्त । व्यक्त ह्मणूनिच आसक्त । निस्सीम भक्त जन हे ॥ ७ ॥ ब्रह्म हें असें निराकार । हे रुपया तूं चक्राकार । अंगी तुझ्या सकल विकार । निर्विकार ब्रह्मा हिनवाया ॥ ८ ॥ अचिंत्य ब्रह्म जरी शक्तीमान । तूं चिंत्य का न सामर्थ्यवान । शंका येथें घेईल कोण । मुढावीण दूसरा ॥ ९ ॥ तुझ्या शक्तीचा कोण धाक । डोंगराशीं पडतें भोंक । समुद्रतळीं जातीं लोक । तव निःशंक प्राप्तिस्तव ॥ १० ॥ किं तव हा धवल वर्तुळाकार । भासे जणो क्षीरसागर । मंथन करितां रत्नें फार । येतात वर बहुविध ॥ ११ ॥ पूर्वी महत्प्रयासे देवदैत्यीं । घुसळिलें समुद्राप्रती परि रत्नें त्यांच्या हातीं । चौदावरतीं न लागलीं ॥ १२ ॥ तैसा तूं हे रुपयसागरा । तुजवांचून सिंधुवरा । अन्वर्थक रत्नाकरा । नाम इतरा न शोभेचि ॥ १३ ॥ तुझें करावया मंथन । नको देव दानवजन । कीं वासुकि सर्पभूषण । मंदार पाषाण नकोचि ॥ १४ ॥ ज्याची इच्छा जैशी असे । मंथन करि तोचि तैसें । तया देशीं अति उल्हासें । रत्न खासें मनाजोगें ॥ १५ ॥ कोण तुझें खोल उदर । रत्नें त्यांत भरलीं अपार । निःसंशय क्षीरसागर । वितभर तुज पुढें ॥ १६ ॥ हलाहल तें अमृत । कौस्तुभमणि ऐरावत । यांहीं खेरीज तुझ्यांत । रत्नें आहेत आणखी ॥ १७ ॥ तारुण्य वृधत्व सत्य धैर्य । ज्ञान शांती मोह वीर्यं । सद्गुण लोभ ब्रह्मचर्य । गांभिर्यही असेंचि ॥ १८ ॥ सुंदरता कुरूपता । धर्म कर्म गर्व नम्रता । हर्ष आणि खिन्नता । रत्नें तत्वता तुझींच ॥ १९ ॥ किं तव पोट पाठ । हा तो शुभाशुभाचा [तराजु.] घट । ना तरी शंखरत्न चोखट । हातीं प्रगट फुंकावया ॥ २० ॥ हे रुपयेश्वरा तर्कातित । प्रभाव तुझा आहे निश्चित । किं तूं एक महादैवत । अत्यद्भुत जगीं या ॥ २१ ॥ सर्व सुखाचें केवळ आगर । कल्पिला असे असा ईश्वर । परी त्याच्या प्राप्तीस्तव खरोखर । कुणी न नर धडपडती ॥ २२ ॥ तुझ्या प्राप्तीस्तव कोणी । नाना दुकानें उघडुनि । घटाग्रीं दृष्टि देऊनीं । दृढ चिंतनी बसताती ॥ २३ ॥ कोणी होती शस्त्रक्रियाप्रविण । सजीवनिर्जीव प्राण्या चिरून । धुंडित तव स्थान गहन । घ्याया दर्शन केवळ ॥ २४ ॥ कोणी होऊनि कायदेपंडित । न्यायासनीं चढुनि त्वरित । ठेंचठेंचूनी शब्द रचित । लावाया हात तव पदां ॥ २५ ॥ कोणी होऊनि ग्रंथकार । उठवी अद्भुत शब्दमंदीर । हेतु हाचि तुझा विहार । थोडा फार आंत व्हावा ॥ २६ ॥ कोणी होऊनि गाणारा । हातीं घेई तंबोरा । तुझा ध्वनी लावाया व्यवहारा । जुळवी तारा न्युन्याधिक ॥ २७ ॥ कोणी जाऊनि नाटकांत! स्त्री वेष स्वतः सजत । रुमझुम चाले ठुमकत । कराया अंकित तुलाची ॥ २८ ॥ कोणी कसरती घेऊन । उड्या मारिती पहारीवरून । व्याघ्रमुखीं मान देऊन । पहाती न्याहाळून तुजलागी ॥ २९ ॥ कोणी किर्तनकार । टाळ मृदंगाचा करी गजर । निरुपणरंगें उडतो वर । पहाया सत्वर तव रूपा ॥ ३० ॥ कोणी होऊनि गोसावी फकिर । उलटें टांगून घेई वर । कोणी आपुलेंचि फोडी शीर । प्रेमेंदृढतर तुझिया ॥ ३१ ॥ ऐशिया मार्गी अनेक । झटती तव उपासक । तव प्राप्तीवीण देख । हेतु न आणिक तयांचा ॥ ३२ ॥ ऐसा तूं कष्टसाध्य देवा । सर्व सुखांचा केवळ ठेवा । ज्याच्या येथें तुझा विसावा । तया रावा काय उणें ॥ ३३ ॥ तूं प्राप्त होता जयास । तो तुज जपे किती विशेष । हें तों ठावें अवघ्या जगास । व्यर्थ कशास वर्णू मी ॥ ३४ ॥ दारिद्री देई चिंध्यास गांठी । श्रीमंत पाही तिजोरी मोठी । सामान्य जन लाकडी पेटी । तुजसाठीं घेताती ॥ ३५ ॥ तव प्राप्तीच्या निदिध्यासें । जगाचें अस्तित्व भासे । ना तरी होतें उदासें । अनुल्हासें जग हें ॥ ३६ ॥ साधूंच्या रक्षणा । किं दृष्टांचि या हननी, युगें युगें येतो धांवूनीं । कृष्ण-वाणी असें ही ॥ ३७ ॥ युग हा दीर्घ काळ । तोंपरी होत साधूंचा छळ । निश्चित; घननीळ, अवतार खेळ खेळतां ॥ ३८ ॥ अशी नसे तुझी रींती । क्षणे क्षणे अवताराप्रती । धरूनियां ह्या जगती । देशी गती उत्तमानुत्तम ॥ ३९ ॥ ज्यांच्या घरीं तव अवतार । तया ह्मणती शेटसावकार । ऋद्धी सिद्धी जोडुनि कर । तया समोर तिष्टती ॥ ४० ॥ आतां श्रोती सावधान । मनीं आणिजे शेटजी ध्यान । जें द्रव्याचें चैतन्यघन । रूप सगुण प्रगटलें ॥ ४१ ॥ देवाचें देऊळ जैसें । शेटजीचें दुकान तैसें । भक्त येती ग्राहक वेषें । परम उल्हासें भजावया ॥ ४२ ॥ दुकानाचें वर्णन समूळ । कथन करणें अशक्य केवळ । परी कथितों; जैसें निराळ । क्रमिती सबळ पक्षीं जेवी ॥ ४३ ॥ खालीं भूमी गुळगुळीत । भोवतीं भिंतीं रंगित । वरी कडीपाट तकतकींत । चित्रें सुशोभित खुंटीशी ॥ ४४ ॥ गादी लोड नरम अती । शेटजी मूर्ति विराजे वरती । स्थूल शरीर कल्यांप्रती । हात फिरती वरचेवर ॥ ४५ ॥ जवळ भली लठ्ठ वही । खातेदारांचे प्राण वाही । प्रभाव तिचा चित्रगुप्तही । तटस्थ पाही होऊंनियां ॥ ४६ ॥ पाठीमागें तिजोरी थोर । पुढें शेटजीचें विशाल उदर । जें वाढावया डेरेदार । मुळाधार तियेचा ॥ ४७ ॥ विशाल उदर आखूड मान । तेणें दिसें बेडकासमान । मागें पुढें हालतां नयन । जीवंत प्रमाण भासतसें ॥ ४८ ॥ शेटजी आणि गजानन । दोहोंची उदरें समसमान । तरी सद्भक्तांलागून! शंका सकारण येईल कीं ॥ ४९ ॥ गजानन आणि शेटजीत । संबंध असावा निश्चित । त्या वांचूनि उभयताप्रत । साम्य अद्भुत लाभेचिना ॥ ५० ॥ अंगाचा काढुनिया मळ । पार्वतीनें घडीला जो बाळ । तोचि मोदकांचा काळ । प्रार्थिती सकळ तयाशी ॥ ५१ ॥ भोळ्या जनांचा आळसमळ । त्यांत जन्मे शेटजी निर्मळ । लक्ष्मीचें हें बाळ तेजाळ । घ्याती सकळ कार्यारंभी ॥ ५२ ॥ तरीं आतां श्रोते सुजाण । करूं या बाळकाचें स्तवन । तरीच घडेल ग्रंथकथन । रितीस धरून केलेसें ॥ ५३ ॥ वस्त्रवेष्टित कुंजरबाल । कुळभरित रम्य दोंदिल । रौप्यध्वनीं कर्णयुगल । सदा चंचल श्रवणाशा ॥ ५४ ॥ तूंचि या युगी गणेशावतार । सहस्त्र विद्याचें भांडार । सकल सिद्धी जोडूनि कर । नमविती शीर तुजपुढें ॥ ५५ ॥ जयजय हे [बेडकासारख्या मानेचा.] दर्दूर-कंधरा । [द्रव्यरूपी महापुरुष.] द्रव्यपुरुषा [द्रव्यरूपानें प्रभाव दाखविणारा.] द्रव्यविकारा । [चोपडीचा नवरा.] चोपडी-पती [लाकडी पेटी.] तिजोरी वरा । तुझा आसरा कुळांशी ॥ ५६ ॥ जय अनंत [ऋणरुपी आशिर्वाद देणारा.] ऋणवरद मूर्ति । त्रैलोक्य भरित तुझी किर्ती । दीनजन तुजप्रती । भावें नमिती [द्रव्यरूपी समुद्र.] द्रव्यार्णवा ॥ ५७ ॥ जसा वनीचा गजनाथ । तैसा तूं शोभसी गांवांत । कानीं लेखणी वही बगलेंत । चालसी डुलत दोन्ही अंगीं ॥ ५८ ॥ तूं मार्गी असतां चालत । [हत्तीची चाल.] इभगतीची नसे मात । गजगामिनीही आश्चर्यचकित । मुखीं घालीत अंगुली ॥ ५९ ॥ दस्तऐवज दऊत लेखणी । वहीखातें माप वजनी । अधोली तराजु वार गनणीं । अष्टपाणीं अयुधेंही ॥ ६० ॥ तूं कोपतां [ज्यांच्या हाती पैसा आहे तों.] द्रव्यधर । बारा वाट पळती पामर । जैसें प्रगटता झंझासमीर । जलभार वितुळे पैं ॥ ६१ ॥ श्येनाची पहातां झडप । चिमण्या होती कुंपणी गडप । कीं शिकारी दिसतां समीप । पळें कळप हरिणांचा ॥ ६२ ॥ घार दिसतां गगणीं । सशे पळती कान पाडुनी । किं तरसाची चाहुल ऐकुनी । कुत्रें सदनीं लपताती ॥ ६३ ॥ सिंहाची ऐकता गर्जना । गाई वासरें टाकिती माना । किं पहातां भुजंगवदना । शूकललना चिवचिवती ॥ ६४ ॥ व्याघ्रमुख दिसतां कराळ । जंबुकाची उडे तारांबळ । किं बोका पहातां ऊंदीर सकळ । घेति बीळ धाकेंचि ॥ ६५ ॥ प्लेगचे होता गांवी आगमन । ग्रामजन उधळे रानोरान । किं लवनांत बसतां लांडगा दडून । मेंढरें दुरून पळताती ॥ ६६ ॥ असे शेटजी तुझे गुण । मानवा न होई कदा पूर्ण । मुंगी काय आलिंगून । थोर वारण झांकील ॥ ६७ ॥ गाडीवर न ये पर्वत । किं विहीर न मावे पोहऱ्यांत । गंगा तरी शिंपल्यांत । कैसी निश्चित सांठवेल ॥ ६८ ॥ ऐसा तूं [दारिद्र्याचे तारण.] दारिद्र्यतारक । [गरिबांचा संसार चालविणारा.] दीनसंसृतिनायक । तव पदीं तुझे भाविक । नत सकळिक दिनरजनीं ॥ ६९ ॥ आतां श्रोते तुह्मी चतुर । शेटजीप्रताप ऐका सादर । [पैसा मिळविण्याची दुःखे.] कांचनव्यथा अति दुर्धर । पडो उतार तियेला ॥ ७० ॥ सावकारीचा करी जो धंदा । व्याजावीण न तया छंदा । भजे सदा जो [द्रव्यरूपी विष्णु.] द्रव्यगोविंदा । शेटजी खंदा ह्मणा तया ॥ ७१ ॥ जया नसें जाती रूप । धर्म जयाचा द्रव्यस्वरूप । कर्म जयाचें श्रम अमूप । द्रव्यासमीप बैसणें ॥ ७२ ॥ तुह्मी श्रोते सज्जन । न व्हावें खिन्न वदन । अधिक उणा तुह्मा लागून । शब्द मुखांतून निघालिया ॥ ७३ ॥ शेटजीप्रताप प्रभाव । पसरलासे गांवोगांव । असेल तुह्माशी अनुभव । पक्का आठव तयाचा ॥ ७४ ॥ शेटजी प्रतापाच्या खुणा । गांवोंगांवीं भरल्या नाना । तयांच्या आतां वर्णना । करूं जाणा अल्पसें ॥ ७५ ॥ डोकींशीं फाटकें मुंडासें । अंगात कांहींही नसें । वितभर लंगोटी नेसे । पुतळे ऐसे वावरती ॥ ७६ ॥ खाया न मिळे भरपूर । तेणें सुकलें शरीर । उंचावलें गालाचें ढोपर । रहाया छपर तणाचें ॥ ७७ ॥ आंत आठ दहा मडकीं । त्यांतही निमीं असतीं फुटकीं । थाळा वाटीही गळकी । दरिद्रेंधाकी बदबदतीं ॥ ७८ ॥ घरधनणीचें लुगडें फाटकें । ठायी ठायीं ठिगळें भोंकें । मांड्या छाती झाकाया निकें । सदा वाके सांवरित ॥ ७९ ॥ थोर कुळीचा गांवी बोभाटा । हातीं कथील नाकीं काटा । किं तो दरिद्र्याचा खुंटा । रोखी वाटा सूवर्णाच्या ॥ ८० ॥ पाठिशीं पोरांचा लकडा । अन्नास्तव तोडीतीं तडतडां । किं तो दुःखदैन्यांचा गराडा । करी आरडाओरड ॥ ८१ ॥ घरीं न खाया रतीभर । परी मुलांचा लोटे पूर । हेंच तें नरककुंड थोर । सहपरिवार कुंथाया ॥ ८२ ॥ अशुद्ध शरीरीं रोगाची उपज! किं घामटपणीं उवांची बुजबुज । तैसी अज्ञानालसीं दारिद्र्याची निपज । होई सहज सर्वत्र ॥ ८३ ॥ व्यर्थ खर्च दुरभिमान । भाऊबंदकी तंटे भांडण । गांव गुंडकी पोकळ मान । हाती सोपान दारिद्र्याचा ॥ ८४ ॥ जे चढत हा सोपान । तया सहज दारिद्र्यदर्शन । करवंटी स्वरूप दीनवदन । सर्वालागून होत असे ॥ ८५ ॥ किं अज्ञानाच्या भूमीवर । हा दारिद्र्याग्नीचा तरुवर । आश्रय याच्या ठिणग्या अपार । दुःखें फार चटचटती ॥ ८६ ॥ किं दारिद्र्य हें आग्याचें रोपडें । अज्ञानजन जातां त्याकडे । दुःखद आग अंगीं भडभडे । करी उघडे बोडखेही ॥ ८७ ॥ किं दारिद्र्य हा शेटजी-दंश । यापुढें न थोर उपदंश । याच्या दंशें समग्र वंश । दुःखांश पावतसे ॥ ८८ ॥ अहो तुह्मी दरिद्री जन । तुमचे तुह्मी दुःखाशी कारण । कैसें तरी तें तुह्मालागून । करितों कथन ऐका हो ॥ ८९ ॥ ज्याचें नसते उद्योगीं मन । तो उगाच फिरे गांवामधून । ती शेटजीप्रतापाची खूण । प्रगटूं जाणा लागली ॥ ९० ॥ मुला न करी विद्यानिपुण । ठगास देई विपुल दान । ती शेटजीप्रतापाची खूण । प्रगटूं जाणा लागली ॥ ९१ ॥ खर्चाइतकें न घरीं उत्पन्न । तरी उगाची चाले ताठून । ती शेटजीप्रतापाची खूण । प्रगटूं जाणा लागली ॥ ९२ ॥ इर्षेच्या भरीभरून । करी मुलाचे दुसरें लग्न । ती शेटजीप्रतापाची खूण । प्रगटूं जाणा लागली ॥ ९३ ॥ जागचें जागीं काम टाकून । उरूस यात्रेसी करी गमन । तरी शेटजीप्रतापाची खूण । प्रगटूं जाणा लागली ॥ ९४ ॥ जमीन ठेवूनिया गहाण । घाली सत्यनारायण । ती शेटजीप्रतापाची खूण । प्रगटूं जाणा लागली ॥ ९५ ॥ तमाशानें मोहिलें मन । वरती करी मद्यपान । तरी शेटजीप्रतापाची खूण । प्रगटूं जाणा लागली ॥ ९६ ॥ कलह सुचे नसतां कारण । फिरे गांवोगांव पाहुणा होऊन । ती शेटजीप्रतापाची खुण । प्रगटूं जाणा लागली ॥ ९७ ॥ एक बायको असतां सुजाण । दुसरी करी पुनः अजाण । ही शेटजीप्रतापाची खूण । प्रगटूं जाणा लागली ॥ ९८ ॥ ऐशा या खुणा अनंत । वर्णन होईल केंवि साद्यंत । ज्याला हवें असेल तंतोतंत । त्यानें खेड्यांत प्रवेशानें ॥ ९९ ॥ जो या प्रतापप्रवाहीं सांपडत । तो घरादारांसह बुडत । त्याची मग तीच धडगत! जाई वहात दुःखार्णवीं ॥ १०० ॥ जय जय [पैशापासून तोडणारा.] द्रव्यमोचका । [कुळावर नेंहमी कर्ज असावे असे म्हणणारा.] अनंतऋणवरदायका । मुद्दलव्याज [मुद्दल व्याज यांचा चाळा भरलेला.] द्रव्य चालकां । [व्याज घेणारा.] व्याजग्राहका [पैशानें ईश्वर बनलेला.] धनेशा ॥ १०१ ॥ जे ऋणव्यसनीं पावले अपाय । त्या हीनदीन ग्रामजनाय । शेटजीप्रताप ग्रंथोपाय । प्रथमाध्याय घडो हा ॥ १०२ ॥ इति ऋणीकार्पणमस्तु । शुभंभवतु ।
अध्याय २ रा
नमो [हातांत स्वार्थाची तराजु धरणारा.] स्वार्थघटधरा । [कुटूंबरूपी वनाची राखरांगोळी करणारा वणवा.] कुटुंबकाननवैश्वनरा । [कचेरींत लढणारा.] कोर्टकचेरीसमरधीरा । [आशाखोर कुळांचा राजा.] आशावरा कुळेशा ॥ १ ॥ जय जय [रुपयांच्या ढिगावर बसणारा.] रौप्यासना । गरजुं कुळांच्या मनोमोहना । महादैवा [व्याजाच्या दोरीने बांधणारा.] व्याजंबंधना । [उंदीरतोंड्या.] मुषकवदना [कर्जाचा आनंद.] ऋणानंदा ॥ २ ॥ तुझें प्रताप वर्णन! मानवा न होय संपूर्ण । सरकारही हात टेंकून । करी बंधन कायद्याचें ॥ ३ ॥ तरी तुझ्या प्रतापांत । उणीव न आली किंचित । दिडी दुप्पटीचा राखूनि हात । पाडिली रीत रोख्याची ॥ ४ ॥ पुरें आतां हें स्तुतिवंदन । जें अनंत अगम्य जिव्हेलागून । सहस्त्र [हजार गळ्यांतून.] ध्वनीनालामधून । वर्णींता वर्णन न संपेची ॥ ५ ॥ सुंदरपूर गांव एक चोखट । सभोंवतीं त्याच्या उत्तम कोट । पश्चिमाभिमूख वेस बळकट । पुढें घनदाट तरुराजि ॥ ६ ॥ डाव्या हाताशीं नदी गोमटी । धुणें पोहणें करायासाठीं । तिरीं तिच्या सदा दाटी । वासरें तटीं चरतातीं ॥ ७ ॥ खळखळ तिचा मंजुळ रव । सुंदरपुरचें घेऊन नांव । जणो गात करी आर्जव । प्रेमभाव राखाहो ॥ ८ ॥ वेशीपुढें देव अनेक! मारुती, देवी, विनायक! राम शंभु पिशाच्चनायक! मरी कडक वेताळ ॥ ९ ॥ मुंजा विठोबा शितळाई! ह्मसोबा खंडोबा जोखाई! बिरोबा, रोकडोबा मेसकाई! ठायींठायीं पारावर ॥ १० ॥ विठोबाचें देऊळ चांगलें! घोटीव भिंती चित्रीं शोभलें! खंडोबाचे खांब मोडले! सगळे पडलें बिरोबाचें ॥ ११ ॥ वेताळें मिळालें लिंबाचें झाड! मुंजाशी तो पिंपळाची आवड! जरीमरीचे पुरविती कोड! कुत्रीं द्वाड मुतुनिया ॥ १२ ॥ मांसाहारी शाखाहारी! दीनदूबळे सदाचारी! ऐसा भेद मानवापरी! देवादारीही आढळतो ॥ १३ ॥ कोण ही देवांची स्थिती! मनुजापरी चढती उतरती! एकाची नित्य काकड आरती! दुजे कुडकुडती थंडींत ॥ १४ ॥ एकाशी वस्त्रें जरतारी! एक उघडा जणो भिकारी! एका नैवेद्य नानापरी! एका भाकरीही न मिळेचि ॥ १५ ॥ एकापुढें नित्य चौघडा! एकापुढें घाण उकिरडा! एकाशी भाविकांचा गराडा! एका तुटवडा भक्तांचा ॥ १६ ॥ एकापुढें जळे तूप! एक काळोखी होई गडप! एकापुढें सुगंधीत धूप! एका समीप काकविष्टा ॥ १७ ॥ एकाशी नित्य स्नान लेपन! एकावरी नित्य श्वानाची घाण! एकाचें सदा भजनपूजन! एकाचें आसन कावळ्यांना ॥ १८ ॥ एका आवडे मांसान्न! एका आवडे शाखान्न! एक ब्रह्मचार्यी निपुण! एक प्रविण व्यभिचारी ॥ १९ ॥ एक विवाहित एकपत्नी! एक अविवाहित दुराचरणी! एक विरक्त सदा मनीं । एक कामिनीलोलुप ॥ २० ॥ एका आवडे बैसाया बैल! एकाशी हवा घोडा सबल! एक पाही मयूर चपल! घाली झूल एक उंदरावरी ॥ २१ ॥ एका आवडे गंध चंदन! एका आवडे भस्मलेपन! एका आवडे शेंदूर मांखण । तेल शिंचन एकाशी ॥ २२ ॥ अहा! कोण ही देवांची अवस्था । उत्तम किं वाईट ह्मणूं आतां! विचार करतां भ्रमें माथा! वाटे चित्ता विशाद ॥ २३ ॥ असो या सुंदरपुरांत । एके दिवशी अकस्मात । एक प्रवाशी होऊन मूर्च्छित । पडला वेशीत निचेष्ट ॥ २४ ॥ चैत्रमास उन्हाळा दिवस । त्यांत दोन प्रहर विशेष । खालीं भूमि तापूनि रसरस । चटके पायांस बसताती ॥ २५ ॥ अशा वेळीं तो दीन प्रवाशी । मूर्च्छित पडतां वेशीपाशीं । वेसकरें त्याच क्षणाशीं । पाटलाशी कळविलें ॥ २६ ॥ पाटील होता चावडीत सोंगटी खेळ खेळत ॥ परी ते सर्वच उठुनि त्वरीत । निघाले धांवत लगबगा ॥ २७ ॥ चोहोंकडूनि चौघांनी । घेतला प्रवाशी उचलोनी । चावडीमध्यें तया आणोनी । सुखासनीं निजविलें ॥ २८ ॥ कोणी लावी डोळ्यांस पाणी । कोणी घाली वारा दुरोनी । कोणी छातीवर हात ठेवूनि । बसले जमोनि समस्त ॥ २९ ॥ एक ह्मणें हळुचि दुसऱ्याशी । हा मज दिसतो परदेशी । पहा पहा ती लोटारशी । आह काखेशी त्याचिया ॥ ३० ॥ एक ह्मणे असो कोणी बापुडा । परि कोण त्याचा हा परवाडा । प्रसंग न येवो वेडा वांकडा । तुटतें तडतडां पोटांत ॥ ३१ ॥ एक ह्मणे एकटा प्राणी । याशी नसावें आप्त कोणी! एक ह्मणें तुझ्या वचनीं । विश्वास माझेनि न ठेववें ॥ ३२ ॥ एक ह्मणे हा दीन दुबळा । सांगतसे तोंडाची कळा । वस्त्रसमूह फाटका सगळा । गणती ठिगळां नसेचि ॥ ३३ ॥ एक ह्मणे तो हीनदीन । का करावी निंदा आपण । दुर्देंवाचा फेरा कठीण । केव्हा कोण चिरडेल ॥ ३४ ॥ असो असें चालतां भाषण । शुद्धिवरी आला प्रवाशी दीन । चावडी लोक पहातां विलोकून । आश्चर्ये उठून बैसला ॥ ३५ ॥ पाटील जाउनि त्याच्या जवळ । वदले; तुज येउनि भोंवळ । वेशीत पडतांचि तूं तात्काळ । छायेंत शितळ या आणलें ॥ ३६ ॥ सांग सांग रे तूं आहेस कोण । जाशी कोठें आलासी कोठून । भोंवळ येण्याचे काय कारण । करी निवेदन मजलागी ॥ ३७ ॥ प्रवासी झाला सद्गदित । अस्फुट शब्दे तो बोलत । मी एक परदेशी आलो फिरत । दखनांत पोटास्तव ॥ ३८ ॥ झाले पूर्ण दोन दिवस । अन्न न पोटीं एक घांस । पाणी पीत पीत आसपास । आलों गांवास येथवरी ॥ ३९ ॥ आईबाप न घरीं । कशाची बायको पोरें पोरीं । भटकतो मी पृथ्वीवरी । निराधारी सर्वस्वी ॥ ४० ॥ दैव माझे मोठें सबळ । ह्मणुनि आली येथें भोंवळ । आई बाप तुह्मी केवळ । भाव प्रेमळ मज झालां ॥ ४१ ॥ लेकरूं तुमचें मी अनाथ । घ्यावें जी मला पदरांत । आश्रयानें तुमच्या गांवांत । भीक मागत राहीन ॥ ४२ ॥ यावरी पाटील त्यास ह्मणें । आह्मी काय आश्रय देणें । तो एक प्रभु सर्व त्यानें । देणें घेणें करावें ॥ ४३ ॥ जरी राहसी आमच्या गांवांत । तरी काय खर्चे आमचें त्यांत । तूं आपल्या दैवें खचित । खात पीत जाशील ॥ ४४ ॥ पाटलाचें बोल ऐकूनि । संतोषला प्रवाशीं मनीं । मग तो पाटलालागोनि । दीन वाणा काय ह्मणें ॥ ४५ ॥ मी आहे जातीचा वाणी । हे तुह्मा आलेंचि कळोनि । हीरालाल ऐसें संबोधुनी । मला जनीं बाहताती ॥ ४६ ॥ यावरी पाटील तया ह्मणत । कळला तुझा सगळा वृत्तांत । आधीं दोन घांस घाली पोटांत । मग बोलत बसूं आणखी ॥ ४७ ॥ असें बोलुनि पाटलें । मीठ पीठ आणविलें । तवावाटी दूधही चांगलें । सर्व दिलें आणूनी ॥ ४८ ॥ हिरालालें तें अवसरीं । भाजूनी खाल्या भाकरी । आभार मानुनियां ढेंकरी । हात पोटावरी फिरविला ॥ ४९ ॥ सोंगटी खेळत गांवकरी । पहाती त्याकडे वरचेवरी । अन्न भरितो हा उदरीं । कोण्यापरी ह्मणूनियां ॥ ५० ॥ दीड शेराचें पीठ । त्यानें सहजचि केलें गट्ट । पाटलें आश्चर्यें बळकट । मुखीं बोट घातलें ॥ ५१ ॥ हिरालालें केला विचार । गांव दिसतो हा भोळसर । येथें रोवाया पाय दृढतर । काळ फार न लागेल ॥ ५२ ॥ मग त्यानें एक महिना । दावुनिंया दीनपणा । सहजचि लोटला जाणा । परान्ना भक्षुनिया ॥ ५३ ॥ शरीरीं तो धष्टपुष्ट । परि कधीं न केलें कष्ट । आयतें बसुनी येथेष्ट । अन्न मिष्ट भक्षिलें ॥ ५४ ॥ कोणाशा काय करावें दान । याचें नसें जयाशी ज्ञान । तो एक करंटा दैवहीन । करी वर्धन दुःखाचें ॥ ५५ ॥ जवळील पैशे दोन । दुसऱ्याशीं देणें दान । दानमार्ग हा नव्हेचि जाण । पापबंधन उलटें ॥ ५६ ॥ दुराचारी आळशी खळ । हे तो निवडुंग आग्या बाभुळ । घालितां यावरी दानजल । हातीं फळ कोणतें ॥ ५७ ॥ वाघाशी केली शेळी अर्पण । किं कसायाशी गोदान । किं सर्पाशी दुग्धपान । वीषवर्धन उघडची ॥ ५८ ॥ तैसें अपात्रीं दानामुळें ॥ सहजचि पुण्याचें वाटोळे । किं पुरविलें पापाचे लळे । नीतीचे डोळे फोडाया ॥ ५९ ॥ अपात्रीं दोन हे वीष भयंकर । सेवनें त्याच्या मरे अमर । इतरांचा तेथें काय विचार ॥ हें तों साचार उघडचि ॥ ६० ॥ परि आमची दानाची रीत । जगावेगळी अति अद्भुत । कोणी पुढें पसरितो हात । आलों देत सर्वस्व ॥ ६१ ॥ याचकांशी पाहुनि समोर । कोणी न करती कधीं विचार । किं हा खराचि निराधार । किं ढोंग वर केलें यानें ॥ ६२ ॥ वस्त्रें दिसतां भगवी जरा । शिरीं झळकतां जटाचा भारा । मानुनि त्यास याचक खरा । करिती त्वरा दानाची ॥ ६३ ॥ भाळीं मुद्रा हातीं टाळ । गळा माळा पायीं चाळ । ऐसें हें दिसतां गबाळ । देती तात्काळ बिदागी ॥ ६४ ॥ शिरीं कोकी गळा उपरणें । जाणवें कंठी डुलत चालणें । भटजी ऐसे दिसतां क्षणें । देती दानें अपार ॥ ६५ ॥ अंध पंगु असमर्थ दीन । त्यांशी न धजती कराया दान । जे आळशी धूर्त सधन । पायांपडून तयां देती ॥ ६६ ॥ मग आमच्या हिरालालास । काम न घेतां दिलें खायास । यांत हो काय नवल विशेष । ही तों हौस दानाची ॥ ६७ ॥ पाटला जवळुनी हिरालालें । दोन रुपये कर्ज काढलें । तेल मीठ गरम मसाले । आणुनी मांडलें दुकान ॥ ६८ ॥ हिरालालास घर ना दार । दुकाना पाहिला पिंपळाचा पार । थैल्या मांडुनि हारोहार । बैसे सादर विकावया ॥ ६९ ॥ अडाणी कबाडी भिल्ल रामोशी । ग्राहकें येती शेटजी पाशी । शेटजीही परम उल्हासीं । घाली मापाशी पदरांत ॥ ७० ॥ दुकानाचें भांडवल । द्रव्य हेचि नव्हे केवल । धूर्तंता अंगी नसतां सबल । आवघें फोल जाणावें ॥ ७१ ॥ हिरालाल महा धूर्त । बहु बोलका तरतरीत । गोड बोलोनि ग्राहकाप्रत । आणि हातात क्षणार्धे ॥ ७२ ॥ गिऱ्हाईक कोणी येवो दुकांनीं । गार करी बोलबोलुनी । तराजुचा झोका ते क्षणीं । न ये ध्यानीं कोणाच्या ॥ ७३ ॥ स्वार्थाचा त्याचा तो घट । कपट हस्तें धरी बळकट । दुराशेच्या वजनें मळकट । तोली पोट सर्वदा ॥ ७४ ॥ चोर भोळे मूर्खजन । हीं ग्राहकें येतां धांवून । दुकानदार जरी कपटनिपुण । तया लागून काय उणें ॥ ७५ ॥ सासुरवासी भोळ्या सुना । चोरूनि आणुनि दाणादुणा । डोळा चुकवुनि पहाती दुकाना । घेती चबिना खावया ॥ ७६ ॥ कोण भाव माप जाणे । मिळेल तेंचि घेऊनि पळणें । कां न तरी अशा गुणें । होय दुणें दुकानाचें ॥ ७७ ॥ रुपायाचे हिंगजिरे । सर्व गांवाशी पुरुनि उरे । यावरुनि जाणावें निर्धारे । माप खरें कैसें तें ॥ ७८ ॥ असो असा चालतां प्रकार । लोटले एक सवंत्सर । हिरालालें बांधलें घर । टुमदार लहानसें ॥ ७९ ॥ धूर्ततैची ती केवळ मूर्ती । गांवकरी आणाया हातीं । काढली तिने सोपी युक्ती । सर्वांप्रती एकची ॥ ८० ॥ तमाखूची भरून पिशवी । भिंतीवरी टांगली नवी । त्यांतुनि वाटेल त्यानें घ्यावी । किंवा खावी बसून ॥ ८१ ॥ सहजचि मग नवें दुकान । झालें गांवचें विश्रांतिस्थान । कोणी न कोणी बसे येऊन । चिलीम घेऊन फुंकित ॥ ८२ ॥ जमतां दहावीस जण । मिळे चिलमिशी अध्यक्षस्थान । मग हातोहातीं तिला चालवून । अनुमोदन सर्व देती ॥ ८३ ॥ सडकूनि दम मारल्यावर । वर मान करुनि सोडती धूर । परस्पराशी वरचेवर देती उत्तर विनोदें ॥ ८४ ॥ कोण तो भाषणाचा प्रकार । कोणा न कोणाचा आधार । एक सांगे दुःख अपार । तों एका लहर गाण्याची ॥ ८५ ॥ एकानें काढावें गांववकुटाळ । दुज्यानें द्यावें त्याशी बळ । मग कोणावरी रचुनि आळ । संकेत वेळ ठरवावा ॥ ८६ ॥ कुणी सांगावी व्याह्याची मात । बाराशासी दिली बुंदीची पंगत । कोणी ह्मणावे काय हो त्यांत । तळली तेलांत ठाऊकचि ॥ ८७ ॥ एक सांगे संसारकथा । एक दावी रोग व्यथा । एक ह्मणें जोडलें हातां । पोरगा आतां ऐकेना ॥ ८८ ॥ एक काढुनियां उणें । ह्मणें पहा भागोजीनें । नाही दिली दोन जेवणें । लावलीं लग्नें तशींच ॥ ८९ ॥ एक ह्मणें तुह्मीच नादान । डाव येतां देतां सोडून । बंद करा भीड मोडून । आमंत्रण तयाचें ॥ ९० ॥ एक ह्मणें त्या पांडुनें भलें । खंडूचें औत पाडलें । एक ह्मणें खूप चांगलें । आतां आलें डावाला ॥ ९१ ॥ याप्रमाणें नव्या दुकांनी । वाहे अनेकांची वाणी । माल विकतां विकतां वाणी । ऐके कानीं उत्सुकें ॥ ९२ ॥ चिलमीगप्पा हें घातुक व्यसन । गुंगती त्यांत ग्रामजन । तेथें न तयांशी देहभान । कोठें आपण आहोंत ॥ ९३ ॥ गप्पामध्यें वेळ आपला । निघुनियां किती गेला । हें न मज उमजे त्याला । ये कंटाळा उठावया ॥ ९४ ॥ आईबहीण पोरेंपोरीं । हाका मारून थकतीं सारीं । तरी न उठवे जाया घरीं । अशी धुरी चिलमिची ॥ ९५ ॥ हातीं रिकामपणाची चिलीम । गैर समजुतीची तमाखु नरम । वर आळसाचा विस्तव गरम । घेती दम दुर्देंवाचे ॥ ९६ ॥ दोन मुठी तमाखुवारी । गांवची हकीकत सारी । शेटजीशी वरचेवरी । कळे पुरीं अनायासें ॥ ९७ ॥ मग गांवचा पुढारी कोण । सहज शेटजी घे ओळखून । तो जात असतां दुकानावरून । हात धरून तया बैसवी ॥ ९८ ॥ मग अत्यंत सत्वरी । काढुनियां एक सुपारी । फोडुनि तिचें चूर्ण करी । देई करीं कारभाऱ्याच्या ॥ ९९ ॥ सुपारी एक मिळतां फोडून । कारभारी फुगले सरड्यासमान । शेटजींचे मधुर भाषण । हालवुनि मान ऐकती ॥ १०० ॥ हिरालालें एवं प्रकारी । दुकान थाटिलें सुंदरपुरीं । गांवचे पाटील कारभारी । सर्व करीं आणलें ॥ १०१ ॥ कारभाऱ्याचे खंडुजी नांव । शहाणपणाचा अंगी अभाव । परि आणनि लटका आव । दावीत भाव सर्वदा ॥ १०२ ॥ गांवचे मित्र भोळे जन । तयांत चालें त्यांचें ज्ञान । साठावरती वयोमान । मिशा छान पिकलेल्या ॥ १०३ ॥ ऐका तुह्मी श्रोते सज्जन । कारभाऱ्याचें गुणलक्षण । ज्याच्यापायीं त्याचें वतन । मानधनहीं बुडालीं ॥ १०४ ॥ मोठा बटवा धरुनि बगलेंत । हाताची काठी चालणें टेकीत । लक्षण असे असेल ज्यांच्यात । तोचि निश्चित कारभारी ॥ १०५ ॥ तंमाखूचा बोळा मुखात । थुंके पिचकारी दोन हात । लक्षण असें असेल ज्यांच्यात । तोचि निश्चित कारभारी ॥ १०६ ॥ कामाचा कंटाळा अत्यंत । आवडे बहु बैसाया गांवांत । असेल असें लक्षण ज्याच्यांत । तोचि निश्चित कारभारी ॥ १०७ ॥ भांडण तंटे कांही होवोत । हौस मोठी ते घ्याया गळ्यांत । असेल असें लक्षण ज्यांच्यात । तोचि निश्चित कारभारी ॥ १०८ ॥ स्तुति करतां कोणी किंचित । भला त्यासीच मानी क्षणांत । असेल असें लक्षण ज्यांच्यात । तोचि निश्चित कारभारी ॥ १०९ ॥ ऐसे हे खंडुजी कारभारी । घरीं न मिळे खाया भाकरी । परंतु डौल मोठा बाहेरी । जणो सरदारी घरांत ॥ ११० ॥ हिरालालाच्या येथून । मीठ दमडीचे आणल्यावांचून । रोजच्या सैंपाका चव कोठून । हा तों गुण कारभाराचा ॥ १११ ॥ खंडुजी जवळ नंबर सतरा । जमीनीचा मोठा पसारा । परी न फिटे शेतसारा । चढे फेरा कर्जाचा ॥ ११२ ॥ कारभारी एके दिनीं । शेटशीच्या गेले दुकानीं । हळुहळु त्याचे कानीं । गेले बोलुनी कायसें ॥ ११३ ॥ हिरालालें हालवुनि मान । मान्यतेची केली खूण । अवश्य ह्मणूनि कारभाऱ्यालागून । दिलें वचनू हातावरी ॥ ११४ ॥ हिरालालाचें मनोगत की कारभाऱ्याचें बेत । यथानुक्रमे श्रोत्यांप्रत । कळेल निश्चित जाणावें ॥ ११५ ॥ हें शेटजी चरित्र तीक्ष्ण अंजन । मूर्खत्वपटलें ज्यांचे नयन । आळसानें झाले मलीन । त्यांहीं अवश्य सेवावें ॥ ११६ ॥ किं शेटजीकथा ही दारिद्रलता । बहिरंगी अति मोहकता । कारभारी-वृक्षा अलिंगता । वाढे तत्वतां फोंफावत ॥ ११७ ॥ किं ही कथा वाघीण क्रूर । कारभारी मेंढरें धरुनि धीर । वेळींच करतील मान वर । तरीच पार पडतील ॥ ११८ ॥ जे ऋणव्यसनीं पावले अपाय । त्या हीनदीन ग्रामजनाय । शेटजीप्रताप ग्रंथोपाय । द्वितीयोध्याय घडो हा ॥ ११९ ॥ इति ऋणकार्पणमस्तु ॥
———
अध्याय ३ रा
[वाईट बुद्धीचा मालक.] जय जय मोहमतिनायका । [कर्जरूपीं ढगांचा चालक.] ऋणजलदभारचालका । [अनेक युक्त्या लढविणारा.] अनंतशक्तिधारका । वर्षाशीं निका दुष्काळी ॥ १ ॥ जय जय [गांवचे कमळ.] ग्रामांरविंदा । सेवुनि तव [कर्जाचें सुख.] कर्जामोदा । कुळभ्रमर [भ्रम हाच आनंद.] भ्रमानंदा । [विघ्नांचा कांदा.] संकटकदा पावती ॥ २ ॥ [तराजुरूपी डोळे.] तुलानेत्रा [गरीबी जीवंत ठेवणारा.] दारिद्र्यजीवना । [खरें गिळणारा.] सत्यभक्षका [खोठ्यावर बसणारा.] असत्यवाहना । [कवडीचा नवरा.] कपर्दिकापते [गोड हासणारा.] सहास्यवदना । [संसाराचा भंग करणारा.] संसारभंजना [कुळांची शिकार करणारा पारधी.] कुळव्याधा ॥ ३ ॥ तुझे रूप आणि गुण । यांत अंतर गहन । आकारें हंस बदक समान । परि भिन्न ते वर्णांत ॥ ४ ॥ तैसें तुझ मुख सोज्वळ । परि अंतरी कुटील मळ । वरूनि उंबर दिसे निर्मळ । आंत खळबळ किड्यांची ॥ ५ ॥ मागील कथानुसंधान । श्रोतीं ऐकावें सावधान । हिरालाल भोजन करून । दुकानि येऊन बैसला ॥ ६ ॥ लोडावरी टाकुनि सगळा भार । हात फिरवी पोटावर । सुपारी चघळिता वरचेवर । करी विचार मनांत ॥ ७ ॥ गतवर्षे दोन याच दिवसांत । गांवीं आलों मी भटकत । वेशीमध्यें पडलों मूर्च्छित । क्षुधाक्रांत होऊनियां ॥ ८ ॥ लोकांनीं मज उचलिलें । चावडीमध्यें निजविलें । अन्नपाणी मज दिले । तेव्हां वांचले पंचप्राण ॥ ९ ॥ परि आज माझी कशी स्थिती । यथेष्ट खाऊनि गादी वरती । लोळत मी; मजप्रती । जन बाहती या शेटजी ॥ १० ॥ दैवगति जरी सबळ । तरिच पालटे ऐसा काळ । मजवाटे वधुमुखमंडळ । उदय काळ ठेपला ॥ ११ ॥ कारभाऱ्याचें मुलाचें लग्न । राहिलें आठवडे दोन । माझ्याच भाग्याचा तो दिन । माझे मन मज सांगे ॥ १२ ॥ ऐसा करित असतां विचार । तों कारभारी आले समोर । हिरालाल गडबडीनें सत्वर । आला बाहेर सामोरा ॥ १३ ॥ कारभाऱ्याचा धरुनि हात । आदरें नेलें दुकानांत । गादीवरी तया बैसवित । तक्या देत पाठीशी ॥ १४ ॥ पिंवळी जर्द पिकली पानें । पुढें केली शेटजीनें । सुपारी लवंगा वेलचीदाणे । बहु मानें दिधली ॥ १५ ॥ आडकित्यांत घालुनि सुपारी । बोलूं लागले कारभारी । कैशी काय केली तयारी । सांगा सारी शेटजी ॥ १६ ॥ डोक्यावरी फिरवुनि हात । हळु हांसले शेटजी गालांत । मग कारभाऱ्याशी उत्तर देत । चिंता किंचित् करूं नका ॥ १७ ॥ मीठ मिरची तेल तांदुळ । हिंग जिरे खोबरें गुळ । चांगली उत्तम सडिक डाळ । सर्व तात्काळ मिळेल ॥ १८ ॥ मग कारभारी हळु ह्मणाले । देतानां आज सामान सगळे । येरु ह्मणे सांगतों भलें । उद्यां आपलें न्यावें हो ॥ १९ ॥ आजचि मीं दिलें असतें । परि न आलें अझुनि तें । संध्याकाळीं निश्चित मतें । गाड्या येथें येतील ॥ २० ॥ शेटजीचें ऐकतां वचन । कारभारी गेले घाबरून । तांबुळाची पिचकारी टाकुन । काय वचन बोलत ॥ २१ ॥ ऐत्या वेळीं शेटजी बगा । बसेल मला बरें दगा । खरें काय तें आतांचि सांगा । नको उगाचि घोंटाळा ॥ २२ ॥ तुमच्या विश्वासावर । आरंभिलें मीं कार्य थोर । जमेल उद्यां मंडळीं अपार । कैसें होणार मग पुढें ॥ २३ ॥ त्या दिवशीं तुमच्या कानीं । काय गेलों मी सांगुनी । ह्मणुनि ह्मणतों ह्मातारपणीं । फजितीं जनीं न व्हावी ॥ २४ ॥ यावरी शेटजी हांलवुनि हात । बोलूं लागले अति त्वरित । काय कारभारी तुह्मी मनांत । आणलें खचित भलतेंचि ॥ २५ ॥ तुमची झालिया फजीती । काय माझ्या पडेल हातीं । खचित आज तुह्माप्रती । उपजला मतिभ्रंशचि ॥ २६ ॥ मी आणि माझें दुकान । हीं सारीं तुमचीं असून । तरी शंका तुह्मांलागून । आली कोठून न कळेची ॥ २७ ॥ गाड्या न आल्या उद्यां जरी । कार्य शेवटास नेईन तरी । सगळा माल आहे घरीं । पहांतों परी हित तुमचें ॥ २८ ॥ घरचा मांल महाग चोखट । ह्मणुनि पहातों गाडीची वाट । तुमच्यासाठीं ही खटपट । कैसें उलट बोलतां ॥ २९ ॥ तुह्मा मी जें दिलें वचन । त्याचें मला आहे स्मरण । गेला माझा जरी प्राण । तरी तें न मी मोडीन ॥ ३० ॥ माझ्या वचनावरी केला । निश्चित तुह्मी मुलाचा टिळा । हें तों सगळें ठाऊक मला । संशय कसला आणतां ॥ ३१ ॥ तुमचें पाटलांशी आहे वांकडे । हेंही मला ठावें रोकडें । दंश कराया तो सदा धरपडे । जैसें किरडें विषारी ॥ ३२ ॥ हेंचि तुह्मी मजलागुनि । हळुचि सांगितलें कानीं । किं भुलूनी पाटलाच्या वचनीं । फजीत जनीं न करावें ॥ ३३ ॥ परि माझ्या हातून निश्चित । ऐसा न होईल घात । मी कोण हें तुमच्या लक्षांत । येईल खचित उद्यांची ॥ ३४ ॥ ऐकुनी शेटजीचें भाषण । कारभारी संतोषले पूर्ण । पुनः विडा मुखीं भरून । गेले निघुनि घराशीं ॥ ३५ ॥ दुसऱ्या दिवशी सकाळी उठून । पहाते झाले कारभारी दुकान । शेटजीनेंही तग लावून । सर्व सामान घातलें ॥ ३६ ॥ मोजुनी सामान दिल्यावर । शेटजी मग देत उत्तर । कैसा काय कारभारी विचार । आतां डर आहे का? ॥ ३७ ॥ गाड्या अझुनी आल्या नाहींत । तरी न पडेल उणें किंचित् । कितीक माणसांचा केला बेत । सांगा निश्चित मजलागी ॥ ३८ ॥ तमाखुचा थुंकुनी बोळा । कारभारी वदले ते वेळा । वेशीस तर लावला टिळा । आणिकही गोळा होतील ॥ ३९ ॥ आदमासें नऊशावर । जमतील लोक दिसतो सुमार । आतां काय त्याचा विचार । सगळा भार तुह्मावरी ॥ ४० ॥ नऊशाचा ऐकूनी आंकडा । शेटजी मनीं दचकला थोडा । मनीं ह्मणे झाला चुराडा । कारभारी वेडा खचित् हा ॥ ४१ ॥ उघड बोले मग कारभाऱ्यास । तुमचा लौकिक आसपास । तेव्हां असें करणें तुह्मांस उचित् खास दिसतें ॥ ४२ ॥ घरांत मुलगा एकुलता एक । बाहेर मोठा ज्याचा लौकिक । त्याचें भले बुरें सकळीक । पहाया निःशंक बैसती ॥ ४३ ॥ ह्मणुनि आब जेणें करून । राहिल ऐसें करावें वर्तन । फिटतें केवढेंहि असो ऋण । परि हीन न फिटे कधीं ॥ ४४ ॥ कारभारी तुह्मा करिता । उभा मीं न करा चिंता । टिळा हा माझाच आतां । ऐसें चित्ता समजावें ॥ ४५ ॥ शेटजीचें ऐकतां भाषण । कारभाऱ्याचे गहींवरलें मन । आनंदाश्रु गालावरून । पडले वाहून खालती ॥ ४६ ॥ कारभाऱ्यानीं कडकडून । शेटजीशी दिलें आलिंगन । खांदीं त्याच्या मान टाकून । आभारपूर्ण बिलगले ॥ ४७ ॥ लेंक आलिया माहेराशी । भेटे जेवी ती मायेशी । तेवी गती कारभाऱ्याशी । झाली शेटजीशी भेटतां ॥ ४८ ॥ कारभाऱ्यानें आभारेंकरून । शेटजीच्या खांदी टाकली मान । खांदी नव्हे ती हातींच पूर्ण । त्यानें होऊन दिधली ॥ ४९ ॥ तारण आणि मारण । यांचें असें एकचि वाहन । शरीरीं या प्रमुख मान । अन्य स्थान गौणची ॥ ५० ॥ ऐसें वाहन ज्याचे हातीं । त्या सारथ्याची जैशी मती । तैशी त्याशी लाभे गती । ही तो प्रतीती व्यवहारीं ॥ ५१ ॥ आतां कारभाऱ्याच्या मानेस । स्वार्थाचा द्याया फास । वा विश्वासचा कंठा घालावयास । नाहीं आयास शेटजीला ॥ ५२ ॥ मुखावरील पहाया मळ । हातीं दर्पण पाहिजे निर्मळ । तरिच तो अचुक समुळ । द्रष्ट तात्काळ काढितसे ॥ ५३ ॥ कारभारीभावनिर्मळ आरसा । शेटजी हातीं येतां खासा । तरि तो स्वमुख साहसा । राहील कैसा याहळल्याविना ॥ ५४ ॥ असो सुंदरपुरी टिळा मोठा । झाला एकचि गांवीं बोभाटा । जेवत्या गणांनों चहुवाटा । आणि चव्हाटा फुलला ॥ ५६ ॥ कारभाऱ्याच्या घरापुढती । ताशा डफडीं ढोल वाजतीं । कोणी चवाळी घोंगडीं आंथरितीं । या या ह्मणतीं पाहुण्यांशी ॥ ५७ ॥ टिळ्याचें सर्व साहित्य । शेला पागोट्या सहित । तोडा कडे पुरोहित । सर्व त्वरित पातले ॥ ५८ ॥ मग यथासांग विधी झाला । भोजनाचा थाळा पिटला । तांब्यांचा खणखणाट झाला । कल्लोळ उडाला बसाबस ॥ ५९ ॥ दाटीवाटी बैसल्या पंक्ति । लहान मोठ्या वाठा न पुरती । कांहीं उभे ओट्यावरती । जागा पहाती बैसावया ॥ ६० ॥ शेटजी मग बांधुनि कंबर । बोले करुनि हात वर । पहिली पंगत उठल्यानंतर । दुसरी सत्वर बैसेल ॥ ६१ ॥ तरी ओट्यावरचे शहाणे चतुर । थोडासा जरि धरतील धीर । तरी होतील उपकार । आह्मावर बहुतची ॥ ६२ ॥ शेटजीचें चातुर्य पाहून । कारभारी पावले समाधान । सर्व भार मग त्यावर टाकून । बैसले जाऊन दुकानांत ॥ ६३ ॥ बैसल्यावरी पहिली पंगत । शेटजीनें फिरत फिरत । तिचे केलें हळुचि गणित । नउशें सात भरली ती ॥ ६४ ॥ सवेंचि मग बैसली दुसरी । भात लापशी वाढल्यावरी मोजितां तंव हीही सारी बरोबर पहिलीची ॥ ६५ ॥ गणित करतां एकंदर । पात्र उठलें दोन हजार । शेटजी आश्चर्ये चूर । करी विचार मनांत ॥ ६६ ॥ काय हा बुडित प्रकार । कोणास कांहीं नाहीं विचार । खाणार आणि घालणार । सगळा बाजार मूर्खांचा ॥ ६७ ॥ ऐसा विचार करीत मनीं । शेटजी गेले दुकानीं । परि कोणास उघडपणीं । बोध त्यांनीं न केला ॥ ६८ ॥ दुकानांत जातां क्षणीं । शेटजी बोले कारभाऱ्यालागुनी । तें श्रोती चित्त देऊनी । शांतपणीं ऐकावें ॥ ६९ ॥ “धन्य कारभारी तुमची छाती । खूप मिळविली तुह्मी कीर्ती । गांवेंची गांवें जेवुनी उठती । पहातां मती गुंगते हो ॥ ७० ॥ सर्वतोमुखीं तुमचें नांव । पसरलें खचित गांवोंगांव । वेशीवाटें लोटती मानव । जणो धांव किर्तीची ॥ ७१ ॥ किं प्रबळ ओघाचा फुटतां झरा । दूरवर जाती त्याच्या धारा । सहजिची चैतन्य जीवांकुरां । येई त्वरा करोनी ॥ ७२ ॥ तैसा आजचा अन्नपूर । खचित गेला दूरवर । ठायीं ठायीं लौकिकांकुर । नारीनर फुटले कीं ॥ ७३ ॥ काय सांगु कारभारी । हें भोजन नव्हे कीर्तीच उदरीं । सांठवूनि लोक घरोघरीं । गेले निर्धारी आपुल्या ॥ ७४ ॥ धूर्त कपटी तुमचे वैरी । हे तों भोजनलौकिकशरी । घायाळ झाले अचुक उरीं । जैशी कांतारीं श्वापदेंची” ॥ ७५ ॥ शेटजीचें हें ऐकून भाषण । कारभाऱ्याचें फुलले वदन । खलबत्यांत घालुनि पान । लागले हांसून कुटाया ॥ ७६ ॥ खोट्या कीर्तीची खोटी आस । हा तों दारिद्र्याचा फास । गळ्यांत आडकवुनि त्यास । फिटे हौस मरणाची ॥ ७७ ॥ करून मोठी लग्ने टिळे । कित्येकाचें झालें वाटोळें । परि न अझुनि उघडती डोळें । करिती चाळे पुनः पुनः ॥ ७८ ॥ जेंवणारांचीही तीच गत । एकाशी आमंत्रण वीस धांवत । भेटतां कोणी दूर वाटेंत । तया पालवीत धोतरानें ॥ ७९ ॥ ऐसे थव्यांचे थवे जमून । धांवत जाती झोंडाया भोजन । जेवी हिरवळ जागा लक्षून । टोळ जमून चालताती ॥ ८० ॥ नाहीं लाज नाहीं विचार । ‘चला रे चला ह्मणतां सत्वर । खांद्यावरि टाकुनि धोतर । चालती खर जेवावया ॥ ८१ ॥ मग असो दूर जाणें किती । त्याची नसे कांहीं क्षीती । सर्व दृष्टि पोटावरती । कोण्या रिती दिसे दुजे ॥ ८२ ॥ मूर्ख तरी हे लोक किती । वाटेल तेथें ठोकुनि पंक्ती । निःशंकपणें जेवाया बैसती । कांहीं न पहाती मागें पुढें ॥ ८३ ॥ उकिर्ड्याचा मध्यें ढीग । किं मोरीचा वाहो ओघ । मुलांमांजरांची विष्टा मग । अमंगळ कैचा ती ॥ ८४ ॥ वरुनि ऊन पडतें बळकट । खालीं बुड पोळतें जटचट । घामाचे वहाती लोट । घेती घोट पाण्याचे ॥ ८४ ॥ त्यांत येतां वावटळ । पात्रामध्यें पडे धूळ । तरी तसेचि घेतीं कवळ । खाती केवळ पशुवत् ॥ ८५ ॥ काय ही भोजनाची गोडी । गोडी नव्हें अन्नाची नासाडी । किं मनुष्यपणाची रेवडी । उडे वावडी लज्जेची ॥ ८६ ॥ असो सुंदरपुरचे लहानथोर । स्त्रिया मुलें तिनशेंवर । पंक्ती त्यांच्या हारोहार । बैसतां अंधार पडलाची ॥ ८७ ॥ मग काय एकचि गोंधळ । कोणा न कोणाचा मेळ । एकीस एक बहातीं लडिवाळ । तो कल्लोळ न वर्णवे ॥ ८८ ॥ मुलें रडतीं मधून मधून । कोणी आपटतीं आडखळून । तांब्या कुठें टाकला ह्मणून । मुलीलागून कुटिती एक ॥ ८९ ॥ एकी ह्मणे काय गलबला । दुजी ह्मणे भात ओ आला । तिसरी ह्मणें कोण मेला । मशालीवाला किं काय? ॥ ९० ॥ वाढप्या ह्मणे बसा बसा । तों दुजा ह्मणे रे वाढशील कसा । मशाल मशाल तिसरा ऐसा । ताणुनि घसा ओरडे ॥ ९१ ॥ तेल नाहीं मशालीशी । कळलें हें कारभाऱ्याशी । जाऊनि त्यांनी शेटजी पाशीं । गरजेशी पाजळलें ॥ ९२ ॥ जिकडे तिकडे प्रकाश झाला । गलबलाही मग थंडावला । वाढप्यांनीं वाढपा केला । जेवूं लागला स्त्रीसमूह ॥ ९३ ॥ शेटजी मग पुनः येऊन । फिरत फिरत पंक्ती मधून । सावकाश होऊं द्या ऐसें वचन । हालवुनि मान बोलत ॥ ९४ ॥ कारभारी चढुनि धाब्यावर पहाती टिळ्याचा प्रकार । शेटजीचा आठवतां उपकार । लोटे नीर नयनांतुनी ॥ ९५ ॥ स्त्रियांचा संपता पंक्ति रंग । मग बैसले महारमांग । जेवल्यावरी ते यथासांग । संपलें सोंग टिळ्यांचें ॥ ९६ ॥ जिकडे तिकडे व्यवस्था करुनी । शेटजी फिरले जाया दुकांनीं । तों अकस्मात् दोघा जणांनी । मध्येंचि येऊनी धरलें तया ॥ ९७ ॥ दृष्टीस पडतां दोन्ही जागले । शेटजी मग फारच घाबरले । का..का..का करीत बोबडे बोले । हांसु आलें जागल्यांना ॥ ९८ ॥ मग हांसे दाबुनि जागले । शेटजीशी ह्मणो लागले । आह्मी तर ओळखीचे आपले । चला बोलविलें पाटलांनीं ॥ ९९ ॥ मग आणुनि अवसान । शेटजी वदले जागल्यालागून । भलतेंच बोलतां सांगा कोण । काय कारण घाबराया ॥ १०० ॥ पुढील अध्यायीं निरुपण । होईल संदर्भासि धरून । तरी श्रोतीं सावधान । करोत श्रावण साच पै ॥ १०१ ॥ जे ऋणव्यसनीं पावले अपाय । त्या हीनदीन ग्रामजनाय । शेटजीप्रताप ग्रंथोपाय । तृतीयोध्याय घडो हा ॥ १०२ ॥
———
अध्याय ४ था
[द्रव्यरूपी सूर्य.] जयजय द्रव्यचंडांशा । [दारिद्र्याचे कमळ फुलविणारा.] दारिद्र्यसरोजविकाशा । [कुळाच्या घरांत शिरणारा.] ऋणिकगृहप्रवेशा । [दयेचें कातडें पांघरलेला निर्दय.] दयावेषा अदया ॥ १ ॥ जयजय [फुकाचे अघळपगळ बोलणारा.] भाषणोदारा । [रुपयेरुपानें चांगला दिसणारा.] रौप्यरुपमनोहरा । [व्याजाचे बाण सोडणारा.] व्याज-शर-धनुर्धरा । [पैशाचा समुद्र.] द्रव्यसागरा [हावरा.] असंतुष्टा ॥ २ ॥ जयजय [पैशाच्या आनंदाचा कांदाच.] द्रव्यामदकंदा । [साध्याभोळ्या कुळांना खुष ठेवणारा.] दीन-कुळ-चातकजलदा । सखोल [कपट, मोह, भेद यांचा पुतळा.] कपठमोहभेदा । भेदातीत तूं ॥ ३ ॥ जय [चांगल्या बोधाची राखरांगोळी करणारा.] हितबोधदहना । [उपकाराचा शत्रु.] उपकरारे [दयेची मुंडी मोडणारा.] दयामर्दना । [पैशाचें पालन करणारा.] द्रव्यपाळका [भ्रम वाढविणारा.] भ्रमवर्धना । [गरिबांची घरे मोडणारा.] दीनजनगृहभंगा ॥ ४ ॥ शेटजीस घेऊनि जागले । गढीकडे जाया निघाले । शेटजी जरी हांसत चालले । तरी व्यापलें मन भयें ॥ ५ ॥ पाटलाची गढी उचट । चार बुरुजी पडका तट । नेहमीचीही वाट । नाहीं नीट चढाया ॥ ६ ॥ अंधरामध्यें चांचपडत । दोनी जागले शेटजी सहित । गढी चढुनी त्वरित । वाड्यांत प्रवेशले ॥ ७ ॥ विटबंदी आवार प्रचंड । होऊनी त्याची पडझड । ठायीं ठायीं झाले खंडविखंड । जणो तुंड वृद्धाचें ॥ ८ ॥ आंतमध्यें वाडा प्रशस्त । द्वार बळकट अर्गळेसहित । खाडकन ती सरली परत । करितां संकेत जागल्यांनी ॥ ९ ॥ झप्क्न उघडता द्वार । समई तेवत दिसली समोर । प्रचंड ओसरी झोंकदार । हारोहार खांबांची ॥ १० ॥ मध्यें भागीं गादी टाकून । पाटील होते लोडा टेकून । हातीं चंची पुढें पान । शरीर पूर्ण सुदृढतें ॥ ११ ॥ भव्य मुख विरत्व दर्शक । गलमिशा काय तो झोंक । दृष्टी केवळ मर्मभेदक । पहातां धांक काळाशीं ॥ १२ ॥ व्याघ्रापुढें जेवीं गाय । तेवीं शेटजीचें लटपटले पाय । मनीं ह्मणे आतां काय । नसे सोय चांगली ॥ १३ ॥ ज्यानें वांचविलें आपले प्राण । त्याशीं झालों कृतघ्न आपण । कोण मी मूर्ख अजाण । स्वार्थ साधून वागलों ॥ १४ ॥ आतां नव्हे चांगली गत । पाटील नव्हे हा काळ दिसत । फुटलें माझें नशीब खचित । संशय यांत कशाचा ॥ १५ ॥ ऐसा विचार करित मनीं । शेटजी आले ओसरी चढुनी । जाजमावरी बसा ह्मणूनी । पाटलांनी खुणावलें ॥ १६ ॥ पाय करित थर थर । शेटजी बैसले जाजमावर । जागलेही पायरीसमोर । जाऊनी दूर बैसले ॥ १७ ॥ पाटील न बोलले अझूनि किंचीत । समईची त्यांनी सारिली वात । जिकडे तिकडे सर्व शांत । धडधड उरांत शेटजीच्या ॥ १८ ॥ पाटलाची मुग्धता । अंत समयीची शांतता । भासली शेटजीसी तत्वतां । काय आतां करावें ॥ १९ ॥ पाटलें थुंकिलें पान । शेटजीकडे मग फिरविलें चरण । हास्यमुख बळेंकरून । मधुर भाषण आरंभिलें ॥ २१ ॥ कैसें शेटजी झालें जेवण । समारंभ पडला निर्विघ्न । तुमचें बळ असतां पूर्ण । केवीं न्यून्य पडेल । सगळा गांव जेवूं घातला । हा तर तुमचा उपकार झाला । आभार तुमचे मानायाला । येथें तुह्माला बोलाविलें ॥ २२ ॥ हे शब्द पडतांची कानीं । शेटजी उठले गडबडोनी । पाटलापुढें तत्क्षणीं दंडवत घातलें ॥ २३ ॥ शेटजीनें धरलें पाटलाचें चरण । अश्रुपुष्प वाहिलें वरून । पाटलाचेंही द्रवलें मन । अति गहन प्रताप तो ॥ २४ ॥ बळें बळें शेटजीचा माथा । धरुनि उभय हातां । पायावरूनी काढितां काढितां । दया चित्ता उपजली ॥ २५ ॥ पाटीलें मग तयाशी । नीट बैसविलें भिंतीशी । घाबरूं नका ऐसें निशेषीं । शेटजीशी सांगितलें ॥ २६ ॥ शेटजीचा आला जीवांत जीव । किं साधला त्याचा पुरा डाव । नम्रतेचा आणूनी आव । शेटजी लाघव बोलले ॥ २७ ॥ हात जोडून बोले शेटजी । क्रोध कां धरिला आजी । माया जरी मुलाशी गांजी । जगामाजीं कोण तया ॥ २८ ॥ तुह्मींच वाचविलें माझ्या प्राणा । करूं जरी मी देहाच्या वाहाना । तरी न फिटे उपकार जाणा । हें का आपण सांगावें ॥ २९ ॥ तुमचे केवळ मी लेकरूं । तारा मारा तुमचा अधिकारू । अज्ञान मी शुद्ध पामरू । काय करूं सांगावें ॥ ३० ॥ शेटजीचें दीन वचन । कीं नम्रतापूर्ण भाषण । पाहतां पाटलाचें मन । प्रेमेकरून द्रवलें ॥ ३१ ॥ पाटलें शेटजीशी ह्मटलें । कायहो तुह्माशी जाहलें । मन कां तुमचें पालटलें । काय वाटलें तुह्माशी ॥ ३२ ॥ काय तुमचा कराया घात । तुह्मास बोलाविले वाड्यांत । तसेंच असतें माझ्या मनांत । कशास खोलांत इतक्या मग ॥ ३३ ॥ एखाद्याशी विश्वासानें घरीं बोलावून घेणें । मग तयाशी मारणें । हें तों करणें रांडेचें ॥ ३४ ॥ तुह्मावरी करणें हल्ला । हा तर भाजीवरी बिसमिल्ला । इतकेंही कळेना तुह्माला । काय मला बोलतां ॥ ३५ ॥ न विचारतां आह्मास । तुह्मी मिळाला खंडुजीस । नेला त्याचा टिळा तडीस । हाच आकस जाहला ॥ ३६ ॥ इतके दिवस तुह्मी गांवांत । सांगा तुह्माशी गांजिलें किंचित्? विनाकारण मी कोणाप्रत । त्रास न देत कधींही ॥ ३७ ॥ पाटलाचें हें कळतां मनोगत । शेटजी उठले पुनः त्वरित । जोडुनिया दोन्ही हात । मान वांकवित बोलले ॥ ३८ ॥ चुकलों चुकलों मी खरें । आधीच हें कळतें सारें । तरी टळतें विघ्न निर्धारें । माझ्या करें घडतें ना ॥ ३९ ॥ माझ्या हातें अपराध घडला । इतकी क्षमा किजे मला । तुह्मावीण कोण भला । पाखर पिला घालील ॥ ४० ॥ मी तर तुमचा दास । सांगा काम कांहीं यांस । तत्पर मी सदा सेवेस । पहा विश्वास टाकुनि ॥ ४१ ॥ शेटजीचें ऐकुनि भाषण । पाटलाचें घोटाळलें मन । दिव्याकडे लावूनि नयन । विचारीं गहन गढलें ॥ ४२ ॥ रामापुढें जेवी हनुमंत । तेंवी शेटजी जोडुनि हात । पाटलापुढें उभे तटस्थ । किं मूर्तीमंत द्रव्यराशी ॥ ४३ ॥ संसाराच्या यातना कठीण । त्यांत येतां दरिद्रीपण । धैर्यवंताचेंही मग मन । जातें सुकून क्षणार्धे ॥ ४४ ॥ चाकावांचूनि गाडी न धके । पाण्यावांचुनि नाव न सरके । संसारशकट केंवी फिरके । रौप्याचक्रें असलेविना ॥ ४५ ॥ जेथें नदीशी येथेष्ट जल । तेथेंचि शोभे नौकेचा डौल । कसाही तिचा जावो तोल । भय समूळ नसेचि ॥ ४६ ॥ विपुल जलाच्या बळेंकरून । झांकुनि जाती खडक कठीण । नौकाभंग मग घडे कोठून? उघड कारण दिसतसे ॥ ४७ ॥ उथळ नदी मधून । नौका चालविणें कठीण । ठायीं ठायीं शत्रुसमान । खडक लपून बैसताती ॥ ४८ ॥ याच न्यायें संसृतिनौका । अल्पद्रव्यजलीं देखा । वल्हावया वाटे धोका । दारिद्र्यखडका पहातांचि ॥ ४९ ॥ खडकावरी नाहीं जल । चतुर नाविक काय करील । दिसतां तया भविष्य पुढील । गात्रें शिथील होतातीं ॥ ५० ॥ संसाराची कठीण व्यथा । द्रव्यवीर्य क्षीण होता । सदैव मग ठणके माथा । शांति चित्ता नसेचि ॥ ५१ ॥ ललाटीं लावितां द्रव्य लेप । तरीच उतरे संसार-ताप । दुःखाचा मग सहज लोप । ये समीप समाधान ॥ ५२ ॥ “मी होय तुमचा दास । सांगा काम कांहीं यास ।” शेटजीच्या ऐकुनि शब्दास । पाटील मोहास गुंतले ॥ ५३ ॥ पाटला एक कन्या उपवर । तिंच्या साठीं ते शोधित वर । हुंडा द्याया घरीं न आधार । चिंतातुर सदैव ॥ ५४ ॥ ह्मणूनी पाटलाचे मना । आलीं एक कल्पना । आतां भला सांपडला वचना । शेटजी आपणा समोर ॥ ५५ ॥ आतां काढीला शब्द जर । तर शेटजी तो झेलणार । ऐशी दवडुनि संधी सुंदर । काय मिळणार रागावुनी ॥ ५६ ॥ ऐसा करूनि मनीं विचार । पाटील देत शेटजीशी उत्तर । जरी तुमचा हा असेल निर्धार । सत्य साचार तरी ऐका ॥ ५७ ॥ टिळ्यासाठी कारभाऱ्यास । साह्य केलें किती त्यास । सांगा आंकडा तो आह्मास । ईश्वरास आठवुनि ॥ ५८ ॥ ऐकतां पाटलाचा शब्द । शेटजी जहाला निर्बुद्ध । कैसा आतां करावा वाद । चित्ता खेद उपजला ॥ ५९ ॥ आतां काय द्यावें उत्तर । विचारीं सुटला त्याचा धीर । पाहूं लागला खालींवर । उडे उर धडधडा ॥ ६० ॥ शेटजीची तारांबळ । पाटिलें ओळखिली तात्काळ । उगाच राहू नये गढूळ । पाटील निर्मळ बोलले ॥ ६१ ॥ सांगा शेटजी तुह्मीं निर्भय । मनीं न आणा कांहीं संशय । आंकडा सांगतां मी निर्दय । मागेन काय तितकें ॥ ६२ ॥ मग शेटजी बोले यावर । ऐसा नव्हे माझा विचार । हिशोब कळेना बरोबर । ह्मणून उत्तर खोळंबलें ॥ ६३ ॥ नक्की न आठवे आंकडा मला । उधार आवघा माल दिला । तरी पांचशाच्या सुमाराला । खर्च झाला असावा ॥ ६४ ॥ पाटील मग मनीं ह्मणत । वाङ्निश्चयाशी खचित । सातशें तरी आपणा हवेत । तरीच मात होईल ॥ ६५ ॥ टिळ्याहूनि कुंकु थोर । झालें पाहिजे खरोखर । तरिच वैऱ्यांचा चेपेल उर । भितील समोर यावया ॥ ६६ ॥ ऐसा करूनि विचार मनीं । पाटील बोलले शेटजीलागुनीं । माझ्या मुलीच्या कुंकवाच्या दिनीं । तुह्मी वाणी मारावी ॥ ६७ ॥ मी न मागे रक्कम फुकट । तसेचि नसे यांत कपट । कारभाऱ्याशी असेल जी अट । ती मी धोपट पाळीन ॥ ६८ ॥ पाटलाचें ऐकतां भाषण । शेटजीचें संतोषलें मन । जेवीं मत्स्याचें उड्डान । कोळ्याचें मन खुलवितें ॥ ६९ ॥ किंवा एडक्याची पाहुनि ऐट । हर्षे लांडग्याचें फुले पोट । दोन कोंबडे झुंजता निकट । बोका संतुष्ट मनामध्यें ॥ ७० ॥ तेंवी कारभारी आणि पाटील । झुंज यांची मोठी लागेल । ऐसा ओळखुनी रंग प्रबळ । शेटजी बोल बोलले ॥ ७१ ॥ सातशें काय लागोत आठशें । तुह्माहुनि ते काय मोठेंसे । पहा स्थळ माझ्या विश्वासें । वागतों कसें कळेल तें ॥ ७२ ॥ टिळ्याहुनि कुंकवाचा थोर । लौकिक जरी न आहे दूर । तरी मी आपल्या समोर । मिशी पार उतरविन ॥ ७३ ॥ यांत काय जाय अवघड । देणें घेणें उधार रोकड । हा तों माझा धंदाचि उघड । तुह्मी सुघड जाणते ॥ ७४ ॥ यांत तुह्मा मी थोडे फार । जरी साह्य करणार । तरी हा नव्हे उपकार । तो व्यवहार झाला असे ॥ ७५ ॥ तुह्मी गांवचे अधिपती । मी उपरी मूढमती । चिलटें उपकार गरुडावरती । कोण्या रिती करावा ॥ ७६ ॥ तरी कार्य केल्यावीण । व्यर्थचि होय तें भाषण । या उक्तीस आठवून । बरें मौन या समयीं ॥ ७७ ॥ जेव्हां येईल घटिका वेळ । दैव जरी असेल सबळ । घडला तर तेव्हां घडेल । अल्प मोल उपकार ॥ ७८ ॥ त्याची आतां मारणें गप्प । हे तों मज वाटतें पाप । घडल्यावरी आपोआप । होतें माप कार्याचें ॥ ७९ ॥ शेटजीचें हें भाषण मधुर । दूरदृष्टी रंग मनोहर । पाटील झाले ऐकतांची गार । वेळ फार न लागला ॥ ८० ॥ मग पाटील पुढें सरले । शेटजीशी हळुचि बोलले । विश्वासे ठरवितो सगळें । वचन दिलें पाहिजे ॥ ८१ ॥ शेटजीने पाटला तात्काळी । हातावर दिली टाळी । मग शेटजीशी घेऊनि जवळी । बोले लडिवाळी पाटील ॥ ८२ ॥ भडंगपुराचे जहागीरदार । श्रेष्ठ कुळीचे घराणें थोर । तेथें आहे एक वर खरोखर अनुरुप ॥ ८३ ॥ पण हुंडा तेथें मोठा कठीण । हजार नक्की बसलेत धरून । वार्ता ही मीं ऐकिली दुरून । धरलें मौन आजवरीं ॥ ८४ ॥ पण आतां मिळालें तुमचें वचन । तर त्यांना पाहूं हालवून । उद्यां परवांच जावें आपण । ऐसे मन सांगतसे ॥ ८५ ॥ तुह्मीही मजबरोबर । यावे ऐसा माझा विचार । आणखीही शहाणे वजनदार । घेऊं चार चौघेजण ॥ ८६ ॥ शेटजी यावरी निश्वास । सोडुनि बोलले पाटलास । तुह्मा बरोबर मज येण्यास । शंका कशास पाहिजे ॥ ८७ ॥ परंतु आतां एक शंका । हुंड्यासह लग्नास पैका । तीन हजार हवा निका । हीच ऐका आली असे ॥ ८८ ॥ आणि माझी तर पुंजी । हजार बाराशांची आजी । ह्मणून मज थोडी काळजी । वाटते राजी होण्यास ॥ ८९ ॥ परी करितां लटपट । तीन हजार नव्हेत बिकट । तरी आधींच आपले स्पष्ट । सांगणें नीट चांगलें ॥ ९० ॥ तरी तुह्मा दिलें जें वचन । त्यांत नये उणें अणुप्रमाण । वाटेंल तें मी करून । पुरें पाडीन वचनास ॥ ९१ ॥ आपण निःसंशय भडंगपुरा । जाऊनियां पहावें वरा । परवां निघावें दोन प्रहरा । ऐसे विचारा येतसे ॥ ९२ ॥ ठीक ऐसे पाटले ह्मणून । हर्षभरें हालविली मान । किं तें ऋणज्ञाप्रमाण । मान्यता चिन्ह प्रगटलें ॥ ९३ ॥ पाटील मग आदरें उठून । दारापर्यंत स्वतः येऊन । पोंचविते झाले शेटजीलागून । प्रताप गहन द्रव्याचा ॥ ९४ ॥ शेटजी गढीखाली येता । तेथें दिसले कांहीं हालतां । कोण असें विचारतां । धरलें हाता कारभाऱ्यानें ॥ ९५ ॥ कारभाऱ्याचा उडे उर । हात कांपे थरथर । शब्दही फुटेना बरोंबर । कळेना प्रकार शेटजीशी ॥ ९६ ॥ शेटजी विचारी कारभाऱ्यास । काय झालें घाबरण्यास । येरु ह्मणे शेटजी तुह्मास । पाटलें त्रास दिलाना ॥ ९७ ॥ कारभाऱ्याचें ऐकुनि भाषण । शेटजी समजला हेतु पूर्ण । मग त्यानें मांडलें विंदान । प्रताप गहन दावाया ॥ ९८ ॥ कारभाऱ्याच्या तो गळा पडून । रडूं लागला अति स्फुंदून । अंधार होता दाट ह्मणून । निर्जल नयन न दिसले ॥ ९९ ॥ शेटजीशी धरूनी करी । नेलें कारभाऱ्याने घरीं । पुढील अध्यायीं कथा सारी । श्रवण चतुरीं करावी ॥ १०० ॥ शेटजीप्रताप तप्त इंगळ । पडतां त्यावरी पदतळ । दुःखग्रंथी दुर्धर केवळ । ये तात्काळ तयेठायीं ॥ १०१ ॥ विनंती तरी श्रोत्याकारणें । टिळाकुंकवाच्या अभिमानें । धुंद न होता सावधपणें । आपुली सदनें राखावीं ॥ १०२ ॥ जे ऋणव्यसनीं पावले अपाय । त्या हीनदीन ग्रामजनाय । शेटजीप्रतापग्रंथोपाय । चतुर्थध्याय घडो हा ॥ १०३ ॥ इति ऋणिकार्पणमस्तु ॥
———
अध्याय ५ वा
नमो [ज्याला व्याजाचा मोड फुटतो असा कांदा.] ऋणांकुरकंदा । [भ्रमाची वाढ करणारा.] भ्रमज्ञाना [द्रव्याचा भक्त.] द्रव्यछंदा । [कपटाच्या आनंदाचा पुतळा.] कपटानंदमूर्ति [अनेक भेद ठेवणारा.] बहुभेदा । [पैशाच्या ताठ्याने वागणारा.] धनमदा [घरांचे हरण करणारा.] गृहहरा ॥ १ ॥ नमो [चांदीची बेडी.] द्रव्यशृंखला । [पैचा पुरुष.] पैपुरुषा [रुपयांचा मळ.] रौप्यमला । [कर्जाचे दोर ओढणारा.] अनंतऋणसूत्रकुशला । तुझी लीला अगन्य ॥ २ ॥ नमो [कुळांच्या बायकांच्या बांगड्या फोडणारा.] कुलकांता-चुडाभंगा । [कुळांची हाडे खिळखिळी करणारा.] कुलांगांगचालका [कर्जाच्या रंगाचा.] ऋणरंगा । [कुळांच्या घररूपीं कमळांतला भुंगा.] कुलगृहकमलभृंगा । तुझा पिंगा अगम्य ॥ ३ ॥ नमो [सगळ्या आशेचे मूळ कारण.] सर्वाश आदिकारणा । नमो [गरिबांची हृदये नष्ट करणारा.] दरिद्रीहृदयहरणा । [रूपयारूपी तोंडाचा.] द्रव्यानना [रूपयाचा हंडा.] द्रव्यभाजना । [पोटाचे दावें.] उदरबंधना नमोनमः ॥ ४ ॥ मागील अध्यायीं कथानुसंधान । शेटजीशी हातीं धरून । कारभाऱ्यानें नेलें गृहालागून । ऐकाया भाषण पाटलांचे ॥ ५ ॥ शेटजी बसतां चवाळ्यावरी । तयाशी पुसे कारभारी । सांगा हकीकत आतां सारी । जीव भारी तळमळतो ॥ ६ ॥ मग आणुनि लटका आव । शेटजी बोलले काय लाघव । काय सांगू मनीचा घाव । जाता जीव तरी बरें ॥ ७ ॥ करावया जावा सुधर्म । तों उभें राहें पुढें कर्म । तैसें झोंबलें टिळ्याचें मर्म । रंगलें चर्म पाठीचें ॥ ८ ॥ काय सांगूं तुह्मा कारभारी । पाटील दुष्ट दुराचारी । त्यानें नेउनि गढीवरी । श्वानापरि मज मारिलें ॥ ९ ॥ बोळा घालुनि तोंड बांधलें । पाठीमागें हात टांगलें । लाथेखाली मज तुडविले । अंग झालें बधीर ॥ १० ॥ मी बेशुद्ध होउनि भूवरी । पडलों निचेष्ट प्रेतापरी । पहाता उघडूनि डोळे तरी । बैसला उरीं जागल्या ॥ ११ ॥ मग फारचि दचकलें मन । पाहूं लागलों दीनवदन । परि पाटील ओठ चावून । कृतांतासमान बोलला ॥ १२ ॥ वेशीला तूं टिळा लावला । आह्मावरी उपकार झाला । तोंचि बरें फेडायला । पाडलें तुला उताणें ॥ १३ ॥ खंडूस रुपये उसणें देऊन । खूप फेडलेस अमुचे ऋण । आह्माही तसेंच देशील वचन । तरीच प्राण वांचेल ॥ १४ ॥ मग भीत भीत मी ह्मटलें । उसणें नव्हे तें कर्ज दिलें । येऊ ह्मणें दाखीव भलें । काय घेतलें लिहून ॥ १५ ॥ मग टाळावया मार । दिलें मी भलतें उत्तर । किं उद्यांचि आह्मी जाणार । कागद करार करावया ॥ १६ ॥ अडिच रुपये दरमहा शेंकडा । गहाण घेतला मोठा वाडा । ऐसाच होणार करार रोकडा । यांत न वांकडा विचार ॥ १७ ॥ सत्य सत्य हें घ्या वचन । ईश्वराशी देतों स्मरून । जरी न तुह्मा रोखा दावीन । तरी आपण मज कापा ॥ १८ ॥ ऐसें माझे शब्द ऐकतां संतोष झाला तयाचें चित्ता । मग मज धरुनि हाता । जवळ तत्वता बैसविलें ॥ १९ ॥ हळुचि मग पाटील ह्मणें आह्माशीही कर्ज देणें । पाहिजे मुलीच्या लग्नाकारणें । देऊं रितीनें व्याजही ॥ २० ॥ खंडूच्या व्याजाहून । कमी घेणें आह्मापासून । मग मी होय ऐसें वदून । धांके मान हालवीली ॥ २१ ॥ खंडूपेक्षां एक रुपाया । तुह्मापासुनि कमी घ्याया । इच्छा असे माझी राया । करा छाया कृपेची ॥ २२ ॥ यावर पाटील पुनः बोले । हें तों आह्माशी मान्य झालें । परि तुह्मा मी जे छळलें । तें न फुटलें पाहिजे ॥ २३ ॥ हेंही मी अवश्य ह्मणून । धाकें हालविली मान । पुनः पाटील मजलागून । धाक लावून बोलला ॥ २४ ॥ लक्षांत ठेवा हिरालाला । आमच्याशि न धरा अबोला । पूर्वीप्रमाणें तुमचा आपला । व्यवहार झाला पाहिजे ॥ २५ ॥ आह्मी बोलवूं त्या त्या वेळीं । तूं यावें आमच्याजवळी । उगाच आमची करशील कागाळी । तरी पाळी मरणाची ॥ २६ ॥ हीही मी तयाची अट । पाळीन ह्मटलें बळकट । भय मरणाचें फार वाईट । जणो घोट विषाचा ॥ २७ ॥ ऐसा घडला आज प्रकार । कैसा आतां धरावा धीर । तोंड बांधुनि बुक्यांचा मार । सोसणार कोठवरी ॥ २८ ॥ येथें राहाया वाटतें भय । होईल कधीं न कळे काय । गांव सोडावा हाच उपाय । मला निर्भय वाटतो ॥ २९ ॥ हिरालाल ऐसे वदून । रडूं लागला धोतर लावून । खरें कि खोटे त्याचें रुदन । कुळें कारण जाणोत तें ॥ ३० ॥ हिरालालाचें रडें पाहून । कारभाऱ्याचें द्रवलें नयन । रुद्ध कंठें शेटजीलागून । धीरवचन ते बोलत ॥ ३१ ॥ शेटजी तुह्मीं घाबरूं नका । काय भितां त्यांच्या धाका । उसणें फेडूं धरा आवका । देऊं झोका कुठें तरी ॥ ३२ ॥ यरुमणे तुमचा धीर । हा तो माझा प्राणाधार । परी उद्यां कचेरी सत्वर । पहाणें जरूर आपणा ॥ ३३ ॥ कर्जरोखा झाल्याविना । कांहीं करतां नये आपणा । व्यर्थ आपल्या सर्व कल्पना । मर्म आणा मनामध्यें ॥ ३४ ॥ शेटजीचे ऐसे बोल । खंडुजीशी वाटलें अमोल । उद्यां निघावें तात्काळ । झाला खल दोघांचा ॥ ३५ ॥ दुसऱ्या दिवशी प्रातःकाळीं । खंडुजीनें गाडी जुंपली । कुळकर्णी शेटजी ते वेळीं । येऊन जवळी पातले ॥ ३६ ॥ गप्पा गोष्टी करीत करीत । गाडी पोंहचली कचेरींत । खाली उतरले सर्व त्वरीत । शेटजी बोलत खंडुजीशी ॥ ३७ ॥ बैलाशी करा चारापाणी । आह्मीं येतों आंत जाऊनी । उशीर कशाला झटकनी । काम आटोपुनी घेऊं कीं ॥ ३८ ॥ कारभारी काय सांभ पूर्ण । सर्पासी मानी कंठमषण । वृषभ ज्याचें मंद वाहन । तया कोठून तारतम्य ॥ ३९ ॥ खंडुजीनें केला चारापाणी । शेटजीही आले आंत जाऊनी । त्यांनीही चारीला चारापाणी । परि तो प्राणी वेगळाचि ॥ ४० ॥ रजिस्ट्रार पुढें गेल्यावर । कैसें द्यावें तया उत्तर । हें खंडुजीस पंतें चतुर । सविस्तर निवेदिलें ॥ ४१ ॥ खंडू काय शिकावूं पोपट । ‘यांत काय संशय’ बोलणें धोपट । वाटेल त्यानें अनुकूल चोखट । उत्तर नीट वदवावें ॥ ४२ ॥ कचेरींत शिरले तिघेजण । रजिस्ट्राराशी मुजरा करून । बसले खाली नम्रवदन । कारकून ह्मणे बोलावें ॥ ४३ ॥ मग उठले शेटजी कारकून । पंतही गेले हळूच मागून । बसले तिघे दूर जाऊन । संभाषण आरंभिलें ॥ ४४ ॥ कारभारीही उठले जाया । परि शेटजीनें केली तया । खूण; तेथेंचि बैसावया । बैसले राया खंडोबा ॥ ४५ ॥ बैसुनिया ऐसें दुरी । तिघाकडे पाही कारभारी । जैशी खुंट्याची बकरी । नेणे सुरी धन्याची ॥ ४६ ॥ शेटजीनें चंची सोडून । कारकुनाशी दिले पान । सुपारी कात चुना लावून । विडे भक्षण केले पै ॥ ४७ ॥ होकार नकार हलवीत माना । हात दाबुनी झाल्या खुणा । खंडु पाही दुरुनीं त्यांना । परि उमजेना गूढ तया ॥ ४८ ॥ उल्हासित मनें चावुनि विडे । निघाले ते कचेरीकडे । तांबुल वर्णे माखली तोंडें । मासें भड भडे रक्ताचि ॥ ४९ ॥ विडे नव्हत ती मृगयाच झाली । तिघा वाघांनीं फाडोन खाल्ली । तांबुलरूपीं तीं लांच-लाली । मुखा आली सहजची ॥ ५० ॥ असो पुढे रितसर । कागद झाला रजिस्टर । जुंपुनिया गाडी सत्वर । लक्षुनि घर निघाले ॥ ५१ ॥ चालतां सूर्य मावळला । अर्ध्या वाटेंत अंधार झाला । मार बैला बसूं लागला । जलद चाला ह्मणूनी ॥ ५२ ॥ वेशीपाशी येतां गाडी । तों ऐकली तिघांनीं दौंडी । “उद्या रात्री पतपेढी । सभा चावडी होणार” ॥ ५३ ॥ पतपेढी हा शब्द नवीन । चकित झाले कारभारी ऐकून । गूढ काय हें कळावें ह्मणून । शेटजी लागून विचारिलें ॥ ५४ ॥ पतिव्रतेचा अर्थ काय । मुरुळीस विचारूं जाय । तैसा प्रकार हा होय । शेटजी-हृदय खोंचलें ॥ ५५ ॥ किं सत्संग ह्मणावा कशास । हें विचारणे जेवी मैंदास । तेवीं भासलें शेटजीस । कासावीस जीव झाला ॥ ५६ ॥ तरी शेटजीनें केलें मनन । कांहीं तरी सांगितल्यावांचून । खंडुजीचें न होय समाधान । उत्तर गहन दिधलें ॥ ५७ ॥ कसली आणली पतपेढीं । ही आहे थोरांची लबाडी । काय जाणाल त्यांची आढी । तुह्मी वेडीं मेंढरें ॥ ५८ ॥ रयतेजवळील पैसा सारा । सरकाराशी कळवा पुरा । म्हणून हा सगळा पसारा । सत्य सारा उमजाहो ॥ ५९ ॥ पंतेंही मधून टेका दिला । सार शेटजीनें सांगितला । कारभाऱ्याचा संशय फिटला । चकित झाला मनामध्ये ॥ ६० ॥ असो पुढें येतां गांवांत । गेले घरी कारभारीपंत । शेटजीही दुकानाप्रत वाट चालत निघाले ॥ ६१ ॥ मग दुकानी येऊन । दिवा दिला त्यांनी लावून । एक मुठ फुटाणे घेऊन । केलें भोजन साजरे ॥ ६२ ॥ मुखीं टाकीत एक एक दाणा । विचार करी शेटजी राणा । दाणा नव्हे तो विचार-फुटाणा । किं चावी खुणा स्मृतींच्या ॥ ६३ ॥ मनीं मग शेटजी ह्मणे । आज लागती खमंग फुटाणे । वेळ मारली कुळकर्ण्यानें । तया देणें कांही तरी ॥ ६४ ॥ ऐसेच खमंग पाटलाचे । लागोत फुटाणे साचे । मग माझे हेतु मनीचे । पुरतील वाचे ऐशेची ॥ ६५ ॥ शेटजी ऐसा विचार करीत । गर्क होता मनोराज्यांत । तों दार उघडुनी त्वरित । आला आंत एकजण ॥ ६६ ॥ शेटजी पाहे दचकून वर । तों पाटील दिसलें तया समोर । मग त्याने त्यांचा धरुनि कर । गादीवर बैसविलें ॥ ६७ ॥ शेटजीही झटकन । दोन घोंट पाणी पिऊन । पाटलाजवळ बैसला जाऊन । नम्रवदन करूनिया ॥ ६८ ॥ चिलीम पान स्वतः उठून । दिलें त्यानें पाटलालागून । चघळीत चघळीत तांबूल वर्ण । मग भाषण आरंभिलें ॥ ६९ ॥ पाटील ह्मणे कसें शेटजी । दस्तऐवज झाला आजी । शेटजी ह्मणे होय जीं । झाला राजीखुषीनें ॥ ७० ॥ भडंगपुरा जायाचा बेत । उद्यां आपला झाला खचित । वेळ तरी सांगावी निश्चित । तैसें त्वरित यावया ॥ ७१ ॥ येरु ह्मणे उद्यां सवड । मिळेल कैशी वाटे अवघड । मागें आहे सभेची निकड । कांहीं तोड सुचेना ॥ ७२ ॥ पतपेढीची उद्यां सभा । पाहिजे मी गांवी उभा । नसलों तर माझी शोभा । करतील जिभा वरिष्ठांच्या ॥ ७३ ॥ मी ह्मणतो उद्याचा बेत । वाटतें मला करावा रहित । परवां आपण निघूं निश्चित । नये त्यांत घोंटाळा ॥ ७४ ॥ शेटजी यावर नम्रपणे । उद्यांचा बेत रहित ह्मणे । जाऊं आपल्या सोयीप्रमाणे । काय उद्यानें बुडणार ॥ ७५ ॥ संतुष्ट होऊनि पाटील मग । घरी गेले निघुनि सवेगे । शेटजी पुनः विचारीं दंग । कार्यभाग साधाया ॥ ७६ ॥ भडंगपुरीं जाऊनि परवां । कोण्या उपायें आंपला कावा । निर्विघ्नपणें तेथें साधावा । कुणा न यावा संशय ॥ ७७ ॥ ऐसें करीत विचारध्यान । शेट झाला निद्राधिन । तरी त्याचे चालू मनन । होतें स्वप्न प्रदेशी ॥ ७८ ॥ दुसऱ्या दिवशी संध्याकाळी । सभा भरली चावडी जवळी । लहानथोर गांवची मंडळी । वाटोळी बैसली ॥ ७९ ॥ त्यांतच होता बैसला शेट । चार चौघे घेऊनि निकट । पेढीविषयीं बोले चावट । काळकुट्ट कांहीं तरी ॥ ८० ॥ हळूचि लागे लोकांच्या काना । ह्मणे ऐका शहाणपणा । पतपेढीचा करूनि बहाणा । आंत जाणा वेगळेंच ॥ ८१ ॥ आरंभ कराया सभेस । प्रतिष्ठित जमले आसपास । तालुक्यांतील चार चौघे विशेष । भाषणास आलेले ॥ ८२ ॥ एक प्रसिद्ध वकील गटगिळे । संकटीं दिसतां दीन कुळें । आत्मा ज्याचा सदा कळवळे । देवा कळे भाव त्याचा ॥ ८३ ॥ दुजे प्रसिद्ध सावकार । नांव तयाचें पुंडकर । अनाथांचा हीन संसार । पहाता सार आवडीनें ॥ ८४ ॥ तिसरे सरदार मुंडगांवचे । उपनांव दिक्षित त्यांचे । बापाचेही वजनसाचें । मॅजिस्ट्रेट ऑनररी ॥ ८५ ॥ ऐसे चार चौघेजण । प्रवर्तलें भाषणालागून । शेतकरी ऋण मोचन । व्हावया कारण पतपेढी ॥ ८६ ॥ शेतकऱ्यांचे साधाया हीत । ही पतपेढी होय स्थापित । एकमेका करावी मदत । हाचि यांत मथितार्थ ॥ ८७ ॥ तुह्मीं आपसांत भांडवल । सर्व जण जितके जमवाल । तितकेंच सरकारही घालील । मग चालेल पतपेढी ॥ ८८ ॥ तुह्मां शेतकऱ्यांची प्रगति । ती राष्ट्राची उन्नति । ना तरी सहजचि अधोगती । देशाप्रती असे किंहो ॥ ८९ ॥ सावकाराचें काढतां ऋण । व्याज फेडता येतें मरण । हा तों प्रकार मोडावा ह्मणून । करा स्थापन पतपेढी ॥ ९० ॥ तुह्मीच कूळ तुह्मीच सावकार । तुह्मीच घेते तुह्मीच देणार । नफातोटा तुह्मीच जाणणार । हा व्यवहार पतपेढी ॥ ९१ ॥ अज्ञपणे तुह्मी फसून । बुडुनी जाऊं नये ह्मणून । पतपेढी ही झाली स्थापन । तुह्मा कारण तारावया ॥ ९२ ॥ बुडतियांशी जेवीं नौका । किं वर द्याया जैशी अंबीका । तैशी ही हितगायका । तोषदायका पतपेढी ॥ ९३ ॥ वकिलांनीं ऐसें भाषण । केलें मोठे आवेशपूर्ण । इतरांनाही त्यांचे अनुकरण । करूनि भाषण संपविले ॥ ९४ ॥ मग सभा झाली विसर्जन । घरोघर गेले सकल जन । वकिलादी चहा पिऊन । करिते शयन जाहले ॥ ९५ ॥ पाटील शेटजी घरीं निघालें । वाटेंतचि बोलणें झालें । उद्यां सकाळी उठूनि पहिलें । काम आपलें करावें ॥ ९६ ॥ भडंगपुरा जाऊनि त्वरित । नारळ देऊनि करावे निश्चित । आतां कशाला टाकावें भिजत । विलंबांत हित नसे ॥ ९७ ॥ शेटजीप्रताप चंडकिरण । उष्णता त्याची अति दारुण । भलें भलेही मेंदू वितळून । जाती चकून पिशापरी ॥ ९८ ॥ जरी तुह्मी श्रोते सज्जन । धरा शिरीं विचारव्यजन । तरीच तुमचे होईल रक्षण । तयापासून सर्वस्वी ॥ ९९ ॥ जे ऋणव्यसनीं पावले अपाय । त्या हीन दीन ग्रामजनाय । शेटजीप्रताप ग्रंथोपाया पंचमोध्याय घडो हा ॥ १०० ॥ ऋणिकार्पणमस्तु ॥
———
अध्याय ६ वा
श्री जहागीरदाराय नमः । धन्य धन्य [कुळांच्या मनांत हंसासारखा पोहणारा.] ऋणिकमानसमरांळा । [अनेक रूपें घेणारा.] अनंतवेषा [द्रव्याचें पालन करणारा.] द्रव्यमाळा । दरिद्रीजनाशी गहन लीळा । दाविशी डोळा चुकवुनी ॥ १ ॥ धन्य धन्य [रुपयांचा समुद्र.] रौप्यसागरा । [ज्याच्या रुपास अंत नाही असा.] अनंतरूपा [बुद्धींस भूल पाडणारा.] बुद्धिहरा । कोमळ वेषा [निर्दय.] क्रौर्यधरा । जोडुनि करां नमन हें ॥ २ ॥ तुझा पडे वरदकर । जयाचे गा शिरांवर । ते सर्वच नारीनगर । होती साचार विदेही ॥ ३ ॥ असो आतां जहागिरी गांव । भडंगपूर तयाचें नांव । वर्णन कराया अभिनव । गतवभव झालें असें ॥ ४ ॥ प्रचंड गढी टुमदार । चिरेबंदी मनोहर । परी सारी वरुनि सुंदर । आंतून पोखर झाली असे ॥ ५ ॥ गढीचें प्रचंड द्वार । लावलेले असे जोंवर । तोंवरीच शोभा दिसे फार । मनोहर पहावया ॥ ६ ॥ आंतमध्ये मोडका चौक । रंगीत भिंती परि सुरेख । ठायीं ठायीं झुरके अनेक । असे बठक डाव्या हातीं ॥ ७ ॥ कोणी येतां लहान थोर । एथें बैसून जहागिरदार । भेट घेण्याचा असे प्रकार । पूर्वापार चालते ॥ ८ ॥ दहा खणांची बठक सुंदर । वरती छत मनोहर । चारी भिंती रंगदार । चंदनी दार नकशीचें ॥ ९ ॥ बैठकीची झाडलोट । झाली आज चटपट, । गादी तक्ये होऊनि नीट । पहाती वाट पाहुण्यांची ॥ १० ॥ नानासाहेबही नटुनि सत्वर । बैठकीत बैसले गादीवर । अंगी अंगरखा चूनदार । भाळी कोर गंधाची ॥ ११ ॥ शिरीं पगडी पिळदार । दोन कोने खालीं वर । पांढऱ्या मिशा बांकदार । गाल फुगीर सांवळे ॥ १२ ॥ ऐशिया प्रकारें जहागीरदार । बसूनि असतां गादीवर । तों चाकरें आणली खबर । आले बाहेर पाहुणे ॥ १३ ॥ मग अधिकचि ताठा धरून । जहागिरदार बैसले टेकून । पाहुणे आंत येता लवून । मुजरा करून बैसले ॥ १४ ॥ नानासाहेब उठुनि किंचित । मुजरा घेतला मान हालवित । शद्ब बोलुनि मोजके संक्षिप्त । मिशा सावरित बैसले ॥ १५ ॥ आतां श्रोती सावध चित्त । जहागिरदारांचें पूर्ववृत्त । परिसावें थोडक्यांत । ज्ञान निश्चित वाढेल ॥ १६ ॥ जहागिरदारा बायका दोन । हंसा गुजा मोठी लहान । पुत्र कन्या दोन्ही मिळून । समसमान दोघीशी ॥ १७ ॥ पुत्र एक कन्या दोन । प्रत्येकीशी समसमान । वडील पुत्राचें नामभिधान । चंद्रभान असें कीं ॥ १८ ॥ नांव तया असें दुसरें । भाऊसाहेब ह्मणती सारें । ग्रामजन अत्यादरें । येतां समोरें वाकताती ॥ १९ ॥ चार कन्यातुनि दोन सुधवा । बालपणींच्या दोन विधवा । उच्च कुळीस्तव पनवेचा । प्राप्त न तेधवां तयांशी ॥ २० ॥ असो ऐसा परिवार । जहागिरदाराचा लहानथोर । गृहस्थीताचा प्रकार । क्रमानुसार कळेल ॥ २१ ॥ असो पाहुणे अन्य न कोणी । पाटील शेटजी हेचि दोन्ही । भंडगपूरा सोयरींकीलागुनी । आले धांवुनि पूर्वसंकेत ॥ २२ ॥ जहागिरी थाटाचें होऊन भोजन । मग पानसुपारी धुम्रपान । जहागिरदारांचे मितभाषण । हालवित मान हळूहळू ॥ २३ ॥ सोयरीकीच्या गोष्टी मग । हळु हळु निघाल्या सांग । हुंड्याधोंड्याचा कुठवर वेग । पहाती योग पाटील ॥ २४ ॥ जहागिरदारांचे मित्रजन । चार चौघे बोलती मधून । ज्यांनी पूर्वीच ठरवून । ठाम संधान केले असें ॥ २५ ॥ नाही होय ह्मणत ह्मणत । हुंडा झाला नऊशें निश्चित । तीथि धरावीं याच महिन्यांत । पडलें मत सर्वांचे ॥ २६ ॥ भडंगपुरचे धनजी शेट । नानासाहेबाशी मित्रत्व दाट । ते फिरवित जैसे बोट । घडे घाट तैसाचि ॥ २७ ॥ त्यानींच मध्यें बोल बोलून । हुंडाधोंडा मानपान । सर्व कांहीं दिलें ठरवून । स्वतः मानून नानाची ॥ २८ ॥ शेट आणि जहागिरदार । प्रेम त्यांचे परस्परांवर । बहुत असें दृढतर । भडंगपूर बोलतसें ॥ २९ ॥ परि त्या प्रेमाचा सार । न जाणे जहागिरदार । नम्र भाषणें त्याच्या मधुर । होत गार बिचारा ॥ ३० ॥ दुधाळ गाईच्या पाठीवर । फिरविणें हात वरचेवर । मेढ्यांशी जपे धनगर । प्रेमसार कोणता ॥ ३१ ॥ नंदीवरी घालुनि झूल । वाळे घुंगरू । लेविलीं पुष्कळ । तिरमल्याचे तें प्रेम निर्मल । ऐसें ह्मणेल कोणहो ॥ ३२ ॥ मऊ खोगीर रंगित लगाम । हें राउताचें सर्वोत्तम । अश्वावरिल होय प्रेम । ह्मणे अधम कोणता ॥ ३३ ॥ या रितीचें प्रेम गढूळ । शेटजीचें असें केवळ जहागिरदारा मानुनि बैल । घाली झूल ऋणाची ॥ ३४ ॥ असो सर्व ठरल्यावरीं । पाटील शेट परतले घरीं । सायंकाळीं सुंदरपुरीं । हर्षभरी पातले ॥ ३५ ॥ वाटेंतचि विचार होऊन । कुंकवाचा ठरला दिन । हिरालालेही हालवुनि मान । काली खूण मान्येतेची ॥ ३६ ॥ लोटतांचि तीन चार दिन । कुंकवाचें सुटलें आमंत्रण । टिळ्यावरी कराया ताण । चढलें स्फुरण पाटला ॥ ३७ ॥ आसपासच्या सर्व गांवा । आमंत्रणें दिली तेधवां । चोंहोंकडे झाला गवगवा । धन्य ह्मणावा पाटील ॥ ३८ ॥ समारंभ झाला कोण्या रिती । पंक्ति उठल्या बसल्या किती । वर्णन पूर्ण करतां मती । व्यर्थ अति कष्टेल ॥ ३९ ॥ लक्षांत आणा टिळा-चमत्कार । दुप्पट त्याहुनि कुंकवाचा प्रकार । नांव पाटलाचें गेलें दूरवर । हर्षापार नसे तया ॥ ४० ॥ चार दिवस सोडुनि त्वरीत । लग्नातिथी केली निश्चित । लग्नपत्रिकाही सर्वाप्रत । हर्षभरित वांटल्या ॥ ४१ ॥ आप्त सोयरे वऱ्हाडीजन । हळु हळु जमले येऊन । लग्नमंडपही श्रृंगार करून । वधुलागून पहातसे ॥ ४२ ॥ आतां देऊनि हुंडा पूर्ण । करावयाचें सीमांतपूजन । सवेंच मंडपी वधुवरा नेऊन । सावधान करायाचें ॥ ४३ ॥ तों हिरालाल अकस्मात् । घरीं पडले मुर्छित । काय कारण कुणा न कळत । वांत्या बहुत जाहल्या ॥ ४४ ॥ पाटील गेले घाबरुनि फार । धांवतचि पाहिलें शेटजीचें घर । तों हिरालाल खरोखर । गादीवर बेशुद्धचि ॥ ४५ ॥ हिरालालाचा धरुनि हात । पाटील तया हांका मारीत । घामही त्याचा स्वयें पुशीत । परीं न देत उत्तर तो ॥ ४६ ॥ पाटील मग फारच घाबरले । धैर्य त्यांचें सर्व गळालें । हुंड्याचे रुपये आणावे कोठले । हेंचि दाटलें दुःख तया ॥ ४७ ॥ हुंडा न दिला आजचे आज । तरी न राहे माझी लाज । कन्येचे सुख तो जळलेंचि सहज । शत्रूशी माज येईल ॥ ४८ ॥ लग्नघटिका आली जवळ । हुंडा आतां व्याही मागेल । कैसी टाळूं ही दुर्धर वेळ । भासे काळ पातला ॥ ४९ ॥ ऐशिया चिंतेच्या दुःखभारें दडपलें त्याचें काळीज सारें । तत्क्षणीं तया दाह भरे । घेई वारें हातानें ॥ ५० ॥ मनोरंग भंग पावला । खेदानलें कंठ सुकला । वारंवार तो चाटीं ओंठाला । तरी न धैर्याला ये ओलावा ॥ ५१ ॥ हिरालाला शेजारी पडून । दारुण चिंतेंत गेला गढून । तों हुडकित पाटलालागून । धनजी येऊन टेकले ॥ ५२ ॥ पाटला निजलेलें पाहुनी । धनजी शेटाची गरजली वाणी । काय पाटील दिलीत ताणुनी । कांहीं मनीं आहे का ॥ ५३ ॥ गांवांमध्यें धुंडता तुह्माला । कंबरेचा तुकडा पडला । उठा लवकर तिकडे चला । सर्व झाला घोंटाळा ॥ ५४ ॥ लग्नघटिका आली वेळ । हा काय तुह्मी मांडला गोंधळ । मनांत जरी असेल गढूळ । तरी तात्काळ सांगावें ॥ ५५ ॥ शेटजींचें ऐकतां भाषण । पाटलाचें भाजलें मन । मग त्यानें केलें निवेदन । चिंता दारुण शेटजीशी ॥ ५६ ॥ शेटजी मग देत धीर । पाटलाशी बोले उत्तर । यांत काय अवघड फार । याचा सार थोडक्यांत ॥ ५७ ॥ तुह्मी येथेंचि रहा बसून । नानासाहेबाशी येतों भेटून । मग आपणा करायाचें साधन । करूं क्षण न लागतां ॥ ५८ ॥ ऐसें बोलुनि शेटजी ते क्षणीं । घराबाहेर गेले उठोनी । पाटील मान खालीं घालुनी । दुर्धर चिंतनीं गढीयेला ॥ ५९ ॥ पाव घटिका न लोटत । तों धनजी आले परत । पाटला खुणावुनि हातें त्वरित । नेलें वाड्यांत नानाकडे ॥ ६० ॥ पाटलाचें सर्व गाऱ्हाणें । सविस्तरपणें धनजीनें । जहागिरदारा कळवुनी सरकारणें । काय कारणें विचारलें ॥ ६१ ॥ जहागिरदारें विश्वासें करून । धनजीवरी दिधलें लोटून । तुह्मी कराल तें मज प्रमाण । न मी मोडीन आपलें ॥ ६२ ॥ मग धनजीनें तत्क्षणीं । मागवुनी घेतली दौत लेखणी । कुळकर्णी जवळचि होता बसुनि । पावती लिहुनि द्यावया ॥ ६३ ॥ तिकिट लावुनि त्याच मित्ती । नऊशांची लिहिली पावती । पाटलेंही केली सही वरती । संतुष्ट चित्तीं होऊनिया ॥ ६४ ॥ मग पुढें लग्नसोहळा । यथाविधी झाला सगळा । हिरालालाची ही अशुद्धि कळा । तये वेळां पालटली ॥ ६५ ॥ परी एक वर्तलें अकस्मात् । पाटलाच्या किर्तीची मात । ऐकतां, कारभारी झाला संतप्त । वाचा त्वरीत त्याची बैसली ॥ ६६ ॥ औषध पाणी देत देत । क्षणांत झाला सन्निपात । कारभारी गेले स्वर्गाप्रत । मागें आकांत ठेवुनी ॥ ६७ ॥ आतां तो वर्णावया आकांत । लग्नप्रसंगी नव्हे उचित । हाणुनियां विवाहाचा वृत्तांत । सावधचितें परिसावा ॥ ६८ ॥ पाटला जवळुनि घेतां पावती । धनजी भेटले हिरालालाप्रती । उभयतांचे भाषण एकान्तीं । हर्षे अती जाहलें ॥ ६९ ॥ त्या भाषणाचा सारांश श्रोती ऐकावा सावकाश । झडोनी तरी बुद्धिभ्रंश । टळेल नाश वित्ताचा ॥ ७० ॥ धनजी हिरालाल बैसले दूर । परस्परांचें दाबुनि कर । हांसत हांसत देत उत्तर । खूप बहार उडाली ॥ ७१ ॥ धनजी ह्मणे का हिरालाल । युक्ति मी सांगितली काल । अनुभव तिचा केवळ । आज अमोल आलाना ॥ ७२ ॥ पावती रूपें सहजचि जाणा । नउशांचा झाला भरणा । आतां काय शंभर आणा । पुरें वचना करा कीं ॥ ७३ ॥ हजार रुपये तुह्मापासून । घेउन देणें तुह्मा बहिण । हेंच तुह्मी मजपासून । घेतलें वचन भडंगपुरीं ॥ ७४ ॥ हजार घ्यायाचें हेच कारण । असेंच कोणा देऊन । तुह्मासारखें लग्न करून । गृहभूषण आणावें ॥ ७५ ॥ वडगांवांचा कवडीराम । तया आहे एक कन्या उत्तम । परि हजारांत एक छदाम । न घे अधम कमती ॥ ७६ ॥ तुह्मा आतां वाटतें अनखर । किं घरांतील जातात शंभर । परी थोडा धरा धीर । काढूं कसर तयाची ॥ ७७ ॥ या लग्नाचें झाले काय अझून । श्रावणपाटी बोळवण । चोळी लुगडें ओटीभरण । हे मानपान पुढेचिं ॥ ७८ ॥ या मानापानाच्या झोंकांत । शंभाराची नमेचि मात । मी दोनशें काढीन त्यांत । गळ्या शपथ सांगतों ॥ ७९ ॥ मग हिरालाल यावर । हळुचि देत उत्तर । ठिक आहे देतों शंभर । झाला निर्धार मनाचा ॥ ८० ॥ तुह्मीही आपला करा बेत । कवडीरामा भेटा त्वरीत । उभयतांची पुढील मासांत । निघो वरात लग्नाची ॥ ८१ ॥ पण एक तुह्माशी करतों बोली । घरोघरीं मातीच्या चुली । दागिन्याची मी उडी आपली । माझ्या पावली मारीन ॥ ८२ ॥ धनजी म्हणत आवेशानें । हे काय काढलें कुजकें बोलणें । मर्जी ऐशी भूषणें । मी न ह्मणे कांही ॥ ८३ ॥ ऋण काढुनि करणें सण । हें नव्हे आपणाशी भूषण । भूषण नव्हे शुद्ध मरण । मिष्टान्न स्वरूपे ॥ ८४ ॥ असो आतां हें संपतां लग्न । जाऊं वडगांवा दोघेजण । तुह्मी आह्मी समक्ष बोलून । ठाम करून घेऊं कीं ॥ ८५ ॥ येरु ह्मणे मी अवश्य येईन । लग्न देऊं हें वाटें लावून । निघूं मग दोघे आपण । येथल्या येथून परस्पर ॥ ८६ ॥ ऐसा दोघांचा होत विचार । तों पावला येथें वेसकरं । पाटीलें बोलाविलें आपणा सत्वर । करित जोहार तो वदला ॥ ८७ ॥ महारें निरोप सांगताचं क्षणीं । दोघेहीं उठले तेथुनी । सत्वर गेले पाटलाचे सदनीं । काय ह्मणूनी विचारींत ॥ ८८ ॥ पाटील तया खाली बसवून । हळु सांगे कांनी लागून । रुसली आमची विहिण । त्याकारण बोलविलें ॥ ८९ ॥ रुसायाचें काय कारण । धनजी पुसे भोंवया ताणून । येरु ह्मणें मोती लहान । [लग्नात वधूच्या आईने वरमायेचा भांग सोनें मोत्यें यांनीं भरून देण्याचा एक प्रकार आहे.] भांगी भरून दिली तीं ॥ ९० ॥ मोठीं मोत्यें आणूं कोठून । हींच मिळाया गेलें कठीण । ऐपत माझी आहां जाणून । व्यर्थ दूषण कां देतां ॥ ९१ ॥ धनजी ह्मणें तें खरें सगळे । परि हें लग्नाचें सोहोळें । घडो न येत वेळोवेळें । हेंही कळे तुह्माशी ॥ ९२ ॥ झालें जरी कितीही ऋण । फिटे तें न लागतां क्षण । परि अल्पसेही न फिटतें हीन । हेंही ज्ञान तुह्माशी ॥ ९३ ॥ तयाच्या [घरीं.] परवरीं आपलें [मुलगी.] केस । रागावणें न जिरे आपणास । जाऊं द्या आणखी पंचवीस । व्यर्थ कशास वांकडे ॥ ९४ ॥ खर्च एवढा करून सारा । जो जोडिला आपण सोयरा । तो का कष्टी जावा धरा । हें विचारा पटते का ॥ ९५ ॥ ऐकुनि शेटजीचें भाषण । धरिलें पाटलानें मौन । मनीं विचार मग करून । दिली मान पंचविसा ॥ ९६ ॥ जवळ नाहीत रोख द्याया । हिरालाल मग जामीन तया । धनजीने हवाला घेउनिया । वरमाया समजाविली ॥ ९७ ॥ असो तिसऱ्या दिवशीं सारा । झाला लग्न सोहळा पुरा । लग्न परतलें भडंगपुरा । वधुवरां घेउनिया ॥ ९८ ॥ [कुळाच्या जिवावर मौजा मारणारा.] ऐसा कुळजीवनविहारी । दावी लीला क्षणाभितरी । तो [वाईटचा आनंद मानणारा. रुपयारूपीं चक्र हातीं फिरविणारा.] वामानंद रौप्यचक्रधारी । दावी चरित्र कुळांतें ॥ ९९ ॥ पाहाता शेटजीप्रतापग्रंथ । ग्रंथ नव्हे हा विवेक अद्भूत । पारायणें वाढे सतत । ना खंडत कदा काळी ॥ १०० ॥ मनोभावें हा वाचितां ग्रंथ । शेटजीव्यथा तया न बाधत । आधीच पळतां विघ्ने समस्त । पुढती न येत फिरोनि ॥ १०१ ॥ पिढ्यानुपिढीची ऋणें बहुत । कपटाकपटी जरी ती गुप्त । ग्रंथावलोकनें तरी निश्चित । भस्मिभूत होतसे ॥ १०२ ॥ जे ऋणव्यसनीं पावले अपाय । त्या हीनदीन ग्रामजनाय । शेटजी प्रताप ग्रंथोपाय । षष्ठाऽध्याय घडो हा ॥ १०३ ॥ इति ऋणिकार्पणमस्तु ॥
———
अध्याय ७ वा
श्री [रुपयांचा स्वामी.] रौप्यनाथायनमः । जय जय [दारिद्र्याचा कांदा.] दारिद्र्यकंदसगुण । कोरंटीच्या फुलासमान । कांती तव ही [गांवास न उमजणारी.] ग्रामगहान । अभाव सुमन-गंधाचा ॥ १ ॥ तुझा ठायी न सुमनगंध । तरी धांवतीं कुळें मिलिंद । तव कृपेचा मकरंद । सेवती मंद विचारें ॥ २ ॥ तव प्रभावाची प्रभा प्रखर । संसाराचा आटे सार । तव दर्शनें निरंतर । लाभे सत्वर वैराग्य ॥ ३ ॥ हत्ती घोडे गढी वाडे । दागदागिने कडे तोडे । सर्वांवरुनि मन उडे । पदीं जडे तुझिया ॥ ४ ॥ तव स्वरूपीं रमतां मन । कांता न आवडे जरी तरुण । तारुण्याशीच ये वृद्धपण । कृपेकरून तुझिया ॥ ५ ॥ कैंचे आप्त कैंचीं नातीं । सर्व लोपतीं तुझ्या पुढती । किती वर्णु तव अगाध शत्त्की । मतिगति खुंटतसे ॥ ६ ॥ अज्ञान मूढ आह्मीं ह्मणून । अवतार तुझा [रुपयांचा ढंग.] द्रव्यधन । उद्धरिशि भोळ लीला करून । न कळे कारण कोणाशी ॥ ७ ॥ जे धूर्त दाविती ज्ञानाचा पिळा । त्यांकडे तूं न फिरविशी डोळा । ज्ञानवंताचा तुज कंटाळा । कारण लळा भोळ्यांचा ॥ ८ ॥ दिसतां अज्ञान भोळे जन । कवटाळाया तयांलागून । बाहु तुझें पावती स्फुरण । होई तारण मुढांचें ॥ ९ ॥ शेटजीचे हे प्रतापगुण । वर्णू जातां न पुरें भुवन । तरी इतुक्याच शितांवरून । भात संपूर्ण जाणिजे ॥ १० ॥ असो मागिल कथानुसंधान । हिरालालाचें जाहलें लग्न । हजाराचा हुंडा घेऊन । दिली बहीण धनजीनें ॥ ११ ॥ धनजीही तेच समयीं । कवडीमालाचा झाला जांवई । घरीं आणली केशरबाई । करूनि घाई द्रव्यबळें ॥ १२ ॥ पन्नास लोटलें धनजीच्या बया । केशर अठराचीं मुग्धाभिनया । दुधा ऐवजी ताक रंगाया । तिची काया लागली ॥ १३ ॥ द्रव्यमोह अति बलवान । थोर विराचीही वांकवी मान । तेथें अबलेचा घ्याया प्राण । काय कठीण तयाला ॥ १४ ॥ हजारांचा पाहुनि गोळा । बाप झाला मोहें बावळा । वरवृद्धत्वाचा घेऊनि विळा । कापिला गळा कन्येचा ॥ १५ ॥ जो मुंगीस चारी नित्य साखर । त्यांही प्यावे मुलीचे रुधीर । ऊं न मारतां नखावर । कन्या ठार करावी ॥ १६ ॥ पिंजऱ्यांतील सोडाया मैना । उदार व्हावें द्याया दाना । वरास्थिपंजरी लोटुनि मुलींना । म्लानवदना कराव्या ॥ १७ ॥ धिक् ऐशी भूतदया । दयाभासा नीचा निर्दया । वास हिचा ज्या हृदया । ती का काया मनुजाची? ॥ १८ ॥ असो अशी ही होऊनि लग्नें । सहज लोटलें बारा महिने । मग पाटलाशी हिरालालानें । लावलें बोलणें कर्जाचें ॥ १९ ॥ आरंभापासून आतांपर्यंत । कुंकू हुंडा लग्नासहित । दोन हजार अटशे सात । खर्च निश्चित जाहला ॥ २० ॥ पाटील चाणाक्ष जरी धीट । परि दारिद्र्यघायें झाला बोंथट । हिशोब तपासाया चोखट । कुठलें तिखट मन त्याचें ॥ २१ ॥ जवळ नाहीं त्याच्या कवडी । ऋणभारें पिटलीं आंतडीं । सुटका होईल कवण्या घडी । झाली तांतडी तयाला ॥ २२ ॥ गाहाण दिल्यावाचूनि कांहीं । ऋण फिटाया उपाय नाहीं । मग पाटील लवलाही । गाहाण देई मळ्यास ॥ २३ ॥ हातीं येतां मळा गहन । शेटजी पावलें समाधान । परि मुलगी न दुजी पाटला ह्मणून । कष्टी त्याचें मन जाहलें ॥ २४ ॥ पाटील मनीं करी मनन । चौदा वर्षे बुडित गाहाण । जातील आतां वर्षे निघून । नुरलें कारण कर्जाचें ॥ २५ ॥ तिकडे भडंगपुरी याच रिती । धनजीनें धरली वही हाती । पांच हजारावरची गती । नानाप्रती सांगतसे ॥ २६ ॥ तोडे पाटल्या पुतळ्या सरी । पैंजण ठुसी नथ गळसरी । चार हजाराची ही होत सारी । बाब दुसरी ऐकावी ॥ २७ ॥ पैठणी एक लुगडीं वीस । धोतरें दहा खण तीस । यांचा आंकडा नऊशें पन्नास । हा तो तुह्मास ठाऊकची ॥ २८ ॥ तेल मीठ तूप तांदूळ । मिरची मसाला गहु डाळ । सुपारी खोबरें साखर गूळ । बेरीज केवळ हजाराची ॥ २९ ॥ आता किरकोळ दानदक्षिणा । चाकर नोकरा कात चुना । सगळा मिळुनि हा भरणा । झाला जाणा दीडशें ॥ ३० ॥ आता बेरीज एकंदर । सहा हजार आणि शंभर । यांतून जातां हुंडा इतर । पांच हजार उरले की ॥ ३१ ॥ शेटजीचा हिशोब ऐकून । जहागिरदाराचें दचकलें मन । उपयोग काय मग कळून । बाण रुतून बसल्यावरी ॥ ३२ ॥ नानासाहेबें डोळे झांकून । तक्यावरी टेकिली मान । धनजीनेंही धरलें मौन । दृष्टि लावून नानाकडे ॥ ३३ ॥ दोन प्रहरची वेळ उदास । शांत सर्व आसपास । ध्वनि एकचि उमटे विशेष । तदां श्वास सोडतां ॥ ३४ ॥ यमाचा फांसा पडतां गळा । प्राणशी बसतो कैसा पिळा । हेंचि जणो तये वेळां । नाना कळा जाणतसे ॥ ३५ ॥ किं बोक्यानें धरितां उंदीर । कैसा होय त्याचा प्रकार । जणो जाणाया याचा सार । नाना स्थीर जाहले ॥ ३६ ॥ वाघापुढें येता गाय । गळती कैसे तिचे पाय । हें जाणाया प्राणभय । नाना असाहाय जाहले ॥ ३७ ॥ किं वशिकरणाचा घडतां प्रभाव । मूढ होई केंवि मानव । जणों हाचि घ्याया ठाव । नाना भाव मावळलें ॥ ३८ ॥ अशा प्रकारें जहागीरदार । निचेष्ट पडले गादीवर । दारिद्र्ययोगाची समाधि दुर्धर । हळुचि पार उतरली ॥ ३९ ॥ शेटजीकडे पाहुनी नाना । रुद्धकंठें बोले वचना । कैसें फेडावें तुमच्या ऋणा । मज सुचेना उपाय ॥ ४० ॥ मागील तुमचे पांच हजार । त्यातही पडली आणखी भर । आतां झाले एकंदर । दहा हजार चूकते ॥ ४१ ॥ याची आता कराया फेड । तुह्मीच काढां शेटजी तोड । मी झालों खचित मूढ । दिसे न धड मला पुढें ॥ ४२ ॥ यावरी शेटजी धीर देत । जहागिरदाराप्रती बोलत । तुह्मी न व्हावें दुःखी किंचित् । सर्व हातांत आपल्या ॥ ४३ ॥ पैसा हा मोठा वाईट । वीषच दुसरें कालकुट । मैत्रीमध्ये पाडितो फुट । हा बोभाट सर्वत्र ॥ ४४ ॥ बापलेक मायमावशी । पतिपत्नी प्रेमराशी । याशी न ठावें नातीं ऐशीं । महाद्वेषी प्रेमाचा ॥ ४५ ॥ यानेंचि आज आपल्या मनीं । वीष दिलें कालवोनि । तरी आतां सावधपणी । वागावें जनीं आपण ॥ ४६ ॥ ऋण हत्या वैर जाण । मानवा न गति ही फिटल्यावीण । साधुसंत बोलती वचन । हें आपण जाणतोंची ॥ ४७ ॥ मी जर असतों घरीं धड । तरी न तुह्मा लावतों निकड । परि घरोघरीं एकचि रड । कर्ज द्वाड इतुकें खरें ॥ ४८ ॥ याचें पागोटें त्याच्या डोकींत । घेणें देणें ही आमची रीत । सदा सांभाळणें आपुली पत । व्यापारांत मुख्य हें ॥ ४९ ॥ तुह्मी चतुर शहाणे खरे । कशास मी बोलावीं उत्तरें । मीही वांकलों ऋणाच्या भारें । विदित सारें तुह्माशी ॥ ५० ॥ मज न टळे माझा अपाय । तुह्मां सांगू कोणता उपाय । तुह्मीच आपुली पाहुनि सोय । करा काय करणें तें ॥ ५१ ॥ कसेंहि करुनि तडजोड । यंदा लावा कर्जाची कड । तुह्मी आह्मी आहोत गोड । व्यर्थ बिघाड नसावा ॥ ५२ ॥ तुह्मी थोर जमदार । झाडून काढतां तुमचें घर । दहा हजाराचा निघेल केर । हा मज सार समजता ॥ ५३ ॥ यावरी नानासाहेब बोलत । आतां न राहिलें तसें घरांत । तुह्मा असुनि सर्व माहित । व्यर्थ फजित कां करतां ॥ ५४ ॥ माझ्या एक येतें मना । चार हजाराचा दागदागिना । दोन्ही मळे देऊनि गहाणा । फेडावें ऋणा वाटतें ॥ ५५ ॥ येरु ह्मणे माझ्या मतें । करणें असें बरें न दिसतें । यात आपलें अहित होतें । पत जातें सोयऱ्यांत ॥ ५६ ॥ घरातलें न मोडितां भूषण । मळे जहागिरी द्यावी गहाण । मूठ जाईल झांकली राहून । फिटेल ऋण हळुहळु ॥ ५७ ॥ शेटजीचें हें ऐकुनि भाषण । जहागिरदाराचें खवळलें मन । परि कर्जाची नाकी बेसन । नाक तुटून जायाचें ॥ ५८ ॥ नाना गढले पुनः विचारी । कपाळा उठल्या चिंत्तालहरी । तों पुढें येऊन ते अवसरी । मुजरा करी पट्टेवाला ॥ ५९ ॥ रावसाहेब मामलेदार । उभे आहेत वाड्याबाहेर । आलों द्याया तुह्मा खबर । सत्वर आंत आणूं का ॥ ६० ॥ पट्टेवाला पहातांचि क्षणी । नाना उठले खडबडुनि । आण आण ऐसे वदुनि । लागले कानी शेटजीच्या ॥ ६१ ॥ आतां तुह्मी घरीं जा शेट । रात्री ठरवूं काय तें स्पष्ट । मध्येंच आले हें लचांड बिकट । ताटपाट वाटीचें ॥ ६२ ॥ शेटजी बाहेर जाते झाले । तों मामलेदार आंत आलें । जहागिरदारें स्वागत केलें । लवुनि भलें आदरें ॥ ६३ ॥ हांसत हांसत मामलेदार । बैसले येऊनि गादीवर । पानसुपारीचे तबक समोर । धरी चाकर तेधवां ॥ ६४ ॥ वीडा चावीत मामलेदार । तपाशीतसे गांवचे दप्तर । इकडे उठले जहागिरदार । शिदा संभार द्यावया ॥ ६५ ॥ कणीक दाळ लोणी कढवून । सर्व दिले सैंपाक्या लागून । मग ते बैसले पुनः येऊन । सर्व लावून व्यवस्था ॥ ६६ ॥ मामलेदारें दप्तर तपासतां । रुजवात कुळाची घेतां घेतां । सूर्य झाला मावळतां । मग हाता आंखडलें ॥ ६७ ॥ तक्याशी मग लावूनि पाट । मामलेदार बैसले नीट । दांतीं पानाचे खुडितां देठ । काढिली गोष्ट स्वतःची ॥ ६८ ॥ नोकरी आमची भारी वाईट । खर्डेघाशी ताठते पाठ । काय करावें भराया पोट । सारी खटपट असे ही ॥ ६९ ॥ तुमच्या मुलाचें जाहलें लग्न । तेव्हा न मी आलों ह्मणून । आला असेल तुह्मा लागून । राग सडकून माझाहो ॥ ७० ॥ परी मला त्याच दिवशीं । भेटणें होते साहेबाशी । आह्मी ह्मणजे माकडें तैशीं । नाचवी जैशी दरवेशी ॥ ७१ ॥ यावरी जहागिरदार । लगट करुनि देत उत्तर । छे छे हा भलताचि विचार । मनांत साचार आणला ॥ ७२ ॥ मला न आला मुळी राग । रागाचा यांत नसेचि भाग । हा तर दैवाचा योगायोग । टळे न भोग भोगल्यावीन ॥ ७३ ॥ मामलेदार ह्मणे मनांत । योग भोग कैंचा यांत । होतें सारें माझ्या हातांत । येतें मनांत क्षणीं तरी ॥ ७४ ॥ ऐशा गप्पा ठोकतां अंमळ । भोजनाचा झाला वेळ । दोघेही उठुनि तात्काळ । गेले चूळ भरावया ॥ ७५ ॥ मामलेदार ओसरीवरी । नाना गेले आंतल्या घरीं । मामलेदार हांका मारी । तरी न बाहेरी येत नाना ॥ ७६ ॥ शिदा आणला धनजीपासून । पुरेल इतका दोघालागून । तिसऱ्याची तरी होईल अडचण । हेंच कारण यांतलें ॥ ७७ ॥ ह्मणुनि नाना मामलेदाराप्रत । नको नको ऐसे वदत । भोजनाशी आंतल्या खोलींत । बैसलें त्वरित अंधारी ॥ ७८ ॥ इकडे श्रीखंडपुरी समोर । जेवया बैसले मामलेदार । तिकडे ताक आणि भाकर । झाले सादर नानाही ॥ ७९ ॥ मामलेदार विचारीत नाना । तुह्मी काय केलें भोजना । येरु ह्मणे श्रीखंडचि जाणा । असें सर्वांना आजहो ॥ ८० ॥ मामलेदार पुनः बोलत । आज श्रीखंड रुचकर लागत । येरु ह्मणे पुऱ्याही खुसखुशीत । स्वादु बहुत लागती ॥ ८१ ॥ बाजरीचा तुकडा घालुनि मुखांत । पुऱ्याची चव नाना सांगत । मामलेदाराशी काय माहीत । नाना जेवत ताकाशी ॥ ८२ ॥ भोजन असें झाल्यावरी । दोघेही बैसले गादीवरी । गप्पा गोष्टी नानापरी । पानसुपारी चावीत ॥ ८३ ॥ तेच समयीं धनजी शेट । आंत प्रवेशले नीट । मुजरा करूनी मग चोखट । बैसले पोट सांवरुनी ॥ ८४ ॥ मामलेदाराशी असें माहीत । धनजी कोण या भडंगपुरात । जहागीरदार याचे हातांत । हेंही जाणत कसें ते ॥ ८५ ॥ परि न दर्शवितां ओळख खूण । मामलेदार ह्मणे शेटजीलागून । निघेल कां या गांवांमधून । जोडी लहान तट्टांची ॥ ८६ ॥ तांग्या करितां एक लहान । जोडी हवी तट्टांची छान । कामापुरती महिने दोन । किंवा तीन फार तरी ॥ ८७ ॥ जरी जोडी पडली पसंत । तरी तीच घेऊं विकत । पहा शेटजी असेल ध्यानांत । कोठें गांवांत तरी सांगा ॥ ८८ ॥ शेटजी मनी विचार करी । जोडी तर आहे आपल्याच घरीं । आतां नाही ह्मणावे तरी । सोय बरी दिसेना ॥ ८९ ॥ कचेरीशी रात्रंदिन । काम आपुलें मोठें लहान । दिला जरा तट्टें आपण । कार्यसाधन जडेल ॥ ९० ॥ ऐसा मनीं विचार करीत । मामलेदाराशी शेटजी बोलत । मजपाशीच दोन आहेत । तेचि न्यावेत आपणाला ॥ ९१ ॥ ठीक ठीक ह्या उत्तरें । आभार मानिलें मामलेदारें । शेटजीसही ते सारें । फार बरें वाटलें ॥ ९२ ॥ मग गप्पा गोष्टी करीत करीत । मामलेदार झाले निद्रित । शेटजी नानाही उठुनि त्वरीत । गेले खोलीत शेजारी ॥ ९३ ॥ तेथे बैसले दोघेजण । नाना विचारीत शेटजी लागून । कोण्या उपायें मी फेडावें ऋण । एैसें कारण दावा कीं ॥ ९४ ॥ शेटजी ह्मणत मी दोन प्रहरीं । उपाय तुह्मा कथिला निर्धारी । देणें गहाण मळे जहागिरी । सुचे यावरी न मज आणिक ॥ ९५ ॥ नानासाहेबें सुस्कारा सोडून । डोळे घेतलें क्षणैक लावून । पुनः ते मग उघडून । ठीक ह्मणून बोलले ॥ ९६ ॥ ठीक हा शद्ब पडतां श्रवणी । तो शेटजीच्या अंतःकरणी । तात्काळ प्रवेशुनी झणी । त्रिभुवनीही झाला तो ॥ ९७ ॥ शेटजीशी मग चोहोंकडे । एकाचि शद्बाचें दिसें रुपडें । फिरती नयन जिकडे तिकडे । भासें तिकडे ठीकची ॥ ९८ ॥ कधीं होईल गहाणखत । कधीं ते पडेल हातांत । अशी उतावळी तदा मनांत । झाली क्षणांत त्याचिहो ॥ ९९ ॥ उद्यांचि मग जाऊन । द्यावे लिहून गहाण । ऐसें मग ठरवून । उठले तेथून शेटजी ॥ १०० ॥ शेटजीप्रताप ग्रंथसार । दारिद्र्यव्याधीचें औषध थोर । लक्षपूर्वक सेवितां चतुर । होती पार दुःखाच्या ॥ १०१ ॥ कथेच्या अर्थी बुडी देऊन । जे सदा येती ठाव घेऊन । ते भ्रमाशी मागें टाकून । तरती पूर्ण संसारी ॥ १०२ ॥ बंधुप्रेमें विनवी मुकुंद । संतचरणीं जो सदा मिलिंद । ध्यानीं असूं द्या कथानुबंध । त्याचा आनंद हाचि असे ॥ १०३ ॥ जे ऋणव्यसनीं पावले अक्षय । त्या हीनदीन ग्रामजनाय । शेटजीप्रतापग्रंथोपाय । सप्तमोध्याय घडोहा ॥ १०४ ॥ इति ऋणिकार्पणमस्तु ॥
———
अध्याय ८ वा
धनपतयेनमः ॥ ज्याचें घडतां दर्शन । वाढत जाय संसारबंधन । झांकुनि सर्व विचारगगन । भ्रमधन दाटताती ॥ १ ॥ ज्याची लीलाकथा ऐकतां । अंगी संचरे मोहममता । दारिद्र्यपद ये हातां । चित्ता धरतां अविचार ॥ २ ॥ [दारिद्र्याचें मळ.] दारिद्र्यबीज जो [दारिद्र्याचें घर.] दारिद्र्यालय । जो [गरीब लोकांस दुःख देण्यात आवड मानाणरा.] दीनजनव्यथाप्रिय । जो [वाईट बुद्धीचा.] दुर्विकार निदय । [कपटाचा पुतळा.] कपटकाय अगम्य जो ॥ ३ ॥ आतां मागील कथानुसंधान । जहागिरदारें दिलें सर्व गहाण । धनजीचें आतुर मन । समाधान पावलें तैं ॥ ४ ॥ परी जहागिरदाराचें चित्त । उदास जाहलें अत्यंत । दीर्घश्वास दिनरात । सदा सोडित खोलीमध्यें ॥ ५ ॥ जणो त्यांच्या अंतःकरणीं । धूमतससे विषादाग्नीं । हस्यानंदाशी तो जाळुनी । उठे श्वसनीं सबलत्वें ॥ ६ ॥ शुद्धि तयाची समग्र हरली । पहात उगाचि वरखालीं । कधीं हात लावुनि भाळीं । मान घालीं खालती ॥ ७ ॥ ऐशा प्रकारें महीने तीन । आजारांत गेले निघून । एके दिवशीं दुर्दैवेंकरून । सोडला प्राण नानांनीं ॥ ८ ॥ एकच उडाला हाहाःकार । आप्तजन पिटित ऊर । उभय कांतांचा सुटला धीर । धरणीवर पडल्या त्या ॥ ९ ॥ पुत्रकन्या सभोंवती । आक्रोशें पिटिती छाती । लोक तया बुझावती । शोकगति न आवरे परी ॥ १० ॥ लहान मोठे ग्रामजन । भरले वाड्यांत येऊन । त्यांनीं मग दोघीलागून । नेले उचलून खोलीमध्यें ॥ ११ ॥ कोणी तयांच्या मुखांवरी । पाणी शिंपडती बहुपरी । कोणी इकडे करिती तयारी । तिरडी सारी बांधुनी ॥ १२ ॥ एकचि लोटला दुःखाचा पूर । कोणा न सुचे कांहीं विचार । डोळे पुशिती वरचेवर । परि नीर खंडेना ॥ १३ ॥ स्त्रीगण हुंदके देत । चंपासारजेशी समजावीत । परि त्या केस तोडुनि लोळत । होत मुर्छित घडोघडी ॥ १४ ॥ पितृवियोग–बाण तीक्ष्ण । विवेकाचीही ढाल फोडून । हृदय अचुक करी विदीर्ण । महान् महान् पुरुषाचें ॥ १५ ॥ मग चंपासारजा अज्ञान मुली । घरकुंडींतल्या कोंवळ्या वेली । जनक–जीवन सुकतां तळीं । पडल्या खालीं सहजची ॥ १६ ॥ धनजी शेट पुशित नयन । दोघी मुलींशी धीर देऊन । इतरांशी बोले वचन । माझा प्राण आजि गेला ॥ १७ ॥ नाना ह्मणजे माझे नयन । नाना ह्मणजे माझे मन । परस्पराशी बंधु समान । वागलों पूर्ण आजवरी ॥ १८ ॥ मजवरी आज रुसुनि नाना । सिद्ध जाहले स्वर्गगमना । धिक् धिक् माझ्या प्राणा । कां रे जाशीना अझुनी ॥ १९ ॥ प्रसंग येवो कसाही खडतर । नानाचा मी घेई विचार । आतां कोण देईल धिर । पोरकें पोर झालों ना ॥ २० ॥ आतां कोठून भेटतील नाना । खुंटलें बोलणें हितगुजवचना । आहा मित्रत्वाचा राणा । सोडुनि दिनांना चालला ॥ २१ ॥ अहो तुह्मी चंपा सारजा । रडु नका घरांत जा । होणारें न टळे सहजा । असो राजा मग जरी ॥ २२ ॥ असो असा देउनि धीर । चंपा सारजा केल्या स्थीर । बळेंच त्यांना माडीवर । नेउनि दूर बैसविलें ॥ २३ ॥ इकडे प्रेत तिरडीवरी । ठेवुनि झाली सर्व तयारी । राम राम ह्मणत चारी । खांदेकरी वांकलें ॥ २४ ॥ पोंचल्यावरी स्मशानांत । अग्नि दिला प्रेताप्रत । अधोवदनें जनसमस्त । फिरले परत गांवाकडे ॥ २५ ॥ दुसऱ्या दिवशी प्रातःकाळी । सुंदरपुराहुनि गाडी आली । सकुटुंब पाटील खाली । उतरतां भरलीं नेत्रें दोन्ही ॥ २६ ॥ पाऊल टाकतांचि वाड्यांत । एकचि उडाला पुनः आकांत । जो तो आपुले डोळे पुशित । कांहीं न सुचत बैसला ॥ २७ ॥ परि स्त्रियांचें थांबे न रुदन । मोठेमोठे गळे काढून । रडूं लागल्या थांब थांबून । कोमल मन तयांचें ॥ २८ ॥ असो. पुढें याच प्रकारें । दूर दूरचे आप्त सोयरे । समाचाराशी येऊनि त्वरें । गेले सारे निघुनी ॥ २९ ॥ आठ चार लोटतां दिन । दहावा दिवस उगवला पूर्ण । आनंदले गांवचे ब्राह्मण । मिळेल दान ह्मणुनि ॥ ३० ॥ चार दोन धूर्त ब्राह्मण । वाड्यामध्यें बैसले जाऊन । आरंभिलें स्तुतिवर्णन । गात गुण नानाचे ॥ ३१ ॥ किती आमुचे नाना थोर । भाग्यशाली श्रीमंत उदार । कीर्ती त्यांची दुरवर । दानशूर ह्मणुनिया ॥ ३२ ॥ आज त्यांचा दहावा दिवस । मृताशीं याची मोठी आस । स्वर्गामधील सुखदुःखास । हेंचिं विशेष कारण कीं ॥ ३३ ॥ जैसें आज दान होईल । तैसेचि नानाशी सुख लाभेल । यथा कर्म तथा फल । हा तों अढळ नियमचि ॥ ३४ ॥ राहे इथें बाप ज्या सुखांत । तींच सुखें तया स्वर्गाप्रत । देणें; पुत्रधर्म हा उचित । शास्त्रे समस्त बोलतीं ॥ ३५ ॥ ह्मणूनिया आजचा दिन । पाळला पाहिजे सावधान । शक्य तितुकें करून । नानादान करावें ॥ ३६ ॥ आजच्या दानाची महती । शास्त्रेंही वर्णिता थकती । मग मी तों अल्पमती । माझी गती कायसी ॥ ३७ ॥ धर्मसिंधु गरुडपुराण । ऐशीया ग्रंथी केलें कथन । दहाव्या दिवशीं करतां दान । समाधान आत्म्याशी ॥ ३८ ॥ दानाचे असती बहुत प्रकार । छत्री, जोडा, तांब्या, धोतर । आसन जाणवें घृत वस्त्र । अन्न पात्र पद दान हें ॥ ३९ ॥ काठी शेगडी दीप तीळ । पुष्पमाळा चंदन तांबुल । घोडा हत्ती गाई बैल । ह्मैस दुधाळ चांगली ॥ ४० ॥ पालखी पुस्तक कस्तुरी । शय्या दासी रत्नें चवरी । तुप भरलेल्या दोन घागरी । एक झारी पाण्याची ॥ ४१ ॥ ऐशीं हीं दानें अनंत । येथें देतां ब्राह्मणाप्रत । स्वर्गी तरी सुख लाभत । दुःख टळत मृताचें ॥ ४२ ॥ कथुनि अशा दानविचारा । भट गेला आपुल्या घरा । भाऊसाहेबांचा चेहरा । दुःखें सारा काळवंडला ॥ ४३ ॥ असो पुढें रितसर । दिवस दहावा पडला पार । दान दक्षिणा रुपये हजार । झाले गार दहाव्यांत ॥ ४४ ॥ भाऊसाहेब अजण पोर । मोठेपणाच्या काठीवर । चढवुनि तया नाचविला दोर । धूर्ते उदर भराया ॥ ४५ ॥ काय वेडे भोळे जन । मेल्यासाठी देती दान । हे तों पदार्थ येथेंचि संपूर्ण । राहती आपण पहातों ॥ ४६ ॥ वडिलास दूध मिळावें ह्मणून । पुष्कळ करिती गाई दान । परी दुध तें येथेंचि ब्राह्मण । देती ओतून नरड्यांत ॥ ४७ ॥ किं ब्राह्मणाशी येतां अडचण । टाकितो तो गाई विकून । तजविज काय करतो ब्राह्मण । वडलालागून दूधाची ॥ ४८ ॥ कां स्वर्ग ह्मणजे भटांचें पोट । वडिल ह्मणजे जंत कीट । भटें घेतां दूधाचे घोट । पोंचते नीट तयांला ॥ ४९ ॥ अहो तुह्मी श्रोतेजन । सांगा सांगा सत्य स्मरून । दानाची वस्तू येथें राहून । स्वर्गालागून काय पोंचे ॥ ५० ॥ प्रश्न हा नव्हेचि गूढ । अर्थ याचा दिसे उघड । परि अज्ञानें झाला जड । अवघड भोळ्यांशी ॥ ५१ ॥ असो झाला दहावा दिवस । गहाण टाकुनि दागिन्यास । नानाचा होता शेटजीस । अतिध्यास ह्मणुनि ॥ ५२ ॥ भाऊसाहेबांच्या चित्ता । तेराव्याची झोंबली चिंता । सुटेल कैसी ह्मणे ही आतां । मारी हातां कपाळी ॥ ५३ ॥ जैसे गर्भांतील बालक अजाण । श्रीमंतीतील तैसे तरुण । अल्पही नसते व्यवहारज्ञान । परस्वाधीन सर्वस्वी ॥ ५४ ॥ जोंवरी सभोवती द्रव्याचा धूर । तोंवरी यांना न दिसे दूर । जग ह्मणजे आपुले घर । ऐसे साचार वाटतें ॥ ५५ ॥ हाचि धूर सरल्यावरी । दृश्यें दिसतीं नानापरी । चित्रविचित्र अगम्य सारीं । धस् उरी होतसे ॥ ५६ ॥ भाऊसाहेबा तसेंचि झालें । चिंतेमध्यें ते पार बुडाले । सभोंवती तैं पहातां आपुले । उदास दिसले सर्वत्र ॥ ५७ ॥ तोचि देश तेंचि गांव । परि झालें सगळें नव । एक नसतां अनुभव । पालटे भाव असाचि ॥ ५८ ॥ असो अशा प्रसंगी कठीण । भाऊसाहेबां वाटलें आपण । शेटजीच्या आश्रयें करून । जाऊं तरून सहजी ॥ ५९ ॥ वडलांचे ते मित्र परम । मजवरिही त्यांचें प्रेम । गरिबाचे आश्रयधाम । माझें काम करतील ॥ ६० ॥ मग शेटजीवरी टाकुनि भार । तेराव्याचा केला विचार । विचाराशी त्या कैचा पार । सदा अपार ऋणार्णव ॥ ६१ ॥ नानाचे होतें थोरपण । ह्मणुनि घातलें मोठें भोजन । स्तुति करित जेवतेगण । गेले निघून घरोघरीं ॥ ६२ ॥ खर्च झाला दोन हजार । भाऊसाहेब भाबडे पोर । खरें खोटें काय कळणार । त्याचा भार शेटजीवरी ॥ ६३ ॥ दोन चार लोटले महिने । भाऊसाहेबा शेटजी ह्मणे । खात्यावरी सही करणें । देणें घेणें रितीचें ॥ ६४ ॥ तुह्मी शहाणें चतुर । कशास सांगणें फार । सहीचीही नाहीं जरूर । सुज्ञे सार ओळखावा ॥ ६५ ॥ प्रेम आणि व्यवहार । यांत दिसें जरी अंतर । तरी ते हो खरोखर । नव्हे अंतर वस्तुतः ॥ ६६ ॥ प्रेम नांदाया बळकट । व्यवहार व्हावा चोखट । जरी आलें मोठें संकट । अति बिकट आडवें ॥ ६७ ॥ तुमचें आमचें जरी प्रेम । तरी व्यवहारी पाहिजे नेम । नेमेंचि येथें परम । किर्ती भिष्म पावला ॥ ६८ ॥ नेमेंचि लाभे छात्रां बुद्धी । नेमेंचि साधकां लाभे सिद्धी । नेमेंचि उद्योगियां ऋद्धी । सर्व वृद्धी नेमेंचि ॥ ६९ ॥ नेम हाचि प्रेमसार । नेम हाचि संसार । नेम हाचि स्वर्गाधार । किं ईश्वर नेमचि ॥ ७० ॥ नेमाविना कांहीं नाहीं । पुष्पां फल येत नाहीं । नेमेंचि भ्रमे मही । सूर्या पाही भोंवती ॥ ७१ ॥ नेमेंचि वर्षे घन । नेमेंचि सांचे धन । नेमेंचि बळावें मन । वाढे प्राण नेमेंचि ॥ ७२ ॥ ऐशी ही नेमाची थोरवी । वर्णन हिचें करावें केवीं । सुज्ञें नियमें ध्यानीं धरावी । आचरावी वर्तनीं ॥ ७३ ॥ ऐकुनि अशा शेटजी बोला । भाऊसाहेबा भ्रम झाला । लेखणी रुपी नागिणीला । हात घातला धराया ॥ ७४ ॥ ही किर्द खातेवही । ही खतावणी करा सही । त्या त्या ठिकाणीं लवलाही । केली सही भाऊंनी ॥ ७५ ॥ सही नव्हे तो झाला दंश । वही नव्हे त्या देहीं विशेष । शाई नव्हे तें चढलें वीष । प्राणशोष करावया ॥ ७६ ॥ कसलें खातें कसली वही । ठावें नाहीं कधीं कांहीं । कर ह्मणतां केली सही । मुखा पाही शेटजीच्या ॥ ७७ ॥ भाऊसाहेब मऊ गोळा । अनुभवाचे न कांटे ज्याला । गिळूं जातां शेटजी त्याला । सहज उतरला घशांत ॥ ७८ ॥ सर्पदंश एक वेळां । बरवा पाहिजे ह्मटला । परि शेटजीदंशाचिया ज्वाला । हळाहळाहुनी थोर ॥ ७९ ॥ सर्पदंश होतो ज्याला । तोचि मरतो एकला । परि ऋणदंशाचा घाला । मुलाबाळां मारितो ॥ ८० ॥ असा शेटजीदंश कठीण सजिवाचे तों घेईच प्राण । परि निर्जींवाशाही टोंचि दशन । विक्रींकरून लिलावें ॥ ८१ ॥ ऋणविष अतिभयंकर । वाढेचि तें उत्तरोत्तर । मृत्यूचा हा सहोदर । दावी सार चौऱ्यांशीचा ॥ ८२ ॥ मरणोत्तर कर्मगती । कोणा लाभे कैशा रिती! हें न कळे मानवाप्रती । करिताती तर्कची ॥ ८३ ॥ परि निर्धनोत्तर दारिद्र्यगती । कैशी लाभे कुळाप्रती । हें तों कळे सर्वांप्रती । याच जगतीं प्रत्यक्ष ॥ ८४ ॥ लक्ष चौऱ्यांशीचे फेरे! रिणकोशी लाभती पुरे । कधीं गाढव कधीं कुतरें । या प्रकारें प्रत्यही ॥ ८५ ॥ असो श्रोतीं सावधान । चित्तीं ठेविजे अनुसंधान । भाऊसाहेब सह्या करून । गले निघून घराशी ॥ ८६ ॥ शेटजीशी झाला परमानंद । किं हर्षाचा चढला मेद! लोडा टेकुनी फसारिली दोंद । होउनि धुंद उल्हासें ॥ ८७ ॥ मग मनीं ते विचार करतां । काहीं आठवले तयाचें चित्ता । तत्क्षणीं पसरुनि हाता । लेखणी तत्वतां धरियेली ॥ ८८ ॥ हांसतमुखें भोंवया ताणून । डाव्या कानीं मान लववून । पत्र लिहिलें शेटजीनें पूर्ण । दिलें लावून हिरालाला ॥ ८९ ॥ पत्रातील लिखितसार । कळेल पुढे प्रसंगानुसार । तरी श्रोती धरुनि धीर! चित्त स्थिर करावें ॥ ९० ॥ शेटजी-चरित कुल-ग्रहण । किं ज्ञानरवांचें आवरण । किं सन्मार्गाचें कुंपण । दृढबंधन सरळत्वा ॥ ९१ ॥ शेटजी-प्रताप ग्रंथ महा । यथार्थाचा आदर्श हा । अनुभव नयनीं तरी पहा । सावध व्हा श्रोतेजन ॥ ९२ ॥ किं प्रतापकथा ही चित्रावली । विवेकतेजापुढुनि ओढली । श्रोतीं तरी दृश्यें भलीं । हृत्पटली पहावीं तीं ॥ ९३ ॥ किं अध्यायसार बोधकयांन । ऋणार्णवी जे पडले जन । घेई तयांना वर काढून । वांचवी प्राण स्वभावें ॥ ९४ ॥ जे ऋणव्यसनी पावलें अपाय । त्या हीनदीन ग्रामजनाय । शेटजीप्रताप ग्रंथोपाय । अष्टमाध्याय घडोहा ॥ ९५ ॥
———
अध्याय ९ वा
नमो नमो [द्रव्यांचा ढग.] धनघना । [शरीराने थंड.] शीतकाय [मानानें गरम.] उष्णमना । लेखणीच्या [लेखणीची पवित्रता घालविणारा.] लज्जाहरणा [चोपडीचा राजा.] वहि-राणा नमो नमः ॥ १ ॥ अस्तसि चालला दिनमणि । जनां तोषवित कोमल किरणीं । जणो पश्चिमक्षितिजांगणीं । दिसें नयनीं स्थिरावला ॥ २ ॥ दिशेस चढले अनंत रंग । मुग्ध हर्षाचे जेवी तरंग । प्रमदा-मुखीं विलासती सांग । अंतरंग प्रकाशित ॥ ३ ॥ अदृश्य होता हेतुरवि । प्रमदामुख उत्तरे जेवी । पश्चिम दिशा काळवंडे तेवीं । जातां रवी अस्ताशी ॥ ४ ॥ पक्षी गणही उडोनी सारा । छपूं लागला निज कोटारां । गाया ह्मशीही धांवती घरा । घ्याया थारा सत्वरी हे ॥ ५ ॥ सुंदरपुरच्या वेशी पुढती । गर्दी झाली एकचि अती । देवदर्शना लोक येती । गुरें जाती आंतमध्यें ॥ ६ ॥ शहाडा वाजवी वेसकर । मिळे वत्सांचा त्यांत हंबार । तान्हीं रडतीं कोमल स्वर । जातीं घरघर करतातीं ॥ ७ ॥ मारुतीपुढें जोडती हात । किं शनी पुढें कुणी दंडवत । देवीपुढें नाक घाशित । कुणी बेबत शिवालयीं ॥ ८ ॥ ऐशा प्रकारें देवदर्शन । करूनि जमले ग्रामजन । मारुती पुढील पटांगण । सर्वांसन बैसावया ॥ ९ ॥ मुंग्यालागी चारुनि साकर । हिरालालही सत्वर । येऊनि बैसला मध्यें चतुर । शद्ब गंभीर बोलावया ॥ १० ॥ त्याच क्षणीं एक महार । सकला करी लवुनि जोहार । नम्रवचनी पुसे घर । सावकार शेटजीचें ॥ ११ ॥ शेटजी पुसे आलाशि कोठून । येरु वदे भंडागाहून । हिरालाला पटली खूण । मजलागून पुसतसे ॥ १२ ॥ हिरालाला उठुनि त्वरित । घरा निघाला महारासहित । वाड्या बाहेर तया बैसवित । पत्र घेत हातामध्यें ॥ १३ ॥ दिव्याजवळ जाऊनि तांतडी । पत्राची मग उघडली घडी । आंत दिसली एकचि रोकडी । ओळ वांकडी लिहिलेली ॥ १४ ॥ पत्र पाहतांचि क्षणीं । उद्यां यावेंचि निघूनी । आलें असे सर्व घडुनी । बहुपत्नीं सायासें ॥ १५ ॥ अति हर्षे हिरालालें । पत्र खिशांत कोंबिलें । भोजन आटपुनि तत्काळें । अंग टाकलें गादीवरी ॥ १६ ॥ महाराशि दिलें पाणी भाकर । निज ह्मटलें ओट्यावर । पहाटेचि उठुनि सत्वर । जागे कर मजलागी ॥ १७ ॥ ऐसें सांगुनि महाराप्रत । हिरालाल बळेंचि निजत । परि न तया झोंप येत । चित्त चलित ह्मणुनिया ॥ १८ ॥ हर्षाचे प्रचंड लोळ । हृदयीं त्याच्या करित कल्लोळ । किं मनोरथ धांवतां सबळ । डळमळ निद्रासना ॥ १९ ॥ या अंगाचा त्या अंगावर । कधीं उताणा पालथा तर । आंखडी लांबवी पाय फार । परि समोर निद्रा न ये ॥ २० ॥ करितां अशी कवायत । उलटली पूर्व रात । मग शेटजी परिक्षेंत । उत्तीर्ण होत निद्रेच्या ॥ २१ ॥ मग उठुनि महार । हिरालाला बोले; सत्वर । लावा शेटजी अश्वा खोगीर । होईल उशिर उठाचि ॥ २२ ॥ हिरालाला मग घोड्यावरी । बैसुनि निघाला सत्वरी । भानुदयाचे अवसरी । भडंगपुरीं पोंचला ॥ २३ ॥ दारांत बसुनि धनजीशेट । हिरालालाची पहात वाट । वेळ न जावा तोंवरी फुकट । मांडुनी पाट बैसले ॥ २४ ॥ काया करुनिया उघडी । तोंडा बांधली फडक्याची घडी । हांतीं माळ फिरे तांतडी । हळु उघडीत नेत्राशी ॥ २५ ॥ ऐशिया प्रकारें घालुनि आसना । धनजी बैसले धर्मसाधना । परि धर्म तो कळेना कोणा । त्यांचे त्यानाचि ठाऊक ॥ २६ ॥ कोणी करील ऐसे मनन । किं देव व्हावा आपला ह्मणून । शेटजी उघडे बोडखे होऊन । भावपूर्ण बैसताती ॥ २७ ॥ वरुनि जरी हा प्रकार खरा । तरी आंतुनि विचार न्यारा । द्रव्य हाचि देव घरा । कोण्या प्रकारा येईल ॥ २८ ॥ तया कराया हस्तगत । धनजी ऐसे उघडे बैसत । तद्रुपी लय लागवा निश्चित । डोळे झाकित ह्मणुनिया ॥ २९ ॥ माळेचे चाळितां मणी । रुपयेरुपें मनें गणीं । बाहेरुनि दिसावें जनीं । धर्मचिंतनीं गढलेलें ॥ ३० ॥ धर्मसाधनीं ऐशा बिकट । गुंतले असतां धनजी शेट । कानीं आला शद्ब अवचट । फट् फट् घोड्याचा ॥ ३१ ॥ धनाजी पहाते झाले समोर । हिरालाल दिसला घोड्यावर । चाबकाचा उडवित मार । येत समोर आपणाकडे ॥ ३२ ॥ धनजीनें त्याच क्षणीं । हातची माळ दिली फेकुनी । डोई पगडी ठेवित झणी । गेले दुकानीं लगबगा ॥ ३३ ॥ झाडावया गादी दुकान । नोकरा बाहिलें हांक मारून । सालकरूं भिका तरुण । घेत झाडून लगबगा ॥ ३४ ॥ वय विसाचा भिका नोकर । वृद्ध शेटजीचा कामदार । कधीं न धनजीच्या मर्जी बाहेर । पाउलभर जात असे ॥ ३५ ॥ शेटजीची तरुण जाया । तिची भिकावर फार माया । भांडी घासितां थकतां तया । देत खाया प्रेमें ती ॥ ३६ ॥ तुपाचा गोळा घालुनि भातांत । कधी शिरा पुरी सहित । शिळें अन्न लटकें ह्मणत । तया देत नित्यशः ॥ ३७ ॥ व्यर्थ खर्च होतो ह्मणून । शेटजी बोले पत्नीस टोंचून । परि तारुण्य त्वचा तिची कठीण । शद्बबाणें न आकळें ती ॥ ३८ ॥ असो दुकान झाडल्यावरी । हिरालालाची आली स्वारी । धनजीशी तैं मुजरा करी । चढे ओसरी दुकानाची ॥ ३९ ॥ क्षेम कुशल आधीं होऊन । मग येण्याचें निघालें कारण । धनजी हळुचि करी भाषण । सावधान परिसावें ॥ ४० ॥ हुंडा नऊशाची पावती । ठाऊक आहेच तुह्मा ती । रकमही तिची आली होती । ऐका युक्ती परी एक ॥ ४१ ॥ जहागिरदाराचा कारकून । गंगाधरपंत नामेंकरून । याच गांवचा आहे ब्राह्मण । अति ज्ञान तयाशी ॥ ४२ ॥ धन्य धन्य त्याची मती । त्यानेंच काढिली आज ही युक्ती । तिन तिनशाची आपणाप्रती । येईल हातीं रक्कम ॥ ४३ ॥ ऐसे उभयतां बोलत असतां । गंगाधरपंत पातले तत्वतां । देवपुजेशी जातां जातां । परडी हाता धरुनि ॥ ४४ ॥ उघडे बोडखे कटी सोंवळे । सर्वांगी मुद्रा टिळे । अस्फुट शद्ब मुखी बरळे । हळु बोले वैष्णवे नमः ॥ ४५ ॥ वेशांत अशा बैसले पंत । हळुहळू गाली हांसत । हिरालालाशी मग बोलत । कधीं आलात शेटजी ॥ ४६ ॥ आतांची आलों पहा पंत । काय तुमचा ठरला बेत । कळो द्यावा साद्यंत । मजप्रत क्षणीं या ॥ ४७ ॥ मग मागें पुढें पाहुनी थोडें । पंत सरकले जरा पुढें । गडवा ठेविला एकिकडे । मनीचें कोडें बोलावया ॥ ४८ ॥ असें पहा हिरालाल । विचार मोठा आहे खोल । अगदी सोपा बिनमोल । चिठ्या केवळ दोनची ॥ ४९ ॥ आजरोजीं जहागिरदार । मरुनि झाले महिने चार । मी त्यांचा कारकून चतुर । दप्तरदार पूर्वीचा ॥ ५० ॥ आतां माझा हाच विचार । पावत्या दोन लिहाव्या सुंदर । तारखा घालाव्यांत त्याच्यावर । महिने चार नंतरच्या ॥ ५१ ॥ नऊशे रुपये दिले ह्मणून । तुह्मी घ्यावी नानापासून । पोंच पावती तिकीट लावून । साक्षी घालून सहिसुद्धा ॥ ५२ ॥ आतां ऐका दुजें धोरण । त्याच तारखेची नानापासून । धनजीनें घ्यावी पावती लिहून । उसणें ह्मणून नउशाची ॥ ५३ ॥ आतां धनजीनें घेतलें गहाणखत । उल्लेख नऊशाचा आहे त्यांत । तरी त्याशी न बाधे किंचित् । असे साधित करूं कीं ॥ ५४ ॥ पावतींत वदवा नानाकडून । गहाण खतीं जो हुंडा ह्मणून । नऊशें दिला वजा करून । हें तो पूर्ण विश्वासें ॥ ५५ ॥ नऊशे आमच्या व्याह्याकडील । रुपये सहज येतील । अशा विश्वासें सबल । हुंडा समूळ वजा केला ॥ ५६ ॥ तरी हवाल्याप्रमाणें हिरालाले । नउशें आज मला दिले । ते घरखर्चाशी सगळे । मी घेतला ठेउनिया ॥ ५७ ॥ ह्मणून मी ही नउशांची । लिहुनि देतो पावती साची । तिकिट साक्ष सहीची । निसंशयाची धनजीस ॥ ५८ ॥ तरि अशा पावत्या दोन । तुह्मास मी देतो लिहून । नानाचीही सही घ्या छान । हलवाल मान पहाताची ॥ ५९ ॥ साक्षीदारही आहेत राजी । त्याची नको कांहीं काळजी । तुमचीच कळोद्या मर्जी । क्षणामाजी करूं पहा ॥ ६० ॥ गंगाधरपंतांचें मनोगत । हिरालाल मनीं उमजत । सहज एकएका प्रत । तीनशें लाभत अनायासें ॥ ६१ ॥ तरी हातचा हा ठेवा । व्यर्थ कशाला घालवा । एैसा विचार करुनि तेधवां । बोले बरवां हिरालाला ॥ ६२ ॥ अहो तुह्मी गंगाधरपंत । धन्य तुमची बुद्धी अद्भुत । युक्ति तुमची योग्य खचित । करा त्वरित काय तें ॥ ६३ ॥ हिरालालाचा मिळतां रूकार । पंता झाला हर्ष अपार । गडवा परडी घेऊनि सत्वर । गांवा बाहेर पातला ॥ ६४ ॥ मारुती गणपती शिव । शनि लक्ष्मी ऐसे देव । पंतें पुजीलें त्वरित सर्व । मनीं भाव पावतीचा ॥ ६५ ॥ इकडे हिरालाल धनजीशेट । भोजन उरकुनि चटपट । पहात बैसले पंताची वाट । वाटाघाट करावया ॥ ६६ ॥ तों पंतही करूनि भोजन । आले दुकांनीं न लागतां क्षण । पुनः निघाली शंका गहन । मोठ्या लहान हिश्श्याची ॥ ६७ ॥ तीन तीनशें प्रत्येकानें । नउशें रुपये वाटून घेणें । रितसर नव्हे धनजी ह्मणें । तरी होणें यथायोग्य ॥ ६८ ॥ नाहीं होय करतां करता । द्यावें दोनशें ठरलें पंता । सातशामध्यें शेटजी उभयतां । समानता ठेवावी ॥ ६९ ॥ यावरी पुनः धनजी शेट । हात हालवुनि ह्मणें उलट । हिरालालजी तुमचा घाट । मला नीट दिसेना ॥ ७० ॥ बाजारांत नाहींत तुरी । तोंचि भटणीस भटमारी । विचार अमचा त्याच परी । पहा विचारीं योग्यायोग्य ॥ ७१ ॥ अहो पावत्या लिहिल्या जरी । तरी कां पैसे पडले पदरीं । दम येतो सगळा उरी । कोर्ट कचेरी खेटतां ॥ ७२ ॥ पंतें पावती लिहिली ह्मणून । दोनशें त्यांना देतां कोठून । याचा विचार करा आपण । मग संधान बांधावें ॥ ७३ ॥ समजा उद्यां पावत्या निश्चित । ठरल्याची खोट्या कोर्टांत । तरि का रुपये मिळतील परत । का हो पंत बोलाना ॥ ७४ ॥ धनजीचे ह ऐकुनि बोल । पंत झाले मनी खजील । तसाचि तो हिरालाल । होय निश्चल आश्चर्ये ॥ ७५ ॥ तोही मग ह्मणे मनीं । सत्य असे धनजीची वाणी । दोनशें रुपये बुडित ह्मणूनी । द्यावें कोणी पंताशी ॥ ७६ ॥ मग तिघांचा होउनि विचार । उघड ठरला ऐसा व्यवहार । पावत्या लिहाव्या आज रितसर । करूनि करार असा कीं ॥ ७७ ॥ लिहिणावळ ह्मणुनि खास । पंता द्यावेत रुपये वीस । दहा दहा उभयतास । बोजा विशेष नाहीं हा ॥ ७८ ॥ पंतें मनीं विचार केला । काय करावें या धनजीला । शंका काढूनी घोळ घातला । घात केला सर्वस्वी ॥ ७९ ॥ तरी ओढुनि पहातां । बरवें न दिसे चित्ता । होय ह्मणावें आतां । तरिच हातां ये कांहीं ॥ ८० ॥ मग पंत उघडपणें । उभय शेटजीशी ह्मणे । मान्य मी तुमचें बोलणें । आनंदानें करितों कीं ॥ ८१ ॥ जेवीं त्रिदोषाचें एक मत । करी रोग्याचा प्राणांत । तेवी या त्रिकुटाचा बेत । कराया घात थाटला ॥ ८२ ॥ पावत्या लिहिल्या पंतें मग । साक्ष सही करुनि सवेंग । धनजीने दिला भाग । यथासांग पंताशी ॥ ८३ ॥ पंत गेले आपल्या घरीं । हिरालालाचीही स्वारी । बैसुनिया घोड्यावरी । सुंदरपुरीं पातली ॥ ८४ ॥ दोन वर्षे मध्यंतरी । कांही न घडलें नवलपरी । एके दिवशी धनजीची फेरी । भाऊच्या घरीं पातली ॥ ८५ ॥ हळु हळु गोष्टी करीत । भाऊसाहेंबा धनजी बोलत । झाले दिवस आतां बहुत । नव्हे उचित तुह्माशी ॥ ८६ ॥ नाना माझे परममित्र । सद्गुणांचे केवळ क्षेत्र । क्षेत्रोपन्न त्या पवित्र । तुह्मी पुत्र तयांचे ॥ ८७ ॥ नलगे तुह्मां सांगणें फार । माहित अवघा व्यवहार । आतां न निघे धीर । मनीं सार पहावा ॥ ८८ ॥ ऐकुनियां ह्या भाषणा । भाऊशी कांहीं कळेना । ते आश्चर्ये ताणुनि नयना । धनजी-वदना पहात ॥ ८९ ॥ येरु ह्मणे अहो शेटजी । ह्मणतां काय तुह्मी आजी । उमज पडेना मनामाजी । स्पष्ट कांजी बोलानात! ॥ ९० ॥ धनजी यावरी बोले वचन । हें काय बोलतां भाऊ आपण । तुह्मी आतां असुनि सुजाण । व्यर्थ अज्ञान पांघरतां ॥ ९१ ॥ नानांनीं दिलें जें मजप्रत । लिहुनियां गहाणखत । नऊशाचा उल्लेख त्यांत । हें तों माहीत तुह्माशी ॥ ९२ ॥ तोचि रुपये माझे मज । द्या ह्मणतों तुह्मा आज । उघड हें असुनि सहज । कैसा उमज पडेना ॥ ९३ ॥ येरु ह्मणे हें मज उमजलें । परि रुपये ते तुह्मा दिले । आणखी हे कोठुनि आणले । चित्त भ्रमलें कळेना ॥ ९४ ॥ धनजी ह्मणे यांत काय । सांगा बरें भ्रमभय । माझे मी मागतो रुपये । हा का अन्याय झाला ॥ ९५ ॥ नऊशें लिहिलें गहाणखतीं । परि ते न पडले माझे हातीं । नानांनीं तदां मजप्रती । दिली पावती तयाची ॥ ९६ ॥ दौलतराव तुमचे सासरे । यांनीं दिले रुपये खरे । परि ते खचित परभारें । घेतले सारे नानांनीं ॥ ९७ ॥ मग ते उभयतां व्याही । एकांती बोलले कांहीं । तें मजला ठाऊक नाहीं । ऐसें पाही खरें हे ॥ ९८ ॥ ते वेळीं मज वाटलें । दौलतरावें जे रुपये आणले । ते त्यांचिया घरांतले । मुळीं सगळे नसावे ॥ ९९ ॥ घेउनि उसणें कोणापासून । कराया आलें पुरें वचन । परि तयाचें अंतःकरण । नाना पूर्ण उमजले ॥ १०० ॥ दौलतरावांचें म्लान मुख । पहातां नानाशी वाटलें दुःख । परत दिले रुपये सकळीक । व्हाया सुख व्याह्याशी ॥ १ ॥ असो मी काय ह्मणुनि । इतके खोल पहावें पाणी । सहज मी तुह्मा लागुनि । तर्क ह्मणुनि बोललों ॥ २ ॥ ही पहा पावती छान । खरी का खोटी घ्या पाहून । व्यर्थ नको संशया कारण । कटु मन व्हावया ॥ ३ ॥ भाऊसाहेबें घेतली हातीं । वाचुनि पहातां भ्रमली मती । पावती नव्हे ती वीषवती । डसली छाती भाऊंची ॥ ४ ॥ ‘बरें याचा करूं विचार’ । असें देऊन धनजीस उत्तर । केला मग भाऊंनी विचार । क्रमानुसार कळेल तो ॥ ५ ॥ मागील कथानुसंधान । श्रोती व्हावें सावधान । कारभाऱ्याचा बळिराम नंदन । कथा श्रवण करावी ती ॥ ६ ॥ शेटजी-प्रताप महा भुजंग । पादहीन याचें अंग । सुज्ञनें तरि पाहुनि माग । निजमार्गा चालावा ॥ ७ ॥ जे ऋणव्यसनीं पावले अपाय । त्या हीनदीन ग्रामजनाय । शेटजीप्रतापग्रंथोपाय । नवमोध्याय घडो हा ॥ ८ ॥
———
अध्याय १० वा
जय जय [रुपयापासून जन्मणारा.] रौप्योद्भवा । [रुपयाचा तोंडचा.] रौप्यानना [वाईट बुद्धीचा नवरा.] कुबुद्धिधवा । [रुपयांच्या बळाचा.] रौप्यबला [रुपयांवर जगणारा.] रौप्यजीवा । [रुपयांचा देव.] रौप्यदेवा नमन हें ॥ १ ॥ हिरालाल दुकानांत । बसुनियां करी बेत । आज कारभाऱ्याच्या मळ्यांत । गेले त्वरित पाहिजे ॥ २ ॥ मग तो बोलावुनि गडी । तया सांगे जुंपाया गाडी । अधोली पोतीं घेऊनि तांतडी । बैसला उडी मारूनियां ॥ ३ ॥ कारभाऱ्याचा बळीराम पुत । डोईवर पाटी दाणे उफणींत । उभा असतां आपुल्या खळ्यांत । गाडी तेथ पातली ॥ ४ ॥ गाडी शेटजी पहातां क्षणीं । बळीराम दचकला मनीं । दुःखित मन लपवुनि । शेटजी लागुनी बसा ह्मणे ॥ ५ ॥ परि अंतरीं लागली आग । सर्वांगी झाली तगमग । ऋणाग्नीची ती धगधग । बळी सांग शोषला ॥ ६ ॥ ओंठ तयाचे झाले कोरडे । अंधार दिसे डोळ्यांपुढे । उफणणें नीट न घडे । पाटी पडे गळुनि ॥ ७ ॥ जेवूं बैसतां मिष्टांन्नीं । तों श्वानें नेलें तें उचलुनी । तैसें झालें बळीलागुनी । तये क्षणीं सर्वस्वी ॥ ८ ॥ कारभाऱ्यानें मुलाचें लग्न । मोठें केलें ह्मणती जन । लग्न नव्हें तें जीवंत विघ्न । घ्याया प्राण निर्मिलें ॥ ९ ॥ असो शेटजी बळीप्रत । मधुरवचनें काय बोलत । बळी तुझी पाहुनि पत । आनंद अत्यंत वाटतो ॥ १० ॥ बापाच्या हातचें ऋण । कवडी कवडी त्वां दिलें पूर्ण । तूं बापासारिखाचि सज्जन । समाधान वाटतें ॥ ११ ॥ ऐसें वागुनिया गुणें । भलें ह्मणवुनिया घेणें । तुला नलगे फार सांगणें । पूर्णपणें जाणशी ॥ १२ ॥ बरें आतां आमुचे खातें । यंदा करूनि टाकी चुकतें । पुढें ठेवाया मुदत संपते । नको तूंतें सांगणें ॥ १३ ॥ तुझ्या लग्नातील बाकी शंभर । तुझ्या हातचें कांहीं उधार । सर्व मिळुनि एकंदर । दिडशें चार होतात ॥ १४ ॥ गतवर्षीही आह्मी तुला । बाकीचा तगादा केला । पाहूं पाहूं ह्मणत आह्माला । गच्च झालास आजवरी ॥ १५ ॥ परि न आतां मला धीर । खरा सांगतों तुला सार । उमज मनीं पहा विचार । चुकतें कर ऋण सारें ॥ १६ ॥ तुला असेल संशय कांहीं । तपासुनी आमची वही । निःसंशय तूं रे पाही । आमची नाहीं हरकत ॥ १७ ॥ आमचें बोलणें रोखठोक । देणें घेणेंही तैसेंचि चोख । सत्याशी नसेचि धाक । बिनधोक असें तें ॥ १८ ॥ ऐकुनि हें शेटजीचें व्याख्यान । घाबरलें बळीरामाचें मन । उत्तर काय द्यावें आपण । त्यालागून कळेना ॥ १९ ॥ सोडुनि मोठें उसासें । बळीराम खाली बसे । म्लान वदनें शेटजीस पुसे । कर्ज कैसे इतके हो? ॥ २० ॥ लग्नाची बाकी सगळी । बापें माझ्या चुकती केली । सांगून गेला तो मरतां वेळीं । न राहिली कवडीही ॥ २१ ॥ माझ्या हातचे आहे जे उधार । तें मज मान्य खरोखर । लुगडें चोळी एक धोतर । गुळ शेर दोन कीं ॥ २२ ॥ यांची असेल जी किंमत । देणें ती मजला उचित । येवढेचि करा जोडितों हात । व्याज तूर्त जा घेऊनि ॥ २३ ॥ मुदलासहित असतें दिलें । परि यंदा न पीक आलें । बारा मण जोंधळे झाले । वर्ष लोटलें पाहिजे ॥ २४ ॥ त्यांत बायको बाळांतीण । आज झाले बारा दिन । परवां बापाचें श्राद्ध-भोजन । येणार कोठून खर्चाया ॥ २५ ॥ याचि बारा मणांतून । घेणें भाग सर्व करून । या साठीं हात जोडून । करितों नमन तुह्माशी ॥ २६ ॥ ऐकुनि बळींची विनंति । शेटजीची न द्रवली मती । विदीर्ण केली जरी छाती । पाषाणापुढती फळ काय ॥ २७ ॥ पाषाणाशी कैंची आर्द्रता । किं ढेंकळा कैंची मृदुता । तेवीं कृपणा नये ममता । दुःखी जनता पाहुनी ॥ २८ ॥ शेटजी बोले बळीप्रत । ओरडुनियां डोळे फाडीत । मी का गाडी नेऊं परत । हात हालवित रिकामी ॥ २९ ॥ भोंवतालचे चौघेजण । शेटजीचें तोंड पाहून । देते झाले न्याय निवडून । ‘सत्य’ वचन शेटजीचें ॥ ३० ॥ मग बलात्कारें शेटजीनें । गाडीमध्यें भरले दाणे । बळीराम दुःखित मनें । दीनवदनें बैसला ॥ ३१ ॥ पाहुनि तयाचें म्लान वदन । भानु तयाचा मुलगा लहान । तोही बापाच्या गळा पडून । करी रुदन बालभावें ॥ ३२ ॥ होते नव्हते दाणे सगळे । सावकारें चालविलें बळें । आतां पोसूं कशी बाळें । मनीं तळमळें बळीराम ॥ ३३ ॥ गुजा नामे तयाची कांता । छपरांतुनि सारें हें पहातां । क्रोधें झाली अति संतप्ता । काली देवता दुसरी ॥ ३४ ॥ छपरा बाहेर येउनि त्वरित । शेटजीशी बोले त्वेषांत । अरे चांडाळा करूनि घात । दाणे नेत का माझे ॥ ३५ ॥ अरे मेल्या हाराम खाऊ । टाक दाणे नको नेऊं । कणीक चांगली करीन मऊ । नको लावू त्रासाया ॥ ३६ ॥ टाक पोतीं सगळी खाली । हातांत कशी ही वहाण पाहिली । सर्पाची जात विषारी मेली । ओळख कसली अशाला ॥ ३७ ॥ पाहुनि गुजेचें हें रूप विकट । थर थर कापूं लागले शेट । परि उसनी आणूनी ऐट । तोंड बळकट सोडलें ॥ ३८ ॥ तरी गुजा हातची वहाण । तोंडावरी मारील फेकून । या भयें शेटजी जपून । बळीलागून बोलत असे ॥ ३९ ॥ अरे बळी तूं शहाणा चांगला । सांग तुझ्या या बायकोला । शिव्या देते काय आह्माला । लज्जा हिला नसे कां ॥ ४० ॥ ‘लज्जा’ शब्द पडतांचि कानीं । गुजाचा भडकला क्रोधाग्नि । त्यांत ती आली बाळंतणी । वायु त्या क्षणीं झोंबला ॥ ४१ ॥ तिची हरपली शुद्ध बुद्ध । बोलूं लागली असंबद्ध । क्षणांत रडे हांसे गदगद । गळे अशुद्ध नाकांतुनि ॥ ४२ ॥ पत्नीची ही पाहतांचि स्थिती । बळीरामाची फाटली छाती । तिला धरूनिया हातीं । बाजेवरती निजविलें ॥ ४३ ॥ फूं फूं करीत चढला ज्वर । बेशुद्धि वाढली गुजेची फार । पळो पाहे ती वारंवार । छपराबाहेर सर्वस्वी ॥ ४४ ॥ आसपासचे शेजारी जन । गोळा झाले छपरी येऊन । एक ह्मणे हा वायुच पूर्ण । घाला अंजन झट्दिशी ॥ ४५ ॥ दुसरा वदे अंजन कशाला । डागण्या द्या कानशिलां । आटपा खुरपें चुलींत घाला । कां गलबला व्यर्थचि ॥ ४६ ॥ तिसरा ह्मणे विचार कसला । डागण्या देउनि अंजन घाला । दोन्ही उपाय करतां आपला । तोटा कसला त्यांतहो ॥ ४७ ॥ बळीराम दीन बापुडा । संकटाचा पाहुनि गराडा । धैर्यगलित झाला वेडा । अनुभव थोडा तयाचा ॥ ४८ ॥ इतका जरी प्रकार झालिया । शेटजीशी न आली दया । उलट उल्हसित करूनि चर्या । घरा जाया परतला ॥ ४९ ॥ जनलज्जेच्या कारण । शेटजी बोले लोक लागून । राहिलों असतों कांहीं क्षण । येथें बसून तुह्मा जवळीं ॥ ५० ॥ परी माझा धर्माचार । ठाऊक सकलां तो प्रकार । संध्याकाळी वेशीबाहेर । चारणें साकर मुंग्यांना ॥ ५१ ॥ ऐसे बोलुनि हिरालाल । गेला घराशी तात्काल । धिक् तयाचें धर्मबल । अधर्म केवल गोजिरा ॥ ५२ ॥ आच्छादनावीन जेवीं घर । किं शिरावीन जेवीं शरीर । तेवी ज्ञानावीन धर्माचार । अनाचार दुसरा ॥ ५३ ॥ धर्माधर्म कळेना कुणा । वेडेचार करुनी नाना । अज्ञजन आचरती खुणा । जेवीं जाणा कवायती ॥ ५४ ॥ धर्माधर्म ह्मणावा कशास । हें न कळे बहुजनास । वडिलें केलें तेंचि आपणास । योग्य विशेष वाटतें ॥ ५५ ॥ अशा अंधांचें जें का कर्म । तोचि आज गाजे धर्म । योग्यायोग्याचे निवडितां वर्म । ह्मणती अधर्म तयाला ॥ ५६ ॥ धर्म नव्हे वडलाची चाल । धर्म नव्हे शास्त्राचा बोल । धर्म नव्हे शब्दाचा खल । द्रव्यबल धर्म नव्हे ॥ ५७ ॥ धर्म नव्हे सोवळें ओवळें । किं धर्म नव्हे गंधटिळे । धर्म नव्हे देव देवळें । पूजा चाळे धर्म नव्हे ॥ ५८ ॥ धर्म न राहे सोंवळ्यांत । धर्म न राहे शास्त्रांत । धर्म न राहे जपजाप्यांत । देवळांत धर्म नसे ॥ ५९ ॥ परोपकार ज्ञानधर्म । हाचि असे परम धर्म । धर्माचे हे सोडुनि मर्म । थेर कर्म व्यर्थची ॥ ६० ॥ धर्माचें निवासस्थान । प्रत्येकांचें शुद्ध मन । किं मनाचें विकसन । धर्मभूवन तेंचि हें ॥ ६१ ॥ जेवीं फुलांचा सुटणें सुवास । किं रत्नाचा पडणें प्रकाश । तेवीं सुमनाच्या गंधास । धर्म विशेष बोलणें ॥ ६२ ॥ जेंवीं अत्तराच्या माखनें । मान न पावती कागदीं सुमनें । तेंवी वरच्या चांगुलपणें । मन न नेणें धर्माशी ॥ ६३ ॥ असो यत्न करितां बहुत । लोटले दिवस सात । संध्याकाळी कुठे किंचित् । गुजा शुद्धींत आली हो ॥ ६४ ॥ सहज ती फिरवूनि हात । चांचपूं लागली तान्हुल्याप्रत । ते न येतांचि हातांत । उठली क्षणांत घाबरुनि ॥ ६५ ॥ तों जवळ होती शेजारीण । वृद्ध प्रेमळ विचक्षण । ती राखुनिया धोरण । गुजेलागून बोलली ॥ ६६ ॥ तूं आहेस गे आजारी । मूलही होईल त्याच परी । ह्मणूनि आम्ही शेजारीं । दुसऱ्या घरीं ठेवलें तें ॥ ६७ ॥ परि हाय! खरा प्रकार । काय ठावें तिला दुर्धर । किं आपण नसतां शुद्धीवर । कालें कुमर भक्षिला ॥ ६८ ॥ ह्मातारीचें प्रेमळ वचन । गुजेशी वाटलें प्रमाण । परी तें मातेचेंच मन । विषादपूर्ण जाहले ॥ ६९ ॥ दीनवाणीनें ती ह्मणें । आणा मजकडे माझें तान्हे । घेऊं द्या त्यांचीं दोनच चुंबनें । पुनः नेणें परत हो ॥ ७० ॥ आणा आणा माझें बाळ । झाली असेल त्याची आबाळ । काळीज तुटतें तीळतीळ । कां हो निश्चळ बैसलां ॥ ७१ ॥ उरीं फुटला माझ्या पान्हा । रडतोच वाटतें माझा तान्हा । उठा उठा त्याला आणा । चैन पडेना मजलागी ॥ ७२ ॥ गुजेचें हें ऐकुनि भाषण । ह्मातारी झाली खिन्न वदन । मुखें न उत्तर देववें ह्मणून । तिचें नयन डबडबलें ॥ ७३ ॥ ह्मातारीच्या डोळ्यांतून । अश्रुबिंदु पडतां दोन । तों गुजेनें ताडलें पूर्ण । मूल मरण पावलें ॥ ७४ ॥ तत्क्षणीं ती होऊन मुर्च्छित । पडली खाली मृतवत् । बळीराम घाबरुनि बहुत । आला धांवत जवळी ॥ ७५ ॥ तिला धरुनि निजकरांत । मुख तिचे पुशी त्वरित । परी त्याचेच आश्रु गळत । तया भासत तिचे ते ॥ ७६ ॥ असो ऐशे अश्रुबिंदु । वर्णू किती मी मतीमंदु । शेटजीप्रताप अगाध सिंधु । मौनें वंदू दुरुनिया ॥ ७७ ॥ असो लोटतां कांहीं दिन । गुजा उठली दुखण्यांतून । परि सदैव जळे तिचें मन । सुडकारण शेटजीच्या ॥ ७८ ॥ एके दिवशी सहज घरीं । येत असतां ती वाटेवरी । हिरालालाची स्वारी । दिसली समोरी तियेला ॥ ७९ ॥ ऊंदरास पहातां मांजर । दांत चावी जेवीं करकर । तेवीं खवळली गुजा फार । दिसतां समोर शेटजी ॥ ८० ॥ सायंकाळची ती वेळ । शेटजी साधाया धर्मबळ । पेंढी साकर घेऊन तात्कळ । निघाले सरळ जावया ॥ ८१ ॥ तो वेशीमध्यें येतां निकट । गुजा झाली पुढें नीट । हास्य करुनिया विकट । बोले तिखट तयाला ॥ ८२ ॥ अहा! केवढा पुण्यशील । धर्मात्मा तूं केवल । आह्मी सारे पापी खल । तूं बा निर्मल सर्वस्वी ॥ ८३ ॥ आमचा कराया उद्धार । तूं घेतलास येथें अवतार । धन्य आमचे दैव थोर । सुंदरपुरही उद्धरलें ॥ ८४ ॥ तव अवताराचें कारण । मज उमजलें आतां पूर्ण । हीच इच्छा तुझें पूजन । करावें जाण यथास्थित ॥ ८५ ॥ तोंच तिनें पायची वहाण । हातीं घेतली काढून । शेटजी-मुख पाहून । करी पूजन फडाफडा ॥ ८६ ॥ सवेचि त्याची धरुनि शेंडी । पायतळीं घातली मुंढी । जैशी असुरमर्दिनी चंडी । युद्धकांडीं प्रवर्तली ॥ ८७ ॥ हां हां ह्मणत जमले जन । सोडा सोडा ह्मणती दुरून । शेटजी ओरडे दीनवदन । धांवेल ह्मणून कोणी तरी ॥ ८८ ॥ परी सर्वच तमासगीर । नसतात धर्माचे अवतार । ह्मनुनि ते दूर दूर । राहूनि सारे पहाताती ॥ ८९ ॥ मनाजोगें ठोकल्यावरी । गुजा गेली आपल्या घरी । मग शेटजी उठले झडकरी । पगडी शिरीं ठेवतचि ॥ ९० ॥ अंग माखलें धुळीनें सारें । धोतराचे सुटले फरारे । शिव्या देतां ओंठ थरारे । हांसती पोरें भोंवती ॥ ९१ ॥ याच वेळें निघालें शेट । पाटलाकडे जाया नीट । पोरांची झुंडही पाठोपाठ । तया वाटत मौजची ॥ ९२ ॥ पागोट्याचे खोंवित पदर । चढले शेटजी गढीवर । पाटील दिसताचि समोर । मिठ्ठी दृढतर मारली तया ॥ ९३ ॥ पाटील पुसत झालें काय । शेटजी ह्मणे हाय हाय । आज मला आठवली माय । सांगू काय पाटील ॥ ९४ ॥ मी तुमचें अनाथ लेकरूं । मजशी लागलांत ऐसें मारू । तरी येथें कोण कैवारूं । पहा विचारु करुनियां ॥ ९५ ॥ पाटील तया पुनः पुसे । झालें काय सांग नीटसें । उगाच कां रडतां असें । शांत मानसें बोला कीं ॥ ९६ ॥ येरु ह्मणे पहा सगळीं । पाठ माझी कशी सुजली । ठोकले मला वहाणेखाली । फार माजली गुजा ती ॥ ९७ ॥ माझें कर्ज मी वसूल केलें । हें का कृत्य अन्याय्य झालें । परि तिजला तसेंचि वाटलें । मज मारलें दुष्टेनें ॥ ९८ ॥ पाटील मग देत उत्तर । कळला आतां सारा सार । उद्या सकाळीं याचा विचार । जरूर जरूर करूं हो ॥ ९९ ॥ उगवला प्रतापग्रंथ-भानु । फोडुनि सावकार-कपट-घनु । अज्ञानतमीं जे भ्रमले जनु । द्याया ज्ञानु तयाशी ॥ १०० ॥ पहातांचि याचें सत्य-किरण । सावकार घुबडें झांकतील नयन । जनलज्जेच्या धांकें करून । पळतील वदन लपवित ॥ १०१ ॥ जे ऋणव्यसनीं पावले अपाय । त्या हीनदीन ग्रामजनाय । शेटजी प्रतापग्रंथोपाय । दशमोध्याय घडो हो ॥ १०२ ॥
———
अध्याय ११ वा
जय जय [सोन्यासारखा सुंदर रंगाचा.] श्रीकांचनरंगा । ऋणिक [लोकांच्या तोंडाचा रस खाणारा भुंगा.] जनमुखकमलभृंगा । [ज्याच्या उणेपणास अंत नाही.] अनंतव्यंगा [ज्याच्या संबंधास अंत नाही.] अनंतसंगा । सकलरंगातींत तूं ॥ १ ॥ [रुपायाच्या धांवामागून धांवणारा.] रौप्यचक्रनुगमना । [कपाळावर रुपायाचा टिळा लावलेला व कुळांना जाळणारा.] भालरौप्यऋणिकदहना । [अनेक रुपये रुपी तारांगण.] अनंतरौप्यतारांगणा । [दारिद्र्याची मोजणी करणारा.] दारिद्र्यगगणा व्यापक तूं ॥ २ ॥ [घरातले सुख जाळणारा विस्तव.] गृहसुखसागरवडवानला । [ज्याच्या हातात रुपये आहेत तो.] रौप्यपाणी [रुपायांचा मळ.] रौप्यमला [तांब्याच्या (पैशाच्या) जमीनीचा राजा.] ताम्रचक्रपटभूपाला । [ज्याची तुलना कधीही होत नाही.] सदातुला प्रतापी तू ॥ ३ ॥ [अज्ञान कुळांना गट्ट करणारा.] अज्ञजनकुलनिकृंतना । [शत्रूंचा अपमान करणारा.] अरिमंडलमानखंडना । [स्वतःच्या प्रेमाची राख करणारा.] स्वप्रेमबिपीनदहना । [खऱ्याचा नाश करणारा.] सत्यनाशना [ज्ञानाचा वैरी.] ज्ञानारी ॥ ४ ॥ आतां ऐका श्रोतेसज्जन । अध्याय नवांतलें कथानुसंधान । धनजीनें केला तगादा कठीण । भाऊलागून नउशांचा ॥ ५ ॥ बरें याचा करीन विचार । असें दिलें भाऊनें उत्तर । आली होती कथा एथवर । पुढील प्रकार परिसावा ॥ ६ ॥ अस्ताशी गेला वासरमणी । अंधारें व्यापिली अवनी । जणो विरहें काळवंडे तरुणी । पती सोडुनि जातांचि ॥ ७ ॥ भाऊसाहेबांची कांता । येसूबाई लावण्यसरिता । सुशिलाची केवळ देवता । पतिव्रता तरुणी ॥ ८ ॥ पतिभेटीची मनीं आवडी । जवळ आली ह्मणे घडी । शय्याश्रृंगाराच्या निकडी । अति तांतडी लागली ॥ ९ ॥ दिपांच्या चढवुनि वाती । पलंग झटकी निजहस्ती । पाउलासम वाजतां क्षीतीं । पाहे मागुती फिरफिरूं ॥ १० ॥ पतिपदभासामुळे । हर्ष हृदयीं उचंबळें । उर फुगुनि चोळी आंवळे । तैं आकळे गति त्याची ॥ ११ ॥ अल्प रात्र-मंदस्मित । शांत समय-नेत्र विकसित । वायुलहरीं-श्वास धांवत । दीपज्योत-चंचलता ॥ १२ ॥ ऐसें हें रजनी तरुणीसाम्य । किं शयनमंदीरांतलें काम्य । किं पतिपत्निप्रेम धर्म्य । सहज रम्य सर्वत्र ॥ १३ ॥ असो अशी हर्षयुक्ता । येसू पूर्ण प्रीतीसरिता । उभी पटतटाशी खेळतां । पाहे पथा पतिसिंधु ॥ १४ ॥ वाजलें दार करकर । तो परिचित कानीं स्वर । पडतांचि येसूचें शरीर । झालें थर्र रोमांचित ॥ १५ ॥ बळेंचि ती मुरडुनि पाठी । पाहे खालीं करुनि दृष्टि । पडेल आतां कटींतटीं मिठी । भाव पोटीं लज्जेचा ॥ १६ ॥ परि भाऊनें अकस्मात । येसूस मारली लाथ । हें घडतांचि अनपेक्षित । भयचकित जाहली ती ॥ १७ ॥ मनीं चिंतवा पुषहार । तों गळा पडावा विखार । तैसा घडला हा प्रकार । दुःखद अपार अबलेशी ॥ १८ ॥ हर्ष उल्हास तिचा सारा । लाथेसरसा पावला चुरा । किं मनोघटास पडल्या चिरा । आश्रुधारा चालल्या ॥ १९ ॥ खालीं घालुनिया मान । येसु बसली म्लानवदन । भाऊसाहेब क्रोधायमान । त्वेषें भाषण करीतसे ॥ २० ॥ दुष्ट घातकी चांडाळीण । घरबुडवी मांगीण । निघ निघ माझ्या पुढून । पहा घेईन जीव तुझा ॥ २१ ॥ हुंड्याच्या अशाबळें । माझिया बापा फसविलें । हरामखोर चोर कुठले । नांव ठेविलें दौलतराव ॥ २२ ॥ त्वेषें असें बोलत निष्ठूर । भाऊ बैसला पलंगावर । अमंगल शिव्यांचा गजर । कोण चतुर वर्णील तो ॥ २३ ॥ भाऊच्या शिव्यांतील सार । येसू उमजली थोडा फार । ती दीनवदने जोडुनि कर । आली समोर तयाच्या ॥ २४ ॥ खालीं करुनिया मान । हुंदके देत पुसी नयन । नम्रपणें बोले वचन । पतीलागून मधुरसें ॥ २५ ॥ माझिया हातुनि काय । झाला असा अन्याय । स्पष्ट कळल्याशिवाय । मी न पाय सोडीन हे ॥ २६ ॥ इतुकें तिनें बोलून । हृदयीं लाविले पति चरण । कळो जणो अंतःकरण । पतीलागून भाव असा ॥ २७ ॥ परि अंधाशी काय रत्नद्युती । किं क्रोधीष्टा काय न्यायनीती । तेवीं येसूची परम प्रीती । भाऊप्रती कळे कैची ॥ २८ ॥ त्यानें तिला झिडकारिलें । लाथेसरसें दूर केलें । जणो स्वशांतीस लोटलें । अविवेकबळें मुर्खानें ॥ २९ ॥ येसूस न देतां सरळ उत्तर । भाऊनें हाणली लाथ वर । काय गधडी कांगावखोर । खरोखर मैदाची ॥ ३० ॥ निघ चालती हो येथुनी । नऊशें रुपये आणल्या वांचूनी । येऊं नको माझ्या सदनीं । तोंड घेउनि काळे हें ॥ ३१ ॥ ऐसें क्रोधें बोलत बोलत । भाऊनें हाणली पुनः लाथ । येसू उलथून पडली दारांत । भाळी रक्त चाललें ॥ ३२ ॥ उंबऱ्यावरी जाउनि झोंक । पडली कपाळीं तिच्या खोंक । खोंक नव्हे तो घाव घातुक । सुखेच्छदक हुंड्याचा ॥ ३३ ॥ हुंडा नव्हे हा शुद्ध असूर । किं कन्याकमलिनी नाशककुंजर । किं अबलालताभंजकसमीर महाक्रूर हुंडा हा ॥ ३४ ॥ असो येसू पुनः उठून । बसली खाली घालुनि मान । रक्त वाहे गालावरून । घळघळून छातीवरी ॥ ३५ ॥ पाहूनि अवस्था तिची ती । भाऊची पालटली मती । क्रोध जाउनि तेथें भीती । त्याच्या चित्ती संचरली ॥ ३६ ॥ तरि धरुनिया धीर । पलंगी उठला सत्वर । येसूस देत दुरुत्तर । घराबाहेर निघाला ॥ ३७ ॥ पुनः येसू झाली आडवी । पतीस थोपवून वदे साध्वी । भीक मला इतुकी द्यावी । विनंति घ्यावी ऐकुनी ॥ ३८ ॥ येसूचें तें दीन भाषण । लज्जायुक्त मंद रुदन । म्लान मुख सजल नयन । रस करुण टपकत ॥ ३९ ॥ चर्या तिची ऐशी अमूप । किं सत्यतेचें उज्वल रूप । पहाताचि भाऊ गपचूप । स्थीर समीप जाहला ॥ ४० ॥ जेवी धूमप्रमत्त अग्निरथ । चाले फफ् फफ् करीत । परी करफळी आडवी होत । थांबे क्षणांत तेथेंची ॥ ४१ ॥ तेंवी येसूचा आडवा कर । भाऊशी दिसतां समोर । तो उभा राहिला क्षणभर । विनंति सार ऐकाया ॥ ४२ ॥ येसू वदे हे गृहनायका । मम तनुसृष्टीचालका । घातकी हा क्रोध टाका । पहा विवेका स्मरुनी ॥ ४३ ॥ जरि माझिया जनकें । फसविलें तुह्मा निकें । तरी त्याचें उट्टं नेटकें । घेऊं कौतुकें आपण ॥ ४४ ॥ तुह्माशी नव्हे मलाचि जाणा । जनकें ठकविलें वाटतें मना । वाटतें त्याच्या घ्यावें प्राणा । या क्षणास सत्यची ॥ ४५ ॥ मी तुमचें अर्धांगबल । कामीं धामीं धर्मानुकूल । मग आजि कां मानिलें प्रतीकूल । न्यायमूल बोला हो ॥ ४६ ॥ तुह्माशी जो झाला शत्रु । तो मी मानिला मित्रु । तरी आपला संबंध पवित्रु । दोषपात्रुचि ठरेल ॥ ४७ ॥ अहो आपुल्या चरणाहुनि । नातीं सकळ होत ठेंगणीं । आईबापा मी न गणी । शपथ चरणीं वहातें ॥ ४८ ॥ येसूचा हा ऐकून बोध । भाऊशी चढला आणखी क्रोध । जेवी उपदेशें अप्रबुद्ध । अधिक सिद्ध निजघाता ॥ ४९ ॥ भाऊशि भासलें कपटघातें । येसू आपणा फसवूं पहाते । ह्मणे तिला तो लोटुनी हातें । फार चुरचुरते जीभ तुझी ॥ ५० ॥ चूप बैस सरक मागें । फार सांगशी ज्ञान गे । मी नव्हे लहान पोरगे । निघ वेगें घरांतुनी ॥ ५१ ॥ ओळखलें मी तव भावा । उगाच कां करशी बकवा । अपराध बापाचा लपवावा । हाच कावा तुह्मा असे ॥ ५२ ॥ मी नव्हे बालक लहान । सहज भाषणीं तुझ्या फसेन । उद्यां सकाळींच येथून । जा निघून माहेरा ॥ ५३ ॥ आणशील नऊशें जरी । तरीच तुला घेईन घरीं । नाही तरी तूं माहेरी । जन्मभरी पडशील ॥ ५४ ॥ तुज हें वाटेल अवघड । परि मी बोलतों उघड़ । तुझी नाही मला चाड । तोंड काढ समोरुनी ॥ ५५ ॥ ऐसें बोलुनि तत्क्षणीं । भाऊ गेला बाहेर निघुनी । येसू झाली अचलनयनी । अभाषणी तसेंची ॥ ५६ ॥ जेवी प्राण निघून जातां । कायेस ये निश्चलता । किं वृक्षाधार सुटतां । पडे लता विकलत्वें ॥ ५७ ॥ तेंवीं येसू तया वेळी । जैशी तुटुनि पडे केळी । तैशी कोमेजुनी पडली । जणो पुतळी निराशेची ॥ ५८ ॥ शयन मंदिरांतले दीप । जणो मालवले आपोआप । किं मंदीरचि झपझप । झालें गडप अंधारीं ॥ ५९ ॥ ऐसा भास झाला तिला । अंधार चोहोंकडे दाटला । डोळ्यांचाही ओलावा गेला । शुष्क झाला देह सारा ॥ ६० ॥ अशा त्या प्रसंगीं कठीण । समजुत तिची घालतो कोण । दुःखभारें ती होऊनि दीन । झाली क्षीण क्षणांत ॥ ६१ ॥ ओसाड जागीं गढीवर । घूक काढिती घुत्कार । पिंगळेही किलबिलती भेसूर । अनुचर भीषणतेचे ॥ ६२ ॥ अशा प्रकारें त्या स्थानीं । स्मशान-साम्यता आली झणी । स्मशानाहुनि तें आगळें गुणी । जळें तरुणीं जीवंत जेथें ॥ ६३ ॥ अर्ध घटिके नतंर । येसू आली शुद्धिवर । पहाते ती सभोंवार । तों अंधार दिसेना ॥ ६४ ॥ दिपांच्या सकल ज्योती । ठायीं ठायीं लुकलुकती । जणो त्याही दुःखें अती । अंगी कांपती थरारां ॥ ६५ ॥ मंचकावरचें खोळें । जणो येसूच्या दुःखामुळें । मागें पुढें सरे तळमळे । घे आदळे माचव्यावरीं ॥ ६६ ॥ अशा प्रकारें निर्जीव वस्तु । येसूच्या सांत्वनार्थु । चलनभावें मनोगतु । पहाती कथूं सप्रेम ॥ ६७ ॥ विषण्ण मनें येसू मग । आठवी निज दैवभाग । जेथें चालवा विलास भोग । तेथें कां योग रडण्याचा ॥ ६८ ॥ धिक् माझे जीवित । निरस व्यर्थ भारभूत । हाय हाय आतां खचित । बरें न दिसत मज पुढें ॥ ६९ ॥ माझा अपराध कांहीं नसतां । मज दंडिलें व्यर्थ; आतां । काय करूं हे जगन्नाथा । तूंचि त्राता दीनांचा ॥ ७० ॥ दीन दुबळा माझा जनक । कोठुनि देईल नऊशें रोख । कन्या रूपें मी डांकीन निःशंक । जन्मलें देख तदुदरीं ॥ ७१ ॥ नऊशें रुपये आणल्यावांचून । मज न घडे पतिदर्शन । हें तों आज गेलें ठरून । संशया कारण नुरलेंचि ॥ ७२ ॥ किती माझ्या सुखासाठीं । जनकें केली आटाआटी । तरी मी अवदशा करंटी । त्याची पाठी सोडीना ॥ ७३ ॥ उद्यां माहेरी गेलीया । काय बोलूं मी पितया । मज पहातांचि त्याचिया । दुःख हृदया झोंबेल ॥ ७४ ॥ असा करुनि मनी विचार । येसू बैसली उठुनि सत्वर । कमरेस कसुनि डोईचा पदर । केला निर्धार आत्मघाता ॥ ७५ ॥ हळुचि उघडुनि दार । येसू पडली बाहेर । मागें फिरूनि एक वार । शय्यागार पाहिलें ॥ ७६ ॥ ते दीप तो मंचक । येसूस दिसली उद्वेगजनक । जणो घालुनि तिला आणभाक । मूक भावें बाहे मागें ॥ ७७ ॥ नमस्कार करूनि तया सकलां । येसू चालली टाकीत पाउलां । विहिरीकांठी येऊनि ते वेळां । प्रार्थी तिला करुणत्वें ॥ ७८ ॥ तूं गढविरची विहीरी । घे ही कन्या आतां उदरी । हौस फिटली माझी सासरीं । सदा माहेरीं राहिन गे ॥ ७९ ॥ तूंचि आई तूंचि बहिण । तूंचि सखीशेजारीण । शांत करि मज हृदयीं धरून । आलें धांवून जवळी गे ॥ ८० ॥ सासर माहेर सुटतांचि; खरा । तुजवांचुनी नसे आसरा । ह्मणुनि मी जोडुनि करां । आलें दारा तुझिया गे ॥ ८१ ॥ ऐसें वदून येसू विहीरीत । उडी टाकणार इतक्यांत । गढीखाली कोणी कुजबुजत । आलें श्रवणांत तिचिया ॥ ८२ ॥ फिरून मागें ती पावलें दोन । ऐकूं लागली कान देऊन । तें एक वदे दुजया लागून । पत्र घेऊन आलों मी ॥ ८३ ॥ सुंदरपुरची पाटलीण । फार आहे रे निजून । कळवाया हें वर्तमान । त्वरा करून आलों मी ॥ ८४ ॥ पत्र पहातांचि क्षणी । बाईस यावें घेउनि । असें पाटलें मजलागुनी । बजावुनि सांगितलें ॥ ८५ ॥ आतां उजडल्यावरी । भेटेन भाऊशी गडीवरीं । घेतों येथें मी तोंवरी । क्षणभरी विसावा ॥ ८६ ॥ हे शद्ब पडतांचि कानीं । येसू दचकली मनीं । विचार तिचा तत्क्षणीं । मुळाहुनि पालटला ॥ ८७ ॥ त्याच क्षणीं त्याच पाउलीं । येसू मागें परतली । शय्यागारीं पुन्हा प्रवेशली । दुःखी झाली फारचि ॥ ८८ ॥ धन्य धन्य तें मातृप्रेम । जगीं तेंचि अनुपम । प्राणाहुनिहि कां प्रिय परम । जाणे वर्म मातृभक्त ॥ ८९ ॥ येसू विसरली दुःख आपलें । मन तिचें बहु घाबरलें । आईस पहातील केव्हां डोळे । ऐसे झालें तियेला ॥ ९० ॥ प्रभाताची वाट पहात । ती बैसली चिंताक्रांत । इकडे उजडतांचि भाऊप्रत । झालें श्रुत सर्वही ॥ ९१ ॥ भाऊसाहेबें पत्र वाचिलें । त्यांत न त्यांना दुःख दिसलें । उलट ते मनीं ह्मणाले । बरें झालें सोईचें ॥ ९२ ॥ मग नमस्कारुनि सासू । तांग्यामध्यें बैसली येसू । सोडीत दीर्घ-दुःखश्वासु । पुशी आंसू पदरानें ॥ ९३ ॥ आधीच हुंडा गृह-अनल । त्यांत शेटजी-कपट-तैल । येसू आहूति नव कोमल । कोणा बल ते वर्णाया ॥ ९४ ॥ ग्रामपात्रीं ऋणपूर । अत्यंत दाटला दुर्धर । हें अध्यायतात्पर्य थोर । जाया पार तारु तेथें ॥ ९५ ॥ ऋणिकहो धांवा लौकरी । भावें बसा या नौकेवरी । ज्ञानबळाचा ध्वज अंबरीं । पहा निर्धारी फडकत ॥ ९६ ॥ ही नांव न्याया परतिरीं । नावाडी तो विवेक-हरी । जो हृद्पद्मविहारीं । ऋणारी सर्वत्र ॥ ९७ ॥ जे ऋणव्यसनीं पावले अपाय । त्या हीनदीन ग्रामजनाय । शेटजीप्रताप ग्रंथोपाय । एकादशोऽध्याय घडो हा ॥ ९८ ॥ इति ऋणिकार्पपमस्तु ॥
———
अध्याय १२ वा
जय जय [कर्जाचा सूर्य.] ऋणभारार्का । [गरीब लोकांस शोषून घेणारा.] दीनजनजलशोषका । [शरीर, मन, वाचा आणि संसार यांस दुःख देणारा.] दुःखचतुष्ट्यचालका । [पांढरा साप.] दंदशूका [पांढरा साप.] रौप्यवर्णा ॥ १ ॥ आह्मी ऋणिक तूं [कुळांचा देव.] ऋणिकेश्वर । वस्तुतः नव्हे द्वैत विकार । तुझाचि अन्य विलासप्रकार । हीमनीर न्यायेंचि हा ॥ २ ॥ चिरगुटें आणि कंदुक । कोळसा आणि दाहक । तैसा तूं कुळीं श्रेष्ठ एक । लोणीताक न्यायानें ॥ ३ ॥ कापुस आणि पळ्हाटी । किं पळ्हाटी आणि पाटी । तैसाचि तूं जगासाठीं । खोबरेनरोटी न्यायानें ॥ ४ ॥ कुरण आणि गोधन । चक्रें आणि इंजिन । किं पट्टे आणि गिरण । मृत्तिका-सुवर्ण न्यायानें ॥ ५ ॥ आतां सुंदरपुरचें वर्तमान । श्रोतीं परिसावें सावधान । पाटील सकाळीं उठून । बैसलें येऊन गढीखालीं ॥ ६ ॥ मुखमार्जन झाल्यावरी । सोडिली चंचीची दोरी । मग काढूनि पानसुपारी । बार सत्वरी भरियेला ॥ ७ ॥ वरूनि तमाखुची चिमुट । तोंड वासूनि सोडली नीट । दोन बोटांची धरूनि फट । लाविलें ओंठ थुंकाया ॥ ८ ॥ तों समोर हिरालाल । नम्रभावें उभा अचल । ‘काय शेटजी’ पुसतां पाटील । वदे तात्काळ हिरा मग ॥ ९ ॥ काल मजला वेशींत । गुजेनें मारिलें बहुत । ती पडली स्त्रीची जात । ह्मणुनि हात न मी टाकिला ॥ १० ॥ तिजवरी माझा पडतां हात । ती काय मग राहे जीवंत । होताचि तिचा प्राणान्त । संशय यांत कशाला ॥ ११ ॥ परि मी शांति धरून । विचार केला मनीं पूर्ण । हिला करितां मारहाण । सुज्ञजन निंदितील ॥ १२ ॥ मी आपल्या अब्रुसाठीं । दिली हो माराला पाठी । सामोपचारें सांगितल्या गोष्टी । परि ती कारटी ऐकेना ॥ १३ ॥ अहांत तुह्मी गांवचें राजे । धांव घेउनि आलों सहजें । तारणें किंवा मारणें काय जें । केलें पाहिजें आपण तें ॥ १४ ॥ हिराचें हें ऐकूनि भाषण । पाटलें केलें हास्यवदन । पिचकारी दूर थुंकून । हिरालागून वदले ते ॥ १५ ॥ किती शेटजी तुह्मी नेभळे । बायका तुह्मास चोपिती बळें । रोज गिळुनि तुपाचे गोळे । बळ गेलें कोणीकडे ॥ १६ ॥ हाणुनि लाथेची एक कलथी । करावयाची उलथी पालथी । काय ह्मणे ‘वाटली भीती’ । बांगड्या हातीं फुटतील ॥ १७ ॥ तिनें मार तुह्मा दिला । तो विचारें तुह्मी खाल्ला । करूं काय मी आतां त्याला । विचारें बोला आणखी ॥ १८ ॥ पाटलाच्या या ऐकुनि बोला । हिरा मनीं फार खोंचला । शौर्यहीनतेचा तो पुतळा । स्तब्ध झाला अधोवदनें ॥ १९ ॥ पाहुनि त्याचें तें भ्याडपण । कळवळलंच पाटलाचें मन । मग गांभिर्ये ते हिरालागून । शद्ब दोन बोलले ॥ २० ॥ आतां तुह्मी ऐका शेटजी । जरी तुमची असेल मर्जी । तरीच पडांया काजीं । सांगतों आजी स्पष्टचि ॥ २१ ॥ अब्रुची तुह्मा असेल चाड । तरी मोडा बळीची खोड । व्यर्थ काय बडबड । जणो वेड लागलें ॥ २२ ॥ पाटलाचें अभयपर । ऐकुनिया हें उत्तर । हिराचे मना आला धीर । बोले मधुर पाटलाशी ॥ २३ ॥ जरी आपली कृपादृष्टि । असेल अशी माझ्या पाठीं । तरी मी सुडासाठीं । करीन गोष्टी अनेक ॥ २४ ॥ पाटील बळीच्या पूर्वद्वेषें । शेटजीशी वदे आवेशें । पाठबळ माझें पूर्ण असे । करा उल्हासें सर्वही ॥ २५ ॥ इतके पाटील बोलत । तों गाडी तेथें आली अवचित । बैलावरुनि पाटलें त्वरित । ती निश्चित ओळखिली ॥ २६ ॥ गाडी खाली उतरली येसू । गुंठनवस्त्रें पुशित आंसू । भयें व्यापिलें पाटिल-मानसू । चिंताग्रासु जाहलें ॥ २७ ॥ गाडी जवळी त्वरें जाऊन । पाटील पुसे कन्येलागून । कां रडशी बाळे काय कारण । निवेदन करिशि कीं ॥ २८ ॥ हुंडाधनाचे अश्रुजल । तिच्या होतें नयनीं विलोल । त्यांस पित्यानें पुसतां प्रेमल । धारा घळघळ सुटल्या ॥ २९ ॥ त्या हुंडा-अश्रुच्या भयंकर पुरीं । वाहुनि जाईन अशा विचांरीं । बापाच्या गळां मिठ्ठी मारी । दृढतरी येसू तदां ॥ ३० ॥ येसू पित्याशी आलिंगतां । पाटलाच्या वाटलें चित्ता । येसु नव्हे ही चिंता लता । गळां तत्वतां पडियेली ॥ ३१ ॥ पुढें येसु पाटील मागें । गढीवर गेले दोघे । मातेस पाहुनि शोकावेगें । येसू बिलगे तियेलाही ॥ ३२ ॥ तिघेही रडती एकसरें । कुणिना कुणा देतीं उत्तरें । जणो कळलें तयां मौनाचारें । कारण खरें रडण्याचें ॥ ३३ ॥ वेग शोकाचा गेल्यावरी । माय मुलीशी विचारी । कां रडशी बाळे सांग तरी । उघड करीं हृदया ॥ ३४ ॥ मग डोळे पुशींत वरचेवर । येसू वदली धरुनि धीर । हुंडा नउशांचा प्रकार । सविस्तर त्या वेळीं ॥ ३५ ॥ तो ऐकुनि सारा वृत्तांत । पाटील झाले मनीं चकित । धनजीवरी ओंठ चावित । वदले हात हालवुनि ॥ ३६ ॥ अस्सें काय धनजी शेट । परि मी नव्हे दुसरा कुणबट । फोडून काढीन चांगली पाठ । कर नीट विचार तूं ॥ ३७ ॥ काय माझें दैवच वाईट । मुलीचेंही नाही नीट । इतकें कर्ज करुनि बिकट । असा शेवट तयाचा ॥ ३८ ॥ जांवाई तरी किती खुळा । विचार नाहीं कसा त्याला । इतका कसा झाला बावळा । मुका लुळा सर्वस्वी ॥ ३९ ॥ रकम हुंड्याची भारी । धनाजी समक्ष दिली सारी । गोष्ट असतां अशी खरी । मागे तरी पुनः हुंडा ॥ ४० ॥ दुर्दैवाचा गुप्त घाला । ह्मणती न चुके देवाला । खचीतचि आजि मला । अनुभव आला रोकडा ॥ ४१ ॥ पोंच पावती माझ्या हातें । हुंडा नऊशाची येथें । लिहून दिली हिरातें । हें तों सर्वातें ठाऊक ॥ ४२ ॥ ऐसा असुनि उघड प्रकार । तरी उलटें जावई चतुर । चातुर्याशी खरोखर । अंत ना पार तयाच्या ॥ ४३ ॥ असो आतां समक्ष भेटून । सांगणें गोष्टी दोन । उगी येसु न करी रुदन । नको मन कांतरूं तूं ॥ ४४ ॥ उद्यां जाउनि भडंगपुरा । प्रकार काय पहातों खरा । कान धरुनि त्या धनजी खरा । आणतों जरा शुद्धीवरी ॥ ४५ ॥ ऐसें पाटील कन्येप्रत । जरी मोठा धीर देत । तरी ते आपल्या मनांत । खिन्न अत्यंत जाहले ॥ ४६ ॥ ऐकुनि पित्याचें धीरवचन । येसू पावली समाधान । कळेल तिला तरी कोठून । प्रताप गहन शेटजीचा ॥ ४७ ॥ जेथें प्रबल नृपतीची शक्ती । प्रताप हा उकलों न शकती । तेथें एका अबलेची मती । कोण्या गती चालेल ॥ ४८ ॥ जेंवीं पारधी आणि सावजें । तेवीं शेटजी आणि कुळें जाणीजे । जरी सावज पाश उमजे । तरी का साजे पारधीपण ॥ ४९ ॥ वाघुर लावल्यावरी । ससा उठेल कवण्यापरी । हें जाणोनिया निर्धारी । पारध करी पारधी ॥ ५० ॥ भाऊशी लावतां तगादा । कोण उठेल कोणा वादा । आधिच जाणुनि धनजी दादा । डाव तदां खेळले ॥ ५१ ॥ दुसऱ्या दिवशीं भडंगपुरी । दौलतराव गेले सत्वरी । धनजी गांठला आंथुरणावरी । पुसत सारी कथा तया ॥ ५२ ॥ हुंड्याचे रुपये तुह्मा मिळतां । पुनः कैचें हो मागतां । व्यवहार तुमच्या हातचा असतां । विसरुनि जातां नवल हें ॥ ५३ ॥ धनजी वदले मवाळपणें । हें काय तुमचें योग्य बोलणें । अपराध नसतां दुषण देणें । शोभूं नेणें समर्था ॥ ५४ ॥ हुंडा तुह्मी दिधला पूर्ण । हें हो आहे मज ज्ञान । मीच दिधली पावती लिहून । तुह्मालागून या हातें ॥ ५५ ॥ ते जावई तुह्मी सासरे । मी काय सांगूं त्रयस्थ बरें । भेटुनि विचारा खोटें खरें । परस्परें गोडींत ॥ ५६ ॥ शेटजीनें तेच क्षणीं । घेतले भाऊशी बोलावुनी । सासरे जांवई मग दोन्ही । कलहरणीं उतरलें ॥ ५७ ॥ परस्परांचीं लक्षुनि उणीं । दोघेही ताडिती दुर्भाषणीं । धनजी मान खालीं घालुनि । सुखासनीं ऐकतसे ॥ ५८ ॥ सासरे जावयाचें भांडण । नव्हें तें हुंडा-दैत्यांचें नर्तन । किं तें शेटजीप्रतापाचें स्फुरण । किं किरण ऋणार्काचें ॥ ५९ ॥ कन्येस लाभो सुख सदन । ह्मणुनि शोधी जो त्रिभुवन । सोडूनि निजमान धन । वर सुजाण मिळावया ॥ ६० ॥ मंगल वाद्यें मंगल मुहूर्ते । वरा आणुनि निजगृहातें । कन्या ओपी जो तया हातें । मुदितचित्तें गाजत ॥ ६१ ॥ तोच सासरा त्याच वरा । तुच्छ लेखी जेवीं कुतरा । शब्दलगुडें हाणी उरा । दांत करकरां खाऊनी ॥ ६२ ॥ मुहूर्त, रास, गण सगळें । फोल झालें ज्याच्या बळें । तें शेटजी प्रतापबल आगळें । जगावेगळें जगीं या ॥ ६३ ॥ असो सासरें जावयांची । बरीच झाली बाचाबाची । शब्दकुंडे ती दुर्गंधीचीं । वर्णायाचीं कशाला? ॥ ६४ ॥ कलहसार इतका दिसला । पाटील ह्मणे मी हुंडा दिला । भाऊ ह्मणे नाहींच दिला । परत नेला तुह्मी हो ॥ ६५ ॥ पाटील वदे आश्चर्ये अती । पहा लख्ख पोंच पावती । सही कोणाची वरती । धनजी प्रती विचारा ॥ ६६ ॥ धनजी मग सालसपणें । दौलतरावांशी हळू ह्मणे । पाटील थोडें शांतपणें । माझें ह्मणणे ऐकावें ॥ ६७ ॥ सहज एकदां सायंकाळीं । नाना मी गेलों दत्त देऊळीं । बोलतां बोलतां ते वेळीं । मज जवळी वदले ते ॥ ६८ ॥ व्याही आमचे दौलतराव । भिडस्त यांचा फार स्वभाव । जबर सोसला हुंडा घाव । माझा जीव कळवळतो ॥ ६९ ॥ घेतलें असें माझ्या मनें! नऊशें त्यांना द्यावें उसनें । मी न बोलतां स्वस्थपणें । त्यांचे ह्मणणें ऐकलें ॥ ७० ॥ पुढें आमचें गहाणखत । झाल्यावरी नाना बोलत । नऊशें द्या मज परत । काम अत्यंत महत्वाचें ॥ ७१ ॥ नाना ह्मणजे माझे बंधू । मित्रत्वाचा पवित्र संबंधु । कूशंकेचा तेथें बाधु! कैसा बाधूं शकेल ॥ ७२ ॥ तात्काळ त्या दिवशीं । नऊशें दिले नेउनी त्यांशीं । त्याही दिली पावती मजशी । तीच तुह्माशी दाखविली ॥ ७३ ॥ ईश्वराच्या मर्जीं पुढें । कोणाचेंही न चालें गाडें । नानाशी झालें आयुष्य थोडें । वारलें पुढें लौकरची ॥ ७४ ॥ अशी ही पावतीची कथा । माझा दोष यांत कोणता । आपण करा विचार आतां । निर्मळ चित्ता ठेवुनि ॥ ७५ ॥ वाद आतां इतकाची असें । हुंडा रुपये तुह्मी नउशें! परत नेलें किंवा कसें । संशयसें जाहलें ॥ ७६ ॥ बरें तुह्मी कधीं येऊन । गेलात रुपये घेऊन । ऐसें मी न अझून । तुह्मा लागून पाहिलें ॥ ७७ ॥ तसेंच माझ्याशी नाना । तुह्माविषयीं न वदलें जाणा । कीं हुंडा पाटला दिला उसणा । ऐशा वचना अझुनी ॥ ७८ ॥ ऐकूनी शेटजींचें भाषण । पाटील घोटाळले मनीं पूर्ण । मग पहातां पावती वाचून । दिसला न तींत संशय ॥ ७९ ॥ पुनः शेटजी वदते झाले । चित्तीं माझ्या एक आलें । पावती लिहिणाराशी सगळें । ठाऊक असलें पाहिजे ॥ ८० ॥ सर्व ह्मणती खरें खरें । बोलवा त्याला पाहूं बरें । मग शेटजीनीं हर्ष भरें । पंता त्वरें बोलविलें ॥ ८१ ॥ पाटील ह्मणे मनात । आतां कळेल खरा वृत्तांत । पण तया काय माहीत । फासा बसत एकेक ॥ ८२ ॥ पंत होतेच टपलेले । खूण पोंचताचि निघाले । डुलत टाकीत मंद पावले । सज्जन बनले क्षणांत ॥ ८३ ॥ भाळी ठळक गंध टिळा । मुखीं पानांचा भडक बोळा । शिव शिव ह्मणत वेळो वेळां । कळाया सकळां देवभक्त ॥ ८४ ॥ अंतरीं कपट वरी माळ । कुशद्ब-फणीचें मुख-बीळ । ईशनाम पयःदानफळ । शेवटीं गरळ स्वभावें ॥ ८५ ॥ असो असें ते गंगाधरपंत । द्रव्य देवतेचे परम भक्त । धनजी शेजारी खालीं बसत । शिव शिव ह्मणत हळूची ॥ ८६ ॥ शेटजी मग तया बोले । सांगा पाटला वृत्त सगळें । पावती लिहाया कारण झालें । नानास कसलें सांगा तें ॥ ८७ ॥ मग पंत पाहुनी वर । शांतपणें देत उत्तर । मी आज्ञेचा चाकर । त्यांचा विचार त्यास ठावा ॥ ८८ ॥ परि मजला इतकें माहीत । नाना होतें एकदां बोलत । नउशें हुंडा करतों परत । व्याही नडींत ह्मणुनिया ॥ ८९ ॥ या पुढें न ठावें कांहीं । परत केलें किंवा नाहीं । पावती लिहिली खचीत मी ही । देतो ग्वाही इतकी ॥ ९० ॥ यावरी भाऊसाहेब क्रोधें । सासऱ्याशीं कठीण शद्बें । डोळे फाडित त्वेषें वदे । कोण सोदे पहा आतां ॥ ९१ ॥ जावयाचें हें मुख-फळ । कडु रसें जें अळुमाळ । कर्ण-मुखीं तें जातां तात्काळ । पाटला मळमळ जाहलें ॥ ९२ ॥ क्रोध-पित्त उचंबळलें । मस्तक आवघेंची भ्रमलें । सहजचि मग दिसों लागलें । अचल चळलें विपरित ॥ ९३ ॥ अप शद्बाचें होउनि वमन । उठले पाटील त्वरें तेथून । विलंब न लावतां एक क्षण । आले निघून घराशी ॥ ९४ ॥ मनस्तापें भरला ज्वर । कन्या-दुःखें फाटला उर । नेत्रातूनी लोटलें नीर । अंग बधीर जाहलें ॥ ९५ ॥ येसू अधिच भिरु हरिणि । पति विरहाच्या बोंचली बाणीं । त्यांत आईबाप निजले दोन्ही । घेउनी दुखणीं दुःखाची ॥ ९६ ॥ तया देतां औषध पाणी । ईश्वरा आठवी क्षणोक्षणीं । ऐसें वर्तणें निशि-दिनीं । गेली ठरुनि दीनचर्या ॥ ९७ ॥ शेटजी कथा अभिनव । ऋणार्णवीं लोटली नाव । श्रोतीं ठेवितां शुद्ध भाव । तरी नांव न बुडण्याचें ॥ ९८ ॥ श्रवणीं गोडी लागे फार । भावार्थ जाणा पैल तीर । सावधपणें पहातां सार । संसार पार व्हाल ॥ ९९ ॥ जे ऋणव्यसनीं पावले अपाय । त्या हीनदीनग्रामजनाय । शेटजीप्रताप ग्रंथोपाय । द्वादशोध्याय घडो हा ॥ १०० ॥
———
अध्याय १३ वा
[दारिद्र्याचा देव.] श्रीदारिद्रेशाय नमः । जो पूर्वयुगीचा शेषशायी । तोचि शेटजी हा [व्याजावर निजणारा.] व्याजशायी । किं द्रव्यक्षीराब्धीचा जावई । लागे पायीं लक्ष्मी ॥ १ ॥ [व्याजरुपी शेषाचें आसन.] व्याजशेषाचें उग्रासन । वरी पहुडे [शेटजी.] अर्थवदन । कीर्दखाती- [ज्याच्या हातात कीर्दं, खातें अशीं हत्यारें आहेत तो.] आयुधसंपन्न । ऋणिक दीन स्तविताती ॥ २ ॥ विशाल विशाल नाभीचें [खोटेपणाचें कमळ.] अनृत-कमल । [कपटरूपीं ब्रह्मदेव.] कपटविधीचे उमटती बोल । अर्थ कळाया त्याचा खोल । झाले फोल [जज्जरूपीं योगी.] जज्ज-योगी ॥ ३ ॥ दहावा अध्याय संपतां । काय घडली तेथें कथा । गुजेनें हाणुनि लाथा । पाडला पालथा हिराशेट ॥ ४ ॥ ती धरुनि मनीं चुरस । हिरा तळमळे रात्रंदिवस । होईल कैसा गुजेचा नाश । हाचि ध्यास तयाला ॥ ५ ॥ दीन दरिद्री गुजा-बाळी । सधन थोर हिरा बळी । सरड्यापुढें जणो पाकोळी । सहज कवळी टाकाया ॥ ६ ॥ परि तिच्या न वाटे जातां । हिरा लागला अन्य पंथा । नवरा तिचा धरुनि हाता । रचिली कथा अद्भूत ॥ ७ ॥ गोडगोड तया बोलुनी । येता जाता नेला दुकानीं । भोळा बिचारा मधुर भाषणीं । गेला फसुनी तयाच्या ॥ ८ ॥ आतां आहे रंग बरा । मनीं करी विचार हिरा । झाली चोरी करूनि पुकारा । पोलीस घरा आणलें ॥ ९ ॥ अर्ज घेऊनि फैलावर । चालला पोलीसी प्रकार । वहिम येतां बळीवर । केलें घर जप्त त्याचें ॥ १० ॥ झाडा घराचा घेतां सकल । आंत सांपडला मुद्देमाल । बळी ठरला चोर केवळ । बेड्या तात्काळ घातल्या ॥ ११ ॥ अवस्था अशी पतीची बघुनि । गुजा क्षोभली जैशी नागिणी । क्रोधावेशें तिनें धांवूनी । हिरालागुनी ठोकिलें ॥ १२ ॥ हां हां करींत ग्रामजन । धांवले चार चौघेजण । गुजेशी धरतां आंवरून । हिरा निसटून पळाला ॥ १३ ॥ पुढें चालला चोरी खटला । गुजा एकटी दीन अबला । जवळ तिच्या न दमडी अधेला । वकीलाला द्यावया ॥ १४ ॥ गुंडगांवचें जहागीरदार । म्यजिस्ट्रेट सरदार । ऑनररी कामगार । भिती थरथर सर्वही ॥ १५ ॥ जिकडूनी मिळे जैसा गोळा । फिरे न्यायाचा तैसा डोळा । अनिररीचा हा सोहळा । प्रसिद्ध सकळां कुठें कुठें ॥ १६ ॥ हिरानें दिली आंतुनि लांच । रुपये रोख पांचशें पांच । मग न्यायाचा तेथें नाच । व्हावा तसाच जाहला ॥ १७ ॥ गांवचे लोक भोळे भ्याड । त्यांत हिराची मोठी भीड । कोण साक्ष देतो उघड । सत्याची चाड धरुनी ॥ १८ ॥ धन्य धन्य हे रौप्यनुपूर । पायीं बिलगतीं ज्याच्या दृढतर । तो त्याचिया ध्वनीवर । नाचे नर नारीसा ॥ १९ ॥ रौप्यनुपुरांच्या ध्वनी पुढें । आपसरा-गायन दीन बापुडें । तेथें गुजेचे शोक हंबरडे । कोण कोडें ऐकेल ॥ २० ॥ असो पुढें न्याय झाला । बळी आरोपी दोषी ठरला । तीन महिन्यांची शिक्षा त्याला । देऊनि घातला तुंरुगांत ॥ २१ ॥ गुजेचा अधिच तापड स्वभाव । त्यांत बसला हा तीक्ष्ण धाव । शुद्धीबुद्धीचा तुटला भाव । झाला जीव वेडा तिचा ॥ २२ ॥ महिने दोन लोटल्यावरी । बळी वारला तुरुंगभितरी । गुजा झाली भ्रमिष्ट पुरी । शुद्धी सारी मावळली ॥ २३ ॥ कधीं हासें कधीं रडे । क्षणांत बसे क्षणांत पडे । कधीं शांत कधीं बडबडे । चहुंकडे भटकत ॥ २४ ॥ तरी न हिरा झाला तृप्त । फिर्यादी लाविलें गहाणखत । लिलावें घेतली जमीन ताब्यात । तेव्हां शांत जहाला ॥ २५ ॥ झालें गुजेचें सर्व गेलें । घरदार शेतमळे । सासरा पति मुलेंबाळें । झालें वाटोळें पुरें पुरें ॥ २६ ॥ दुःखभारें गुजा बनली । ऋणदैन्येची जणो पुतळी । फिरो लागली आळो आळी । सावध भोळीं करावया ॥ २७ ॥ इकडे झाली अशी कथा । तों भडंगपुरची ऐका वार्ता । धनजीही हिराचा कित्ता । वळविता जाहाला ॥ २८ ॥ दावा नऊशांचा लागला । भाऊ मनीं बहु घाबरला । काय करावें न सुचे त्याला । धांवूं लागला चहुंकडे ॥ २९ ॥ मित्र वडलाचे थोर थोर । वकिलादि मामलेदार । फिरला सर्वांच्या दारोदार । परी धीर मिळेना ॥ ३० ॥ जोंवरी नानाची होती चालती । बासुंधी पुरी पडत हाती । तोंवरी जमत भुतें भोंवतीं । ही तों रीतीं शितांची ॥ ३१ ॥ असो भाऊ गांवोगांव । गात फिरला वडलांचें नांव । परि न कोणी दिला ठाव । पुत्रभाव दावुनी ॥ ३२ ॥ बहु झाला मनीं खिन्न । दिसों लागलें सारें शून्य । शेटजीप्रताप कैसा गहन । तया पूर्ण उमजला ॥ ३३ ॥ दारिद्र्याची आंच कठीण । चटका बैसे अग्नीवीन । किं मानवा विषांवांचून । याला मरण सुलभची ॥ ३४ ॥ धन्य धन्य द्रव्याची मात । मृताशी करी जीवंत । किं अमृताशीही ह्मणे मृत । लीला अद्भुत तयाची ॥ ३५ ॥ नऊशांचा चालला दावा । दिला धनजीनें साक्षी पुरावा । मुन्सफाही न उमगावा । ऐसा कावा करूनिया ॥ ३६ ॥ कोर्टकचेरी द्रव्याची कुडी । हाती ज्याच्या असेल कवडी । तोचि खेळेल तिशी फुगडी । ना तरी घडी आपटीची ॥ ३७ ॥ भाऊ जवळी विष खाया । नसे कवडीचीही माया । निराशेनें धैर्य तया । कोर्टा जाया न राहिलें ॥ ३८ ॥ झाला नऊशांचा हुकुमनामा । भाऊच्या दुःखा नुरली सीमा । अब्रु वांचविण्याच्या कामा । ह्मणे कर्मा काय करूं ॥ ३९ ॥ ऐशीं लागली तया चिंता । रात्रंदिन खाजवुनि माथा । युक्ति न सुचे विचार करतां । ह्मणे आतां काय करूं ॥ ४० ॥ सुंदरपुरा जाऊनिया । लागावें सासऱ्याच्या पायां । येईल तयासचि माया । उभा साह्मा ठाकेल ॥ ४१ ॥ करूनि असा तो मनीं विचार । पाहों निघाला सुंदरपुर । तों इकडे घडला काय प्रकार । श्रोतीं स्थीर परिसावा ॥ ४२ ॥ दौलतराव त्यांची कांता । आनंदीबाई येसूची माता । कन्यादुःखें दुःखित उभयतां । आली क्षीणता देहाशीं ॥ ४३ ॥ येसू येतां तयांच्यापुढें । दुःखें ये तयां भडभडें । लग्न केलें कौतुक कोडें । काय घडे शेवटीं हें ॥ ४४ ॥ अशी उभयता लागली झुरणी । जीर्ण झालीं मनोगुणीं । आयुर्मालेचे दिनमणि । क्षणोक्षणीं गळाले ॥ ४५ ॥ शेवटल्या दिनमणीचा अस्त । भाऊ येत असतां वेशींत । झाला असे त्याचि क्षणांत । दैव खचीत विचित्र ॥ ४६ ॥ भाऊ येतां वेशींमधून । तों समोर आलीं प्रेतें दोन । येसू मागें अधोवदन । पुशित नयन चालली ॥ ४७ ॥ तो देखावा पहातां क्षणीं । भाऊ उमजला सारे मनीं । मामा मामी आपली दोन्ही । स्वर्गसदनीं निघालीं ॥ ४८ ॥ दुःखावेगें दाटली छाती । हात उभारुनि वरती । ‘मामा’ ‘मामी’ ह्मणत पूढती । प्रेताप्रती कवटळला ॥ ४९ ॥ हां हां ह्मणतां त्याच वेळीं । भाऊ पडला भूतळीं । शब्द न पुनः मुख कमळीं । तया काळीं निघाला ॥ ५० ॥ घाबरुनी जमले भोंवती जन । भाऊशी बैसवितां उठवून । तों येथें काय? गेला प्राण । लुली मान जाहाली ॥ ५१ ॥ पतीची ती अवस्था कठीण । पहातां येसू हरपली भान । धांवूनि बिलगली तयालागून । शोकीं पूर्ण बुडाली ॥ ५२ ॥ पतीच्या मुखावरी मुख । ठेवूनियेसूनें केला शोक । शोक नव्हे तो शवाभिषेक । नयनोदके मांडिला ॥ ५३ ॥ समजुतीच्या गोष्टी करून । बझवूं पहाती आप्त जन । परि तें हृदभिषेकभाजन । छिद्र गहन सांधेना ॥ ५४ ॥ खंडली अभिषेकाची धार । रिते पडलें येसू-पात्र । जणो मिळवुनि इष्ट वर । येसू परत्र जाहाली ॥ ५५ ॥ सभोंवतालचा आप्त मेळा । पिंटू लागला शोकें भाळा । हां हां ह्मणतां गांव गोळा । समग्र झाला त्या ठायीं ॥ ५६ ॥ कोणी पिटुनि घेत ऊर । कोणी पुशित नयनीं नीर । कोणास भोवळ येउनि गरगर । भुमिवर आपटती ॥ ५७ ॥ कोणी लावुनि गाला हात । उष्ण उष्ण श्वास सोडीत । कोणी होउनि भयचकित । चित्रवत् पहाती ॥ ५८ ॥ प्रेतवाहक अधोवदन । खांद्यावरी प्रेतें घेऊन । काय करावें ह्मणून । गोंधळून उभेची ॥ ५९ ॥ असो असा तो शोकप्रकार । वर्णिता होय हृदय चुर । पुढें, तिरड्या बांधुनि सत्वर । प्रेतें चार चालली ॥ ६० ॥ प्रेतें नव्हत त्या ऋणमूर्ती । किं शेटजीप्रतापाच्या प्रकृती । लाभुनि शेवटची स्थीर स्थीती । स्मशानगती पावले ॥ ६१ ॥ चाऱ्ही प्रेतें एका ठायीं । सरणीं रचिलीं घाई घाई । अग्नि देउनि ते समयीं । खिन्न हृदयी बसले जन ॥ ६२ ॥ पेटलें सरण चोहोंकडून । ग्रासू पहातीं ज्वाळा गगन । समस्त जन तें दृश्य दारुण । दीनवदन पहाती ॥ ६३ ॥ तों अकस्मात तये घडीं । एक हांसत हांसत आली वेडी । सरणा भोवंतीं खेळत फुगडी । आंत उडी टाकिली तिनें ॥ ६४ ॥ अर्रर करित सारेजन । जवळीं आले धांवून । तों गुजा सर्वांलागून । हास्यवदन दिसे विकटसें ॥ ६५ ॥ याच वेळीं हिरा शेठ । घरीं मुखा बांधुनी पट । करित होता धर्म-पाठ । डोळे गट्ट मिटूनी ॥ ६६ ॥ असो पुढें ग्रामजन । घरा आले स्मशानाहून । शेटजीप्रतापकथा गहन । करित नमन ऋणभयें ॥ ६७ ॥ या कथेशी कितीं तरी । वर्षे लोटली आजवरी । भोळे लोक ह्मणती परी । घडली तरी ती कालच ॥ ६८ ॥ तेंचि सरण त्याच ज्वाला । तीच वेडी गुजा बाळा । हांसत हांसत दिसे सकला । भोळयांला कधीं कधीं ॥ ६९ ॥ आतां मागें काय झालें । हिरालालें कर्ज बळें । दौलतरावाचें घर सगळें । त्वरें घेतलें ताब्यांत ॥ ७० ॥ जो कांहीं वर्षामागें । सुंदरपुरी भीक मागे । हिरालाल द्रव्ययोगें । गढी भोगे पाटलाची ॥ ७१ ॥ तिकडे भडंगपुरी तिच गत । जहागिरदाराच्या वाड्यांत । धनजी बसले नऊशांत । चित्तें शांत होउनियां ॥ ७२ ॥ शेटजीप्रतापग्रंथ सतेज । हाचि केवळ सूर्यराज । ऋणांधारा घालवी सहज । देई ओज चालावया ॥ ७३ ॥ किं हें सुंदर सुलभ विमान । संसार प्रवास करितां यांतून । दारिद्र्यवनाचे कांटे कोठून । तयालागून टोचायाला ॥ ७४ ॥ किं हें सेवितां रसायन । ऋणक्षतें येतील भरून । सावकार मुखमधुरभाषण । पथ्य ही महान मनिजे ॥ ७५ ॥ जे ऋण व्यसनीं पावलें अपाय । त्या हीनदीन ग्रामजनाय । शेटजीप्रताप ग्रंथोपाय । त्रयोदशाध्याय घडो हा ॥ ७६ ॥ ऋणिकार्पणमस्तु ॥
———
सुबोध श्लोक
सातव्या आवृत्तीची प्रस्तावना
सहावी आवृत्ती एक वर्षाचे आतच संपली दुसरी आवृत्ती काढताना काही तरी नवे श्लोक यांत घालण्यात यावे असें वाटलें. त्याप्रमाणे आह्मी श्री. रा. सा. पाटील यांना विनंती केली. त्यांनी थोडे श्लोक करून दिले. ते वाचकांस खात्रीने बोधपर होतील. आतापर्यंत या पुस्तकाच्या २० हजार प्रती खपल्या! यावरून हे लहान पुस्तक मोठेच लोकप्रिय झाले आहे.
सोमठाणे. | आपला नम्र, |
१ ऑगस्ट १९२४ | यादवराव हरिभाऊ |
वडिलाची चाल
मोडावें न जुनें नवें घडुं नये रूढीस सोडूं नये
आहे जी वडलाचि चाल तिजला टाकून वागूं नये
भोळयांचे म्हणणे असेंच असतें विचार नाहीं जरा
होते पीत वडील दारु तरि का प्यावी मुलांनी सुरा ॥ १ ॥
कोणाच्या वडलांस भांग आवडे घोटावया चांगली
कोणाच्या वडलांस आफुच बहू वाटे गिळावी भली
वागावें मग तीच चाल धरुनी त्यांच्या मुलांनी तसें
सांगा ही वडलाचि चाल असली सोडावि किंवा कसें ॥ २ ॥
कोणाच्या वडलांस एकच असे डोळा पहाया तदां
घ्यावा फोडुनि का तसाच अपुला त्याच्या मुलानें वदा
वागावें मग तीच चाल धरुनी त्यांच्या मुलांनीं तसें
सांगा ही वडलाचि चाल असली सोडावि किंवा कसें ॥ ३ ॥
कोणाच्या वडलांस एकच असे चालावया पाय तो
घ्यावा का तोडुनि तसाच अपुला त्याच्या मुलांनींहि तो
वागावें मग कां न चाल धरूनी त्यांच्या मुलांनीं तसें
सांगा ही वडलाचि चाल असली सोडावि किंवा कसें ॥ ४ ॥
कोणाच्या वडलास धोतर मुळीं साधें न ये नेसतां
नेसावी मग लंगुटा वितभरी त्यांच्या मुलानें अतां
वागावें तरि कां न चाल धरुनी त्यांच्या मुलांनीं तसें
सांगा ही वडलाचि चाल असली सोडावि किंवा कसें ॥ ५ ॥
कोणाच्या वडलांस माहित नसे वाडा हवेली कशी
घ्यावी का मग झोपडींत वसती सोडून गादी उशी
वागावें तरि कां न चाल धरुनी त्यांच्या मुलांनीं तसें
सांगा ही वडलाचि चाल असली सोडावि किंवा कसें ॥ ६ ॥
कोणाच्या वडलांस माहित नसे विद्या शिकावी कशी
कोणाच्या वडलांस ठाउक असे चोरी करावी अशी
व्हावें कां मग तेंच कार्य करुनी त्यांच्या मुलांनीं तसें
सांगा ही वडलाचि चाल असली सोडावि किंवा कसें ॥ ७ ॥
ऐका जो गुण शुद्ध उत्तम असे स्वीकार त्याचा करा
कोणाचेही असोत ते मग तया लक्ष्यांत आधी धरा
बापाची असली विहीर ह्मणुनी प्यावें न खाऱ्या जला
मोती हा चिखलांत जाण पडतां सांगा कुणीं टाकला ॥ ८ ॥
विद्येचा तिटकारा
विद्येवांचुनि काय औत पडलें आहे बरी शेतकी
घोका आणि शिका कशास अडली थोडीच पाटीलकी
भोळयांचें ह्मणणे विचार कसला? कांहीं तरी बोलती
गेले शेत मळे असेंच ह्मणतां बरी नसे ही मती ॥ ९ ॥
बारा बैल घरीं व चार विहीरी ऐसें असूनी भलें
आह्माला न उणें कशास मग हो शाळेंत घाला मुलें
भोळयांचें ह्मणणें विचार कसला? कांहीं तरी बोलती
गेले शेत मळे असेंच ह्मणतां बरी नसे ही मती ॥ १० ॥
झाल्यानें लिहिणार सर्वच पुढें शेती करावी कुणी
कष्टाचें मग होय काम न तया नाजूक होती मनीं
भोळयांचें ह्मणणें विचार कसला? शुद्धी न बुद्धी भली
सांगा आज कुणी कलाकुशलता या भूवरी आणली ॥ ११ ॥
ज्याला ये लिहितां, न नांगर तया ये हाकिता कीं कसे
त्याचा फाळ खुडे किं तास न पडे कीं बैल खाली बसे
किंवा जे लिहिणार त्यास न कळें हें औंत ही पास कीं
आल्यानें लिहिता कशी न करितां येते तरी शेतकी ॥ १२ ॥
आल्यानें लिहिणे मनुष्य मग का होतो पुढें बावळा?
हाताची करवे न मेहनत त्या होतो किं का नेभळा?
सांगा हो लिहिणें मनुष्य शिकतां तोटा असा कोणता?
का तुह्मी तिजला निरर्थक असें निंदोनियां बोलतां? ॥ १३ ॥
ऐका शेतकरी विनंति अमची रागास येऊं नका
बारा बैला जरीं घरांत तुमच्या आह्मांस देऊं नका
द्या तें हेंचि–मुलामुलींस अपल्या शाळेंत घाला त्वरें
आली वेळ कठीण येथुनि पुढें लक्षांत ठेवा बरें! ॥ १४ ॥
विद्या ज्या पुरुषांस नाहि नर तो जीवंत मेल्यापरी
गेली ना वतनें अझून नुमजे जीवंत अहां तरी
विद्येवांचुनि शून्य जन्म जगती नारीनरांचा असे
व्हा व्हा सावध भट्टतीर्थ पिउनी गुंगून गेलां कसे ॥ १५ ॥
भटगारुड
पुंगी घेउन वाजवीत फिरतो त्या बोलती गारुडीं
मातीचा रुपया क्षणांत करि जो खांद्यावरी पोतडी
जो पंचांग करांत घेउनि फिरे ठेवून कोकी शिरीं
यालाही ह्मणूं गारुडीच दुसरा तांब्यांत गंगा करी ॥ १६ ॥
आंब्याचें करी झाड गारुडि पहा तेव्हांच कैसें भलें
नाहीं तें कुणीं सत्य मानित जरी दृष्टीपुढें जाहले
टाकीलें जरी कुंकु हाळद, भटें साध्या सुपारिवरी
मानीती जन तीस हो गणपती आश्चर्य कीती तरी ॥ १७ ॥
पाप्याचा भरितो रिता झडकरी गारूडि लोटा जरी
खोटें त्यास ह्मणें पहा जग कसें प्रत्यक्ष भासे तरी
पायाचा भट आंगठा बुडवितो तें तीर्थ खोटे नसे
मानी त्यास खरें, पिई घटघटां गारूड हें हो कसें ॥ १८ ॥
खाती आफु पिती सुरा निशिदिनी लज्जा नसेना भिती
चित्तीं पाप अती जपास बसती संध्या कळेना निती
ही ढोंगे करूनी जनास लुटिती धर्मास गुंडाळुनी
कां द्यावें धन मान दान असल्या धूर्ताशि हो जाणुनी ॥ १९ ॥
माझी शेतकऱ्यांस हीच विनंती सोडा भटांच्या पदा
त्याचें तीर्थं पितापितां किति तरी आल्या तुह्मां आपदां
पायांला धुउनी अमंगल जला कां हो तुह्मी प्राशितां
गेली बुद्धि कुठें मुढापरी कसें त्यांच्या पदां चाटितां ॥ २० ॥
कणकीचा गणपती उंदराने खाल्ला!
विघ्नांचा करि नाश न क्षण तया हा देव लंबोदर
तत्कीर्ती परिसून हा उपजला माझ्या मनीं आदर
माती लीद जमा करून जन हे तन्मूर्ति आकारती
त्यांचा हा बघुनी अमंगलपणा दुःखीत झाली मती ॥ २१ ॥
केलें याहुनि मी विशेष मग तैं आणोन गंगोदका
घेवोनी कणकीस त्यांत मळलें टाकोन गंधादिका
केलें नंतर हात पाद शिरही तैसेंचि लंबोदर
मोठी सोंड विशाळ कर्ण बघतां मूर्ती दिसे सुंदर ॥ २२ ॥
सर्वांगावरी लाल रंग भरिला केलें मनासारखें
ठेवीला उदरांत मोदक जणो खाल्ला तयानें सुखें
ऐशी मंगलमूर्ति घेउनि तिला एका स्थळीं स्थापिलें
नैवेद्यादि विधी समग्र करुनी प्रेमें मनीं प्रार्थिलें ॥ २३ ॥
तूं देवा असशी समर्थ ह्मणुनीं मी दीन हें याचितों
विघ्नें सर्व मदीय नेइ विलया माथा पदीं ठेवितों
मातें दे वर थोर दूर पळते आपत्ति ज्यानें असा
हे लंबोदर विघ्नराज नमितों अत्यंत मी मूढसा ॥ २४ ॥
ऐसें मी नमुनी, तयास निजलों जाऊन शय्येवरी
आली झोंप मला सहर्ष बघूनी धांवून ती सत्वरी
तीच्या त्या लहरींत खूप रमलों निष्काळजी होउनि
चिंता दुःख विनोद सौख्य हित ही गेलीं अशीं लोपुनी ॥ २५ ॥
आलो शुद्धिवरी प्रभात समयीं शय्येस तैं सोडिलें
जाऊनी हळु विघ्नराज पुढती भावें करां जोडिलें
आनंदे अति तन्मुखास नयनीं पहावया लागलों
तों विघ्नेंचि अपार त्यावरी उभी चित्रापरी जाहलों ॥ २६ ॥
मोठें मूषकसैन्य सज्ज दिसलें लंबोदरा घेरिलें
पाडोंनी उपडें तया हळु हळू भक्षावया लागलें
कोणी ओढुनी सोंड नेत दुसरा कानास ने ओढुनी
कोणी छिद्र करून आंत बसला पोटीमध्यें जाउनी ॥ २७ ॥
कोणी हर्षभरें तदीय शरिरी मोठ्या उड्या मारितो
कोणी तोडुनिया लहान तुकडा एकांत त्या भक्षितो
हा ऐसा बघुनी प्रकार अवघा माझ्या मना वाटलें
त्यांचें मूषक भृत्य होत मग हें कैसें असें जहालें ॥ २८ ॥
होवो हें परि एक शेर पिठ हो माझें बुडालें खरें
जावो तेंहि परंतु कष्ट मजला कीती जहाले बरें
हेही कष्ट असोत, यांत हित तें लाभो तरी अल्पसें
तें कांहीं नच लाभलें सकलही हा! व्यर्थ झालें कसें ॥ २९ ॥
संवाद
सारूनी भट ‘ब्राह्मणा’ स ‘लग्नें’ काहो तुह्मी लावतां
नाहीं हें करणें भलें उगिच कां पापामध्यें डोलतां
पूर्वीपासुनि ज्यास हो वडिलही पूजीत आलें घरीं
त्यांना दूर करून काम करणें हें होय मुर्खांपरी ॥ ३० ॥
ठेवीला, घरकाम फार ह्मणूनी ‘चाकूर’ कामावरी
त्यानें दोन तपें मजूर बनुनी केली असे नोकरी
होऊनी मग तो धनीच तुमचा लाथा कसूं लागला
आहे चाकर हा जुना ह्मणुनिया मानाल कां तो भला ॥ ३१ ॥
वागो ब्राह्मण तो कसेंहि पण हो पूज्यच देवादिकां
त्याची लाथ उरांत सोशीत हरी त्या भ्रष्ट मानू नका
पूर्वीपासुनि ज्यास हो वडिलही पूजीत आले घरी
त्यांना दूर करून काम करतां हें काय मूर्खापरी ॥ ३२ ॥
विष्णूनें जर सोशिलें निजउरी लाथेस भट्टाचिया
तुह्मी ती मग घेत जा निशिदिनी छातीस चोळोनिया
किंवा रोज सकाळ वेळ बघुनी घ्या लाथ बुक्या उरीं
विष्णूच्या हि वरी कडी करुनिया वैकुंठ गांठा तरी ॥ ३३ ॥
नाहीं ब्राह्मण ज्यांत कार्य तरि हो सांगा कसें शुद्ध तें
आले वाडवडील चालत अरे वेडेच कां होत ते
पूर्वीपासुनि ज्यास देव मुनिही पूजीत आले घरीं
त्यांना दूर करून काम करतां हें होय मूर्खापरी ॥ ३४ ॥
भट्टावीन बरें अशुद्ध सगळें दारीं घरींही जरी
हातानें मग जेवणें शिजवुनी तें शुद्ध का हो तरी
किंवा होत मुलें घरींच आपल्या हातें जरी आपणा
मानोनी मग तीं अशुद्ध सगळी लावा पिटोनी वना ॥ ३५ ॥
ज्वाला नेत्र न हात पाय हि असा हो एक होता नर
श्रीमंती घरीं फार फार ह्मणुनी केव्हां न चिंतातुर
नाना सेवक शब्द झेलित उभे त्याच्या पुढें ते सदा
थोटा अंध लुळा असून तरि त्या भासे न ती अपदा ॥ ३६ ॥
कोणे एक दिनी तयास दिधलें वैद्यें महा औषधां
जातां तें उदरीं क्षणांत सगळीं व्यंगें पळाली तदां
डोळे पाय तसेंच हाताहि तया आलीं नवी इंद्रियें
सांगा सेवक–कार्य काय उरलें तो तें करीतां स्वयें ॥ ३७ ॥
भट–बलभीम संवाद
मारुती–
रे रे ऐक भटा महा कटु खटा रे कंटका चावटा
माझा घेउनि बांहुटा देशि उपटा तांदूळ दाळी पिठा
वाटे का तुज मी नटा हलकटा निर्जीव गोटागुटा
दाबीता तुज चीमटींत चिलटा होईल आटापिटा ॥ ३८ ॥
भट–
आहे ठाउक रे पराक्रम तुझा कां जल्पशी वाउगा
नाही मी कुकुबाळ मूर्ख, अबला, अब्रूंत राहे उगा
आहे मी बघ कोण नेत्र उघडीं भूदेव कीं मर्कटा
शापें दग्ध करीन सर्वहि धरा जाशी कुठें चावटा ॥ ३९ ॥
मारुती–
शापाग्नी मज ठाउक प्रखर तो आहे कितीसा तरी
फुंकीता चूलही न पेटत घरीं शेणाचिया गोवरी
होता शाप तुझा कुठें मग नकां लंकां तुवां जाळली
जा खा लाडु दही मधुरसें पोळी पहा चांगली ॥ ४० ॥
भट–
लाडू साखर दूध तूप दहि हीं भक्ष्येंच रे आमचीं
त्याची काय रुची तुला वनचरा झाडें पहा बोरिचीं
त्वां खावें फल मूळ पान खुडुनी मोठ्या उड्या मारित
कां माझी करशी बरोबरि पशू हें ना तुला शोभत ॥ ४१ ॥
मारुती–
माझ्या शौर्यभयें रणीं हरपला लंकापती रावण
ऐसा त्या मज तूं पशू ह्मणतेसे जिव्हाच रे कापिन
गेलों धांवुनि जन्मताच गगणीं सूर्यास भक्षावया
आतां सांग तुझा पराक्रम तरी मी सिद्ध ऐकावया ॥ ४२ ॥
भट–
हातीं अग्नि असे पदांत उदधी कानांत गंगा वसे
ऐसा श्रेष्ठ पवित्र मी उघडची शंका तुला कां असे
माझा श्रेष्ठपणा कुठेंहि बघ तूं सर्वत्र कोंदाटला
विष्णूच्या उरि लाथ मीच दिधली दावूं तशी का तुला ॥ ४३ ॥
मारुती–
विष्णु भ्याड तसा न मी समजलें लाथाबुक्यांचा धनी
पायाला धरुनी उभेंच तुज मी चीरीन रे या क्षणीं
जो द्रोणागिरी घेउनी निजकरीं वेगें उडे अंबरी
तो मी मारुति का भिईन तुजला कैसें घडे हें तरी ॥ ४४ ॥
भट–
राहूं दे मज सर्व ठाउक असे सांगूं नको रे मला
वेड्या मंत्रबलें तुला सजविलें मीं प्राण तूंतें दिला
आहे मी कोण सांग तुजला ठावें असें अल्पका?
माझी पूर्ण पवित्र पूज्य पदवी माहीत देवादिकां ॥ ४५ ॥
मारुती–
देवाची नलगेच साक्ष मजला मी जाणतों रे तुला
तूं आहेस किती पवित्र जगि या हें सर्व ठावें मला
मूर्तीचे कपडे तशीच भुषणें चोरून नेतां तुला
झाली कैद सजा पवित्र बरवा तूरुंग तूं पाहिला ॥ ४६ ॥
ऐकूनी बलभीम बोल कटु हे झाला उगा ब्राह्मण
ओंठा चावित हात चोळित असा गेला गृहालागुन
देवाला ढकलून धूर्त बनले भूदेव या भूवरी
तो संवादहि संपला सुजन हो घ्या बोध कांहीं तरी ॥ ४७ ॥
हा कां तरी ब्राह्मण?
मीशा काढुनि नाटकांत ललना होऊन नाचे उडे
रांडेचा तबला कुटीत फिरतो गाणें बहू आवडे
चाहा कॉफि दुकान लावुनि बसे धर्मास हो सोडुन
ऐसे कर्म करूनही ठरतसे हा का तरी ब्राह्मण ॥ ४८ ॥
चोरी खून करी जना फसवितो दुष्टापरी सर्वदा
शूद्राचाहि बनून चाकर पुढें धांवे पळे तीनदां
लोकांचें धनधान्य सदा उपटितो थापाबळें देउन
ऐसें कर्म करूनही ठरतसे हा का तरी ब्राह्मण? ॥ ४९ ॥
खोटी साक्ष असत्य भाषण वदे कोर्टांत सर्वांपुढें
गांजा भांग सुरा पिई घटघटां वाटेंत लोळे पडे
जोड्याचेंहि दुकान मांडुनि बसे संध्येस गुंडाळुन
ऐसें कर्म करूनही ठरतसे हा का तरी ब्राह्मण? ॥ ५० ॥
भोळ्या स्त्रीस लुबाडितो फसवितो पापामधें लोटितो
बाळांचा करी घात पात कपटें अग्नि घरा लावितो
खेळे नित्य जुगार लोळत पडे निर्लज्ज हो होउन
ऐसें कर्म करूनही ठरतसे हा का तरी ब्राह्मण? ॥ ५१ ॥
विठोबाची शिकवण
प्रस्तावना
लाथ हाणुनियां वारी । गुंडा वाट शुद्ध करी ॥
–तुकाराम

तरवडी. | मुकुंदराव पाटील |
चैत्र शुद्ध १ शके १८४८ | |
ता. १३ एप्रिल १९२६ |
विठोबाची शिकवण
अध्यक्ष महाराज आणि विठ्ठल भक्तहो, आज मी आपणास दोन शब्द सांगावे अशी आपली इच्छा आहे; पण मी कांहीं बुवा नाहीं, तेव्हां माझें आज कांहीं कीर्तनही नाहीं; अर्थात् टाळमृदंगाच्या रंगांत दंग झालेल्या तुम्हां भक्तजनांस मी विशेष कांहीं सांगून अधिक दंग तें काय करणार? तथापि तुम्हा सर्वांची उत्कृष्ट इच्छा पाहतां, आणि आजचा विषय ऐकतां, चालू रंगाला अनुसरून मी काय बोलावें याचा विचार करतांच, मला हरीचें स्मरण झालें! श्रीविठ्ठलाचें स्मरण झालें! शेकडों वर्षांमागचा इतिहास आठवूं लागला! ते संत! श्रीनामदेव, गोरा कुंभार, सांवता माळी, नरहरी सोनार, सेना न्हावी,रोहिदास चांभार, दादु पिंजारी, सज्जन कसाई, आणि श्रीचोखोबा महाराज याप्रमाणें त्या होऊन गेलेल्या
संतांची चरित्रें
डोळ्यांपुढे उभीं राहिलीं! तीं चरित्रें बोलूं लागलीं, कशीं बोलूं लागली? तेंच आतां मी आपणास सांगणार आहे. तीं चरित्रें काय बोललीं हें ऐकून, आजच्या प्रसंगीं
विठोबाची शिकवण
या विषयावर मीं बोलावें असें मला वाटलें! आणि म्हणूनच मी आज, श्रीविठ्ठलाने या भक्तांना म्हणजे प्राचीन संतांना काय शिकविलें तें सांगणार आहें. हा साधुसंतांनीं चोखाळलेला
नामस्मरण–मार्ग
प्रचारांत येण्यापूर्वीं, सामान्य जनतेस परमार्थाकडे जाण्यास कसलाही रस्ता नव्हता. ज्याप्रमाणें एकाद्या निबिड जंगलांत जंगली लोक मनास वाटेल तिकडे फिरूं लागलें म्हणजे, लहान लहान व वेड्यावांकड्या पाऊल वाटा पडतात; कांहीं आडव्या तर कांहीं उभ्या जातात, कांहीं जवळ जवळ तर कांहीं दूर दूर होतात, कांहीं एकमेकीच्या उलट जातात. त्याप्रमाणें, प्राचीन काळीं,अज्ञान बहुजन समाजांत परमार्थाच्या अनेक वाटा वांकड्या तिकड्या पसरल्या होत्या! कोणी झाडास शेंदूर लावतो तर कोणी गाट्यास शेंदूर लावतो, कोणी सापास पूजितो, तर कोणी कुत्र्यास पूजितो, अशाप्रकारें त्या वाटांच्या फाट्यांनीं सगळा समाज व्यापून टाकला होता. आतां त्या काळीं मोठाले धोपट मार्ग नव्हते का? असा कोणास संशय आला असेल, पण यांत संशय घेण्याचे कारणच नाहीं. त्याकाळीं धोपट मार्ग निःसंशय होते, मनु, व्यास, शंकराचार्य वगैरे लहान मोठ्या इंजिनियरांनीं आपापल्या दुर्बीणी लावून लहान मोठे सरळ मार्ग अनेक आंखले होते,जेथें जेथें खाचं खळगे आले तेथें तेथें वेदांच्या कमानी मारून छानदार पूल उभारण्यांत आले; जेथें जेथें टेकड टेंगळें लागली, तेथें तेथें स्मृतीचे सुरंग लावून मनाजोगी सपाटी केली, रस्त्याच्या दोन्ही बाजूस व्रतेंवैकल्याचीं झाडें लावलीं; टप्याटप्यावर तीर्थांची कुंडें भरून ठेवलीं? अशा प्रकारें हा सुखानें परमार्थप्रवास करण्याचा धोपट रस्ता त्यावेळीं होता; पण त्यावर चालत जाण्याचा अधिकार सामान्य जनतेस नव्हता? गंधाचे टिकले, भस्माचे पट्टे, आणि जानव्याचे दोरे अशा खुणांचे परवाने ज्यांच्या अंगांवर आहेत, असेच लोक त्या हमरस्त्यावरून चालत जात असत; सामान्य लोकांस या शास्त्रोक्त मार्गानें चालण्याची शास्त्रोक्त मनाई होती; सामान्य लोकांतील जे थोडेसे चौकस होते, ते या रस्त्यावर चालायासाठीं धडपडूं लागले; पण त्यांना रस्त्याच्या आजूबाजूस व्रतेंवैकल्याच्या झाडा झुडपाखालूनच चालावें लागत असे! पण या चौकस लोकांत सगळेच कांहीं गबाळे नव्हते; सगळेच कांहीं वडलाची चाल कशी सोडावी असें रडगाणें गाणारे नव्हते, त्यांत कांहीं विचारी होते, धोरणी होते त्यांनीं विचार केला की, या
वेदोक्त मार्गाच्या नादीं
लागण्यांत अर्थ नाहीं. सोंवळेदार लोकांच्या अर्ज्याविनवण्या करून रस्ता मागत बसण्यांत शहाणपणा नाहीं; आणि त्यांच्या सोंवळें शास्त्राच्या कुंपनानें संकुचित झालेल्या मार्गांवरून, अंगचोरपणा करीत चालण्यातही परमार्थ नाहीं. तेव्हां हातानें, अंगावर पाणी घेऊन अंघोळ करण्यापेक्षां, मुसळधार पाण्याचा पाऊसच अंगावर पडल्यानें जी मजा वाटेल ती वेगळीच असणार! तेव्हां
बहुजनसमाजासाठीं
परमार्थाचा सोपा आणि धोपट मार्ग असावा, असें त्या वेळच्या श्रीनामदेव गोरा कुंभारादि सतांच्या मनांत आलें! त्यांनीं त्या वेळच्या सर्व देवांविषयीं विचार केला. सामान्य जनतेस कोणता तरी देव दाखवून देऊन त्याकडे सर्वांचें लक्ष ओढून घेतलें असतां, सकळांचा भाव एकचित्त होऊन आत्मोद्धाराचा मार्ग चोखट होईल असें त्यांना वाटलें. प्रथमतः रामाविषयीं व कृष्णाविषयीं विचार झाला. पण ह्या दोन्ही देवांस सामान्य जनतेनें कडकडून भेटणें, व त्यांना आपणाबरोबर बोलाबसावयास लावणें हें कार्य आपणास साधणार नाहीं; कारण हे दोन्ही देव ब्राह्मणाच्या
सोंवळें–बंदींत
पूर्णपणें आडकलेले आहेत! दोन्ही देव ब्राह्मणेतर, शिकार करणारे, भिल्लीणीची उष्टी बोरें किंवा गुराख्याचा उष्टा काला खाणारे, पण सध्यां त्यांना ब्राह्मणांच्या हातच्या अन्नाखेरीज इतरांच्या हातचें अन्न मुळींच चालत नाहीं. शिवाय रामायण, भागवत, वगैरे ग्रंथांत या देवांच्या अनेक कथा आलेल्या आहेत; अर्थांत या उभय देवांचा स्वभाव ठरून गेलेला दिसतो, तो आतां पालटेल असें दिसत नाहीं. म्हणून त्या वेळच्या त्या संतांनीं यांचा नाद सोडून एक नवीन देव पाहिला. आणि तोच हा विठोबा! याच देवानें लोकांस काय शिकविलें हेंच आतां मला सांगायाचें आहे. परंतु हें सांगण्यापूर्वी एका गोष्टीचा येथें खुलासा केला पाहिजे.
मी ज्या कथांचा आतां आधार घेणार आहे; त्या कथा वारकरी पंथांत सर्वांस माहित आहेत. आतां त्या खऱ्या आहेत किं खोट्या आहेत यासंबंधानें मला आज कांहींच सांगायाचें नाहीं. कारण तें सांगणें फार वादग्रस्त आणि आजच्या प्रसंगीं अप्रस्तुत आहे. तेव्हां कथां खऱ्या असोत वा खोट्या असोत; वारकरी-मंडळींच्या मतें त्या खऱ्याच आहेत–त्यापासून कांहीं तरी
चांगला बोध
घेतां येतों कि नाहीं एवढेंच पहावयाचें आहे. बालादपि सुभाषितं ग्राह्यं म्हणजे वेडेवांकडें चुकीचें बोलणारें बालक असलें तरी, त्याच्यापासून जर आपणास कांहीं बोध घेण्यासारखें असें असलें तर तें बेलाशक घ्यावें अशी म्हण आहे. आणि या म्हणीच्या न्यायानें मी आतां, संतचरित्राच्या कथेंतून ग्राह्य तें घेणार आहे.
श्रीनामदेव, गोरा कुंभार, सांवतां माळी, नरहरी सोनार, रोहिदास चांभार वगैरे संतमंडळी आणि त्यांच्या चरित्रपर कथा पाहिल्या म्हणजे विठोबानें त्यांना उद्योगधंदा करण्यास उत्तेजन दिले असेंच दिसून येते. नशीबावर हवाला ठेवून किंवा समर्थाच्या मदतीवर विसंबून लोकांनीं कधींही आळशी बनूं नये अशीच विठोबाची शिकवण दिसते.
उदाहरणार्थ गोरा कुंभाराची कथा घ्या. गोरा कुंभाराबरोबर विठोबा चिखल तुडवित असे असें कथेंत आढळतें! म्हणजे गोरा कुंभाराने नुसतें भजनाच्या नादीं लागून व्यापारधंदा सोडावा असें विठोबाचें मनांत नव्हतें. गोऱ्यानें आपली भक्ति करावीच करावी, पण त्यानें आपला प्रपंच चालविण्यासाठी, उद्योगधंदाही करावा अशी विठोबाची इच्छा होती हें अगदी उघड होतें. विठोबा भक्तांचा कैवारी आहे. आपला भक्त केव्हांही अडचणींत किंवा आळसांत पडूं नये अशी त्याची उत्कट इच्छा असे.
एके दिवशी नामदेवाचें रसाळ किर्तन बरीच रात्र होईपर्यंत चालल्यामुळें, जनाबाईला मोठ्या पहांटे उठून रोजचें दळण दळण्यास थोडा उशीर झाला; ती मनांत चपापली; आतां सर्वं दळण वेळेवर कसें आटोपेल याची तिला काळजी लागली! जनीचें हें संकट पाहून विठोबा तिच्यापुढें प्रगट झाला! मग विठोबा जनाबाईस काय म्हणाला? मी तुझ्या घरीं आलों आहे, ऊठ, माझ्या पाया पड, मला गोडगोड खाऊ घाल, असें म्हणाला काय? मुळींच नाहीं. तेव्हां त्याची शिकवण तशी नव्हती, त्यानें लागलीच पितांबराचे ओचे खोचले; आणि मांडी घालून तो दळायाला बसला! दळण कसें दळायाचें, कर्तव्य कसें बजवायाचें, धैर्य कसें धरायाचें आणि विघ्न कसें टाळायाचें याचा त्यानें जनाबाईस धडा घालून दिला.
सांवता माळी याचेंही चरित्र हेंच दाखवितें. एकदा पाऊस जास्त पडल्यामुळें आणि उघाड न मिळाल्यामुळें, सांवताच्या मळ्यांत तण फारच माजलें! सगळें बागाईत तणानें व्यापून गेलें. सांवता निराश झाला. आतां पीक हाती लागत नाहीं अशी त्याची खात्री झाली. तो खुरपें टाकून चिंतातुर बसला. तोंच विठोबा त्याच्यापुढें येऊन उभा ठाकला. विठोबा म्हणाला, भक्ता सांवता, अरे असा निराश कां झालास? अरे निराशा ही देवाच्या ओळखीस बट्टा लावणारी गोष्ट आहे. मी तुझा देव व तूं माझा भक्त असें असून तूं हातपाय गाळून बसलास! कंबर बांध. थोडथोडें म्हटलें तरी सर्व काम आटोपेल . मी तुझा सांगाती–सोबतीं आहे. बघ, अंतर्मुख हो! मग तुला एकटेसें वाटणार नाही. विठोबाचा हा बोध ऐकून सांवता उठला. विठोबाही त्याच्या बरोबर खुरपण्यास बसला!
सेना न्हाव्यासही असेंच धैर्य देऊन त्याला कर्तव्य करण्यास उत्तेजन दिलें. व विठोबानें स्वतः बगलेंत धोकटी मारून बादशाहाची हजामत केलीं! सज्जन कसायाचें कामही तो असेंच करीत असे! हिंसा करणें वाईट आहे हें विठोबास माहित होतें; आणि सध्यां वारकरी पंथांत मांस खाणें निषिद्ध मानलें आहे. तरी पण सज्जन कसायाच्या वेळी, स्वतः विठोबा त्याच्या दुकानावर बसून मांस विकित असे! सर्वांत ही कथा थोडी विचार करण्यासारखी आहे. बकरें मारून त्याचें मांस विकणें हा धंदाच मुळी दुष्टपणाचा,पण गम्मत ही कीं, असा धंदा करणाराचें नांव म्हणे
सज्जन कसाई
असें होतें! आणि तो विठोबाचा इतका आवडता भक्त होता की, खुद्द विठोबा आपल्या हातानें लोकांस खाण्यासाठीं मांस देत असे! यावरून स्पष्ट होतें कीं, प्रत्यक्ष हिंसा करणारा माणूसही नीतिमान् असूं शकतो; किंवा असा क्रूरपणाचा धंदा करीत असतांही त्याच्या अंगीं सज्जनपणा असूं शकतो असें विठोबारायानें प्रत्यक्षपणें आपणास दाखविलें आहे! खोटे रोखे, खोट्या साक्षी, खोटीं मापें बनवून शेंकडों बायाबापड्यांच्या मुंढ्या मुरगळण्यापेक्षां प्रामाणिकपणें, एक उघडा धंदा म्हणून चार दोन बकऱ्यांच्या माना मुरगळणें वाईट नाहीं, असेंच विठोबाचें म्हणणें दिसतें! कारण मनुष्य दुष्ट किंवा सुष्ट असणें हें त्यांच्या आहारावर अवलंबून नसतें म्हणजे भक्ष्य पदार्थांवरून मनुष्य दुर्जन ठरत नाहीं! तर वर्तनावरून तो बरा किंवा वाईट ठरतो! सज्जन कसाई बकरें मारीत होता, तो मांस खात होता, तरी पण तो भला मनुष्य होता, तो सज्जन होता असें विठोबाच छातीला हात लावून म्हणतात! आणि सध्याही थोडे दूरवर पाहिलें तर, हिंसाप्रधान राष्ट्रांत सर्वच माणसें क्रूर–निष्ठूर दुर्जन अशीं आहेत असें दिसत नाहीं. तसेंच ज्या विशिष्ट जातीत हिंसा घडत नाहीं, किंवा कोणी मांस खात नाहींत त्या जातींतील एकूण एक माणूस केवळ दयेचा सागर, प्रेमाचा पाझर, भलेपणाचे आगर असतो असे मुळीच नाहीं. बरें हा आहारविहाराचा परिणाम अझून कच्चा आहे, तो अझून पूर्ण व्हावयाचा आहे; असेंही नाही! कित्येक शतकांपासून सतत मांस खाणारांत शेंकडों सज्जन जन्मले आहेत, व कित्येक शतकांपासून ऊं देखील न मारणाऱ्या लोकांत शेंकडों दुर्जन निर्माण झाले आहेत!!! अर्थात् हा अनादिसिद्ध सिद्धान्त जाणूनच विठोबानें मांस विक्रीच्या धंद्याकडे दुर्लक्ष करून कसायाच्या सज्जनपणाकडे लक्ष दिलें, हें खरोखर लक्षांत ठेवण्यासारखें आहे.
चोखोबाची कथाही अशीच गमतीची आहे. एकदा चोखोबाच्या गांवांत एका वेदशास्त्रसंपन्न ब्राह्मणाची मोठी गाय मेली. या गाईवर ब्राह्मणाचे फारच फार प्रेम असे, तो तिला नेहमी गवत, चुणी, सरकी असें चांगलें चांगलें खावयास घालीत असे, दररोज तिचें मूत्र तो मोठ्या प्रेमाणें पीत असे. आणि गायही तशीच सुंदर आणि पुष्कळ दूध देणारी होती. यामुळें तो दररोज सकाळी तिचें दर्शन घेऊन कामास लागत असे. तिला तो नेहमी ‘गोमाते’ अशी हांक मारीत असे! अशी ती त्या ब्राह्मणाची आवडती गाय अकस्मात् मेल्यामुळे ब्राह्मणास फार दुःख झाले, तो मोठमोठ्यानें रडूं लागला! पण तो विद्वान व समंजस असा ब्राह्मण असल्यामुळें, त्यानें आपला सगळा शोक आवरून घेऊन, तिला ओढून नेण्याची चोखोबास आज्ञा केली. चोखोबास फार नवल वाटलें. त्याला वाटलें होतें की, ही गोमाता चांगल्या पढीक शास्त्रीबुवाची आहे, तेव्हां तो हिला स्वतः ओढून नेईल! पण तसें कांहीं घडेना. चोखोबानें सर्व शास्त्री मंडळीस नम्र विनंत्या केल्या; ही गो ब्राह्मणांची सोबतीण आहे, ही वेदांतील प्रमुख वस्तु आहे, यज्ञाची शक्ति आहे; तरी हिला मजसारख्या अतिशूद्रानें ओढावे हें बरें नाहीं. पण चोखोबाचे हें बोलणें कोणाही ब्राह्मणास पटलें नाहीं. पुढें निरुपायामुळें चोखोबानें तिला ओढीत नेण्याचें मान्य केलें. परंतु त्या दिवशीं महारवाड्यांत एकही महार नव्हता, सर्व महार लग्नाला परगांवी गेले होते, एकट्या चोखोबाला तर गाय ओढवेना. चोखा निराश झाला. त्यानें हातपाय गाळले. आपणाच्यानें गाय ओढली जाणार नाहीं अशी त्याची खात्री झाली. अशा विलक्षण अडचणींत चोखा पडला असतां, विठोबा त्याच्याकडे गेला. विठोबा म्हणाला, चोखोबा, असा निराश कां होतोस? अरे तुला कोणीही मदत करीत नाहीं ना? त्यांची मर्जी! मूर्ख, अज्ञानी लोक तुझ्या मदतीस आले नाहीत, यांत त्यांचा अपराध नाहीं; पण एकमेकांनीं एकमेकांच्या उपयोगीं पडावें हाच मनुष्यधर्म आहे! आणि हा
उपकार–योगच
ह्या युगांत योग्य आहे हें या गांवच्या शहाण्यांना माहीत असूनही, ते तुझ्या मदतीस येत नाहीत! देवधर्म यांना पाहिजे, पण देवधर्मास जें पाहिजे तें मात्र यांना नको! असा या पढतमूर्खांचा चमत्कारिक धर्म आहे. असो. चार वेद, सहा शास्त्रे, आणि अठरा पुराणें वाचूनही जे संकटाच्या वेळी दुसऱ्यास उपयोगीं पडण्याच्या लायक होत नाहींत, त्यांच्यासारखे मूर्ख तेच! धर एक बाजू तूं; मी खांदा देऊं लागतों!
याप्रमाणें विठोबानें चोखोबास उपदेश करून, ती मेलेली गाय ओढून टाकली. हे काम झाल्यावर, चोखोबाच्या विनंतिवरून विठोबा त्याचवेळी महारवाड्यांत गेला आणि चोखोबानें दिलेली अंबील तो अत्यंत आनंदाने प्याला. अस्पृश्यांचा उद्धार करण्याचा हा वारकरी प्रयत्न खरोखर अभिनंदनीय आहे. अलिकडे अस्पृश्यत्व काढून टाकण्यासाठी बरेच देशभक्त नानापरीचे उपाय योजण्याचा विचार करीत आहेत; कित्येक श्रुति-स्मृत्यांतील आधार हुडकून काढीत आहेत; पण विठोबाचें ह्मणणें आहे कीं आधार कसले धुंडीत बसतां, मजप्रमाणें एकदम कामास लागा! विठोबाचा हा उपदेश ज्यांना शेंकडों वर्षांपूर्वी बरोबर पटला, ते ज्ञानदेवादि संत ठासून म्हणतात कीं, वेद रुसले शूद्रांशीं! आम्हीं धरलें त्याच्या वाशीं!! म्हणजे श्रुतिस्मृतीचा बाप जर आम्हाकडे आहे तर त्या शास्त्रांच्या डुरकावणीला काय भ्यायाचें? तेव्हां वेदशास्त्रें आम्हास अवगत नाहींत, आम्ही अज्ञानी, मग आम्हांला देव कसा भेटणार; मोक्ष कसा मिळणार; असें मानून कोणी हातपाय गाळूं नयेत म्हणूनच, विठोबानें कसलेही शास्त्र न शिकलेल्या माळी, शिंपी, कुंभार, चांभार, महार वगैरे जातींच्या लोकांना उपदेश करून, त्यांना देव आणि मोक्ष यांतलें मर्म सांगितलें. अशा तऱ्हेचें यज्ञकुंड, तशा तऱ्हेचें मंत्र आणि इतके जप, असें केलें किं, देव आपणास मोक्ष देणारच, असली शिकवण विठोबाची नाहीं. नाहीं देवापाशी मोक्षाचें गाठोळें । आणुनि निराळें द्यावें हातीं ॥ म्हणजे अमुक इतक्या वाऱ्या केल्या, किंवा अमुक इतके जणांच्या गळ्यांत माळा अडकविल्या, किंवा अमुक इतके सप्ताह केले म्हणजे आपण देवाचे धनको झालों अशी याची समजूत दिसते. पण हा सगळा भ्रम आहे. पुण्य म्हणा, मोक्ष म्हणा, देव म्हणा, परमार्थाचें जें काय फळ आहे, तें आपल्या शुद्ध मनाचेंच फळ आहे. आपण आपलें मन जर शुद्ध व सत्यप्रिय बनवूं तरच आपण मोक्षास म्हणा किंवा ईश्वराच्या कृपेस म्हणा, पात्र होऊं. मन करारे प्रसन्न । सर्व सिद्धीचें कारण । मोक्ष आणि बंधन । सुख-समाधान इच्छा ते ॥ असें विठोबाचे परमभक्त श्रीतुकाराम महाराजच म्हणतात! सारांश काय कीं, तुम्ही जर विठोबाचे भक्त आहांत, तर विठोबाच्या शिकवणीप्रमाणें वागा!
सध्यां तुमचा चालूं असलेला वर्तनक्रम पाहिला, तर तो विठोबाच्या शिकवणीविरुद्ध आहे असें मोठ्या कष्टानें म्हणावें लागतें. नामदेव, जनाबाई, गोरा कुंभार वगैरे संतांच्या कथांवरून काय निष्पन्न होतें, हें मी मघां सांगितलेंच आहे! निराश होऊं नका, उद्योग करा, एकमेकांस साहाय्य करा, विनाकारण कोणावरही आपल्या पोटाचा बोजा टाकूं नका! अशी विठोरायाची शिकवण आहे. पण आतां पहावें तों तुमचा सर्वच क्रम उलट! जनाबाईसाठी विठोबा प्रत्यक्ष दळायास बसला ना? विठोबा आपणा सर्वांहून श्रेष्ठ ना? आपणा सर्वांहून ज्ञाता ना? आपणा सर्वांचा पोशींदा ना? मग तो जर भक्तासाठी, दळण्याभरडण्याचें काम करण्यास लाजत नाहीं, तर मग शेंकडों शिष्यांना बरोबर घेऊन फिरणाऱ्या बोवांनीं, आयत्या पिठाची कां आशा करावी? आतांच्या बोवांना तर स्वतःसाठीं देखील दळायाची लाज वाटतें! मग शिष्यासाठीं हे काय दळणार? ज्याचे काम अडेल त्याच्याकडे विठोबा धांवत जात असे; आणि आतां हे बुवा आले म्हणजे सगळ्यांचे काम अडून पडतें! चोख्याची अंबील, सावंताची भाजी, वगैरे वाटेल तसें खाण्यास विठोबास ब्रह्मानंद वाटायाचा; पण आतांच्या बावांना जर गोडगोड चमचमीत खायास न मिळालें तर बुवाजी अगदीं गरम होऊन जातात! त्यांची मर्जी खप्पा होते, तें गांवच्या लोकांवर रुसतात; रागारागानें पुढच्या गांवीं निघून जायाला पहातात; मग लोक तांग्याच्यापुढें आडवें जातात, कोणी त्यांच्या पाया पडतात. कोणी त्यांना ‘महाराज क्षमा करा’ अशी हात जोडून वारंवार विनवणी करतात; तेव्हा कोठे हे जगाच्या कल्याणासाठीं संत झालेले बुवा शांत होतात! पहा, तुम्हीच आपल्या मनाशी विचार करा, विठोबानें असें कधींतरी केलें होतें काय? सांगा? अमुक एका गांवीं एका बुवास कांहीं अडचणीमुळें किर्तनास उभे रहातां आलें नाहीं म्हणून तेथें पटकन विठोबानें गळ्यात विणा अडकवून बुवाचें काम पार पाडलें, असें कोठें झाल्याची कथा कशांत आढळते काय? मुळींच नाहीं. कारण विठोबाची शिकवणच अशी आहे कीं, उद्योग करा व तो मला अर्पण करा म्हणजे मी तुम्हास पावलों समजा? तसेंच आताचे बुवा बरोबर शे-दोनशें लोकांची टोळी घेऊन, दर गांव दर मुक्काम करीत करीत, पंढरपूर, आळंदी, देहू वगैरे ठिकाणी वाऱ्या करीत फिरतात! आणि बरोबरच्या सर्व लोकांस आमटीभात चारीत सुटतात! यांत विठोबाचें कोणतें नांव राखलें जातें! तुम्हीच विचार करा, विठोबा म्हणजे कांहीं साधाभोळा, दीनदुबळा पुरुष होता असें नाहीं, तो चांगला सर्व ज्ञानाचा ज्ञानदेव, सर्व पुरुषांचा परमपुरुष त्याला श्रीरुक्मीणीच्या सहवासानें संसारी जनाच्या सुखदुःखांची पूर्ण जाणीव आहे. असें असून त्यानें कधीं भोंवताली हजार बाराशे शिष्य जमवून या गांवच्या त्या गांवला आमटीभाताच्या वाऱ्या केल्या नाहीत. कारण अशाप्रकारें लोकांस आयतें खाण्याची चटक लावणें चांगलें नाहीं हें विठोबास पक्के ठाऊक होतें. श्रम करा धंदा करा, मग तो धंदा कितीही क्षुल्लक दर्जाचा असो, पण प्रामाणिकपणें करून उदरनिर्वाह करा. दुसऱ्यावर भार घालून जगू नका! भिक्षापात्र अवलंबणें, जळो जिणें लाजिरवाणें । असे बनू नका! नामदेव, गोरा, सांवता वगैरे संतांच्या वेळी असेच मेहनती वारकरी होते. ते आतांच्या वारकऱ्यांप्रमाणे गांवोगांव आमटीभात खाण्यासाठी फिरत नव्हते! खरोखर
आतांचे वारकरी
विठोबाची शिकवण सोडून वागत आहेत आणि याला कारण सध्यांचे बुवाच होत! अलिकडे वारकऱ्यांचा व बुवांचा कार्यक्रम पाहिला तर तो विठोबाच्या वर्तनाच्या अगदीं विरुद्ध दिसतो! आतांपर्यंत एकाही बुवानें किंवा वारकऱ्यानें चोखोबाचीं ढोरें ओढण्याचें राहो, पण सांवतोबाची शेतें खुरपण्याचें देखील काम केलें नाहीं. जगाच्या उपयोगी पडणें याचेंच नांव संतपण आहे. मग तुम्हीच विचार करा कीं, सध्यां एकेका बुवामागें वारकरी लोकांची जी टोळी असते, ती परोपकाराचें काय काम करीत असते? कांहीं एक करीत नसते. विठोबानें जीं अनेक कामें केलीं त्यांपैकी एक तरी हे आज करतात काय? तुम्ही म्हणाल विठोबा हा देव होता; त्याचें सामर्थ्य मोठें आहे; आम्ही पामरांनीं त्याची बरोबरी काय करावी! पण नाही. हा तुमचा समज चुकीचा तर आहेच आहे, पण विठोबाचा अपमान करणाराही आहे. बारा गांव अग्नि गिळणें, किंवा वृकासुराला ठार मारणें असलीं अचाट कामें विठोबानें केलीं नाहीत. त्यानें अगदीं साधीं, अगदीं सोपीं तुम्हा आम्हास सहज करता येण्यासारखीं, नेहमीच्या व्यवहारांतली कामें केली!!! दळणें, चिखल तुडविणें, ढोरें ओढणें, पाणी भरणें, कापड विणणें, खुरपणें ही कामें काय अचाट शक्तींची आहेत? नाहीत! मग तुम्हीच विचार करा, बुवा एकादे गांवीं उतरले असतां, तेथें गरीब शेतकरी कोण आहे; त्यानें शेतांत काय काय पेरलें आहे; कपाशी पेरली असल्यास खुरपणीची सोय आहे किं नाहीं? असा तपास करून, गरीब शेतकऱ्याच्या शेतात जर बुवांच्या शेंदोनशेंच्या टोळीनें तळ दिला, व खुरपणीची एकेकच पाथ लावली तर हां हां म्हणता त्याचें सगळें शेत खुरपून निघेल! दसकी लकडी एकका बोजा, या न्यायानें शेंकडों वारकऱ्यांस विशेष श्रम न पडतां बिचाऱ्या एका शेतकऱ्याचें किती तरी श्रम वांचतील? अद्यापि विठोबा विटेवर उभा राहून व कमरेवर हात ठेवून, अठ्ठावीस युगें तुम्हां भक्तांकडे मोठ्या उत्कंठेनें पहात आहे; पण तुम्ही किती वस्ताद! अठ्ठावीस युगांत अठ्ठावीस जणांनीं देखील विठोबासारखें साधें काम कोठेंही केलें नाहीं!!! विठोबा उगाच देव आहे म्हणून तो इतकी युगें तुमची गय करीत आला. तुम्हा आम्हांसारखा तो जर मनुष्य असतां, तर चार दहा दिवस वाट पाहून फाडकन् सर्वांना वारकरी पंथांतून हाकून दिलें असतें. तो म्हणालाच असतां कीं, टाळाचें भुसकट पडेपर्यंत भजन करतां, टाळ्याला टिपरुं लागत नाहीं इतक्या जोरानें माझें नांव घेतां, सात सात दिवस खडा पहारा करून अभंग म्हणतां,पण मी शिकविलेल्या अनेक धड्यांपैकीं एकही धडा तुम्ही गिरवित नाही. हीच का तुमची मजवरची खरी भक्ति? एकाद्या शाळेंतलीं मुलें, मास्तरचे भजन करूं लागलीं, मारे त्याच्या नांवाचा एक सारखा उच्चार करूं लागलीं,त्याच्या गुणाचें स्तोम गाऊं लागलीं, तर तीं मुलें सबंध जन्मांत तरी सुज्ञ होतील काय? मास्तराचा मान ठेवावा, त्यांचे गुण घ्यावे, त्यांच्या आज्ञा ऐकाव्या, हें सर्व करावें; पण हें केलें म्हणजे शाळेंतलें शिक्षण झालें असें समजायाचें काय? नाहीं मग तुम्ही तर सध्यां अशाच समजुतीनें भजनकीर्तन करीत अहां. विठोबाचें नांव घेऊं नये, त्याचे भजन करूं नये, त्याचे किर्तन करूं नये, असें मी ह्मणत नाहीं. सर्व कांहीं करावें; पण एवढें करणें म्हणजे आत्म्याचा उद्धार नव्हे, हें लक्षांत ठेवलें पाहिजे! मास्तरानें घालून दिलेला धडा गिरविणें हें जसें खऱ्या विद्यार्थ्याचें खरे कर्तव्य असतें, तसें विठोबानें घालून दिलेला धडा खऱ्या विठ्ठलभक्तानें गिरविणें हेंच त्याचें कर्तव्यकर्म नाहीं काय? माझे बंधुनो, माझें बोलणें तुम्हांपैकीं कोणा कोणास फार कडू वाटत असेल, पण मला क्षमा करा, मला जें बरें वाटलें तें मी बोललों आहे. खरोखर सध्यां तुम्हा वारकऱ्यांची शिस्त बिघडली आहे! सर्वच वारकरी वाईट असतील असें मी म्हणत नाहीं. कांहीं चांगले असायाचेच पण आज डोळायांपुढें चांगल्यापेक्षां वाईटच फार फार दिसून येतात! आपल्या मनास विचारा, बुवांच्या टोळींत असणाऱ्या वारकऱ्यांतून मेहनती, संसारदक्ष असें कितीसे निघतील? ऐदी, कामचुकार, बायका पोरास कंटाळलेले, असेच बहुतेक असतात! नवऱ्यास सोडून निघालेल्या किंवा नवऱ्यानें सोडून दिलेल्या, अशा बायांचा भरणाही बराच असतो! इतकें असूनही यांच्यावर ज्याची हुकमत चालायाची ते बुवा तरी धड असतात काय? आतां एकादे बुवा चांगले असतील; पण पुष्कळ बुवा नुसते बुवाच असतात! त्यांना गोड गोड खायाला, नरम नरम निजायाला, भाविक बाया पाय रगडायाला, महाराज महाराज म्हणवून घ्यायाला पाहिजे! अमुक बुवांच्या दिंडींत चारशें टाळकरी आहेत, तर आपल्या दिंडींत पांचशें जमले पाहिजेत अशी यांची चढाओढ! अमुक बुवांचे शिष्य, अमुक भागांत फार आहेत, तर आपलेही शिष्य तेथें फार झाले पाहिजेत अशी यांची चुरस! यामुळें जो तो बुवा प्रत्येक गांवांत,कोणाच्या तरी गळ्यांत माळ आडकविण्यास पहातो! एकदां एकाच्या गळ्यांत माळ पडली किं मग तो बुवाचा हक्काचा वारू झालाच!
माळेचा कळवा
त्याला अशा प्रकारें घातला गेला, म्हणजे मग बुवास आपली पडशी आपल्या पाठीवर मुळींच वागवावी लागत नाहीं. जेथें किर्तन करावें । तेथें अन्न न सेवावें ॥ असा निर्धार करणारांच्याच पंथांत आतां, किर्तनानंतर गोड गोड अन्नावर हात मारण्याचा जणू काय बुवांना
किर्तनोक्त अधिकारच
पोंचतो!! आतां आपल्या या (अध्यक्ष) बुवासारखे जे कोणी असतील त्यांची गोष्ट सोडून द्या! त्यांना ही विधानें लागूं पडत नाहींत; पण असलीं माणसें फारच थोडी!
[पुणतांबे वये १३-९-२५ रोजी भरलेल्या सभेंत, महार,मराठे वगैरे सर्व जाती एक करून लोकांस, बाटविले जाणार आहे, म्हणून कांही वारकरी सांप्रदायांच्या लोकांनी खोटी बातमी उठविली होती व सभेत थोडासा गोंधळही उडविण्याचा प्रयत्न झाला होता, त्यावेळी अध्यक्ष या नात्याने रा. सा. पाटील यांनीं समारोप करताना केलेल्या भाषणांतील सारांश.] आज या सभेंत आह्मी सर्व शेतकरी लोकांस महाराच्या पंक्तीस बसवून बाटवून टाकणार आहों, अशी एक कंडी कांहीं सोंवळ्या भक्तांनीं पिकविल्याचें समजतें!!! पण आजची सभा फक्त कांहीं पुढाऱ्यांचें अभिनंदन करण्यासाठीं भरलेली आहे; हिच्यांत दुसऱ्या अवांतर विषयांचा उहापोह करण्याचे मुळीच कारण नाहीं, हें आतांपर्यंतच्या भाषणांवरून श्रोत्यांस समजलेंच असेल. आम्ही म्हणजे बाटगे-नास्तिक, अशी आमच्या निंदकाची समजुत आहे. पण ती अगदींच खोटी आहे. आमचा धर्म कांही वेगळा नाही. साधुसंतांनीं चोखाळलेला मार्ग हाच आमचा धर्म आहे. थोडक्यांत माझ्या संबंधाने सांगायचें ह्मणजे
मी विठ्ठलभक्त आहे
माझें हें विधान ऐकून पुष्कळांस नवल वाटत असेल! कोणी म्हणेल ही निव्वळ थाप आहे! ही निव्वळ खोटी भक्ति आहे. कारण हे जर खरे खरे विठ्ठलभक्त असते, तर यांच्या गालांवर वैष्णवी मुद्रा दिसल्या असत्या!
अगदी रास्त शंका आहे. खरोखरच मी कधींहीं मुद्रा लावीत नाही. आणि लावणार नाही! टिळा मुद्रा धारण करणें ही विठ्ठलभक्तांची खूण आहे यांत शंका नाही. कपाळावर गंध व गालाच्या ढोपरावर मुद्रा ठोकल्या म्हणजे तो मग विठ्ठलाचा शिक्का मारलेला भक्त झाला असें निःसंशय ठरतें! पण येवढा मोठा भक्त होण्यास मी पात्र नाहीं; आणि म्हणूनच मी मुद्रा लावीत नाहीं. यावर कोणी म्हणेल, जर तुम्ही अशा मुद्रांकित भक्तीस पात्र नाहींत, तर तुम्ही विठ्ठलभक्त बनण्यासही पात्र नाहींत,पण ही पात्रतेची मीमांसा मला बिनचुक दिसत नाहीं कारण धर्मांत मागासलेल्या लोकांस, सन्मार्गास लावावें म्हणून साधुसंतांनीं जे नवीन मत प्रचलित केलें, ज्या नवीन मतानें यज्ञयाग बंद पाडून, विठ्ठलदेवास चोखोबाची अंबील पाजली, ज्या नवीन मतानें जपातपास लाथ मारून विठ्ठलास गोऱ्या कुंभाराचा चिखल तुडविण्यास लावलें, ज्या नवीन मतानें वर्णश्रेष्ठत्वाचा पिंजरा फोडून, चोख्याचीं ढोंरें ओढण्यास विठ्ठलास मुक्त केलें, त्या देवाचा, त्या पंथाचा, त्या मताचा मी अनुयायी आहे! पण मी मुद्रा लावीत नाहीं. मुद्रा लावणें म्हणजे विठ्ठलभक्तीचा पूर्ण ठसा मुखांवर उमटवून घेणें होय. विठ्ठलानें चोख्याची ढोंरें ओढली. तेव्हां मी जर कपाळावर मुद्रा-शिक्का-मोर्तब मारलेला भक्त झालों, तर मलाही विठोबाप्रमाणें जन्मांत येऊन कुठलें तरी ढोर ओढलें पाहिजे! नाहीतर विठोबा माझ्या मुद्रेकडे पाहून हांसेल. महारही मजकडे पाहून हांसतील; मला नकल्या भक्त म्हणतील! तेव्हां, विठोबाप्रमाणें ढोंरें ओढण्याचा प्रसंग मजवर येऊं नये म्हणून मी मुद्रा लावीत नाही! कारण आयत्या वेळीं एखादा चोखा कुठे ढोंरें ओढण्याच्या संकटांत अडकून पडला, तर मला तेथें या मुद्रांमुळें धावून जाणे भाग पडेल! याचप्रमाणें मी गळ्यांत तुळशीची माळही घालीत नाहीं याचें कारणही असेंच आहे. तुळशीपत्र, कशावरही ठेवा, त्या वस्तूवरची सत्ता मग उडते! तेव्हां देहावर तुळशीपत्र-माळ ठेवावी तर घरच्या कुटुंबाची काय अवस्था होणार? तोंडावर मुद्रा ठोकून, गळ्यांत माळा आडकवून, देह सर्वस्वी विठ्ठल चरणीं वाहून टाकणारे बुवा, शिष्य शिष्यणींच्या हातांनीं, सर्वांग चेपून घेतात, हें चांगलें नाही; असला आरोप मजवर येऊ नये म्हणून मी माळ घातली नाही!
आज जर एकेका बुवास पांडुरंगापुढें खेचून विचारलें कीं, अहो टिळामाळा करणारे बुवांनो, तुम्ही जर खरेखुरे विठ्ठलभक्त अहांत, तर विठ्ठलानें केलेल्या अनेक उपयोगी कामांपैकीं किती कामें तुम्ही केलीं? किती चोख्याचीं ढोरें ओढली? किती कुंभाराचा चिखल तुडविला? किती सांवताचे मळे खुरपले? किती कसायांचें मांस विकलें? किती जनाबाईचें दळण दळलें? किती सेना न्हाव्याच्या हजामती केल्या? कोणत्याही भक्तास काम करण्याची अडचण पडूं नये म्हणून, विठोबानें मुद्दाम अशीं अनेक कामें करण्याचे धडे घालून दिले! पण यांतला एकही धडा एकाही बुवानें आतांपर्यंत गिरविला असेल तर विठोबाचीच शपथ!!
उच्चनीच, श्रेष्ठकनिष्ठ असलीं भ्रामक तत्वें झुगारून देऊन, प्रत्येकास आपल्या कर्तबगारीप्रमाणें, समाजांत पुढें येण्यास वाव मिळावा, असें विठ्ठलाचे सांगणें असतां; आणि त्याचप्रमाणें आम्ही समाजांतील विषमता काढण्याचा प्रयत्न करीत असता; आम्हा विरुद्ध वारकरीपंथाच्या चोखोबाची अंबील पिणाऱ्या विठोबाच्या अनुयायांनीं कांगावा करावा ही केवढी बेशरमेची गोष्ट आहे बरें?
यावर कांहीं शहाण्याचा असा आरोप येईल कीं, कोठें विठोबा, आणि कोठें आम्ही मानव! देव सर्व समर्थ आहे; त्याला वाटेल तें करतां येणें शक्य आहे. आम्हीं त्याची बरोबरी कशी करणार? अर्थात् विठ्ठलाप्रमाणें आम्हास वागतां येणें शक्य नाहीं. परंतु हें म्हणणें चुकारपणाचें आहे. विठ्ठलानें पूर्व अवतारांत सोळा हजार बायका वागविल्या तशा तुम्हास वागविता येणार नाहींत हें मी मान्य करतों! आणि तितक्या तुम्ही वागवूंही नयेत! पण गम्मत ही कीं, बायका करण्याच्या बाबींत मात्र विठोबाच्या मागोमाग धांव ठोकणारे विठ्ठलभक्त पुष्कळ निघतील! त्यावेळी मात्र विठ्ठलाच्या सामर्थ्याशीं बरोबरी कशी करावी म्हणून कोणीही शंका घेत नाहीं! म्हणजे विठ्ठलास एकच बायको आहे तेव्हां आपण विठ्ठलापेक्षां अधिक बायका करण्याचें सामर्थ्य कशास दाखवावें अशी कोणीही शंका घेत नाहीं. विठ्ठलानें गोऱ्या कुंभाराचा चिखल तुडविला हें काम काय फार मोठ्या सामर्थ्याचें आहे! तें करण्यास अंगीं देवपणाच पाहिजे? कोणत्याही बुवास तें करता येणार नाही? विठ्ठलानें जी अचाट कामें केलीं तीं तुम्ही नका करूं, पण सांवता माळ्याचें शेत खुरपूं लागणें काय मोठे देवी शक्तीचें काम आहे? चोख्याची अंबील पाहिजे तर नका पिऊं! ती पिण्याचें काम तुमच्या विठ्ठलास दररोज करूं द्या! चोख्याच्या अंबिलीनें विठ्ठलाचा गळा गच्च भरूं द्या! तुम्ही मात्र त्या विठ्ठलाच्या नावानें घसा फोडला म्हणजे पुरें पण चोख्याच्या अंगाला स्पर्श केल्यानें तुम्हां विठ्ठल भक्तास विटाळ व्हावा ही मूर्खपणाची गोष्ट नव्हे काय? खरोखर जे विठ्ठलाचे खरेखुरे भक्त आहेत, ज्यांनीं विठ्ठलाच्या शिकवणीप्रमाणें देहावर तुळशीपत्र (माळ) ठेवलें आहे; त्यांनीं अस्पृश्यलोकांविषयीं तिरस्कार दर्शविणें अधमपणाचेंच होय! ते विठ्ठलाचे भक्तच नव्हेत! विठ्ठलास व त्याच्या तत्वास पायाखालीं तुडवून वर भजन करणारे हे बुवा भक्तीमार्गाचे शत्रुच होत? त्यांना विठ्ठलाचा भक्त म्हणून घेण्याचा तिळमात्र अधिकार नाहीं.
* | * | * |
धर्म सुधारण्याचा ज्यांनीं प्रयत्न केला आहे, त्या प्रत्येक व्यक्ती-भक्तांवर देवता-निंदेचा आरोप आलेला आहे! आज पुण्यास ज्या गणेशोत्सवाचें स्तोम माजलें आहे. त्या गणेशाची भक्ति करणे मूर्खपणाचें आहे, असे महाभगवद्भक्त तुकाराम महाराज म्हणतात! त्यांनी गणेशाची खडसून निंदा केली आहे, ‘गणोबा अकराळ विकराळ । लाडूमोदकांचा काळ ।’ असें ते आपल्या अंभग वाणीत म्हणत आहेत! याचप्रमाणें कबीर, नानक, नामदेव, ज्ञानदेव यांनीं देवांची निंदा केली आहे! मग हे सगळे धर्मद्रोही ख्रिस्तीच होते काय? क्षुद्र दैवतांच्या भजनीं लागून, लोक सत्याला पारखे होत आहेत, त्यांना सन्मार्गावर आणण्यासाठींच साधु पुरुषांनाही कडक शब्दांचा उपयोग करावा लागतो! जे या छंदात पडले त्यांनाच त्यांतल्या अडचणी माहीत.
भागवतधर्म तरी कोणता? याचा तुम्ही विचार केला काय? भागवतधर्माच्या तत्त्वांत आणि सत्यशोधक समाजाच्या तत्त्वांत अंतर कोणतें याचे तुम्ही मनन केलें आहे काय? का गळ्यांत नुसती माळ घातली किं भागवतधर्मी बनला! भागवतधर्माच्या तत्त्वाचा काडीमात्र अभ्यास न करतां नुसत्या माळेवरच जर भागवतधर्मी बनतां येत असेल, तर मग या कामास माणसेंच कशाला पाहिजे? कोणत्याही पशूच्या गळ्यांत देखील माळ घालून त्याला
ह. भ. प. पुच्छोबुवा
बनवितां येईल. पण नाहीं भागवत धर्माच्या सुंदर तत्त्वांचा अभ्यास न करतां, नुसता माळेवर भरंवसा ठेवून वागणे यांत धर्माची निंदा केल्याप्रमाणें होत आहे! नुसता टिळामाळा करणें हें भागवतधर्माचे ध्येय नाहीं. नुसती एकादशी करून भगर राताळीं खाणें हें भागवतधर्माचें ध्येय नाहीं. नुसत्या वाऱ्या करणें हें भागवतधर्माचें ध्येय नाहीं. नुसतें किर्तन करणें हें भागवतधर्माचें ध्येय नाहीं, नुसत्या टाळ्या पिटणें हें भागवतधर्माचें ध्येय नाहीं. नुसतें विठ्ठल विठ्ठल करणें हें भागवतधर्माचें ध्येय नाहीं. तर धर्माच्या नांवाखाली ‘आडरानी’ बहकलेल्या जनास सन्मार्गावर आणणें हेंच भागवतधर्माचें ध्येय आहे. ‘भेदाभेद अमंगळ’ फेकून देऊन महारासही आपल्या बरोबरीस घेणें हें भागवतधर्माच्या देवाचें म्हणजे चोख्या महाराची अंबील पिणाऱ्या विठोबाचें ध्येय होय. वेताळफेताळाचीं तोंडें काळीं करून, तशा अनेक देवतांस पालथें घालणें हें भागवतधर्माचें ध्येय आहे. म्हणजे जातिभेद मोडणें आणि चोखामेळा ब्राह्मण, नरहरी ब्राह्मण, सज्जन कसाई ब्राह्मण, सांवता माळी ब्राह्मण, अशाप्रकारें गुणास मान देणें हें भागवतधर्माचें ध्येय आहे. अनेक देव सोडून एकाच देवाच्या ठायीं भाव ठेवणें हें भागवतधर्माचें ध्येय आहे.
यावरून भागवतधर्मी म्हणवून घेण्यांत केवढी मोठी जबाबदारी आहे बरें? एकादशीला गोडशी राताळी आणि शेंगदाणें खाण्यासारखा भागवतधर्म खुसखुशीत सोपा नाही. राताळी, शेंगदाणें यांच्या भक्षणानें जर भागवतधर्म साधता, तर राताळांत जन्मणारे किडे आणि शेंगदाण्यास लागणाऱ्या आळ्या, ही कोणत्याही भगवद्भक्तापेक्षां श्रेष्ठच ठरतील. पण नाहीं. भागवतधर्माचा अनुयायी म्हणविणारा
कर्तासुधारकच
असला पाहिजे. त्याच्या अंगांत ‘यारे यारे लहान थोर याति भलत्या नारीनर’ अशी आरोळी देण्याची धमक पाहिजे! तरच तो भागवतधर्मी! एरव्ही तो कृमीच.
याप्रमाणें भागवतधर्माच्या तत्त्वांचा रोख पाहिल्यास, तो सत्यशोधकांच्या चळवळींहून वेगळा आहे, असा कोणता शहाणा भागवतधर्मी छातीला हात लावून म्हणेल?
वास्तविक पाहिलें तर भागवतधर्माचा इतिहास लाखांत एकाही माळकऱ्यास माहीत नाहीं! भागवतधर्म वेदांत नाहीं, वेदांच्या धर्माहून तो अगदीं वेगळा आहे. म्हणजे भागवतधर्म वेदबाह्य आहे, वेदांतील पशुयागास कंटाळलेल्या जैनबौद्ध मताच्या खिचडीचा हा धर्म बनला आहे. सारांश, भागवतधर्म पक्का सुधारकांचा पंथ आहे,सोवळें ओवळें फेकून गोपालकाला करणारांचा धर्म आहे. आणि म्हणून भागवतधर्माचा अभिमान बाळगणारास आम्ही विचारतों कीं, तुम्ही आपल्या धर्माची तत्त्वें नीट पहा.
सांगायाचा हेतु एवढाच कीं, वारकरी मंडळानें आपलें धोरण बदललें पाहिजे, विठोबानें सांगितलें तें लक्षांत-नव्हे कृतींत–आणले पाहिजे. म्हणून मी तुम्हांस पुनः एकदा आठवण करून देतों कीं, विठोबाची शिकवण आळसांत आणि निरर्थक बाबींत वेळ घालविण्यास सांगणारी नाहीं. प्रत्येक माणसानें देवाचें नांव घेऊन कांहींना कांहीं उद्योग करावा हेंच विठोबाचें सांगणें-नव्हे विठोबानें स्वतः तसें वागून दाखविलें आहे. नामदेव, सांवता, गोरा, सज्जन वगैरे जे त्याचे परमभक्त होते, ते कोणत्याही बुवाच्या दिंडींतले प्यादे नव्हते! ते खरे भक्त होते; खरें पाहिलें तर त्यांना श्रम करण्याचें कांहींएक कारण नव्हतें; कारण सर्व
धनांचा धनी व सर्व दानांचा दाता
तो विठोबा त्यांचा सांगाती होता. पण एकाही भक्तास मोहरांचा हांडा किंवा एकादी जहागीर विठोबानें दिली नाही! विठोबास काय कमी होतें? विठोबाने मनांत आणलें असतें तर कृष्णानें सुदाम्यास दिल्याप्रमाणें त्यानेंही सेना न्हाव्यास सोन्याची नगरी दिली असती; पण असें करणें आपल्या शिकवणीच्या उलट आहे अशी त्याची पूर्ण खात्री असल्यामुळें, त्यानें आपल्या भक्तास फुकटच्या धनाची कधींही आशा लागू दिली नाहीं. आणि म्हणूनच विठोबानें स्वतः कंबर बांधून भक्तांची कामें वेळोवेळी स्वतः करून दाखविली! हीनदीन, निराश्रित, असहाय्य अशा लोकांस मदत करावी, त्यांच्या उपयोगीं पडावें, त्यांच्या दुःखांत वाटेकरी व्हावें; श्रम करावें, आयतें खाऊं नये, अशीच
विठोबाची शिकवण
आहे. म्हणा विठ्ठल! विठ्ठल!! विठ्ठल!!!
———
ढढ्ढाशास्त्री परान्ने
ढढ्ढाशास्त्री परान्ने
यांचे
वैकुंठाहून मृत्यूलोकीं पुनरागमन
प्रकरण १ ले
पूर्ववृत्त
सोळासहस्त्र गोपींचे प्रियकर वैकुंठपती शेषशय्येवर पहुडले असतां, गरुडाने ललकारी देऊन, एक ब्राह्मण दर्शनास आल्याचें त्यांना निवेदन केलें. श्रीविष्णूने थोडीशी चौकशी करून, त्यास आंत घेऊन येण्यास दुतास सांगितले. आज्ञेप्रमाणे वैकुंठवाशी ढढ्ढाशास्त्री मंदीरांत येतांच साष्टांग प्रणिपात करून, श्रीविष्णूस विनंती करते झाले–
हे कमललोचना कमलापती कमलासनजनका! मी मृत्युलोकाहून स्वर्गी येऊन आज शंभर वर्षे झालीं. ज्यावेळीं मला यमदूतांनीं स्वर्गी रवाना केलें; त्यावेळीं मी शालीग्रामाची पूजा एकाग्रचित्तानें करीत होतो. माझी ती दृढनिष्ठा पाहून, यमदूत म्हणाले, ‘हे शालीग्रामभक्त, तुला आतां स्वर्गाचें निमंत्रण आलें आहे तरी हा सगळा खेळ बंद करून प्रयाणास लवकर सिद्ध हो.’ हें त्यांचें भाषण ऐकून माझ्या अंगास डबडबून घाम आला व मी थरथर कांपूं लागलों. परंतु त्या दयाळू यमदूतांनीं अभय वचन देऊन अगदीं निश्चयपूर्वक शपथेवर असें सांगितलें कीं, ‘तुझ्या एकनिष्ठ शालीग्रामभक्तीचा मोबदला म्हणून तुला शंभर वर्षांनीं परत तुझ्या आवडत्या नगरींत आणून सोडूं. आतां या गोष्टीला शंभर वर्षे झालीं आहेत. तरी हे वैकुंठपते, मला एकवार मृत्युलोकीची सफर करून येण्यास परवानगी द्यावी.’
याप्रमाणे ढढ्ढाशास्त्री परान्ने यांनीं श्रीविष्णूची स्तुती केल्यावर, तो घनःशाम सांवळा बोलता झाला :– ‘हे मत्प्रियभक्त! तुझ्या भाषणाचा सारांश मी समजलों. परंतु तुझी ही आशा आमच्या येथील नियमाविरुद्ध आहे. आज जर मी तुझ्या इच्छेप्रमाणें तुला खालीं भूलोकीं जाण्याची परवानगी दिली, तर माझ्या या मंदीरांत इतकी कांहीं गर्दी होईल कीं, मला असें शेषावर पडून राहण्याचीसुद्धा पंचाईत पडेल! तेव्हा तुला भूलोकीं कसें पाठवावें या दारुण विवंचनेंत मी पडलों आहें! बरें न पाठवावें तर मीच दूताकरवी तुला वचन दिलें आहे! असो. आतां नियमाविरुद्ध जाऊन मी तुला खालीं जाण्याची परवानगी देतों; परंतु तिची मुदत फक्त एक सवंत्सरपर्यंतच! पुनः तुला येथें आलेंच पाहिजे!
इतकें बोलून, श्रीविष्णूनें गरुडास बरोबर देऊन परान्ने यांस इंद्राकडे रवाना केलें, व येत्या शुद्ध प्रतिपदेस ढढ्ढाशास्त्री यांस भूलोकीं, पुण्य नगरींत रात्रौ बारा वाजतां सोडून देण्याविषयींची आज्ञा इंद्रास निवेदन कर, असें श्रीविष्णूनें गरुडास बजावून सांगितलें. त्याप्रमाणें गरुडानें ताबडतोब परान्ने यांस इंद्राच्या कचेरींत नेलें. इंद्रमहाराज शचीच्या महलांत स्वस्थ-बसले होते. गरुडानें नम्रतापूर्वक पुढें जाऊन इंद्रास सर्व वर्तमान श्रुत केलें व तो निघून गेला. नतंर इंद्रमहाराज परान्ने यांस वदते झाले :–
‘अहो परान्नेशास्त्री, तुम्हास भूलोकीं जावयाचें आहे? तुमचें भाग्य फारच मोठें म्हणून तुम्हांस भगवंतानें खाली जाण्याची परवानगी दिली! ठीक आहे. आज रात्रौ बारा वाजतां, तुम्हास पुण्याच्या दगडीपुलावर आमचा वैमानिक (विमान हांकणारा) नेऊन सोडील. प्रवास फारच दूरचा आहे, तरी हें समोर दिसत असलेल्या विमानांत आतांच बसून निघाले पाहिजे!’
इतकें बोलून इंद्रानें वैमानिकांस हांक मारली व परान्नेशास्त्रीस कोठे व केव्हां उतरावयाचें तें त्यास सांगितलें. वैमानिक तत्क्षणींच परान्ने यास घेऊन भूलोकीं निघाला.
———
प्रकरण २ रे
दगडी पूल
रात्रीचा बाराचा सुमार! आकाशात चंद्र ऐन मध्यभागी चकाकत होता. चोहोंकडे शांत-शांतता पसरली होती. नदीचें पाणीच काय तें खळखळ वाजत होतें! क्वचित कुत्रीं मधून मधून दीर्घस्वर काढून भुंकत होतीं. इतक्यात आकाशांतून एक मोठा चकचकीत पांढरा गोळा खालीं उतरू लागला! जणो दुसरा चंद्रच खालीं उतरत आहे! तो गोळा दगडी पुलाच्या मध्यभागीं उतरला. त्यांतून एक मनुष्य बाहेर पडला. आणि तो पुनः भरकन् वर उडाला! गोळा म्हणजे विमान. आणि मनुष्य म्हणजे ढढ्ढाशास्त्री हें वाचकांच्या लक्षांत आलेंच असेल!
शास्त्री विमानांतून उतरतांच इकडे तिकडे पाहूं लागले. म्युनिसिपालिटीचे ठिकठिकाणचे दिवे व एकाद अर्ध्या दुकानांतील भपकेबाज दिव्यांचा प्रकाश वैगरे पाहून परान्ने फारच चकित झाले! कोणीकडे जावे हेंच त्यांना सुचेना! बराच वेळ गेल्यावर, ते शुद्धीवर आल्याप्रमाणे होऊन, त्यांनी जुन्या वाड्याकडे जाण्याचा बेत केला व त्याप्रमाणे ढढ्ढाशास्त्री कुंभार वेशीकडं चालूं लागले. त्यांनी कोठें दोन चार पावलें टाकलीं तोंच मुंबईहून आलेल्या एका स्पेशल गाडीनें मोठ्यानें शिटी दिली! झालें! शास्त्री परान्ने इतके दचकले कीं, त्यांचा झोंक जाऊन ते धपाक्दिशी खाली डोकें वर पाय होंऊन पाण्यांत पडलें! शास्त्रीला पोहतां येत होतें. त्यामुळें एक दोन गटांगळ्या खातांच ते पोहू लागले.
इकडे नदींत कांही पडल्याचा आवाज ऐकून एक कुत्रें भुंकू लागलें. तें ऐकून पोलीस ग्याटीवरचे दोन शिपाई जागे झाले. ते ताबडतोब धांवत पुढें आले. व त्यांपैकीं एकानें तर शास्त्रीच्या मागोमाग उडी मारून त्यांस धरलेंही.
शास्त्री परान्ने यांच्या मानगुटीस शिपायानें हात लावतांच ते एकदम घाबरून म्हणाले, ‘अरे तूं कोण?’ शिपाई उलट म्हणतो, ‘अरे तूं कोण?’ याप्रमाणें दोघे परस्परास, सवाल जबाब देत देत तीरास येऊन टेकले! घाटांच्या पायरीवर उभे रहातांच शिपायानें शास्त्रीचा डावा हात गच्च आंवळून धरला व तो बोलूं लागला! ‘हं आटोप, पिळून घे धोतर, चल चल’ इतक्यांत दुसरा शिपाई पुलावरून धांवतच आला. तो वरूनच म्हणतो, ‘अरे कारे दगडू, धरले कां बेट्याला? धर चांगला, आण वर बेट्याला! जीव नकोसा झाला होता, तर लहानपणींच कां मेला नाही? काय करावं बुवा! काल एकीचीं वाट लावली नाहीं तोंच हा दुसरा आला जीव द्यायला!’
शिपायाचें हें भाषण ऐकून परान्नेशास्त्रीच्या डोक्यात थोडासा प्रकाश पडला. आपण आत्महत्या करीत आहोंत असा या दोघा पुरुषांचा समज झाला हें त्यांनीं ताडलें! पण हे दोघे गृहस्थ कोण? याचा त्यांना उलगडा होईना! शिपाई ‘चल लवकर ग्याटीवर’ असें म्हणत आणि शास्त्रीबुवा मागें मागें पाहून ‘मी येत नाहीं–’ असें म्हणत!
‘तूं ग्याटीवर खुशीनें येत नाहीस का?’ शिपाई म्हणाला.
‘ग्याटी’ म्हणजे काय? आणि तुम्ही तरी कोण, आणि मला नेतां तरी कशाला? मी तुमचें केलें तरी काय? ‘काय शिंचा हा त्रास!’ शास्त्री म्हणाले.
‘तुम्ही कोठें रहात असतां भटजी?’
‘मी याच गांवी राहात असतों!’
‘हं हं तर चला लवकर.’
‘कुठे.’
‘कुठें फिटे नाहीं. गपचूप चला नाहीं तर उगाच फजिती करून घ्याल. चला लवकर! तुह्माला ग्याट माहित नाहीं ना? तीच दाखवतों. चला.’
‘पण तुम्ही मला नेऊन करणार काय?’
‘तुमचें लोणचें घालणार!’– काय करणार—काय मनुष्य मगरूर आहे हो. असें म्हणून शिपायानें शास्त्रीस चांगलीच गचांडी दिली. शास्त्री लटपट कापूं लागले. व ते तोंडानें श्रीकृष्णाचा सारखा धांवा करू लागले! ‘हे द्वारकाधीश यदुपति धांव धांव! या अज्ञान भक्ताचा अंत पाहू नकोस! तूंच हा मायेचा खेळ मांडला आहेस! धांव धांव’—
‘अरे ये भटा, चल लौकर. येथें कांहीं देऊळ नाहीं.चालतोस कां देऊं दक्षिणा!’
एका शिपायानें पुन्हा दुसरी गचांडी दिली व दुसऱ्या शिपायांस तो म्हणूं लागला-‘कसें हो साहेबखां! हा कांहीं ऐकत नाही.’
‘हांजी उठाव सालेको! पकडो तूम पाव, और मै पकडतां शीर! पकडो जलदी. गद्धा-साला, शराब पिके बाता करतां है’ इतकें बोलून दोघे दोहींकडे धरून शास्त्रीस उचलूं लागले. परंतु परान्नेशास्त्री स्थूलदेहधारी असल्यामुळें ते दोघांना जागचेही हालेनात तरी पण एकानें पाय व दुसऱ्यानें शेंडी धरून उचलण्याचा प्रयत्न केल्यानें, शास्त्री फारच घाबरले. ‘माझी शेंडी व पाय सोडा! मी आतां येतों’? असें ते दीनवाणीनें म्हणूं लागलें. शिपायानेंही त्यास उभे राहूं दिले. शास्त्रीही फारसे आढेवेढे न घेतां, शिपाई नेतील तिकडे निघाले. एक शिपाई पुढें व एक शिपाई मागें याप्रमाणे परान्नेशास्त्री कुंभारवेशीच्या ग्याटीत येऊन पोहोंचले. कंदीलाचा लख्ख उजेड, शिपायांचा तो काळा पोषाख, कंबरपट्टा, शिटी, टोपी, खोली वगैरे पाहून शास्त्री फारच चकित झाले. भीत भीत हळूच एका कोपऱ्यांत सांगितल्याप्रमाणें ते उभे राहिले. साहेबखां मोठा फाजील शिपाई! त्यानें आंतून कंदील आणून, तो शास्त्रीच्या तोंडापुढें धरला! आणि डोळे ताणून म्हणाला.
‘देखा क्या दगडूजी; कौसी रोती सुरत दिखती है! आजकल बम्मन शराब पिनेमे बडे हुशियार हो गये है!’ इतके बोलून साहेबखां शास्त्रीस विचारूं लागला. ‘अहो शास्त्री, आतां तुम्ही कोणत्या पेठेत राहातां? चालला होतां कुठें? पाण्यांत कां उडी टाकली?’
‘मी सगळें वर्तमान आपणास निवेदन करितों, पण प्रथम मला, कोरडें वस्त्र नेसायाला द्याल तर बरे होईल’–
‘हं काय हात पाय लांबविलें पहा! येथें काय आमच्या नाऱ्याच्या मुंजीलाच आला वाटतें? दगडू शिपाई अंगावरची ओली वस्त्रें काढतां काढतां डोळे ताणून म्हणाला–
‘अहो तसें नव्हे–
उत्तमस्यापि वर्णस्य नीचोऽपि गृहमागतः! ।
पूजनीयो यथायोग्य सर्वदेवमायोऽतिथीः’ ॥
साहेबखां म्हणतो, ‘अरे ए-ए-ए. हें काय बडबडतोस! येथे कां पुराण सांगतोस वाटतें–’
दगडू म्हणतो– ‘भटजी, आतां तुम्ही श्लोक म्हटलाना; त्याचा अर्थ सांगा पाहूं.’
साहेबखां म्हणतो– ‘वा, जमलें! अरे दगडू हें काय तूं करतोस? याला ताबडतोब असाच फौजदार साहेबाकडे घेऊन जायाचें टाकलें, आणि बसला अर्थ नि पार्थ करित,
‘थोडे थांबा हो साहेब’ हं सांगा पाहूं अर्थ शास्त्री,
‘याचा अर्थ असा आहे कीं, उत्तम अथवा हलकट कसाही पाहुणा घरीं येवो त्याची यथायोग्य पूजा करावी. कारण तो सर्व देवमय असतो.’
‘ह्य : ह्य : ह्य. : ह्य : असे कांय? तुमची मग पूजा करावयाची राहिली तर. साहेबखां! तुम्ही पुजारी होतां कां मी होऊं?’ दगडू म्हणाला.
ढढ्ढाशास्त्रीनी शिपायाच्या भाषणाचा रोख ओळखला, व ते चटकन दगडूच्या पायां पडून म्हणू लागले, ‘बाबा मी जुनापुराणा मनुष्य आहे, आतां मला व्यर्थ छळूं नका!’
ढढ्ढाशास्त्रीच्या या युक्तीनें शिपाई फारच नरम झाले. व ते शास्त्रीस थोडे ममताळुपणानें म्हणाले– ‘कांहो तुमचें नांव काय?’
‘ढढ्ढाशास्त्री?’
‘इकडे कोठें जात होतां?’
शास्त्रींनीं मनांत विचार केला आतां खरें सांगून भागणार नाहीं. मग ते हात जोडून हळूच म्हणाले–रस्त्याच्या पेठेंत मी पाहुणा आलों आहे. इकडे चतुःशृंगीवर गेलों होतों. रात्रीं मला बरोबर दिसत नसल्यामुळें, पाय घसरून नदींत पडलों. आतां माझी एवढीच विनंती आहे कीं, रात्रीचे रात्र मला येथेंच निजूं द्या. सकाळी उठून मी माझ्या घरीं जाईन.’
शास्त्रीच्या या बोलण्यावरून शिपायांची खात्री झाली कीं हा इसम आत्महत्या करणारा नाहीं. किंवा कोणी लबाड-उचल्याही नाहीं. अर्थात् दगडूनें त्यांना एक कोरडें धोतर नेसायास देऊन, रात्रीचें रात्र ग्याटींतच निजण्याची परवानगी दिली. शास्त्रीसही परम आनंद झाला. ते दगडूची सारखी स्तुति करूं लागले. त्यांनें दिलेले कोरडें धोतर नेसून ते जवळच एका कोपऱ्यांत निजले. पुढें ते शिपायाशी अधिक कांहीच बोलले नाहींत न जाणो बोलतां बोलतां कमीजास्त आणखीं कांहीं निघून उगाच त्रास व्हावयाचा! शिपाई कोण आहेत हें शास्त्रीस माहीत नसल्यामुळें कशी तरीं रात्र टाळण्यासाठीं ते गुपचूप निजले.
———
प्रकरण ३ रे
शंभर वर्षे पुण्यात नाही
मोठ्या पहाटेसच त्यांनीं ‘घनःशाम सुंदरा श्रीधरा’ ही भूपाळी म्हणण्यास आरंभ केला! साहेबखां शिपाई हांसत हांसत म्हणाला ‘दगडूजी उठा लवकर! काकड आरतीची वेळ झाली!’
दगडु शिपाई थोडा धार्मिक वृत्तीचा होता. साहेबखांने केलेली थट्टा त्याला आतां पसंत पडलीं नाहीं. तो थोडा रागावून म्हणाला ‘अहो, तुमची नाहीं का आरोळ्या देण्याची वेळ झाली?’
वाद एवढ्यावरच मिटला कारण साहेबखां शौच्यास निघून गेला. ढढ्ढाशास्त्रीनेंही भूपाळी पूर्ण केलीं. नतंर त्यांनीं दगडु शिपायांचें धोतर त्याचें त्याला दिलें. स्वतःचा मांड, पंच्या नेसून ते नदीवर गेले. शौच्यमुखमार्जन करून ते शहरांकडे निघाले. मनांत म्हणू लागले.
गेल्या शंभर वर्षांत पुण्यांत सगळ्याच गोष्टीत फारच चमत्कारिक उलटापालट झाली आहे, आतां आपण चांगले जपून वागलें पाहिजे, रस्त्यांत कोणी खोकले अथवा बोलले कीं, शास्त्री चटकन् मागें वळून पहात! त्यांच्या डोळ्यापुढून साहेबखां व दगडू यांच्या ‘मूर्ती’ अजून बाजूस झाल्या नव्हत्या. ते विचाराच्या तंद्रींत चालले असतां समोरून येणाऱ्या एका गृहस्थाच्या अंगावर आदळले. हे गृहस्थ प्रसिद्ध प्रो. आगलावे! हे दोनशें रुपये दरमहाचे कामगार होते. हे गणिताचे प्रोफेसर असल्यामुळें, त्यांचे सर्व लक्ष आंकडे दाखविण्याकडे विशेष गढलेलें असे. ढढ्ढाशास्त्रीची व त्यांची समोरासमोर अशी गांठभेट होतांच, रीतीप्रमाणें शास्त्रीनीं क्षमा याचना करण्यासाठी दोन्ही हात कपाळास लावून त्यास नमस्कार केला. प्रोफेसरसाहेबांनींही मनांत कांही एक न आणतां उलट नमस्कार करून ते पुढे जाऊं लागले; पण शास्त्रींनीं त्यास ‘अहो थोडे उभे रहा’ प्रोफेसरसाहेबांस उभे राहाण्यास सवड नव्हती परंतु शास्त्रीच्या एकंदर चर्येकडे पहातांच प्रोफेसरसाहेबांस थांबावेसेंच वाटलें. चटकन् मागें वळून ते म्हणाले–
‘हे काय म्हणणं आहे?’
यावर ढढ्ढाशास्त्री, प्रोफेसरसाहेबांच्या पगडीकडे पहात पहात म्हणाले—
‘आपण कोण आहांत? आपलीं जाति कोण?’ प्रोफेसरसाहेब हांसत म्हणाले,
‘कोणाची माझी जाति होय?’
‘मी ब्राह्मण आहे. तुमचं काय म्हणणं आहे ते सांगा लवकर. मला वेळ नाहीं. सहा वाजलेच म्हणायचे! हं काय म्हणणं–काय आहे? बोला लौकर! दोन शब्दांत सांगा लवकर. आटपा! सहा वाजून तीन मिनिटें झाली.’ घड्याळाकडे पहात पहात प्रोफेसर म्हणाले. ढढ्ढाशास्त्री आश्चर्यानें व भयानें त्यांच्या तोंडाकडे टकमका पाहूं लागले. काय बोलूं व काय नाहीं हेंच त्यांना सुचेना! त्यांच्या मनांत नानाप्रकारच्या प्रश्नांची गर्दी उडालीं. त्यांना क्षणांत वाटे कीं, प्रोफेसरसाहेबास त्यांच्या लहानशा पगडी संबंधाने माहिती विचारावी, तर क्षणांत वाटे कीं, ते कोणत्या जातीचे ब्राह्मण हें विचारावें; तर पुन्हा वाटें कीं, त्यांनीं खिशांतून डबीसारखें टिक् टिक् वाजणारें काय काढलें होतें, त्याविषयीं चौकशी करावी. परंतु इतके प्रश्न सोडवून घेण्यास वेळ नाहीं असे ढढ्ढाशास्त्रीस पक्के माहीत होतें; तेव्हां त्यांनी ‘पर्वतीस ब्राह्मणांचें अन्नसत्र किती प्रहर मुक्तद्वार असतें?’ असें विचारलें! आगलावे याचें उत्तर देणार तोंच त्यांचे मित्र डॉ. बैले एकदम पुढें येऊन उभे राहिले! ‘गुड मॉर्निंग मि. आगलावे!’ हा प्रातःकाळचा नमस्कार होऊन दोघेंही एकमेकांस इंग्रजींत कुशल प्रश्न विचारूं लागले. डॉ. बैले हे प्रातःकाळची हवा खाण्यासाठीं निघाले होते. त्यांनीं गळ्यापासून युरोपियन पद्धतीचा पोषाख केला होता व वर प्रो. आगलाव्याप्रमाणेंच एक रेशमी कोकी ठेवली होती. डॉ. बैले त्यांचा पोषाख पाहून ढढ्ढाशास्त्रीचे डोळे अधिकच ताठले!’ हे कोणत्या जातीचे?’ हा प्रश्न त्यांच्या मनांत सारखा घोळूं लागला. प्रो. आगलाव्याच्या पगडीवरून बैलेही ब्राह्मणच असावेत असें मानावें तर खालीं कलकत्तेकरासारखा पोषाख. बरें खालून कलकत्तेकर ठरवावें, तर वर ब्राह्मणी पगडी! तेव्हां हे कोण असा ढढ्ढाशास्त्री कसून विचार करूं लागले पण त्यांना काहींच निर्णय करतां येईना. ते उगाच वेड्या पिराप्रमाणें दोघांच्या तोंडाकडे पाहूं लागले. थोडावेळपर्यंत प्रो. आगलावे व डॉ. बैले यांचा शीतल संवाद झाल्यावर डॉ. बैले ढढ्ढाशास्त्रीकडे तोंड वळवून प्रो. आगलाव्यास विचारूं लागले कीं, ‘हें भटजी कोण?’ प्रोफेसर हांसत हांसत म्हणाले,’ ‘हे पर्वतींच्या अन्नसत्रांतील उमेदवार आहेत, काहो भटजी असंचना?’
‘ढढ्ढाशास्त्री हताश मुद्रेनें म्हणाले—
‘काय बुवा तुम्हाला समजत असेल तें खरं’,
‘बरं पण तुमचं राहण्याचे गांव कोणतं?’
‘हेंच’,
‘काय पुणें?’
‘होय’
‘अहो हें पुणें शहर?’
‘हो हो हेंच पुण्यशहर.’
‘मग तुम्हाला पर्वतीचं सत्र चालूं किं बंद आहे हें ठाऊक नाहीं काय?’ ‘नाहीं! काय तुम्ही गांज्या तर ओढीत नाहीत? तुमच्या एकाही वाक्याचा एकाशी मेळ बसत नाहीं! खरोखर तुमच्या बोलण्याचा भागाकार–गुणाकारच केला पाहिजे. त्याशिवाय खरं काय व कोणतं हें समजणार नाहीं!’
‘अहो माझं आत्मवृत थोडं ऐकाल तर तुम्हांस माझ्या भाषणाचा चमत्कार मुळींच वाटणार नाहीं. मी गेलीं शंभर वर्ष पुण्यांत नाहीं.’
‘काय शंभर वर्षांपासून तुम्हीं पुणं सोडलं?’ प्रो. आगलावे डोळे ताणून हांसत हांसत म्हणाले व डॉ. बैले यांच्याकडे तोंड करून मोठ्यानें खो खो हांसू लागले, व मोठ्यानें म्हणाले– ‘डॉक्टरसाहेब! तुम्हाला वेडावरचे प्रयोग करून पहायला ही मूर्ति बरी आहे असं वाटतं.’
‘जाऊं द्या हाफ्म्याड–अर्धा वेडा तर आहे, चला द्या कांहीं दक्षिणा द्यावयाची असेल तर.’
असें बोलून डॉक्टर बैले व प्रो. आगलावे यांनी खिशांतून एक एक आणेली ढढ्ढाशास्त्रींच्यापुढें केली. शास्त्रींनी भीत भीत पुढें हात केला. दोघांनीं दोन आणेल्या हातावर टाकून ते लागलीच पुढें चालते झाले. शास्त्री तसाच पसरलेला हात ताठ ठेऊन त्यांच्याकडे आश्चर्यानें पाहूं लागले. हातावर टाकलेले नाणें आहे हें त्यांस समजलें; पण हे किती किंमतीचें आहे, हें त्यांना समजेना.
बराच वेळपर्यंत त्यांनीं आणेल्या अगदीं एकाग्रदृष्टीनें उलथ्यापालथ्या करून पाहिल्या. त्यावरील मुखवटा, त्यांचे प्रमाणशीर कोने, दोन्हीही अगदीं सारख्या आकाराच्या, त्यांत केसभरही फरक नाही, इत्यादी प्रकार जों जों त्यांच्या लक्षांत ठसूं लागले, तों तों ते अधिकाधिक चकीत झाले. हें नाणें कोणत्या राजाचें आहे व कोठें तयार होतें. हेंही जाणून घेण्याची त्यांना फारच उत्सुकता झाली. पण आपण असेंच आश्चर्यचकित होऊन बसूं लागलों, तर दोन प्रहरची वेळ टळणार कशी? असें त्यांना स्मरण होतांच, त्यांनीं त्या दोन्ही आणेल्या पंचपात्रींत टाकिल्या, व ते पुढील मार्ग चालूं लागले. चालतां चालतां त्यांना एकदम स्मरण झालें कीं, रास्त्याच्या पेठेंत आपला चुलत बंधू दोंदूशास्त्री परान्ने हा रहात होता. त्याला मुलेंबाळेंही पुष्कळ होती. मी त्याच्या घरांत चांगला वीस वर्षे राहिलों होतो. तेव्हां त्याच्या घरांतल्या सर्व वस्तूंची मला पक्की माहिती आहे. मी तें घरही चटकन ओळखीन. आंतला आड, आडांतील कोनाडे, घराच्या खोल्या, देवघरांतलें बळद वगैरे सर्व मला माहित आहे. इतक्या खाणाखुणा नेमक्या सांगितल्या तरी त्याची मुलेंबाळें मला ओळखणार नाहींत? ओळखणार नाहींतच. मला तरी ते ओळखूं येतील कां? छे. मुळींच नाहीं. मग? पण आतां इतकें कशाला, आतां सगळें समजेल. चला.
———
प्रकरण ४ थे
संध्येची कवायत!
याप्रमाणें शास्त्री खाली मान घालून विचार करीत झपाट्यानें चालले होते, तो टिण् टिण् टिण् असा सायकलच्या (पायगाडीच्या) घंटीचा आवाज पाठीमागून त्यांच्या कानीं आला. शास्त्री मागें वळून पहातात तों ती भरकन् त्यांच्यापासून पाच-सात हातांच्या अंतरावरून गेलीही! शास्त्री तर अगदींच चकीत होऊन, सडकेच्या एकाबाजूस गडबडीने वळले व सायकलीकडे मान वांकडी करून पाहू लागले! इतक्यांत पुनः एक सायकल तशीच त्या वाटेनें सूं सूं करीत गेली. ती कोठें दूर जाते न जाते, तोंच तिकडून विरुद्ध दिशेनेंही एक तशीच सायकल आली! पण तिजवर स्त्री बसलेली होती. ती झट्दिशी शास्त्री उभे होते त्याच बोळांतून दुसरीकडे निघून गेली! आतां तर शास्त्री आश्चर्यानें वेडेच झाले म्हणावयास चिंता नाही! हे काय आहे याची त्यांना कल्पनाच होईना! ते स्वतःशी म्हणूं लागले– “ज्या अर्थी रस्तानें येणारे जाणारे सर्व लोक पायीं पायींच चालत आहेत, व एकाद अर्धा पुरुष द्वीचक्रीवर बसून पळत आहे त्या अर्थी हा कांहीं तरी जादू असला पाहिजे. त्याशिवाय असे निराधार भ्रमण साधावयाचें नाहीं. मोठें आश्चर्य आहे बुवा! त्यांचा झोंक जाऊन ते खालीं कसे पडत नाहींत? हें गोपाल मुरलीधरा, तुझ्या वैकुंठांतसुद्धां असे चमत्कारिक वाहनं नाहीं अरे हें किती वेगवान्! आणि किती साधं! अगदीं बारीक काड्याकुड्यांचें! याला घोडा नको कीं, बैलं नको! केवढा चमत्कार!”
याप्रमाणें क्षणभर विचार करून ढढ्ढाशास्त्री पुनः चालूं लागले. त्यांनीं मनांत पक्का निर्धार केला की, आतां कोणताही चत्मकार दिसो, त्याच्याकडे पहाण्यांत वेळ घालावयाचा नाहीं. पण त्यांचा हा निर्धार फार वेळ टिकला नाहीं. ते कोठें बुधवाराच्या चौकींत फरसखान्याजवळ येतात न येतात तोंच, रे मार्केटकडून पांच सहा माणसें बसलेली एक मोटार पाँप् पाँप् करीत आली. शास्त्री सडकेच्या बाजूने चालले होते. खरें पाहिलें तर त्यांच्या अंगावर तिचा येण्याचा मुळीच संभव नव्हता. पण शास्त्रीस स्वाभाविकपणें तिचें भय वाटून, ते एका हिंदू हॉटेलांत शिरले. मोटार निमिषार्धात निघून गेली; पण शास्त्री मागें वळून तिच्याकडे, ती दिसेनाशी होईपर्यंत पहात होतेच? त्यांच्या मनाची स्थिती नेहमींप्रमाणेच आश्चर्यचकित झाली होती. व ते मनांतले मनांत म्हणूं लागले, “अहा काय हा अद्भुत रथ! स्वर्गांत इंद्राचा रथ देखील असा आश्चर्यंकारक नाही. त्याला घोडे जुंपावे लागतात! मघा जो दोन चाकी रथ पाहिला होता, त्यावर एकच मनुष्य घोड्यावर बसल्याप्रमाणे बसतो; परंतु या रथांत पुष्कळ माणसें आनंदानें बसलीं होतीं! पण शिंचा हा चालतो कसा? खरोखर ही कांहीतरीं सिद्धीच असली पाहिजे! पण मागें अशी सिद्धी कोणाही ऋषीस संपादन करितां आली नाही! राम, पांडव, कृष्ण, यांच्याकाळीं आकाशांतून जाणारे येणारे रथ–विमानें होतीं म्हणतात.पण ते देवकोटींतले प्राणी त्यांचे रथ इच्छामात्रे करून चालायाचे! त्यांच्यासारखें सामर्थ्य मृत्युलोकीं व तेही कलियुगांत या मानवप्राण्याच्याठायीं आलें असल्यास मग येथील सगळे लोक देवच झाले म्हणावयाचे” याप्रमाणें शास्त्री देहभान विसरून हॉटेलच्या दारांत विचार करीत उभे होते. हॉटेलच्या मालकांस वाटलें कीं, कोणा पुराणिक बुवाची स्वारी गुपचूप चहा घेण्यासाठीं आली आहे; पण गृहस्थ घरून जवळ पैसा वगैरे घेण्याचें विसरल्यामुळें किंवा दक्षिणा चहापुरती मिळाली किं नाहीं हे पाहाण्यासाठीं घोटाळून उभा राहिला असावा. हॉटेलवाल्याचा हा तर्क चुकीचा होता. हॉटेलवाला शास्त्रीजवळ येऊन त्यांस त्यांच्या चिंतेचें कारण विचारणार तोच त्याची दृष्टी पंचपात्रीतील आंणेल्याकडे गेलीं. व त्याला, त्याचा तर्क चुकीचा होता हे कळून आलें. मग त्याला वाटलें की, शास्त्री थोडे थोडे सोंवळें दिसतात, तेव्हां ते या बाराभाईंत बसावयास बचकत असतील; त्यांना थोडी अडोशाची जागा पाहिजे असेल! असा विचार करून हॉटेलवाला शास्त्रीस अति नम्रतेनें म्हणाला, “गुरुजी या असे इकडे तिथें उभें कां?’ शास्त्री एकदम दचकून मागें वळून पहातात तों एक गृहस्थ आपला हात धरून एकीकडे बसण्याविषयीं आग्रह करीत असल्याचें त्यांना कळून आलें!
आपली ज्याच्याशीं थोडीही ओळख नाहीं, असा एक अनोळखी मनुष्य आपणास, मोठ्या आदरानें हात धरून, घरांत नेत आहेसे पाहून शास्त्रीस फारच नवल वाटेलें. इतका वेळपर्यंत त्यांनीं शेंकडों माणसांस पाहिलें पण एकानेंही त्यांस असें प्रेमानें जवळ घेतलें नाहीं. हॉटेलवाल्यानें त्यांना एकाबाजूस खुर्चीवर नेऊन बसविले. प्रथम तर ते वर बसेनात, खालींच बसतो म्हणत; पण बळेंच वर बसविलें, हॉटेलवाला तेथून मग दुसऱ्या एका ग्राहकाकडे गेला. शास्त्री खुर्चीवर बसल्याबसल्या समोर चहा पीत बसलेल्या मंडळीकडे पहात होते. दहा पंधरा ब्राह्मण नीट ओळीनें बाकावर बसले आहेत, प्रत्येकापुढें मेजावर एक एक चहाचा पेला आहे, व जो तों चमच्यानें पेल्यांतील चहा ढवळीत आहे; हा देखावा पाहून शास्त्रीस मोठें नवल वाटलें. व ही काय भानगड आहे. याचा तो मनाशीं विचार करूं लागलें. तितक्यांत एक चारगट मुलगा, शास्त्रीस लाजविण्यासाठी केशवायनमः, दामोदरायनमः, पद्मनाभायनमः, वगैरे संध्येची नांवें घेऊन चहाचा एकेक चमचा घशांत सोडूं लागला! बस्स तेवढ्यावरूनच शास्त्रीच्या लक्षांत चटकन् सगळें आलें. प्रत्येक मनुष्यापुढील कपबशीस व चमच्यास त्यांनीं पळी-पंचपात्री ठरविले. व ऐकक चमचा घशांत सोडणें म्हणजे आचमन करणें असाही त्यांनीं तर्क केला. पण पंचपात्रीमध्यें पाणी तांबूस रंगांचें दिसतें हें काय तें त्यांनां समजेना! रघुनाथराव पेशव्याच्या वेळीं, त्यांनीं कलकत्तेकर लोकांची कवायत पाहिलेली होती. त्याच धर्तीवर ही संध्येची कवायत आतांच्या आचार्यानें बसविली असावी असेंही त्यांनी मनाशीं ठरविलें. परंतु यांत त्यांना एक दोन मोठींच व्यंगें दिसून आली; तीं हीं कीं, सर्वांची आचमनें कवायतीप्रमाणें एक सारखीं घडेनात! व संध्येच्या नेहमीच्या नियमाप्रमाणें, पंचपात्रींतील पाणी खालीवर शिंपडण्यांतही येईना! तसेंच पंचपात्रीखालीं लहानशी तबकडी कशाला हेंही त्यांना समजेना! कारण तें ताम्हण म्हणावें तर इतकें लहान कां याचाही त्यांना उलगडा होईना! जेव्हां कांहींजणांनीं कपांतील चहा सासरमध्यें–बशींत ओतला व त्याच्या वाफा जेव्हां शास्त्रीस स्पष्ट दिसल्या, तेव्हां तर त्यांच्या आश्चर्यास सीमाच उरली नाही! कारण संध्या अशी थंड पाण्यानें करावयाची. आणि हें तर गरम पाणी!! या गृहस्थांना शैत्य होऊं नये म्हणून तर ही उष्णोदक संध्या प्रचारांत आणली नसावी? असा त्यांनीं आपल्या मनास प्रश्न केला. पण उत्तर कोण देणार? नुसते तर्कावर तर्क करण्यापलीकडे त्यांस दुसरें कांहीं करितां येईना! तेवढ्यांत कांहींजणानीं एकदम कपच तोंडास लावून घटां घटां दांडगीं आचमनें केलीं, व ते दुकानाबाहेर एकामागें एक बाहेर पडले! पुन्हा कांहीं नवीन गृहस्थ आंत आले व ते रिकाम्या जागेवर बसले. हॉटेलचे मालक शास्त्रीस खुर्चीवर बसून, ते एका ओळखीच्या मनुष्याशी बोलण्यात गुंतले होते!
———
प्रकरण ५ वे
तुम्ही ब्राह्मणच कां?
हॉटलेचे मालक शास्त्रीकडे लगबगीनें आले. व पहातात तों शास्त्री स्वस्थ बसले आहेत! त्यांना वाटलें शास्त्री फारच लाजाळू असावेत. म्हणून ते हा वेळपर्यंत गप्प बसले; आतां तरी आपण त्यांस विचारावे काय पाहिजे म्हणून “हं. कसं शास्त्री! सिंगल आणूं कीं डबल?”
शास्त्रीस या बोलण्याचा कांहींच अर्थ समजला नाहीं. ‘सिंगल’ आणि ‘डबल’ हे शब्द आहेत तरी काय अर्थाचे! याचा ते घाबऱ्याघाबऱ्या विचार करूं लागले! हॉटेलच्या मालकाच्या तोंडाकडे त्यांची दृष्टी होती, पण ते डोळ्यांपुढे आहेत कीं नाहींत याचें त्यांना भान राहिलें नाहीं. व ‘शंभर वर्षांत किती फरक झाला!’ हें वाक्य त्यांच्या तोंडांतून सहज बाहेर पडलें! त्यांच्या या वाक्यावरून हॉटेलच्या मालकांस वाटलें कीं, हीं स्वारी खेड्याची रहाणारी दिसते. यांना फारवेळ घोंटाळ्यांत न ठेवतां, हॉटेलचें वर्णन सांगावें म्हणजे बरें. असा विचार करून ते शास्त्रीस म्हणाले, ‘आपण कां खेड्यावर राहतां वाटतें.’
यावर शास्त्रींनीं ‘होय’ म्हणून चटकन् मान हालविली. कारण ‘नाही’ म्हटल्यास बऱ्याच भानगडी उपस्थित होतील व प्रश्न व उत्तरें यांचा एकच गोंधळ उडेल तेव्हां खेडवळ म्हणून घेतलेलं काय वाईट? यांत उलट आपणांस आपला अज्ञानपणा झांकून नेण्यास सवड तरी सांपडेल.
याप्रमाणें शास्त्री मनांत विचार करून हॉटेलच्या मालकास म्हणाले, ‘हें पहा, मी अगदीं नवखा माणूस आहे. मला येथील कांहीं माहीत नाहीं. तरी कृपा करून हें स्थान कशाचे आहे तें सांगा. हें देवालय आहे किं एकादें विद्यालय आहे?’
हॉटेलवाला सरळ स्वभावाचा मनुष्य होता. त्यानें शास्त्रीस सर्व माहिती अगदीं थोडक्यांत सांगितली. ‘सिंगल’ म्हणजे एकेरी. ‘डबल’ म्हणजे दुहेरी अर्थात् पाव आणा, अर्धा आणा. असा त्याचा अर्थ. ‘हॉटेल’ म्हणजे खानावळ किंवा ‘क्षुधाशांतिगृह’ येथे योग्य पैसे घेऊन आम्ही सर्व प्रकारची अन्नें व पेय पदार्थ विकीत असतों. आम्हांजवळ बासुंदी, पुरी, शिरा, शेवया, खाजे, करंजे, लाडू, मोदक, पाव, बिस्कीटें, लिमजी वगैरे वगैरे स्वदेशी परदेशी खाद्यें असतात. याप्रमाणें हॉटेलवाला खरा प्रकार वर्णन करीत असतां, शास्त्रीचे डोळे ताठ होऊन, दगडी पुतळ्याप्रमाणें ते अचल झाले! भोंवयाही खूप वर सरकल्या. जणो कांहीं मोठी अद्भुत कथाच आपण ऐकत आहोंत असें त्यांना वाटत होतें! हॉटेलवाल्याचें वर्णन संपतांच शास्त्रीनी एक भला मोठा उसासा टाकला. त्यांनीं हळूच विचारलें! ‘पण तुम्ही ब्राह्मणच ना?”
‘होय, मी ब्राह्मणच’
हॉटेलवाला ‘मी ब्राह्मणच’ असें म्हणाला; त्याचेंही शास्त्रीना फार आश्चर्य वाटलें, ते वांकडी मान करून, थोडे तोऱ्यानें म्हणाले.
‘पण असा रसविक्रय करणें हा काहीं ब्राह्मणाचा धर्म नव्हे. अन्न-पाणीच काय, कथील वगैरे पदार्थदेखील ब्राह्मणांनीं विकूं नयेत, अशी स्मृतीची आज्ञा आहें. आणि आपण तर ......’
‘अहो, तें सर्व मला ठाऊक आहे. पण तो धर्म स्मृतिकालांतील ब्राह्मणांचा, आतांच्या कलियुगांतील ब्राह्मणांना हें म्हणणें लागूं करतांच येत नाहीं.’
‘अहो, हें काय तुह्मी असंबद्ध बोलतां? तुमचें म्हणणें जर खरें मानलें तर मग आज कलीत ब्राह्मणवर्णच उरला नाहीं, असें म्हणावें लागेलना!’
‘मग यांत काय संशय.’
‘काय? कलींत ब्राह्मण उरले नाहींत? मग तुम्ही ब्राह्मण आहांत असें मला कसें सांगितलें? छे. छे. तुमचें हें भाषण अगदीं अयोग्य आहे.
मनस्वी भ्रियते कामं कार्पण्यं न तु गच्छति ।
अपि निर्वाणमायाति नानलो याति शीतताम् ॥
(थोर लोक मरतील, पण हलकटपणानें वागणार नाहींत. जसा विस्तव विझून जातो, पण आतां तो हाताला थंड लागले असें कधीं व्हावयाचे नाहीं.) याप्रमाणे जे खरे खरे ब्राह्मण आहेत ते, वारा येईल तशी पाठ फिरवून जगण्यापेक्षां स्वतःच्या गुणरक्षणार्थ मृत्युमुखीं पडणं बरं असंच समजतील.’
आतां शास्त्री शास्त्राधाराला पेटले आहेत. आपला एक तर त्यांचें दोन, असा आतां सवाल जाबाबांचा पाऊस पडण्याचा रंग दिसतो. आपलें हॉटेल कांहीं सभागृह नाहीं. असा विचार करून, हॉटेलवाले शास्त्रीस म्हणाले– ‘बरें. पण तुम्हांला आणूं कां सिंगल?’
‘पण मी तें ‘सिंगल’ कधीं घेतलं नाहीं. ब्राह्मणांना ‘सिंगल’ घेण्यास कांहीं चिंता तर नाहींना.’
‘छे छे छे यांत कसली आणली चिंता नी काळजी?
‘पण कांहो, ‘सिंगल डबल’ हे शब्द अमरकोशांत नाहींत. याचा एकेरी, दुहेरी हा अर्थ झाला, पण तो कशाला अनुलक्षून आहे.
‘चहाला’
‘चहा म्हणजे काय?’
‘चहा म्हणजे पिण्याचा एक स्वादिष्ट पदार्थ आहे. यांत चहा नांवाच्या वनस्पतीच्या पानांचा अर्क, उत्तम दुध, व गोड साखर, असा हा त्रिवेणी संगम म्हणजे चहा.’
‘अस कां? स्वादिष्ट पदार्थ आहे हा? आणि वनस्पतीच्या पानांचा! मघाच्या कांहीं मंडळींनें जें ताम्रवर्ण उष्णोदक घेतलें तें हेंच काय?’
‘हो हो तें हेंच.’
‘पण यापासून हित काय?’
‘अंगांतील आळस जातो. मनुष्यास तरतरी येतें. आणि शिवाय एकप्रकारची हौसही होते. मग आणूं का एक कप.’
‘कप म्हणजे काय? कफनाश करण्याचा गुण या चहाच्या आंगीं आहे काय?’
‘होय तर. थोडा उष्ण उष्ण घेतला म्हणजे शैत्य, कफ वगैरे विकार ताबडतोब बरे होतात. आणूं का एक पात्र अथवा कप?’
‘पण कांहो, हा सोंवळ्यांतच सिद्ध केलेला असेलना?’
‘तर हो. यांत विचारावयाचें तें काय’ ‘पण हो, आतां येथली सर्व शास्त्रीमंडळी चहा पितात ना! नाहीं तर मज गरिबावर उगाच ग्रामण्याचा गोंधळ उडायाचा.’
‘आपण त्या संबंधानं अगदीं निर्धास्त असा. याला जाबाबदार मी आहें.’
‘बरं तर आणा एक ‘सिंगल’ पण सिंगलाची किंमत?’
‘एक पैसा’
‘अरे हो, मजजवळ ही दोन नाणीं आहेत. याचे किती पैसे होतात?’
‘याचे आठ पैसे होतात. चार चार पैसाचं हें एकेक नाणं आहे.’
‘अस्स काय? तर आणा एक सिंगल’ हॉटेलवाला हांसत हांसत सिंगल आणावयास गेला.
आपल्या दुकानीं आजपर्यंत इतकें कर्मठ व सोंवळें भोळें गिऱ्हाईक कधीं आलें नव्हतें, याचें तो मनांत कौतुक करूं लागला. इकडे शास्त्रीही मनांत तर्काचे अनेक तारे तोडूं लागले. ज्यांनीं बसण्याच्या वाहनांत, लेण्या नेसण्याच्या पोशाखांत कितीतरी आश्चर्यकारक सुधारणा केल्या आहेत, त्यांनीं नेहमींच्या भोजनांत कांहींच सुधारणा केली नसेल? छें असें कसें घडेल! शंभर वर्षांपूर्वी येवढ्या पेठा व रसत्यांतून इतकी गर्दीं मुळींच नव्हती. पेशव्यांच्या वेळचंच हें पुण्य नगर आहे, असें आतां ओळखूसुद्धां येत नाहीं? काय ही लोकांची मार्गांत गर्दी! आज कोठें यात्रा तर नसेल? खरोखर अशा उद्योगीं व प्रवाशीं लोकांस आयतीं सिद्ध केलेलीं पक्वान्नें मिळालीं म्हणजे, त्यांचीं कामें मोठी सुरळींत चालत असतील! फार दूर कशाला माझ्या वरूनच पहाना! हा मीं अगदीं अनोळखी प्रवाशी आहे. माझी कोणाशी ओळख नाहीं. आणि मला तर दोन प्रहरची वेळ टाळायची आहे. मजजवळ, तांब्या नाहीं कीं तवा नाहीं खरोखर अशा प्रवाशास हें असें भोजनालय फारच उपयुक्त होत असेल!!
याप्रमाणें शास्त्री मनांत विचार करीत आहेत तों हॉटेलवाला (यांचें नांव दामोदर पंत असें होतें) हातांत चहाचा कप घेऊन शास्त्रीकडे आला, आणि आतां त्यांच्या हाती तो कप देणार इतक्यांत पाठीमागून ‘अहो शाब्बास! काल मला खूप हेलपटा दिला आं!’ असें एकजण बोलला, व त्यांने दामोदरपंताच्या पाठीवरचा रुमाल सहज थट्टेानें ओढला दामोदरपंत मागें वळून पहातात तों गंगाराम न्हावी हजामतीस आला आहे! शास्त्रीचीही नजर गंगारामाकडे गेली! दामोदरपंतांनीं चहाचा कप शास्त्रीच्या पुढें टेबलावर ठेविला. व न्हाव्यास गप्प बसण्यास ते डोळ्यांनीं खूण करणार तोंच गंगाराम पुन्हा ओरडून म्हणतो.
‘घ्या बुवा लवकर हजामत करून. आज वस्तारा बघा कसा....’
दामोदरपंतांनीं गंगारामास डोळ्यांनीं दाबतांच तो स्तब्ध झाला. तरी पण ढढ्ढाशास्त्रीची दृष्टी कावळ्यासारखी! झाला प्रकार त्याच्या चट्कन् लक्षांत आला! आपणांस प्यावयाचें जें हें उष्णोदक, त्यास या नापिकानें स्पर्श केला! शास्त्रीचे डोके क्रोधानें भणाणून गेलें. ते तटकन् खुर्चीवरून उठले व दांत ओंठ खात खात म्हणाले, ‘अहो तुम्ही, तुमच्या अंगाला ज्यांनीं स्पर्श केला हे गृहस्थ कोण आहेत?’
शास्त्रीच्या प्रश्नाचा रोख दामोदरपंतांनीं ओळखला. ते गंगारामाकडे बोट करून म्हणाले, ‘हे गृहस्थ ब्राह्मणच आहेत. त्यांचें नांव गंगाधरपंत! हे आमचे मेहुणेच लागतात. फार थट्टेखोर आहेत.’
गंगाधरपंतांनीं सोंग संपादणी चांगली केली, पण शास्त्रीचा संशय दूर न होता, तो उलट दुणावला! ते लागलीच गंगारामजवळ जाऊन, त्याच्या बगलेंतील धोकटी हिसकावून म्हणतात– ‘हा धडधडींत नापित-न्हावी-असून तुम्ही याला ब्राह्मण म्हणतां? आणि मजसारख्या शास्त्रीस तुम्ही भ्रष्ट करूं पहातां?’ हाय! हाय! हे भगवान श्रीकृष्ण! धांव धांव अधर्म! अधर्म!! ‘धर्म संस्थापनार्थाय संभवामि युगे युगे’ हें तुझें वचन आतां लवकरच पुरें कर. घे घे अवतार घे आणि या दुष्टांचा संहार कर. हरि! हरि! हरि!!
———
प्रकरण ६ वे
याप्रमाणें शास्त्री हॉटेलांत श्रीकृष्णाचा धांवा करूं लागलें. दामोदरपंत व गंगाराम आश्चर्यानें एकमेकाकडे टकमक पाहूं लागले! तरी दामोदरपंत धैर्य धरून, शास्त्रीस पुन्हा म्हणाले, आपण यांच्या धोपटीवर जाऊं नका हे माझी थट्टा करण्यासाठीं अशींच अकल्पित सोंगें घेत असतात. आज तुम्ही अगदीं सोंवळें-जुन्या चालीचे आलांत म्हणून तुमची थट्टा करण्यासाठींच यांनीं हें सोंग बुद्ध्या आणलं बरं? पाहिजे तर यांच्या जवळून गायत्रीमंत्र म्हणवून घ्या.’
दामोदरपंताच्या बोलण्याचा परिणाम शास्त्रीच्या मनावर बराच झाला. ते गंगारामास म्हणाले, ‘तर मग म्हणा पाहूं गायत्रीमंत्र, गंगाराम न्हावीच होता खरा! पण त्याला चांगलें लिहितां वाचतां येत होतें. गायत्रीमंत्र, संध्या वगैरेही त्यास येत असे! शास्त्रीची आज्ञा होतांच गंगाराम गायत्रीमंत्र म्हणूं लागला– ॐ भूर्भस्वः तत्सवितुर्वरेण्यं भर्गो....’
याप्रमाणें गंगाराम मंत्र म्हणत आहे तोंच सडकेवरून एका ब्राह्मण विधवेनें त्यास म्हटलें, ‘गंगाराम! अरे बाबूची हजामत करावयाची ना?’ झालें! आतां तर शास्त्रीची पक्की खात्री झाली कीं, हा गंगाधरपंत नसून गंगाराम नापितच आहे! हा शूद्र आहे! आणि त्याच्या तोंडून मी ढढ्ढाशास्त्री गायत्रीमंत्र ऐकत आहे!!! शास्त्रीचा क्रोध अनावर झाला! त्यांच्या दाढीचे व मिशांचे केस ताठ झाले. ओठ थर थर कापूं लागले! त्यांनीं दोन्ही हात वर केले; व पुनः श्रीकृष्णाचा धांवा मांडला! हे मुरुमर्दने दैत्यारी–गोविंदा, शूद्राच्या तोंडून वेदवाक्य ऐकण्यापूर्वी माझा प्राण रे कां हरण केला नाहींस?
इतकें बोलून, शास्त्रीनीं समोरच्या भिंतीवर एवढ्यानें टक्कर घेतली कीं, ते तर तत्क्षणींच बेशुद्ध होऊन खालीं पडले! त्यांच्या पायाच्या धक्यानें फळीवरच्या सोडावाटर, लेमोनेड यांच्या दहा बारा बाटल्याही खालीं पडून फुटल्या! दामोदरपंत व गंगाराम क्षणभर एखाद्या दगडी पुतळ्याप्रमाणें शास्त्रीच्या धुडाकडे पहात राहिले! नंतर दामोदरपंतांनीं लगबगीनें चटकन् जवळच्या नळाचें पाणी ओंजळीनें घेऊन, ते शास्त्रीच्या तोंडावर टाकलें.
गंगाराम दुरून दुरून वारा घालूं लागला. त्याला दामोदरपंत घाबरून म्हणाले– ‘अरें तूं दूर हो बाबा! नाहींतर आणखी कांहीं होईल; जा आतां तूं; येथें उभा राहूंच नकोस!’
गंगाराम तोंडानें पुटपुटत व हांसत हांसत निघून गेला. तितक्यांत पांच चार प्रौढ मुलगे एकामागें एक आत आले. आंत येतांच, कोणी ‘सिंगल’ तर कोणी ‘डबल’ अशी प्रत्येकानें आपापली इच्छा प्रदर्शित केली! पण पंत चहाच्या भांड्याजवळ उभे न राहतां, आंत खोलींत काय करीत आहेत हें पाहाण्यासाठीं जो तो खोलीकडे धांवला. एक म्हणतो, ‘का हो पंत! येथें काय करतां?’ तोंच दुसरा म्हणतो, ‘अरे कांहीं अंधारांतील प्रयोग करीत असतील’. तिसरा म्हणतो, ‘हां ह तसं कांहीं दिसतंय खरं. हे कोण आडवे पडलं आहे इथं’
याप्रमाणें सगळ्यांनीं पंताची नेहमींप्रमाणें थट्टा चालविली. परंतु पंताकडून रोजच्याप्रमाणें प्रति-थट्टा होईना; व ते पुढें पडलेल्या मनुष्याच्या सेवेंत अगदीं गढून गेले आहेत; असें जेव्हां मंडळीस कळून आलें, तेव्हां त्या सर्वांच्या तोंडावरचा विनोद एकदम मावळला! जनार्दनपंताभोंवती ते सर्व भराभर जमले ‘काय झालं हो हे कोण आहेत हो?’ असें जो तो पण हळूच विचारूं लागला. ‘हे एक कर्मठ गिऱ्हाइक आहे. पण याला घुरं येत असतं.’ असें त्यांनी उडवाउडवीचें उत्तर दिलें, नंतर दोघांतिघांनीं बरीच खटपट केल्यावर, ढढ्ढाशास्त्रीची दांतखीळ उचकली. वारा वगैरे घातल्यावर ते शुद्धीवर आहे शास्त्री अस्सल ब्राम्हण, व त्यांत तापट स्वभावाचे असल्यामुळें शुद्धीवर आले तरी ते एखाद्या रोग्याप्रमाणें जमिनीवर पडून राहिले नाहींत. ते एकदम ताडकन् उठून उभे राहिले. व सभोंतालच्या मुलांकडे टकमक पाहूं लागले. पंतास वाटले कीं, या मुलांना पाहून स्वारीस आणखी चक्कर येते कीं काय कोण जाणे? पण तसा प्रकार झाला नाही. ढढ्ढाशास्त्री पंताकडे वळून अगदीं हलक्या स्वरांत म्हणाले, “मला रास्त्याच्या पेठेंत जायाचें आहे. तेथें दोंदूशास्त्री परान्ने यांचं घर आहेना.?”
“दोंदूशास्त्री परान्ने यांचं घर तेथें आहे. त्यांचें नातु रावसाहेब दामोदर परान्ने हेही आतां घरींच असतील. आपण त्यांचे कोण अहांत?”
पंतानें असे विचारल्यावर, शास्त्री म्हणाले, “मी दोंदूशास्त्रीचा चुलत बंधु आहे.”
“ठीक! ठीक!! असंच या बाजूनं नीट सरळ जा. मग डाव्या हातच्या रस्त्यानं पुढं गेल्यावर तेथें कोणाला विचारा म्हणजे तिथं कोणीही घर दाखवील.”
———
प्रकरण ७ वे
मी किती वर्षांचा असावा?
शास्त्री नीट रास्त्याच्या पेठेकडे जावयास निघाले. वाटेंत त्यांना दर पावलांस चमत्कारिक असें कांहीं तरी दिसत होतें. पण मनाचा मोठाच निर्धार करून, ते इकडे तिकडे विशेष न पाहाता झपाझप पावलें टाकीत पुढें चालले. वाटेंत एका गल्लीत एका घरांस आग लागल्यामुळें आसपासचीं माणसें तिकडे धांवत होतीं. आगीच्या ठिकाणी आरडाओरड सपाटून चालली होती. शास्त्रीस काहीं समजलें नाहीं. ते थोडेसें थांबून मनांत कांहींसा तर्क करूं लागले. इतक्यांत दैनिक ज्ञानप्रकाश विकणारे एक पोर ‘ज्ञानप्रकाश, बल्गेरियन युद्ध, दहा हजार शिपाई मेले!’ असें ओरडतच आगीकडे मौज पहाण्यासाठीं पळत जाऊं लागले. युद्ध? हा शब्द ऐकून शास्त्रीच्या अंगावर कांटाच आला. ते त्या पोराला थांबवून विचारूं लागले, ‘अरे ए बाळ, कुठेरे युद्ध होत आहे.’
शास्त्रीची ती बावळी मुद्रा पाहून, तें पोर सहज थट्टेनें म्हणालें, ‘अहो, हें येथें युद्ध, होत आहे पळा मजबरोबर’ इतकें बोलून तें पोर पळत सुटलें शास्त्रीही त्याच्या मागेंच धांवत सुटले थोड्या वेळांतच ते जळत्या घराजवळ येऊन पोचलें! तेथील एकंदर प्रकार पाहून त्यांच्या डोक्यांत थोडासा प्रकाश पडला! ही आग पहाण्यासाठीं हें पोर धांवत आलें! त्यानें आपणांस फसविलें! काय शिंचं द्वाड पोरटं आहे! बरं पण या धांवाधांवीचा जसा उलगडा झाला तसा ‘युद्ध’ व ‘दहा हजार शिपाई मेले’ याचा उलघडा झाला नाहीं. शास्त्री मनांत असा विचार करीत आहेत तों तेंच पोर पुनः ‘ज्ञानप्रकाश, बल्गेरियन युद्ध, दहा हजार शिपाई ठार!’ असें ओरडलें. शास्त्री त्याच्याकडे तिरस्कारयुक्त दृष्टींनें पाहूं लागले. ते पहात आहेत तोंच चार पांच गृहस्थांजवळून एकेक पैसा घेऊन, त्या मुलानें बगलेंतून प्रत्येकांस एकेक अंक दिला तरीं शास्त्रीस ‘युद्ध’ शब्दाचा घोंटाळा कळेना! ते तें जाणून घेण्याच्या भानगडींत पडणार होते, परंतु न जाणो मघासारखीच येथेही आपली फजिती व्हावयाची! असा पोक्त विचार करून, ते मनास दाबून धरण्याचा प्रयत्न करूं लागले; पण मन त्यांना आवरेना! शेवटीं त्यांनीं जवळच्या एका गृहस्थास विचारलें, ‘काहो हें युद्ध कुठें होत आहे?’
गृहस्थ भला होता. त्यानें खरी हकिकत सांगितली. आपण ऐकलेलें युद्ध सातासमुद्राच्या पलिकडे होत असलेले समजताच, त्यांचा जीव खाली पडला! मग ते अधिक चौकशी न करितां रास्त्यांच्या पेठेकडे वळले.
ढढ्ढाशास्त्री झपाट्यानें चालले होते. आपण रास्त्याच्या पेठेंत जातांच घर ओळखूं असें त्यांना वाटत होतें, पण जेव्हां पुण्यांत चालण्याचे रस्तेसुद्धा मूळरुपांत राहिले नाहींत, चोंहोंकडे उलटापालट झालेली त्यांच्या लक्षांत आलीं, तेव्हा ते लोकांस विचारीत विचारीत एकदाचें दोदूंशास्त्री परान्ने यांचें घराजवळ येऊन उभे राहिले ते घराकडे पाहात मनात अनेक विचार करूं लागले. घराकडे न्याहाळून पाहतां तें त्यांना मुळींच ओळखूं येईना. घराच्या खालच्या मजल्यावर रंगरंगोटी शिवाय विशेष कांहीं उलटपालट झाली नव्हती; त्यामुळे शास्त्रीस त्यांची ओळख थोडथोडी म्हणतां सगळीच पटली! पण वरचा युरोपियन पद्धतीचा मजला पाहून त्यांना फार वाईट वाटलें! पुण्याचे सर्व ब्राह्मण वेळेवर भ्रष्ट होतील व ते वाटेल त्यांचे अनुकरण करतील, पण माझें घराणें आपली पूर्वपरंपरा किंचितही सोडणार नाहीं, असा ढढ्ढाशास्त्रीस मोठाच भरवंसा होता व स्वर्गांत एकदा ही स्वारी ब्रह्मदेवाच्या घरीं कामानिमित्यें गेलीं असतां, तेथें या प्रकरणांत ब्रह्मदेवाचा व त्यांचा थोडासा वादविवादही झाला होता. एकदां ब्रह्मदेवानें कोठें कंचुकी ऐवजी झिरझिरीत गुलाबी पोलकें सावित्रीस परिधान करण्यास दिले. त्यावेळीं ढढ्ढांशास्त्री जवळच होते. ब्रह्मदेव सावित्रीस पोलकें घालण्यास आग्रह करीत होते, सावित्री तें धिक्काराने दूर फेकून देत होती. ‘मला असं भलतंसलतं ढोंग नाहीं आवडायचं–काय म्हणे मृत्युलोकी बहुतेक ब्राम्हणी अशाच कंचुकी घालूं लागल्या आहेत’ सावित्रीचें वाक्य ऐकून, ढढ्ढाशास्त्री त्याचवेळी ब्रह्मदेवास म्हणाले, ‘हे पितामह, मृत्युलोकीं खरोखरच कि काय असलीं सोंगें ढोंगें ब्राह्मणांच्या स्त्रियां करूं लागल्या आहेत?’
‘अरे, हें एकच सोंग-ढोंग ऐकून तूं इतका चकित होऊं नकोस! चांगल्या कर्मनिष्ठ शास्त्रीच्या घराण्यांतसुद्धां असलीं अनेक ढोंगें शिरलीं आहेत.’
‘ब्रह्यदेवाचें हें सरसहा विधान ऐकून ढढ्ढाशास्त्री संतापून पण हळूच म्हणाले,‘पण माझ्या परान्न्याच्या घराण्यावर हा आरोप कधींही करतां यावयाचा नाहीं. फार तर काय पण प्रत्यक्ष आपण जरी त्यांच्यावर डोळे वटारले, तरी ते आपली पूर्वपरंपरा कधींही सोडणार नाहींत.’
असो. शास्त्रीला, आतां ब्रह्यदेवाशीं वाद घातल्याचा पश्चात्ताप झाला. आपण ज्या परान्न्याच्या धर्मनिष्ठपणावर स्वर्गात देवाशीं भांडत होतों, त्याच परान्न्याच्या घरावर हें नव्याचालीचें ढोंग टवकावरून उभें राहावें. छे! आपणाला नाहीं हें पहावत! काय? हा पुढें सज्जांत कलकत्तेकरांचा पेहराव करून उभा राहिलेला माझा नातू दामोदर परान्ने तर नव्हे? छे! हा माझ्या डोळ्याचा भ्रम किंवा सांगणाराची चूक असली पाहिजे. आणि त्यांत आतांची ही मंडळी फार लबाड दिसते.
खरें खोटें काहीं एक न पाहतां वाटेल तो वाटेल त्याची थट्टा करिता. आपली पण कोणी थट्टा केली नसेल कशावरून? निःसंशय असंच असलं पाहिजे. विनाकराण आपण आपल्या मनाला उगाच वाईट वाटून कां घ्यावं?
पण मी ढढ्ढाशास्त्री परान्ने आहे. तुझा आजा आहे. तूं माझा नातू आहेस हें याला मी कसं सांगूं! मी स्वर्गांहून आलो आहे हें याला खरं तरी वाटेल काय? छे. मुळींच वाटनार नाहीं मग याला युक्ति!
याप्रमाणें शास्त्रीनी मनांत बराच विचार केल्यावर त्यांना एकदम काहीं सुचल्यासारखें झालें व त्यांच्या तोंडावरची चिंता एकदम मावळून तेथे हर्षाची छटा चमकूं लागली. अगदीं थोडासा, पुनः कसलासा विचार करून, शास्त्री, माडीच्या कलथ्यांत उभे असलेल्या गृहस्थास म्हणाले– ‘वर यायला रस्ता कोणीकडून आहे?’
‘कां? काय काम आहे?’ वरील गृहस्थ रस्ता न दाखवितां म्हणाले.
‘काहीं महत्वाचं आहे?’
‘तुम्ही कोठून आलांत? –विधवाश्रमांतून आलांत कि काय?’
शास्त्री मनांत म्हणाले–लेंकाचा मला वरूनच प्रश्न करीत आहे. काय उर्मट आहे. बरं मी नसलों ओळखीचा म्हणून काय झालं? याच्यापेक्षां वृद्ध तर आहे ना? शास्त्री उघडपणे म्हणाले– ‘असं रस्त्यातून सांगण्यासारखं नि विचारण्यासारखं काम नाहीं.’
‘बरं बरं, या असें डाव्या हातानें’ ढढ्ढाशास्त्री हळूहळू जिना चढून वर माडीवर गेले. दिवाणखान्यांत पाऊल टाकतांच,घड्याळाचें ठोके टीन् टीन् असें दहा वेळा पडले. तितक्यांत दामोदरपंताची मुलगी मालती शाळेंत जाण्यासाठीं, पुस्तकें घेऊन घाईघाईनें शास्त्रीजवळून खालीं निघून गेली! तिच्याकडे पाहून आश्चर्यचकित होण्याला शास्त्रीस वेळ मिळाला नाहीं. कारण ते कोठें थोडासा विचार करीत आहेत तोंच, दामोदरपंत मध्येंच म्हणाले.
‘हं. काय तुमचं काम आहे? तुम्ही कोठून आलांत? तुमचं नाव काय? याप्रामाणें त्यांनीं एकामागें एक प्रश्न केले. शास्त्री धीर धरून, पूर्वीच मनांत योजिल्याप्रमाणें हळूच म्हणालें ‘तुमचं उपनांव काय?’
‘शास्त्रींचा हा चमत्कारिक प्रश्न ऐकून रा.सा.दामोदरपंत यांना फारच राग आला, पण तो तसाच मनांतले मनांत ठेवून ते मोठ्या शांतपणें म्हणाले.’
‘माझं उपनांव परान्ने.’
‘परान्नेच ना?’
‘कां तुम्ही आलांत कोठून?’
‘मी काशीहून आलों आहे.’
‘बरं काय काम आहे?’
‘माझं पण उपनांव ‘परान्ने’ असंच आहे’
‘असेल. पण तुमचं म्हणणं काय आहे?’
‘मी किती वर्षांचा असावा!’
आतां मात्र रा.सा.दामोदरपंत, शास्त्रीच्या तोंडाकडे विशेष न्याहाळून पाहूं लागले. त्यांना वाटले, ही कोणी तरी भ्रमिष्ठ मूर्ती आहे. आणा दोन आणे मागण्यासाठीं हा आला आहे. पण स्मरणशक्ति बरोबर नसल्यामुळें काहीं तरी बडबडत आहे झालं! असा विचार करून, ते खुंटीत टांगून ठेवलेल्या कोटाकडे वळले. खिशातील पैशाचें पाकीट काढून एक चवली शास्त्रीकडे फेकून ते म्हणाले– ‘हं ही घ्या दक्षिणा, जा आतां, आणखी दोन घरं पहा. मलाही आतां वेळ नाहीं कामावर जायचं आहे.’
शास्त्री त्या चवलीकडे व रावसाहेबाकडे चकितमुद्रेनें पाहून म्हणाले, ‘छे छे छे, मी दक्षिणा घेण्यासाठीं आलों नाहीं. मला एक कवडीही नको. थोडं शांतपणानं जर तुम्ही माझं भाषण ऐकाल, तर मी सगळी हकिकत सांगतों., रावसाहेब घोटाळ्यांत पडले. शास्त्रीचा तो गंभीर आवाज व ती निश्चयी मुद्रा पाहून यांचें काय म्हणणें आहे तें ऐकावेंच असें त्यांस वाटलें. व ते लगेच जवळच्या आरामखुर्चीवर उताणे पडून म्हणाले– ‘काय तुमचं म्हणणं आहे तेंच अगोदर सांगा?’
शास्त्री एक उसासा टाकून म्हणाले, ‘मी किती वर्षांचा असावा असं दिसतं! रा.सा.दामोदरपंत पुन्हा घोटाळ्यांत पडले. व त्यांना शास्त्रीचा रागही आला–‘हा एक पक्का मूर्ख किंवा भ्रमिष्ट मनुष्य असावा’ असें त्यांना पुनः वाटू लागलें. पण ते जरी तापट होते तरी विनोदानें बोलण्याची त्यांना फारच हौस होती. शास्त्रीचा वरील प्रश्न ऐकून ते म्हणाले, ‘तुम्ही मनुष्य असावेत असं मला वाटतं’ यावर शास्त्री रागावून म्हणाले, अहो मी मनुष्य तर आहेच आहे, पण तुमचा पूर्वज आहे हें कुठें तुम्हाला माहीत? मी तुमचा आजोबा आहे बरं आजोबा!! माझं नांव ढढ्ढाशास्त्री परान्ने तुमचे आजोबा दादुशास्त्री परान्ने यांचा मी चुलत बंधु! माझं निधन–काशीस प्रयाण याच घरांतून झालं बरं. याच घरांत मी चांगला वीस वर्षे राहिलों आहे बरं. या घरांतल्या सगळ्या खाणाखुणा पाहिजे तर मला विचारून घ्या...मागें एक चौक आहे. पच्चिमेस दरवाजा आहे. आड बरोबर पांच पुरुष खोल आहे. आंत त्याला चार कोनाडे आहेत. देवघरांत एक तळघर आहे. त्यांत खालीं उतरतांच उजव्या हाताच्या कोनाड्यांत एक जुनें दप्तर ठेवण्यांची पेटी आहे. व वाणवडीस आम्हास जमीन इनाम मिळाल्याची सनद पण तिच्यांतच आहे. कां? आणखी सांगूं कांहीं खुण? या सगळ्या पटल्या कां नाहीं? आपलं देवपुजेचं एक ताम्हण आहे. त्याच्या आंत ‘श्री गुरुभ्योनमः’ असं उकरलेलं आहे...आहे किं नाहीं? शास्त्रीचें हें भाषण ऐकून रावसाहेब तर चकित झाले! शास्त्रीच्या तोंडाकडे ते निश्चल दृष्टीनें पाहूं लागले. ‘हा म्हातारा ब्राह्मण काय म्हणत आहे. व यानें आपल्या घरांतील अगदीं बारीक सारीकसुद्धां खुणा बरोबर सांगितल्या आहेत, हा खराच काय माझा आजोबा आहे? माझंच तर वय जवळ जवळ पन्नास वर्षांचं. त्यांत वडिलांचें निदान तीस व आजाचीं तीस, अशीं साठ वर्षे मिळविली तर १००–१२५ वर्षांवर मजल जाते आणि हा इसम तर पन्नास पाऊणशें वर्षांचा. छे हा कसचा आजोबा. कोणी तरी लबाड मनुष्य आहे पण शिंचा घरांतील खुणा अचूक कशा सांगतों! याप्रमाणे दामोदरपंतांनीं पुष्कळ विचार केला, पण त्यांना ढढ्ढा शास्त्रीच्या आजोबापणाच्या गुढाचा बिलकूल निर्णय करितां येईना! ते एखाद्या वेड्याप्रमाणेंच शास्त्रीच्या तोंडाकडे पाहूं लागले. तरी पण शास्त्रीस भामटा किंवा तशाच प्रकारचा दुसरा कोणी लबाड माणूस समजून त्यांना बाहेर हाकून देण्याचें धैर्य रावसाहेबांस होईना. उलट रावसाहेब एक मोठा सुस्कारा सोडून म्हणाले, ‘तर मग आजोबा तुम्ही असें या–इथें खाली बसा. व तुम्ही काशीस कुठें होतां व आमचे आजोबा कसें लागतां एवढं थोडं स्पष्ट आणि सविस्तर सांगा.’
आतां शास्त्रींही थोडे घोटाळ्यांत पडले. काशीस अमुक ठिकाणीं आपण होतों असें म्हणावें, तर तेथें आसपास कोण राहतात, काय खातात नि कुठे जातात! असें शेंकडों प्रश्न उपस्थित होतील व त्यांचीं उत्तरं आपणांस बिनचूक देतां येणार नाहींत. तेव्हां येथेंही कांहींतरी तोड काढली पाहिजे, शास्त्री कांहींच बोलत नाहींत असें पाहून रावसाहेब पुनः म्हणाले, ‘कां? गप्प कां बसलांत?’
‘काहीं नाहीं. स्तब्ध बसण्याचं कारण काहीं–विशेष नव्हतं. मी खरी हकिकत सांगेन पण तुम्हाला ती खरी वाटणार नाहीं, म्हणून मी विचारांत पडलों.’
‘नाहीं, नाहीं. सांगा तुम्ही बेलाशक. माझा तुम्हावर विश्वास आहे.’
‘खरं म्हणाल तर मी काशीस मुळींच नव्हतों. सातपुडा पहाडांत एका खोल विवरांत मी इतकें दिवस होतों–’
‘तिथें काय करीत होतां.’
‘योगसाधन.’
‘किती दिवसांपासून!’
‘आज आठ तपं.’
‘तुमचं वय किती असावं बरं मग.’
‘खरं सांगू? माझं वय असेल जवळ जवळ दीडशें वर्षांचं!’
‘दीडशें वर्षांचं!!!’ दामोदरपंतांनी आश्चर्यानें विचारलें.
‘बरं आजोबा, तुम्ही येथून कधीं सातपुड्यास गेला.’
‘त्याला झाली असतील शंभर वर्षे!’
‘मग तुम्ही या शंभर वर्षांत कधीं पुण्यास आलां होतां कां?’
‘छे मुळींच नाहीं.’
‘कां बरं आलां नाहींत–कारण!’
एकदां दोनदां येण्याचा प्रयत्न केला, पण काळ अनुकूल नाहीं असं दिसून आलं. तथापी इकडे येण्यासाठीं माझ्या मनाला एकसारखा चटका लागला होता–शेवटीं, आज उद्यां म्हणतां म्हणतां, आजचा वेळ निर्विघ्न आहेसा दिसल्यावरून मी येथें आलों. खरं पाहिलं तर मी मृत्यूच्या भयानं शंभर वर्ष योगासाधनांत’ घालविली. पण मला त्यांपासून काहीं फायदा झाला नाहीं. आतां एवढें मात्र समजून आलें कीं, आजपासून ३६५ व्या दिवशीं मी मरणार! तेव्हां वाटलं–मनाला की, पुण्यास जाऊन मुलांबाळांना तरी भेटावं–’
“मग इतका त्रास सोसून नि इतकी तपश्चर्या करून उपयोग काय? दहा वीस वर्ष तुमचा सहवास झाला असतां तर आम्हाला केवढा बरं लाभ झाला असतां; असो तरी एक वर्षाचा सहवास आम्हास मिळणार हें काहीं थोडं झालं नाहीं, ईश्वराचें आम्हीं आभारच मानलें पाहिजेत. पण हो, कां हो, आजोबा! तुम्ही आज थेट येथे सातपुड्यातून कसकसें–आलां?
“यांत विचारायच ते काय! आम्हा योग्याना असं दूरचं जाणं येणं कांहीं मोठसं नवल नाहीं.’
ढढ्ढाशास्त्रीचें हें उत्तर ऐकून दामोदरपंतांनीं पुढें फाटा फोडला नाहीं. ढढ्ढाशास्त्रीच्या त्या एकंदर आविर्भावावरून, व त्याच्या त्या नेमक्या माहितीवरून, दामोदरपंतांची पूर्ण खात्री झाली कीं, हें खरोखरच आपले आजोबा आहेत. थोड्या वेळांपूर्वी ज्यास ते एक भिक्षुकभट समजत होते त्या ढढ्ढाशास्त्रीकडे आतां तें अभिमानानें व आदरानें पाहूं लागले कारण रावसाहेब थिआसफिस्ट होते त्यामुळें त्यांचा योग–योगीं यांवर पूर्ण विश्वास होता. बराच वेळपर्यंत दोघेही स्तब्ध होते, तितक्यांत शाळेंतून मालती आली झप् झप् पावलें टाकीत ती दिवाणखान्यांत शिरली. शास्त्रीचे डोळे तिच्याकडे वळले पायांतील जोडा कोपऱ्यांत ठेवून व हातांतींल पुस्तकें टेबलावर आदळून ती बापाजवळच एका खुर्चीवर बसली. मालती फारच सुस्वरूप होतीं, त्यांत तिचें चवदा वर्षांचें वय असल्यामुळें, तिच्या प्रत्येक अवयवांवर एक प्रकारचें पाणी चमकत होतें. तिच्या काळ्या रंगाच्या लुगड्यामुळें, तिचा गोरेपणा व पोलक्याचा गुलाबी रंग ही फारच खुलून दिसत होतीं. पोलकें पहाताच शास्त्रीस ब्रह्मदेवांशीं वाद घातल्याचें पुनः स्मरण झालें. पोलकें चोळीवजा आंखूड बाह्याचें असल्याने, कोपरापासून उघडे असलेल्या तिच्या हातांवर, त्या पोलक्याची गुलाबी झांक पडून ते मोठे सुंदर दिसत होतें. दामोदरपंत व ढढ्ढाशास्त्री स्तब्ध बसलेले पाहून मालतीही थोडावेळ स्तब्ध बसली. पण हा भिक्षुक ब्राह्मण व आपला बाप इतके विचारमग्न कां झाले हें समजून घेण्याची तिला फारच उत्कंठा लागली व ती हळूच बापास म्हणाली ‘पापा, हे कोण गृहस्थ आहेत?’
‘पापा’ हा शब्द ऐकून शास्त्री तर अधिकच चकित मुद्रेनें मालतीकडे पाहूं लागले. व ते ‘पापा’ या शब्दा संबंधानें दामोदरपंतास काहीं विचारणार होते; पण दामोदरपंत आपल्या मुलीकडे तोंड वळवून म्हणाले, ‘मालती, हे तुझे पंजोबा आहेत समजलीस? माझे हे आजोबा आहेत!’
———
प्रकरण ८ वे
साबण गंध
याप्रमाणें रा. सा. दामोदरपंत आपल्या मुलीस ढढ्ढाशास्त्री संबंधानें माहिती सांगत होते. त्यांच्या या बोलण्यावरून शास्त्रीस कळून चुकलें कीं, ही दामोदरपंताची मुलगी आहे, परंतु ‘पापा’ यां शब्दाचा खुलासा झाला नाही. तो असाच ओघाओघानें होईल म्हणून ते त्यांच्याकडे टकमका पाहूं लागले तथापि शास्त्रींनीं स्वतःच तर्काच्या जोरावर ‘पापा’ शब्दाचा अर्थ करण्यास मुळीच हयगय केली नाहीं. ‘पापा’ हें बापाचे संबोधन आहे, हें त्यांनीं ताडलें. व मनांत म्हणूं लागले कीं, ‘पापा’ सारखा अमंगल शब्द बापाच्या नांवामागें लावणं ही कांहीं चांगली रूढि नाहीं. ‘तीर्थरूप’, ‘तीर्थस्वरूप’, अशी सुंदर संबोधनें पूर्वी बापास लावीत असत. आतां काय तर पाप–पापा! वा! आईला काय लावतात कोण जाणें–लावित असतील नाहींतर–पापी! काय बुवा संगळंच उलटं पालटं झालेलं दिसतं!
याप्रमाणें शास्त्री मनांत विचार करीत आहेत, व दामोदरपंत, मुलीस शास्त्रीची माहिती सांगत आहेत, तों नोकरानें स्नानास उठण्याची सूचना दिली. दामोदरपंतांनीं शास्त्रीस स्नान करण्यास उठावें म्हणून सांगितलें. मी स्नान करून आलों. असें शास्त्रीनीं उत्तर दिलें. परंतु दामोदरपंतांनीं फारच आग्रह केल्यामुळें डोकींतील टोपडें काढून स्वारी पळीपंचपात्रीसह द्वितीय स्नानास सिद्ध झाली! दामोदरपंत म्हणजे पुण्याचे कट्टेट सुधारक! त्यांना ती शास्त्रीची करकरीत सोंवळी मूर्ती पाहून बरें वाटलें नाहीं तथापि आजचा पहिला दिवस आहे, तेव्हां आतांच कडक बोलून चालणार नाहीं. असा पोक्त विचार करून, पंत म्हणाले, ‘हें पहा येथें उष्ण पाण्यानंच स्नान करावयाचं आहे. ही पळीपंचपात्री ठेवा येथें! अरे श्रीधर, जा आजोबाना घेऊन ‘बाथरूम’ मध्ये-त्यांना माझें धोतर नेसावयास दे’ शास्त्री पुनः बिचकले. त्यांनीं ऐकलें ‘आंथरुण मध्यें’ अंघोळ करणें हा याचा अर्थ आहे वाटतें, असा मनांतलें मनांत विचार करीत किंचित हांसत हांसत ते स्नानाच्या खोलीजवळ आले. श्रीधरानें शास्त्रीबुवांस हात लावून, ‘हें थंड पाणी, हें गरम पाणी आन् तो तिथं साबण लागेल तसं घ्या’ असे म्हणून तो गरम पाण्याच्या टिपेवर थंड पाण्याच्या नळाची चावी फिरवून निघून गेला.
इकडे दामोदरपंतांनीं आपल्या पत्नीस व विधवा मुलीस शास्त्रीबुवाचें समग्र वर्तमान सांगितलें व सर्वांनीं त्यांच्याशी अगदीं आदरानें वागलें पाहिजे असा त्यांनीं हुकूमही देऊन ठेविला. अर्थात् दामोदरपंताच्या बोलण्याचा सर्वांच्या मनावर चांगला परिणाम झाला!
ढढ्ढाशास्त्रीच्या विलक्षण योगसामर्थ्याचें सर्वांस कौतुक वाटलें. आणि त्यांतले त्यांत शास्त्रींनीं घरांतील सगळ्या बारीक सारीक खुणा अगदी बिनचूक सांगितल्याचें ऐकून तर, सर्वांच्या आश्चर्यास सीमाच उरली नाहीं.
याप्रमाणें सर्व मंडळी आश्चर्यांत दंग झाली आहो तो, तिकडे स्नानगृहांत शास्त्री एकदम ओरडल्याचें सर्वांनी ऐकिलें! जो तो एकदम स्नानगृहाकडे धावूं लागला. तितक्यांत शास्त्रीही थरथर कांपत खोलीबाहेर आले. त्यांच्या सर्वांगावर पाणी उडालें होतें, यापेक्षां त्यांना कसली जखम किंवा दुसरें कांही डसल्याचें मुळीच दिसत नव्हतें! ‘काय झालं–काय झालं आजोबा?’ असें म्हणत म्हणत दामोदरपंत शास्त्रीपाशीं येऊन उभे राहिलें. दुसरीही मंडळी आश्चर्यचकित होऊन शास्त्रीकडे पहात उभी राहिली! शास्त्री फारच घाबरले होते. ते बोलण्याच्या प्रयत्न करीत पण त्यांच्या मुखांतून शब्द कांही केल्या बाहेर पडेना! त्यांनी आपला थरथर कांपणारा हात उचलून नळाकडे बोट केलें. लगेच श्रीधर स्नानगृहांत जाऊन पाहूं लागला पण तेथें भिण्यासारखें त्याला कांहींच दिसेना. त्यानें मोरींत पुष्कळ वांकवांकून पाहिलें, पण तेथेंही त्याला साप किंवा चिचोंदरी वगैरे कांहीच दिसेना. ‘अरे नीट पहा सापफाप असेल’ असे दामोदरपंतही त्याला म्हणाले. त्यांची ही शंका पाहून शास्त्रींनीं मान हलवीत ‘साप वगैरे काहीं नाहीं. मी या नळाला भ्यालों’ असें हाताच्या खुणेंनें दर्शविले ‘काय, तुम्ही या पाण्याच्या तोटीला भ्याला?’ शास्त्रींनीं मान हालवून होय म्हटले. तोंच इकडे मालती, श्रीधर,वगैरे मंडळी गालातलें गालांत हासूं लागली! दामोदरपंत बाथरूम–स्नानगृहांत शिरून पहातात तों तोटीची किल्ली ढिली झाल्यामुळें ती वर थोडीशी उचलली आहे; व तिच्या संभोंतालच्या फटांतून पाणी जोरानें एखाद्या कारंजाप्रमाणे सूं सूं करीत उडत आहे! त्यांनीं चटकन ती हातानें ठोकून खाली बसवितांच त्या बारीक चिळकांड्या व त्यांचा आवाज ही एकदम बंद झाली. ‘काय आजोबा! याच प्रकाराला तुम्ही इतके भ्यालात काय?’
‘होय.’ शास्त्री किंचित लाजून म्हणाले. ‘तुम्ही तिला हात लावला होता काय?’
‘होय, या श्रीधरानें या उष्ण पाण्यांत याची धार सोडून दिली. मी म्हटलं श्रीधर भिंतींपलीकडे बसला आहे वाटतं, तो आतां ही धार आंखडून घेईल. म्हणून मी ही मौज पहात स्तब्ध उभा राहिलों. पण धार काही बंद होईना! ‘आतां पाणी पुरं झालं; नको ओतू’ असं मी दोनदा श्रीधरास हांक मारून सांगितलं. तरी धार बंद होईना. भांड्यांत हात घालून मी पहातो तों, सगळं पाणी गार झालं आहे नि वरून उपळून वाहूं लागलं आहे! बाहेर होऊन पहातों तों भिंतीमागं नळाचं दुसरं तोंड दिसेना! तेव्हा म्हटलं आतां उगीच विचार करण्यात वेळ घालवू नये म्हणून मी या येथें नुसतां हात लावला. तोंच एकदम पाण्याच्या चिळकांड्या माझ्या अंगावर उडाल्या. तेव्हा हा अनपेक्षित प्रकार पाहून मी खरोखर घाबरलो.’
शास्त्रीचें हें पुराण ऐकून दामोदरपंतांनाही थोडें हासूं आलें, मालती तर खो खो हांसत दिवाणखान्यांत पळाली. नंतर शास्त्रीस, दुसरें पाणी देण्याविषयी श्रीधरास सांगून दामोदरपंत दिवाणखान्यांत कोणी हांक मारली तिकडे लगबगीने निघून गेले. श्रीधरानें थोडेसें भांडें रिकामें करून, त्यांत गरम पाण्याचा नळ सोडला. व स्नानाच्या बेताचें पाणी करून तें शास्त्रीस दिलें. उष्ण पाण्याचाही थंड पाण्यासारखाच नळ असलेला पाहून शास्त्री चकीत झाले व हा काय चमत्कार आहे हें पाहण्यासाठीं ते मोठ्या उत्कंठेनें त्या बंबाजवळ गेले. धुराड्याला धरून आंत पहावें तोच हाताला असा चटका बसला की, ‘अरे बापरे’ असें शास्त्री एकदम ओरडलें! व हात फड् फड् झाडींत ते चटकन मागें सरले. श्रीधरांस हासूं आलें, पण अशा प्रसंगी आपण हसलो तर यजमान रागावतील हे लक्षांत आणून व हासूं दाबून तो शास्त्रीस म्हणाला–
‘काय झालं आजोबा?’
‘बोडकं झालं–मला नको तें स्नान नि तें पाणी! हा मी आपला जातो—’
‘अहो आजोबा, झालं तरी काय?’
‘हरि, हरि–अगगग–फू–फू. अबब! केवढा हा फोड आला हाताला!’
‘अरे खरंचना! आजोबा केवढा हो हा फोड आला? तुम्ही कां त्या धुराड्याला हात लावला वाटतं. अरर्र! तुम्हाला माहिती नाहीं त्याची म्हणून हा प्रकार घडला. बरें तुम्ही स्नान तर घ्या करून. मग आपण याला औषध लावू. पहा पांच मिनिटात गुण!! करा तुम्ही स्नान.’
‘हुश्श! हुश्श! फार आग होते हाताची!’
‘तुम्ही स्नान तर करून घ्या.’
‘नको मला तें स्नान–फू! फू! आतां काय करावं? हाताचा कसा भडका होत आहे. अरे आण तुझं कोणतं औषध आहे तें. अगोदर आण बाबा!’
श्रीधरानें चटकन डॉ. बैले यांचें ‘शांतिसार’ नांवाच्या औषधाची बाटली आणली. पांच सात थेंब शास्त्रीच्या हातावर चोळलें. थोडक्या वेळांत हाताचा दाह अगदी शांत झाला. शास्त्री त्या कुपीस हातांत घेऊन कौतुकाने इकडून तिकडे पाहूं लागलें. व ‘खरचं श्रीधर, तू म्हणालास तसंच हें औषध मोठं गुणकारी आहे.’ असें मधून मधून श्रीधराशी बोलत असतां स्नानाची त्याना पूर्ण विस्मृति पडली. ते त्या औषधाच्या कुपिकडे पहात राहिले. त्या कुपीचा निळा रंग, तिच्यावर डकवलेली सुंदर अक्षरांची चिठी वगैरे पाहून शास्त्री फारच चकित झाले. “कायरे श्रीधर, हें हस्ताक्षर मोठं सुंदर आहे.” ‘डॉ. बैले यांचे शांतिसार’ या वाक्यांत हा पहिला ‘डॉक्टर’ असा शब्द आहे, याचा अर्थ रे काय! हा कांही संस्कृत शब्द नाही.”
“आजोबा अगोदर स्नान करून घ्या. रावसाहेबांची जेवणाची वेळ झाली. मग मी निवांतपणे सगळं सांगेन ‘डॉक्टर’ म्हणजे वैद्य–घ्या आटोपा, स्नान करून घ्या लवकर”.
इतकें बोलून श्रीधर दुसऱ्याच कामास निघून गेला, शास्त्रीनीं मोठ्या कष्टाने हातांतील कुपी खालीं ठेवली. पाण्यांत हात घालून तें बेताचें आहे असें समजताच स्वारी स्नानास बसली. स्नान करतां करतां त्यांची नजर, जवळ असलेल्या साबणाकडे गेली. त्यांनीं हात लांब करून तो उचलून घेतला. साबण विलायती असून सुवासिक होता. रंगही मजेदार गुलाबी होता. सुवासामुळें शास्त्रीनी तो सहजच नाकाजवळ नेला थोडेसें हुंगून पाहिलें. त्याचा तो मजेदार चंदनी सुगंध घेतांच शास्त्री फारच खूष झाले! स्नानाचे थोडें बाजूस ठेऊन त्यांनीं, त्या साबणाचा पुनः पुनः सपाटून वास घेतला. पण त्यांच्या मनाची तृप्त काही केल्या होईना. मोठ्या कष्टानें, त्यांनी तो पहिल्या जागीं ठेवून दिला. अंगावर पाणी घेत असतां, ते एकसारखी टक लावून त्याकडे पहात होते. न जाणो अकस्मात कोणी येईल व आपल्या या बावळटपणास पाहून हांसेल असे मानून शास्त्री मधून मधून दाराकडे टवकारून पहात होते. साबणाच्या रंगाचें व सुगंधाचें त्याना फारच आश्चर्य वाटलें ते मनांत म्हणू लागले. ‘असल्या प्रकारच्या सुवासिक द्रव्याचा वास पूर्वी फक्त श्रीमंत बाजीराव साहेब यांच्या घरी एकदा दोनदा घेतल्याचें आठवतें! नाना, पटवर्धन, रास्ते वगैरे श्रीमंताच्या येथेही पूर्वी अशीं सुवासिक द्रव्यें असत, पण ती बहुधा दिवाळीसारख्या सणांत दिसायाची.
याप्रमाणें शास्त्री विचार करीत असतां, त्यांना एकदम स्मरण झालें कीं, या सुवासिक पदार्थांचा स्नानांत उपयोग करावयाचा किं स्नानानंतर उपयोग करावयाचा? शास्त्री मोठ्या घोटाळ्यांत पडले. स्नानाशीं तर या मनोहर पदार्थाचा संबंध आहेच त्याशिवाय श्रीधरानें आपणास हा बोटानें दाखविला नसतां अशी शास्त्रीची खात्री झाली! प्रथम त्यांना वाटलें कीं, हा पदार्थ आंगास उटणे लावल्यासारखा चोळावा पण असा मोलवान पदार्थ अंगास लावून धुवून टाकणें त्यांना शहाणपणाचें वाटेना. हा स्नानानंतर सुवासिक गंध म्हणून लेपन करण्याचाच पदार्थ असावा; व त्याचे खाली जी पांढरी तकतकीत तबकडी दिसतें. ती नविन प्रकारची सहाणच असावी; काय बुवा आतांच्या पिढींत नवनवे पदार्थ निघाले आहेत. ही तबकडीच पहाना कशी मजेदार बनविली आहे. उताणी ठेवली कि पात्र, व पालथी घातली कि सहाण! वा! कल्पना चांगली आहे.
याप्रमाणे विचार करीत करीत शास्त्री स्नान करून मोकळे झाले! रा. सा. दामोदरपंताचें सुबक, बारीक सुताचें निळ्या कांठाचे स्वच्छ धोतर हातांत घेतांच पुनः शास्त्रीस आश्चर्याचा उमाळा आला. त्यांनी धोतर बेंबीला लावून खाली कोठवर पुरतें ते पाहिलें. अडीच हात रुंद धोतर तें थेट शास्त्रीच्या टांचेला लागूं लागले! रुंदी पाहिल्यावर हातांतले हातांतच उलगडून लांबी किती आहे तेंही पाहिलें! पक्कें दहा हात लांब अडीच हात रुंद व फुलासारखें हलकें असें धोतर पाहून शास्त्री पुन्हा मनोविचारांत गर्क झाले! काय बुवा किती तरी हें मृदु वस्त्र! अहा! अंगाला जशा गुदगुल्या होतात! श्रीमंत पेशव्याचे एक दोन अंगरखे अशाच वस्त्राचे होतेसें मला आठवतें! पण त्यांचे धोतर इतकें मृदु नव्हतें हें अगदी खरें! असा विचार करीत करीत शास्त्री धोतर नेसून मोकळे झाले. विचार केल्याप्रमाणें त्यांनी साबणाची सासर (तबकडी) पालथी घालून, तिजवर चंदनाच्या खोडाप्रमाणे साबण उगाळला! उगाळतां उगाळतां त्यांना आठवण झाली कीं, हा सुगंधी पदार्थ खरें म्हटलें तर देवघरांत असांवयास पाहिजे होता. पण काय कारण असेल तें असो, त्यांनी पुढें फारसा विचार न करितां, उगाळलेला साबण फेंस भस्माप्रमाणे कपाळ, मान, दंड पोट वगैरे मार्गी सपाटून फांसला! व मुखानें गंधस्तोत्र म्हणत म्हणत स्वारी बाहेर पडली!
———
प्रकरण ९ वे
पुनर्विवाह
शास्त्री नीट दिवाणखान्यांत गेले. रा. सा. दामोदरपंत व प्रो. आगलावे समोरासमोर खुर्चीवर बसून बोलत होते. शास्त्रीची दृष्टी प्रो. आगलाव्याकडे जातांच ते एकदम थबकून उभे राहिले व भोंवया वर चढवून ते त्यांच्याकडे आश्चर्यानें पाहूं लागलें! तिकडे प्रो. आगलाव्याचीही अवस्था तशीच झालीं. दोघांचा हा दृष्टी–गोंधळ दामोदरपंताच्या लक्षांत आला नाहीं. ते शास्त्रीकडे हात करून प्रो. आगलाव्यास म्हणाले—
‘हे माझे आजोबा आहेत बरं कां! यांचे संबंधीची समग्र हकिगत मी एखादे वेळी सविस्तर सांगेन.’
इतकें आगलाव्याशीं बोलून दामोदरपंत लगेच शास्त्रीकडे वळून व आगलाव्याकडे बोट करून म्हणाले— ‘हे माझे जावई आहेत. म्हणजे आपले ‘पणतु जांवईच’ लागतात म्हणावयाचं.’
दामोदरपंतांनी वरील वाक्य हांसत हांसत उच्चारलें. तितक्यांत श्रीधरानें स्नानाची वर्दी दिल्यामुळें दामोदरपंत स्नानास निघून गेले. शास्त्री आगलाव्याकडे पाहून हांसत हांसत म्हणाले, ‘तुम्हीच कां मला सकाळीं त्या तिथें भेटला होतां?’
‘होय.’ ‘मींच भेटलों होतों.’ असें आगलावेही हांसत हांसत बोलले. याप्रमाणे त्यांचें संभाषण चाललें असता डॉ. बैलेही हातांतील काठी गरगर फिरवीत व तोंडानें शीळ घालीत दिवाणखान्यांत येऊन पोहोंचले. त्यांना पाहिल्याबरोबर प्रो. आगलाव्यांनी उठून ‘गुड् माँर्निग!’ ‘आम्हीं केव्हांची वाट पहातों.’ असें म्हटलें. व हातांत हात घालून त्यांना शेजारच्या खुर्चीवर बसविलें. ते एकमेकांस इंग्रजींत कुशल प्रश्न करूं लागले. इकडे शास्त्री पुनः आश्चर्यानें थक्क झाले. डॉ. बैले या वेळीं उन्हाचा त्रास होऊं नये म्हणून डोक्यांत साहेबी टोपी घालून आले होते. अर्थात नखशिकांत (डॉक्टर साहेबास शिखा नव्हती) युरोपियन पोशाक केला होता. त्यामुळें डोक्यावरची टोपी काढून ठेवीपर्यंत, शास्त्रीनीं त्यांस ओळखिले नव्हतें. कारण शास्त्रींनीं सकाळी यांना पाहिलें होते तेव्हां यांनीं डोक्यावर टोपी ठेवलेली नव्हती. तथापि टोपी काढतांच डॉ. बैले यांस शास्त्रींनीं ओळखलें. आपणास एकेक नाणें देणारे हेच ते दोघे अशी शास्त्रीची पूर्ण खात्री झाल्यामुळें त्यांना थोडी लाज वाटूं लागली. त्यांच्या मागोमाग ते दोघे कृष्णसैनिक–पोलीसही येणार किं काय असा संशय येऊन त्यांना थोडें भयही वाटूं लागलें. त्यांची ही कावरीबावरी मुद्रा डॉ. बैले यांच्या लक्षांत आली व त्यांनी लागलीच शास्त्रीसंबंधाने आगलाव्यास माहिती विचारली. प्रो. आगलाव्यांनीं, दामोदरपंताकडून कळलेली माहिती त्यांना सांगितली. थोड्यावेळापूर्वी आपण ज्यांस वेडाभिक्षुक म्हणून म्हटले होतें, तें तर आमच्या श्वशुराचे आजे होत! हा विचार मनांत येतांच डॉ. बैले यांना काहींसी लज्जा व काहीसें नवल वाटल्यासारखें झालें. तथापि समयसंधान धरून त्यांनीं लगेच खुर्चीवरून उठून शास्त्रीस मोठ्या नम्रतेनें नमस्कार केला. शास्त्रीनींही तितक्याच नम्रतेनें त्याचा स्वीकार केला. प्रो. आगलाव्यापेक्षां डॉ. बैले हे भले गृहस्थ आहेत. असें शास्त्रीस वाटूं लागलें. ते मोठ्या उत्साहाने डॉ.बैले यास म्हणाले—
‘आपणही सकाळीं मला भेटलां होतां नाहीं?’
‘होय’ आपण कुठें असतां?
‘काशीस’.
‘सकाळच्या ट्रेननें आलां वाटतें?’
डॉ. बैले यांचा हा इंग्रजी–मराठी प्रश्न ऐकून शास्त्री घोंटाळ्यात पडलें. या वेळेस तर त्यांना असें वाटलें कीं, आपण या मृत्युलोकी आलों नसतों तर बरें झालें असतें. ‘ट्रेनने’ हा शिंचा शब्द तरी कोणत्या अर्थाचा आहे? यानें सगळें वाक्य अडवून धरलें आहे. आतां या वाक्याचें उत्तर न देतां गुपचूप येथून निघून जावें हेंच ‘रें’ असा विचार करून शास्त्री घरांत जाण्यास निघणार तोंच डॉ. बैले पुन्हा म्हणाले, ‘का आपण बोलत नाही.’
यावर शास्त्री कांही उत्तर देणार तोंच श्रीधरानें सर्वांस भोजनाची वर्दी दिली. डॉ. बैले, प्रो. आगलावे व शास्त्री असें चटकन् भोजनगृहांत येऊन दाखल झाले – रा. सा. दामोदरपंत अंगांत एक शर्ट–बंडी घालून एका पाटावर बसलेच होते. त्याच्याशेजारी शास्त्री बसले. डॉ. बैले व प्रो. आगलावे हे दोघेही रा. सा. दामोदरपंताचे जांवई असल्यामुळे श्वशुरगृही त्यांच्या स्वाऱ्या नेहमीं येत असत! आज मालतीचा वाढदिवस व त्यांत ती इंग्रजी चौथ्या इयतेची परीक्षा उत्तीर्ण झाली त्यामुळे आज लहानशी मेजवानीच होती! आणि दुसरेंही एक कारण असें होतें कीं, दामोदरपंतांचा थोरला मुलगा ‘नारायण’ हा पोलीस खात्यात फौजदारी हुद्द्यावर होता. त्याची बढती होऊन तो पो. इन्सपेक्टर झाल्याची तार आजच आली होती. दुसरा मुलगा मुंबईस बी. ए. च्या वर्गात पास झाला म्हणून वर्तमान आलें होतें! असा आज सर्वत्र आनंदचआनंद होता. त्यांचा तिसरा जांवई होता पण तो मुंबईस स्टेजवर अभिनय करीत असतांच दोनवर्षांमागें वारला. तेव्हापासून दामोदरपंतांची विधवा मुलगी इंदिरा ही पुण्यास बापाजवळ येऊन राहिली होती. इंदिरेचें वय अवघे वीस वर्षांचें व दामोदरपंत पक्के सुधारक! तेव्हां त्यांनी मुलीचें वपन वगैरे न करितां तिला सकेशा ठेविले होतें, व तिचा एका अनुरुप वराशीं पुनर्विवाह करून देण्याचेंही ठरविलें होतें. आणि त्यासाठीच आज हें दोघे जावई मुद्दाम आले होते.
दामोदरपंत जांवयाशी गप्पागोष्टी बोलत भोजन करूं लागले. डॉ. बैले यांनी शास्त्रीसंबंधाने पुनः गोष्ट काढली पण दामोदरपंतांनी जेवण झाल्यावर सर्व हकिगत सांगू असें म्हटल्यानें संभाषण दुसऱ्या विषयावर सुरूं झालें. शास्त्रीचें सगळे लक्ष भाषणाकडे मुळींच नव्हतें. ते त्या तिघांकडे पाहून मनांत नानाप्रकारचा विचार करूं लागले.
तिघेही अंगांतील कपडे न काढता भोजनास बसलेले पाहून शास्त्रीस फारच नवल वाटलें शिवाय त्यांपैकीं एकानेंही कपाळावर गंधाचा टिकला अथवा भस्माचा पट्टा ओढला नव्हता कि घास घेण्यापूर्वी आचमन वगैरे केलें नाहीं. ‘परान्ने’ यांच्या सारख्या कडकडीत शास्त्रीच्या घराण्यांत असला भ्रष्टाचार झाला असेल अशी ढढ्ढाशास्त्रीस कल्पनाही नव्हती! त्यांना पुष्कळ वेळां वाटले कीं, आताचे आतां पात्रावरून उठून चालते व्हावे! पण असें केल्यानें आपला आधार एकदम तुटल्यासारखें होऊन या नवीन आचाराच्या पुणे शहरात आपली फजिती होईल. असा पोक्त विचार करून शास्त्री डोळे झाकून जेवू लागले. सैपाक इंदिरानेंच केला होता. दामोदरपंताचे कुटुंब आजारी असल्यामुळें, गृहकृत्य इंदिरेवरच पडले होतें. इंदिरेस सूपशास्त्रीची चांगली माहिती असल्याकारणाने तिचा हातचा कोणताही पदार्थ स्वादिष्ट होत असे शुभ्र भात, घट्ट वरण, लोणकढी तूप, खमंग भजीं वगैरे पदार्थ चाखताच शास्त्रीस सरदार पटवर्धन यांच्या येथें एकदां श्राद्धास जेवल्याची आठवण झाली! इंदिरा मधूनमधून सर्वांस आग्रहपूर्वक वाढीतच होती. डॉ. बैले यांनी इंदिरेचें नांव घेऊन, तिच्या स्वयंपाककुशलतेची वाहवा केली. शास्त्रीही स्वस्थ न बसता म्हणाले ‘खरोखरच’ प्रत्येक पदार्थ फारच रुचकर लागतो. या मुलीच्या हातचा का हा स्वयंपाक?’
तितक्यांत इंदिरा वाढीत वाढीत आली. शास्त्रीच्या दंडाकडे तिची सहजच दृष्टि गेली. तिनें थोडे न्याहाळून पाहातांच, तिची पक्की खात्री झाली कीं, आजोबानें गंध समजून अंगास साबण फासला आहे. तथापि ती दुसरें तिसरें काहीं एक न बोलता ‘इथें साबणासारखा वास कशाचा येतो’ इतकें बोलली. तोंच डॉ. बैले यांनी नाकपुड्या पुढें करून म्हटलें ‘खरोखर मलाही पण मघांपासून तसाच सुगंध येत आहे.’ झालें मग सर्वजण ‘हो, हो, खरेंच वास तसा येतो खरा’ असें म्हणूं लागले. तितक्यात प्रो. आगलाव्याची दृष्टी शास्त्रीच्या कपाळावर गेली? व ते शास्त्रीस एकदम म्हणाले–
‘हें–कपाळ, दंड, पोट यावर काय लागलंय?’
‘गंध.’
‘कुठें होतं गंध?’
‘स्नानाच्या घरात.’
‘पाहूं बरं’ असें म्हणून आगल्याव्यांनीं शास्त्रीच्या दंडावर बोट ओढून, तें हुंगलें? व हातांतील घास खाली ठेऊन ते हांसत-हांसत म्हणाले— ‘अहो आजोबा, हा तर साबण तुम्ही लावला! झालें. सगळ्यांना एकच हांसू आलें? मालतीला तर हांसता हांसता ठसकाही लागला. पण अशानें वृद्ध माणसाचा अपमान होतो हें लक्षांत आणून, मालती सोडून सर्वजण लवकरच स्तब्ध झाले.’ ‘साबण’ हा शब्द ऐकून शास्त्रीसही थोडक्याच वेळांत खरा प्रकार कळून आला! व ते मनांत थोडे खजीलही झाले. त्यांनीं आपल्या मनाशीं पुनः पक्का निर्धार केला कीं, आतां प्रत्येक गोष्ट संशय घेऊन व पूर्ण विचार करूनच मग करावयाची! तिकडे दोघांतिघांचे संभाषण चाललें होतें, त्याकडे शास्त्रीचें लक्ष मुळीच नव्हतें. ते आपल्याच विचारांत गर्क, पण डॉ.बैले यांच्या एका शब्दाने शास्त्री शुद्धीवर येऊन ऐकतात तों त्यांच्या कानांवर पुढील वाक्य आलें.
‘दिनकरपंतांचं आजच पत्र आलं ते आतां मी बरोबर आणलं आहे. स्वारीचा अगदी पक्का निश्चय झाला आहे तो आईबापाच्या ओरडीला व रूढीला धाब्यावर बसवून पुनर्विवाह करण्यास तयार झाला आहे! म्हणून म्हटलं आपला विचार काय तो त्याला लवकर कळविला म्हणजे बरें. एकेक क्षण आतां मौल्यवान आहे. कोण काय सांगतो व कोण काय शिकवितो नेम नाहीं. जोडा अगदी लग्नाप्रमाणे शोभणार! त्याचं वय असेल तेवीस एक वर्षाचं! काहो प्रोफेसर? इतकंचना?’
“हो इतकंच असेल. ठीक आहे. दोघांचंही वय सारखंच आहे म्हणावयाचं”
यावर दामोदरपंत म्हणाले. “छे–छे–छे, इंदिरेचें वय काही तेवीस वर्षांचं नाही. लग्नात तर ती अठरा वर्षांची होती. आणि प्रभाकर वारल्यास दोन वर्षे झालीं असतील म्हणजे वीसवर्षापेक्षां हिचं वय अधिक नाहीं.”
यावर डॉ. बैले पुनः म्हणाले— ‘ते असो. पण उत्तर काय द्यायचं?’
दामोदरपंत म्हणाले, ‘उत्तर हेंच कीं, आमची सर्व तयारी आहे. येत्या रविवारी कार्य व्हावं हेंच उत्तर द्यायाचं, दुसरं काय?’
आतांपर्यंतच्या संवादानें शास्त्रीस पूर्णपणे कळून आलें कीं, इंदिरा ही विधवा आहे! व तिच्याच पुनर्विवाहाचा खल चालला आहे! त्यांनीं तिच्या कपाळाकडे पाहिलें! पुनः पुनः न्याहाळून पाहिलें!! पण तिच्या कपाळावर कुंकवाचा टिकला दिसेना. बरें तेवढ्यावरून तिला विधवा म्हणावें तर तिचें केस सधवेप्रमाणे जिकडे तिकडे चापून चोपून विंचरलेले! शास्त्री चांगलेच घोटाळ्यांत पडले. पण त्यांना पुनः वाटलें कीं, ‘जे विधवेचा पुनर्विवाह करतात, ते तिचे केस कशाला काढतील? छे! मुळींच काढणार नाहींत! आं! परान्ने शास्त्रीच्या घराण्यातील विधवेचा पुनर्विवाह! आणि मी ढढ्ढाशास्त्री त्या संबंधाच्या गोष्टी कानानें ऐकत आहे! आं! सकेशा–ओंवळ्या मुलीच्या हातचें मी अन्न खात आहे! हाय! हाय! हे दयामय कृष्ण! पुरे पुरे तुझी ही लीला! आतां मी पुनः या मृत्युलोकीं येण्याचा हट्ट कधींही घेणार नाहीं. ‘हरि! हरि!’
याप्रमाणे शास्त्री मनांतले मनांत पश्चाताप करीत, जेवताना हात आंखडून बसले. तिकडे सासरे-जांवयांचा संवाद चालूच होता. शास्त्री अत्यंत खिन्नपणानें तो ऐकत होते, त्यांना जणो सगळें घर गरगर फिरल्यासारखें होत होतें? या क्षणीच भिंतीवर डोकें आपटून जीव द्यावा असेहीं त्यांना एकदां दोनदा वाटलें? पण मोठ्या प्रयासाने आत्मसंयमन करून, यांनीं मनास बोध केला, बाबारे, आतां उगाच संताप करू घेऊ नकोस! आपणाला कांहीं येथें वर्षोंगणती रहावयाचें नाहीं. जीव अगदी मुठीत धरून, कसें तरी एक संवत्सर लोटले पाहिजे; म्हणजे झालें!
सर्वांचें भोजन आटोपतांच मंडळी दिवाणखान्यांत आली. डॉ. बैले, प्रो. आगलावे आणि रा. सा. दामोदरपंत असें तिघेंही लवकर लवकर कपडे करून घराबाहेर पडले. बाहेर जातांना दामोदरपंत शास्त्रीस म्हणाले, ‘आजोबा, आतां आपण थोडी वामकुक्षी करा किंवा हे पहा वैदिक ग्रंथ आहेत, ते वाचीत बसा. मी थोडासा बाहेर जाऊन येतों. आत्तां–येतों. मग आपण दोघेही सोमवार पेठेंत रा. तोथांडे यांचे येथल्या लग्नास जाऊं. शास्त्री एक मोठा उसासा टाकून म्हणाले, ‘पुनर्विवाह!’
शास्त्री मनाशी विचार करीत दिवाणखान्यांत बसले. त्यांच्या समोरच रविवर्म्याचीं अनेक चित्रें टांगलेलीं होती. दमयंती, मालती वगैरे चित्राकडे शास्त्रीची दृष्टी अगदी खिळून गेली. चित्रांचा तो सुबकपणा पाहून इतके तन्मय झाले कीं, उजव्या हातानें दाढी धरून व तोंडाचा ‘आ’ करून ते कितीवेळचे त्यांकडे पहात होते तें त्यांचे त्यानांच कळेना! मालती शाळेंत जाण्यासाठीं दिवाणखान्यांतून केव्हां गेली हेंदेखील त्यांना कळलें नाहीं. परंतु ती जेव्हां शास्त्रीची तटस्थवृत्ति पाहून जिन्यांत खुद्कन हांसली, तेव्हां शास्त्री कावऱ्याबावऱ्या मुद्रेने इकडे तिकडे पाहूं लागले! ते खिडकींतून खाली पहातात तो मालती हातांत पुस्तके घेऊन चालली आहे. शास्त्री पुनः चित्राकडे पाहूं लागले, इतक्यांत श्रीधर पानाचा डबा घेऊन दिवाणखान्यांत आला. त्याच्या मागोमाग इंदिराही आईस हातीं धरून घेऊन आली! द्वारकाबाई (दामोदरपंतांचे कुटुंब म्हणजे इंदिरेची आई) यांस थोडेसें बरें वाटत असल्यानें ते आपल्या आजेसासऱ्यास भेटण्यासाठी मुद्दाम आल्या होत्या! घरांतील सर्व माणसें बाहेर गेल्यामुळें थोडें रिकामपणही होतें. तेव्हां इंदिराही आईजवळ बसली. हे तिघेही दिवाणखान्यांत येऊन बराच वेळ बसेपर्यंत शास्त्रीस त्यांची वार्ताही नव्हती. जेव्हां श्रीधरानें हातांतींल डबा जरा मोठ्यानें आदळला तेव्हां शास्त्री देहभानावर आले. द्वारकाबाईंनीं त्याना नमस्कार केला. शास्त्रींनीं आशीर्वाद दिला! पण त्यांचे बहुतेक लक्ष द्वारकाबाईच्या आंगातील पोलक्याकडे गेलें होतें. चांगल्या रेशीमकाठीं तंगतगींत चोळ्या टाकून ही बाराबंदीसारखी चोळबंदी (पोलक्यास चोळबंदी हें नांव शास्त्रीनीं दिलें होतें) आंगांत घालणे कांहीं चांगलें सशास्त्र व सधर्म नाहीं, असे शास्त्रीचें मत होतें. शिवाय त्यांना स्वतःच्या घराण्याचा धर्माच्या प्रकरणांत मोठा अभिमान होता. धर्माला व शास्त्राला धरून चालणारे, जीव गेला तरी चिंता नाहीं, पण धर्मबाह्य आचरण कधींही न करणारे, कडकडीत शुद्ध–सोंवळे–घराणें काय तें आपलें ‘परान्ने’ शास्त्रींचेंच! पेशवाईतदेखील पुष्कळ ब्राह्मणांनीं म्लेंच्छाच्या घरीं धोतरें टाकून विजारी नेसून नोकऱ्या केल्या; पण ‘परान्ने’ घराण्यातील एकाही मनुष्यानें द्रव्याला भुलून म्लेंच्छाच्या घरीं नोकरी केली नव्हती, कि त्याच्या वस्त्रपात्राला अथवा भाषेला देखील स्पर्श केला नव्हता! त्यामुळे त्यांना स्वतःच्या घराण्यांतील माणसें धर्मभ्रष्टपणे वागलेलीं पाहून मनस्वी संताप येत असे. द्वारकाबाईसारख्या वृद्ध स्त्रीच्या आंगांत गुलाबी रंगाचा पोलका पाहून, शास्त्रीचें कपाळ उठलें! पण प्रसंग पडला वेगळा. तेव्हां त्यांनी मनांतला राग मनांत ठेवून, व बाहेरून हासल्यासारखं करून, विचारलें, ‘तुमची प्रकृती बरोबर नाहीं वाटतं?’
‘हो. आज तीन चार महिन्यांपासून हींवताप येत आहे. पुष्कळ औषधं खाल्ली– आतां नाहीं का ते साहेबी टोपी घालून गेले ते डॉक्टर बैले– ते जावईच आहेत! त्यांनीं पुष्कळ औषधं दिलीं पण गुण येत नाहीं.’
‘हा कर्मभोग आहे! तो कुठून औषधानं टळणार! माणूस आपलं मनाची समजूत घालण्यासाठीं, हें औषध घे, तें औषध घे पण शेवटीं देव जे करावयाचं तें करतोच. कोणी आजारी पडला काय नि कोणी मेला काय, तो काही आपल्यावर निमित्त येऊं देत नाहीं. म्हटलं आहे–
जलमग्निर्विषं शस्त्रं क्षुद्ध्याधिः पतनं गिरेः ।
निमित्तकिंचिदासाद्य देही प्राणौर्विमुच्युते ॥
असं आहे. तेव्हा हा शरीरभोग भोगलाच पाहिजे.’
‘पण तें असो’ आपण म्हणे योगसामर्थ्यानं शंभर वर्ष काढलींत–बाई आमचं भाग्य मोठं म्हणून आम्हाला आपलं दर्शन घडलं.’
द्वारकाबाईनीं पुनः नमस्कार केला. शास्त्री स्तब्ध होते. त्यांच्या मनांत या वेळीं विचारांची एकच कालवाकालव झाली होती. दामोदरपंत व त्यांचें कुटुंब आपणांस एखाद्या ऋषीमुनीप्रमाणें मानीत आहेत, आपलां सन्मान करीत आहेत, याचा शास्त्रीस मोठा अभिमान व आनंद वाटला! पण चोळीचा पोलका, विधवेचा विवाह, अशा गोष्टींचें स्मरण होतांच, त्यांचा तो आनंद पार नाहींसा झाला व मोठ्या कष्टानें काहीं तरी उत्तर द्यायाचें म्हणून ते म्हणाले– ‘हा, शंभर वर्ष मृत्युला चुकविलं खरं, पण आतां चुकवितां येणार नाहीं. आज बरोबर एक वर्षानं माझी येथील यात्रा संपणार!’
यावर एक सुस्कारा सोडून द्वारकाबाई म्हणाल्या, ‘आणखी पांच दहा वर्षे नाहीं का रहाणं होणार?’
‘छे छे छे,! एक पळ देखील थांबतां यावयायचं नाहीं, मग चार पांच वर्षे कुठली आणलीं.’
‘बरें एक वर्ष हेंच फार झालं असं आम्ही समजतों.’
द्वारकाबाई पुढें आणखी कांहीं बोलणार होत्या; पण शास्त्री इंदिरेकडे हात करून मध्येंच म्हणालें, ‘ही मुलगी विधवा आहे होय?’
‘हो! दोन वर्ष झालीं याच महिन्यांत तिचा नवरा एकाएकी वारला! काय करावं एक ना एक मागं लागलंच आहे.’
‘हिचाच कां आतां पुनर्विवाह व्हावयाचा आहे.’
शास्त्रीचा हा प्रश्न ऐकून इंदिरा उठून घरांत गेली. द्वारकाबाईनें डोक्याला हात लावून उत्तर दिलें, ‘हो, काय करावं? मी पुष्कळ आढेवेढे घेते कीं, नको तो पुनर्विवाह पण ते समोरचे तात्यासाहेब आपटे; त्यांची मुलगी नुकतीच कुठें विधवा होऊन वर्षं लोटतें, तोंच बाईनें टाकलं वाकडं पाऊल. त्या पंढरपुरास काहीं गुप्त सोय आहे म्हणून बरं झालं; झाकली मूठ राहिली! तेव्हांपासून बाई माझ्या मनाला कसंसं वाटतं. बरं तर बरं नाहीं तर भलतचं व्हावयाचं! त्याचा काय नेम आहे? अलीकडे आपल्या लोकांत बरेच पुनर्विवाह होऊं लागले आहेत. तरण्याताठ्या पोरीनं– यांची तर द्या गोष्ट सोडून; यांचीं नांवाचींच लग्न झालीं; पण ज्याचं अर्ध आयुष्य संसार करतां करतां गेलं; मुखात दांत देखील राहिले नाहींत, लेकीसुना बरोबरच्या झाल्या; त्या रांडांनीं देखील तोंडं काळीं करून घेतलीं! त्यांत पुणे शहरची वस्ती, सगळेंच नठून थटून हिंडणारे! कोण दिवस कसा आहे नि कोण घटका कशी आहे! आपण का आपली पाठ पाहिली?’
‘हरि! हरि!! हरि!!! कलियुगा, बाबा तुला नमस्कार असो! हे पहा सुनबाई, तुम्ही म्हणतां तें सर्व खरं. पण आपलं घराणं कोणतं? आपलं नांव काय! छे आपणाला तर ही गोष्ट मुळींच पसंत नाही, तुम्ही म्हणता तरण्याताठ्या पोरीनीं कसं रहावं? हीच तर तुमची चुक. अहो आपल्या वाडवडिलांना कां काहींच ज्ञान नव्हतं, तुम्ही धडधडींत तिला एखाद्या सधवेप्रमाणं ठेवलं अझून! केंस तसेंच, लुगडं रेशीमकाठीं, आंगांत काय तर तो पोलका कां म्होलका! खाणं गोड गोड! मग कां बरं त्यांना चाळे सुचायाचे नाहींत?’
‘पूर्वी नवऱ्याच्या पायथ्याशींच वपन करावं लागत असे! शिवाय अन्नवस्त्र अगदीं कनिष्ठ प्रतिचं द्यायाचं म्हणून पहिल्या स्त्रिया धुतल्या दाळीसारख्या रहात होत्या. आन् आतां पहावें तों नवाच चाळा! काय ह्मणे अलीकडे बरेच लोक पुनर्विवाह करूं लागले आहेत. पुनर्विवाहच करायाचा मग ब्राह्मणांत तरी कशाला रहावयाचं? कुणा महार मांगाला मुली देत जाव्यात! आन् त्यांच्याशी सगळा व्यवहार करीत जावा? मी सकाळपासून पाहातों तर मला एकही सोंवळें नेसलेला ब्राह्मण कां भिक्षुक रस्त्यांत दिसला नाहीं! नाहीं तर पूर्वीं याच पुणे शहरांत, सकाळी धाबळी, पितांबर नेसलेले हजारों ब्राह्मण इकडून तिकडे जातांना दिसत असत! सव्वा प्रहर उलटेपर्यंत, शुद्रादि लोकांस रस्त्याच्यामधून चालण्याची हिंमत नव्हती. आणि आता काय? जनाची नाही तर नाहीं पण मनाची तरी थोडी लाजलज्जा धरावयाची कां नाहीं? मी स्पष्ट सांगतों. तुम्ही इंदिरेचा पुनर्विवाह करूं नका. कधीं करायाचं म्हणून ठरलं आहे?’
‘येत्या रविवारीं होणार म्हणून मघां गोष्ट निघाली होती.’
‘थांबा, येऊं द्या दामुला. असं असेल तर मी आतांचे आतां घराबाहेर जातों.’
इतकें बोलून शास्त्री स्तब्ध झाले. द्वारकाबाईही गच्च बसल्या. बराच वेळ कसलासा विचार केल्यावर शास्त्री एकदम म्हणाले– ‘तुम्हाला पुनर्विवाह करावयाचा असेल तर मी आहे तोंपर्यंत तरी करूं नका. मी मेल्यावर मग वाटतील तितके करा! अरे श्रीधर, जरा तांब्यांत पाणी आण पाहूं, मला शौचास जायाचं. शौचकूप कुठें आहे रे बाबा?’
———
प्रकरण १० वे
शौचकूप
शास्त्री ताडकन् उठून उभे राहिले! त्यांना क्रोधामुळें कि काय कोण जाणे शौचकुपाकडे जाण्याची फारच घाई झाली. दामोदरपंत हे कट्टे सुधारक असल्यामुळें त्यांनीं पायखांनाही सुधारलेल्या पद्धतीचाच बांधला होता. प्रसिद्ध ‘जान ब्लॉक स्टोन अँड को’ या अमेरिकन कंपनीचा पेटेंट पायखाना आणला होता. यांत विशेष हा होता कीं, शौचास बसलेल्या मनुष्यानें पुढील काचेची गुंडी ओढली म्हणजे आपोआप मागील भागावर बेताची पाण्याची धार पडू लागे. आणि मनुष्याच्या भारानें पाण्याच्यायोगें मल सर्व दुर लोटला जाई आणि संडास नेहमी अगदीं स्वच्छ राही! असो.
श्रीधरानें शौचकूप बोटाने दाखविला व पाणी वगैरे नेण्याची जरूरी नाहीं. समोरच एक काचेचा फुगा टांगलेला आहे. तो खाली ओढावा म्हणजे पाणी आपोआप पुढें येते वगैरे सविस्तरपणें शास्त्रीस कळविलें. शास्त्रीनें प्रथम चपापल्यासारखें केलें, पण आतां आपण घोटाळल्याप्रमाणें केलें म्हणजे आपली फजिती होऊन आपला अडाणीपणा उघडकीस येईल, व आपणांस साधे शौचासदेखील बसण्याची माहिती नाहीं असे ठरेल. असा मनाशी विचार करून शास्त्री शौचकुपाकडे गेले. श्रीधरानें दाखविलेल्या खोलीचे दार उघडून पहातात तों ती एखाद्या देवघराप्रमांणें स्वच्छ दिसली. तेथें लघवीची वगैरे कसलीही घाण दिसेना. चोहोकडून स्वच्छ पांढऱ्या गुळगुळीत दगडांची फरसंबधी केली आहे व मधोमध एक कुंड काढलें आहे असे शास्त्रीस दिसतांच, त्यांना वाटले कीं, आपल्या नातवाने हें नित्य पुजेसाठीं अग्निकुंड तयार केलें असावे. शास्त्रींनी त्या खोलीचें दार पुनः लावून घेतलें व शौचास कुठें बसावें याचा ते विचार करूं लागले. परत जाऊन जर श्रीधरास विचारावें तर दुप्पट फजिती, शास्त्री असा विचार करीत आहेत, तों त्यांची दृष्टी शेजाराच्या खोलीकडे गेली. लागलीच त्यांनीं तिंचें दार उघडिलें. दार उघडतांच ती घाणेरडी खोली पाहून शास्त्रीस आनंद झाला. ते आंत हळूच शिरले. एका कोपऱ्यांत गोंवऱ्या, लाकडे होतीं, दुसऱ्या कोपऱ्यांत चहाचे रिकामे डबे पडले होते; त्यांनीं नीट फिरून चोहोंकडे पाहिलें. तों त्याना एका ठिकाणी खाली जमिनीस एक चौकोनी छ़िद्र दिसलें. वर इकडे तिकडे पहातां श्रीधरनें सांगितलेला कांचेचा फुगाही दिसला! शास्त्रीनी लगेच फुगा खाली काढून शौचविधी केला. व स्वच्छेतेकरितां त्यांनी फुग्यांतील पाणी घेतलें व तो पुनः जेथल्या तेथें ठेऊन दिला पण त्या पाण्याच्या वासानें शास्त्रींचें डोकें भणभणून गेलें! त्यांनीं पुष्कळ तर्क केला, पण हा वास अमक्याच पदार्थाचा आहे असें त्यांना निश्चित सांगतां येईना!
शास्त्री दिवाणखान्यांत येऊन पोहोंचले. त्यांचा पाऊल दारांत पडतांच सर्वांस घासलेट तेलाची घाण आली! श्रीधरा टकमक पहातो तों शास्त्री एकदम म्हणाले– ‘श्रीधर, अरे आपलें प्यायाचें पाणी आण बाबा, ह्या पाण्याचा अति उग्र दर्प येतो!
इतकें कोठें भाषण होत आहे नाहीं तोंच खालून एक इसम मोठ्यानें ओरडतच वर आला,‘ही काय घरधन्याची रीत झाली काय? आं–आम्ही आपलें गरीब माणसं म्हणून कां तुम्ही आमच्या घरांत हगांवं? आमच्या जवळून भाडं नाहीं घेत फुकट राहूं देतां? नाहीं नाहीं चांगलं आहे.’
शास्त्री, श्रीधर, द्वारकाबाई वगैरे सर्व तटस्थ झाले! काय भानगड आहे ती कोणासच उमजेना. द्वारकाबाई डोकें दाबीत म्हणाल्या ‘अरे सखाराम, तूं इतका ओरडतोस तरी कां? झालं तरी काय? नीट सांगशील तर खरं–’
‘काय बाईसाहेब, मलाच म्हणता आणखी कां ओरडतोस? ओरडूं नको तर काय करूं? तुम्ही खालीं चला, आन् एकदां घरांत पहा. मग कळेल कां मी ओरडतो तें! रात्रभर गिरणींत जागावं घरीं येऊन कुठें निजावं तर, गोवऱ्याची खाडं, कुठें लाकडाच्या धपल्या आंगावर पडतच आहेत! आज कोण तर हागलं आन् वर घासलेट ही ओतलं!
या शेवटच्या वाक्याने द्वारकाबाईस खरा प्रकार काय आहे तो समजला. त्या सखारामची समजूत घालीत आहेत. तोंच दामोदरपंतही आले, ‘काय झालं. काय झालं!’ ते कोठें विचारतात न विचारतात तोंच सखारामानें पुनः तोंड सोडलें! आरंभापासून सगळी हकिगत सांगितली परंतु दामोदरपंतास काहींच समजेना. द्वारकाबाई धूर्त. त्यांनी पतीस बाजूस बोलावून घेतले व खरा प्रकार त्यांस सांगितला. मग दामोदरपंत सखारामास मोठ्या आर्जवाने म्हणाले, ‘अरे बाबा, आतां गप्प बैस! मजकडून चुकी झाली. या महिन्याचे भाडं तुला माफ केलं जा!’
‘अहो भाडं भाडं काय करतां! आतां का तुझी आपलं भाडं घ्यानां! भाड्यासाठीं कां तुम्ही माझ्या डोक्यावर हागणार काय?’
‘अरे पण–काय बुवा–तूं थोडा गप्प बैस खाली जा. मीं संध्याकाळीं तुला बोलावून घेऊन मग सांगेन काय तें. मग तूं पोट धरून हांसशील’ सखाराम खाली निघून गेला, पायखाना सोडून शास्त्री सर्पणाच्या खोलींत कसे गेले व तेथे शौचकुपाचें मुख समजून त्यांनी धाऱ्यावाटें कसा मलविसर्जन केला, आणि पाण्याऐवजी घासलेट तेलाची बाटली कशी घेतली वगैरे सगळी हकीगत दामोदरपंतांना समजली. झाल्या गोष्टीबद्दल कोणीही बोभाट करूं नये, व हांसू नये असेंही त्यांनी घरच्या माणसांस बजावून सांगितलें.
इतका वेळपर्यंत शास्त्री हाचपाय धुवून उगाच वेड्याप्रमाणें सर्वांच्या तोंडाकडे पहात होते. त्यांना जरी सखारामाच्या आरडाओरडीचा स्पष्ट अर्थ समजला नाहीं तरी आपल्या शौचाशीच ह्या भांडणाचा संबंध नसेल ना? असा संशय त्यांना आला होता. व त्याच्या खुलाशासाठीं त्यांनीं दामोदरपंतास एक दोन प्रश्नही केले. पंतांनी त्यांना खरें न सांगतां– ‘त्या शेजारच्या भाडेकऱ्यानें या सखारामाच्या घरांत मुलांची घाण टाकली. दुसरें काहीं नाहीं.’ असें सांगून वेळ मारून नेली.
———
प्रकरण ११ वे
पांचवा आश्रम विधवांचा काय?
रा. तोथांडे यांचे येथें लग्नास जाण्याची गडबड असल्यानें दामोदरपंत फारसे काहीं न बोलतां, लग्नास निघण्याची त्यांनीं तयारी केली. बरोबर शास्त्रीही निघाले. श्रीधराने घोड्याची गाडी आणून खाली उभी केलीच होती. लगेच शास्त्री व पंत गाडीत बसले. ‘मामंजीला संभाळून न्या बरं कां?’ असें द्वारकाबाईनीं पतीस सुचविलें. अश्वरथ सोमवार पेठेकडे वळला. कोचमनानें घोड्यावर चाबूक टाकतांच तांगा भरधांव निघाला. शास्त्री आश्चर्यानें देहभान विसरले! त्यांच्या मनांत नेहमीं प्रमाणें नानाप्रकारच्या विचारांची खळखळ उडाली. हा द्विचक्री अश्वरथ किती वेगाने धांवत आहे, पुर्वी एकदां मी याच रस्त्यानें रास्त्याच्या येथें त्यांच्याच रथावर बसून गेलों होतों, तो केवढा अवजड रथ, त्याला ते चार घोडे, रथ एकदां पळू लागला म्हणजे आंत बसणाराचें अंग खिळखिळें व्हावयाचें! हो! हो! अश्वरथांत पण केवढी क्रांती झाली! याच्या चाकांस हें मेणासारखें मऊ काय लावलें आहे? शिंचा तो निरश्वरथ (मोटार) कसा काय बसावयास असतो हें एकदां पाहिलें पाहीजे! अरे पण हे काय? सगळे अश्वरथच! (समोरच्या तांग्याकडे पाहून) कोण तो गंगाराम! आलां आला जवळ आला रथ! समजेल कोण आहे तो! तोच तो! गंगाराम! काय शिंचा बगलेंत धोकटी अडकवून अश्वरथांत बसून स्मश्रु करावयास जात आहे! आणि त्याच्या शेजारी लहानशी पगडी घालून बसलेला मनुष्य तर ब्राह्मणासारखाच दिसतो! कपाळांस आडवा गंध आहे! पोषाखही या माझ्या नातवाप्रमाणेंच (दामोदरपंताप्रमाणें) दिसतो–हरि–हरि, या पुण्य नगरांत कांहीं गोष्टीं मला मोठ्या चांगल्या दिसतात, पण काहीं काहीं गोष्टी पाहून डोकें संतप्त होत आहे! फार दूर कशाला हाच गंगाराम पहाना, यानें कां अश्वरथात बसून जावें? आणि त्याच्या शेजारीं त्या निर्लज्ज ब्राह्मणानेंही खुशाल बसावें! श्रीमंताच्या काळांत असें घडलें असतें तर या न्हाव्याचीच उलटी हजामत उडाली असती बरें, या ब्राह्मण गृहस्थानें तर काहीं विचार करावयाचा होता किं नाहीं! धडधडींत न्हावी बसला आहे, त्यांची धोकटी दिसत आहे, तरी आपला डोळे झाकून बैलासारखा त्याच्या शेजारी बसतो! पण शिंचा हा रथ कोणाचा? येवढें आपल्या नातवाला विचारावें.
शास्त्रीच्या मनांत असा विचाराचा गोंधळ उडाला होता. पण त्यांना तांगा कोणाचा आहे याची चौकशी करण्याची उत्कंठा झाल्यामुळें, सर्व विचार बाजूस ठेऊन, ते दामोदरपंतास म्हणाले, “हा आपल्यामागे, जो दुसरा अश्वरथ येत आहे, तो कोणाचा बरें?”
“याला अश्वरथ न म्हणतां तांगा असें म्हणतात हा तांगा कोणा तरी एखाद्या व्यापाऱ्याचा असेल हे सगळे तांगे भाडोत्री आहेत. दोन पैसे द्यावेत व कोणीही बसावं.”
“असं काय? बरं तो न्हाव्याच्या शेजारी आंडव्या गंधाचा कोण आहे?”
“तो होय–तो काहीं माझ्या ओळखीचा नाहीं पण बहुत करून संगित सत्यनारायण करणारा हरिदास असावा असं वाटतं.”
इतक्यांत रा. तोथांडें यांचें घराजवळ येतांच तांगा उभा राहिला. दामोदरपंत खाली उतरले. शास्त्री आंतच बसून होते. त्यांना काय माहीत येथेंच उतरावयाचें म्हणून? जेव्हा दामोदरपंत ‘उतरा’ म्हणून म्हणाले तेव्हां ते खालीं उतरले. तांगेवाल्याच्या हातावर अधेली पडतांच त्यांनें रस्ता धरला. दामोदरपंत लग्नमंडपांत गेले. शास्त्री त्यांच्या मागोमाग होतेच.
सहा वाजण्याची वेळ झाली होती. सूर्य अस्तास चालला होता! लग्नमंडप स्त्री–पुरुषांनीं अगदीं गच्च भरला होता. गलबला तर असा चालला होता कीं, जणो बाजार भरला आहे. रा. सा. दामोदरपंत व शास्त्री एका कोचावर बसले! लग्नघटिका अगदीं जवळ येत चालल्यामुळें पुरोहिताची मोठीच धांदल उडाली होती. रा. तोथांडे हे सुखवस्तु गृहस्थ व त्यांची एकुलती एक कन्या अवंतिका हिचें लग्न? मगा काय पहायाचें? नुसता मंडप श्रृंगारण्यास दोन हजार रुपये खर्च आला होता! मंडपात तऱ्हतऱ्हेच्या तसबिरा, चित्रविचित्र आकारांचीं हंड्या-झुंबरें, नाना रंगाच्या फुलाच्या कुंड्या, खालीं हिरावा गालीचा, वर गुलाबी छ़त, बाहेर उभी असलेली ब्यांडची तुकडी, चौघड्याचा चबुतरा, वगैरे देखावा पाहून शास्त्रीची अक्कल गुंग झाली! आपण आज श्रीमंत बाजीराव पेशवे त्यांच्या लग्न मंडपांत आहोंत कि काय असा त्यांना भास होत होता! पुण्यास आतां गल्लोगल्ली बाजीराव झाले आहेत असें त्यांना वाटलें. परंतु मनाची खात्री करून घेण्यासाठीं, त्यांनीं नातवाजवळ हळूच चौकशी केली.
“हे कोण सरदार आहेत काय?”
दामोदरपंत म्हणाले– ‘रा. तोथांडे नांवाचें एक सुखवस्तु गृहस्थ आहेत. त्यांच्या मुलीचें हें लग्न आहे. मंडपाचा थाट पाहून तुम्हाला नवल वाटलें वाटतें–पण अशा थाटानें लग्न करणारे या पुणे शहरांत शेंकडों लोक आहेत!’
नातवाचा हा खुलासा ऐकून शास्त्री चकित झाले. ते मनांत म्हणूं लागले. ऐकून हें सबंध पुण्य नगर श्रीमंत पेशव्यांनींच भरलें आहे काय?’ पण यापुढें शास्त्रीस विचार करण्यास वेळ मिळाला नाहीं. अंतःपटाची तयारी होऊन, मंडळी हातांत अक्षता घेऊन उभी राहिली. त्यांनीं जरी हातांत अक्षता घेतली होती; व पुरोहितानें ‘सावधान’ म्हटलें होतें, तरी ते सावध झाले नव्हते त्यांचें लक्ष जवळच असलेल्या ‘सोडावाटरच्या बाटल्या,’ चहाचे कपस् पानांचे विडे वगैरे सामानांकडे वेधलें होतें. चहाचे कपस् व सोडावाटरच्या बाटल्या पाहून त्यांना जनार्दनपंताची, त्याच्या क्षुधाशांतिगृहाची गंगाराम न्हाव्याची वगैरे वगैरे प्रकारच्या भराभर आठवणी होऊं लागल्यानें त्यांत ते इतके गर्क झाले कीं, मधून मधून हातांतील अक्षता वधुवराचें डोकीवर टाकण्याचें त्यांना मुळींच भान राहिलें नाहीं. ते एकसारखी वांकडी मान करून सोडावाटरच्या बाटल्याकडे पहात होते. घरांतून निघतांना दामोदरपंतांनीं आजोबाला नवीन धर्तीचा पोषाख चढवून बरोबर घेतलें होते. म्हणजे डोक्यांत लहानशी कोकी, अंगांत लांब कोट, गळ्यांत उपरण्याचा विळखा, खाली सुबक धोतर व पायांत मऊ चर्मी जोडा, अशी पोषाखांत सगळीं उलटापालट केली होती परंतु शास्त्रीच्या जुन्या अंतःकरणांत थोडींच उलटापालट झाली होती? ते आपल्या नेहमीच्या स्वभावाप्रमाणें सोडावाटरच्या बाटल्याकडे आश्चर्यानें पहात असतां, मंगलाष्टकें संपून, पुरोहिताच्या संकेताप्रमाणें जेव्हां आधींच सावध असलेल्या वाजंत्रीनीं व वऱ्हाडी मंडळीनें टाळ्यासह एकच कडकडाट केला; व त्याच संधीस बटण दाबून मंडपात विजेच्या दिव्यांचा एकदम लख्खकन् प्रकाश पडला; तेव्हा शास्त्री एकदम दचकले. व मंडपास आग लागलीं असें वाटून त्यांनीं मोठ्यानें बोंब मारली! त्यांची पगडी सोडावाटरच्या बाटल्यावर पडली! कोकीचें टोंक नेमकें एका बाटलीच्या बुचास लागून ती लागलीच फाडकन् उघडली! शास्त्री घाबरून दुसऱ्या बाटल्यावर पडले! झालें! सर्वच बाटल्या टेबलावरून खाली पडल्या! धाड् फाड् आवाज होऊन बाटल्या फुटल्या! मंडपांत धांवपळ सुरूं झाली! बाटल्याच्या कांचा लागून काहींस जखमा झाल्या! काहीं जण दंगलींत तुडविले गेले! शास्त्री जाग्यावरच सारखे बोंबलत पडले! बऱ्याच वेळानें स्थिरता झाली. शास्त्रीच्या सर्वांगास थरकांप सुटला होता. त्यांना धीर देत दामोदरपंत जवळ बसले! पुढील कार्यास सुरवात झाली आपण मोठ्या फजितीतून निभावलो म्हणून शास्त्रीस फार समाधान वाटलें परंतु मुले यांच्या पगडीकडे पाहून खो–खो हासूं लागली! त्याकडे मुळींच लक्ष दिलें नाहीं. ते सोड्याच्या बाटल्यांकडेसच टक लावून पहात होते. वस्त्राच्या आघातानें कठीण कांच फटकन् कशी फुटावी! व थंड पाण्यास एकदम आधण कसें यावें याचें त्यांना फारच आश्चर्य वाटलें! इकडे त्यांना जों जों आश्चर्य वाटूं लागलें तों तों तिकडे हांसणारांचा खों खों आवाजही मोठा होऊं लागला. तरीपण शास्त्री मान वर उचलून हांसणारांकडे पाहीनात! दामोदरपंतास तर लहान मोठ्यांच्या हांसण्याचें कारण माहीत नव्हतेंच. ते सहजच शास्त्रीच्या तोंडाकडे पाहूं लागले तों त्यांना पगडीची बैठक उलटी दिसली!
“आजोबा पागोटं उलटं कां घातलं” असें म्हणून दामोदरपंतांनीं पगडी नीट फिरविली. शास्त्री अगदींच मठ्ठ डोक्याचे नव्हते. ते प्रसंगावधान धरून म्हणाले, “खरंच–गडबडींत उलटंच झालं!”
लग्नविधी पार पडल्यावर पानसुपारी, अत्तर गुलाब यांचा विधी सुरूं झाला. शास्त्रीच्या समोरच फोनोचा कर्णा होता त्याकडे त्यांची दृष्टी गेली! ही लुटपुटीची तोफ असावी; आणि हिच्यातून गुलालाचे गोळे मंडळीवर फेकण्यांत यावयाचे असतील, असा शास्त्रींनीं तर्क केला. आणि ते जरा नीट सरसावून, त्या कर्ण्यापुढें बसले! फोनोस गती देऊन प्लेट लावली. त्या कर्ण्यांतून एकदम नगारा सनई यांचा आवाज निघतांच शास्त्री दचकून मागें एका मनुष्यावर पडले! यांना पुनः नीट बसविण्यांत आले! फोनोंतील ती गायनाची करामत पाहून शास्त्री तर आश्चर्यानें मूढ बनले! या लहानशा पेटींत नगारादि मोठालीं वाद्यें मावलीं कशीं? गाणाराही आंत बसला कसा? हा काहीं तरी पैशाच्चिक खेळ दिसतो असें शास्त्रीस वाटलें. फोनो बंद झाल्यावर पानसुपारी होऊन काहीं निवडक मंडळीला थाटाची मेजवानी देण्याची व्यवस्था पूर्वीच करून ठेवली होती. रा. तोथांडे यांच्या भव्य दिवाणखान्यांत सर्व आमंत्रित मंडळी जमली. मेजवानी सुधारकी थाटाची होती. झाडून सारे सोवळें न नेसता तसेंच ओवळ्यानें जेवावयास बसले शास्त्रीनीं थोडा वेळ कां-कू केली पण सर्वांपुढें त्यांचे काय चालतें? शेवटीं त्यांनाही पण ओवळ्यानेंच पाटावर बसावें लागलें. तथापि फूल नाहीं फुलाचीं पाकळी या न्यायानें, शास्त्री उघडें बोडखें होऊन बसले. सर्व मंडळींत तेंच उघडे बसलेले पाहून बहुतेकांस हांसू आलें. पण उघडपणें कोणी काहीं थट्टा केली नाहीं. वरण, भात, लाडू, पुरी, बासुंदी, भजी, कढी, श्रीखंड, पेढे, जिलेबी वगैरे पुष्कळ मिष्ट पदार्थांनीं पात्रें अगदी फुलून गेली होतीं. पुष्कळसे पदार्थ पाहून शास्त्री घोटाळ्यांत पडले हे सर्व पदार्थ शास्त्रीच्या ओळखीचे होते; पण खिसमिस लावलेले बिस्किटे पाहून ते थोडे चपापले! त्यांची ती अणेली नाण्याप्रमाणें पैलुदार वर्तुळें, त्यावर बारीक बारीक छ़िद्रें, वर किसमिस डकवलेले यामुळें पदार्थ भक्षण करण्याचा अनुक्रम कसा आहे याचें त्यांना मोठेच कोडें पडले. तथापि जवळच दामोदरपंत असल्यानें तें जसे जेवतील, तसेंच आपण जेवावें असें शास्त्रीनीं मनाशी ठरविलें.
ग्यासच्या दिव्याच्या लख्ख प्रकाशांत सर्व मंडळी स्पष्ट दिसत होती. नेहमींप्रमाणें या दिव्याविषयींही शास्त्रीस मोठें आश्चर्य वाटलें? ब्रह्मदेवाच्या घरांतदेखील असा अद्भूत दिवा नसावा याचें त्यांना फारच नवल वाटलें, तथापि ते फजेतिला भिऊन विशेष लक्ष न देता खाली मान घालून जेवीत होते परंतु एकदा सर्व मंडळी न्याहळून पहावी, म्हणून त्यांनीं वर मान करून निरीक्षण चालविलें. पहात पहात त्यांची दृष्टी नीट समोर जातांच त्यांच्या काळजास एकदम धक्का बसल्याप्रमाणे झालें. तोंडांतला घांस तोंडांत व हांतातला घांस हातांत तसाच ठेवून ते समोर आश्चर्यानें पाहूं लागले! बराच वेळ पाहिल्यावर त्यांची पक्की खात्री झाली कीं, आपल्या समोर सात आठ स्त्रियां बसल्या आहेत. त्यांत मधोमध एकच काय ती पोक्त निष्केशा बसली आहे. बाकीच्या बहुतेक तरुण असून त्यांच्यातच आपल्या नातवाची विधवा मुलगी इंदिराही कढीचे फुरके मारीत आहे! पुनः त्यांनीं सर्वांचीं कपाळें निरखून पाहिलीं. पण आठ जणींत दोघींच्या कपाळांवर कुंकवाचे टिकले दिसले.
लग्नासारख्या शुभ प्रसंगीं विधवांनीं व तेही पुरुषाच्या पंक्तीत खुशाल जेवावयास बसावें हा भयंकर प्रकार पाहून शास्त्रीस कसेंसेंच वाटूं लागलें. त्यांना पात्रावरील गोड गोड पदार्थ कडू लागूं लागले! तोंडांतील घास तर शेणासारखा भासूं लागला! हातांतील घास पात्रावर टाकून व तोंडांतील घांस कसा तरी गिळून त्यांनी पाण्याचा घोंट घेतला! व हात आंखडून ते स्वस्थ बसले!
ज्या ग्यासच्या दिव्याची त्यांनीं फार प्रशंसा केली होती, तोंच दिवा आतां त्यांना शत्रू सारखा दिसूं लागला. जणो तो आपला लख्ख प्रकाश त्या विधवांच्या मुखांवर पाडून, शास्त्रीचा सूडच घेत आहे! हा दिवा फटकन फुटून अंधार पडतां तर बरें होतें असेंही शास्त्रीस किती तरी वेळां वाटलें; पण तसें कोठून व्हावयाला.
शास्त्री स्वस्थ बसलेले पाहून दामोदरपंत म्हणाले, ‘आजोबा, आटोपलं काय?’
‘हो–हो–झालं–माझं’
आजोबांनीं दहा बारा घास खाल्ले नाहीं तोंच कसें आटोपलें यांचें दामोदरपंतास थोडें आश्चर्य वाटलें त्यांनी पुनः दोनदा–चारदां शास्त्रीस जेवण्याचा आग्रह केला पण शास्त्री हात धरून गच्चच बसले मंडळींचें अनेक विषयांवर भाषण चाललें होतें. निघतां निघतां ‘विधवाश्रमाची’ गोष्ट निघतांच शास्त्रींनीं कान टवकारिलें भाऊसाहेब गटगिळे वकील त्या पोक्त निष्केशा बाईकडे तोंड करून म्हणाले–
‘कसं काय पार्वतीबाई, यंदा विधावाश्रमांत मुलींची संख्या किती आहे?’
शास्त्री मनांत म्हणतात, ‘आश्रम तर चारच आहेत. मग हा पांचवा ‘विधवाश्रम’ कोणी काढला? मनुस्मृतिही या मंडळीनें नवीन केली किं काय? ‘उशना वेद यच्छास्त्रं यच्च वेद बृहस्पतिः । स्वभावेनैव तच्छास्त्र स्त्रीबुद्धो सुप्रतिष्ठितम् ॥’ स्त्रियांचं चरित्र कोणी वर्णावं.
‘एकंदर पंचेचाळीस मुली आहेत. त्यात विधवा तीस व कुमारी पंधरा आहेत. गेल्या वर्षी चार गतभर्तृकांचें पुनर्विवाह व दहा कुमारिकांचें विवाह झाले. एकंदरींत आश्रमाची स्थिती समाधानकारक आहे, पार्वतीबाई म्हणाल्या.’
‘समाधानकारक’ हा शब्द ऐकून शास्त्रींनीं एक उसासा सोडला!’
भोजन होऊन मंडळीं पान सुपारीस दुसऱ्या एका दिवाणखान्यांत जमली. पार्वतीबाई आपल्या परिवारासह पूर्वीच येऊन बसल्या होत्या. ढढ्ढाशास्त्री सोडून सर्व मंडळी अगदीं आनंदानें परस्परांशीं संभाषण करीत होती. पण शास्त्री मात्र अत्यंत खिन्नपणानें नुसते उभे राहिलें. त्यांना खालीं बसण्यास दामोदरपंतानीं दोन चारदां सांगितलें, पण ते खालीं मुळींच बसेनात. त्यांत योगायोग असा. कांहीं चमत्कारिक येई कीं, जेथें पार्वतीबाई बसलेल्या असत, तेथें त्यांच्या समोरच शास्त्रीस बसण्याचा प्रसंग येई!! पानसुपारीचें वेळीही असाच योगायोग आल्यानें, त्यांना साहजिकच फार वाईट वाटलें. आपला नातू दामोदरपंत, हाही आतां काहीं शुद्ध ब्राह्मण राहिला नाहीं असे त्यांना वाटूं लागलें. पार्वतीबाईकडे दृष्टि वळतांच एकदम त्यांच्या मस्तकांत चमक निघाल्याप्रमाणें होई. बराच वेळपर्यंत त्यांनीं हें मानसिक दुःख सहन केलें. पण शेवटीं तें असह्य होऊन, घराकडे निघण्याविषयीं दामोदरपंतास ते सुचवूं लागले. प्रथम दामोदरपंतांनीं, ‘थांबा आतां झालचं, आटोपलंच, पानसुपारी घेतली कीं, जाऊं’ असें म्हटले; पण पानसुपारी खाईपर्यंत थांबल्यास मी बहुतकरून वांचणार नाहीं असें जेव्हां शास्त्री निक्षून म्हणाले. तेव्हां पंत घाबरले व ते शास्त्रीच्या आंगांस हात लावून पहातात तों खरेंच, त्यांना ज्वर सपाटून भरला आहे! अर्थात्च रावसाहेब दामोदरपंत शास्त्रीस घेऊन घराकडे निघाले. डॉ. बैले यांनाही त्यांनी घराकडे बोलाविले!
———
प्रकरण १२ वे
वायु झाला!
दामोदरपंत शास्त्रीस घेऊन ताबडतोब घरीं आले. घरीं येतांच एका पलंगावर मऊ गादी टाकून त्यांना निजविलें. शास्त्री बेशुद्ध तर नव्हतेच पंरतु मंडळी जों जों त्यांची शूश्रुषा करूं लागली, तों तों त्यांनीं कण्हण्या कुंथण्याचा जप जोरांतच चालविला! सुंदर पलंग, नरम गादी, वर रंगित मच्छरदानी, वगैरे शयनसाहित्य पाहून शास्त्रीस स्वर्ग तुच्छ वाटूं लागला! ते मनांतलें मनांत म्हणूं लागले! अहा काय हें सुख! अशा सुंदर मृदुशय्येवर मी पहिल्या जन्मांत कधींही निजलों नव्हतों. श्रीमंत पेशव्याचा पलंग मी पाहिला होता. पण तो देखील इतका सुंदर नव्हता. याप्रमाणें शास्त्री गोड विचारांत गर्क झाले असतां ‘कसं काय आजोबा! डोकं फारच दुखतं काय?’ असें दामोदरपंतांनीं विचारलें.
“आतां ज्वर बराच उतरला आहे व डोकंहीं फारसं दुखत नाहीं.”
शास्त्री याप्रमाणें बोलत आहेत तो डॉ. बैले, श्रीमती पार्वतीबाई वगैरे मंडळी येऊन थडकली कारण रा. सा. दामोदरपंत हे शास्त्रीस घेऊन समारंभातून एकदम निघून आल्यामुळें, पुष्कळ मंडळीस वाईट वाटलें. अर्थात् पार्वतीबाईसही इतराप्रमाणेच वाईट वाटून त्या दामोदरपंताच्या आजोबाच्या समाचारास मुद्दाम आल्या. पार्वतीबाई विधवा होत्या हें तर सर्वांस माहीत होतेंच, पण त्या एक उत्तम डॉक्टर होत्या, हें मात्र फारच थोड्याजणांस ठाऊक होतें. दामोदरपंतांची पत्नी द्वारकाबाई यांस पार्वतीबाईच औषधपाणी देत असत.
डॉ. बैले व श्रीमती पार्वतीबाई ही दोघें एकदम शास्त्रीच्या पलंगाजवळ गेलीं. डॉ. बैले शास्त्रीचें पोट, डोळे तपासूं लागले. पार्वतीबाईनींही त्यांचा हात एकदम आपल्या हातांत घेतला; व त्याही लक्षपूर्वक नाडी पाहूं लागल्या! शास्त्रीची दृष्टी पार्वतीबाईंच्या तोंडाकडे जातांच त्यांच्या छातींत एकदम धस्स झालें! व त्यांनीं आपला हात त्यांच्या हातांतून एकदम हिसका देऊन सोडवून घेतला व ते चटकन् उठून बसून, पार्वतीबाई पुढे हात हालवित म्हणाले ‘अहो हा तुमचा ससेमिरा माझ्या मागें कसा लागला?’ शास्त्रीचें हें भलतेंच बोलणें ऐकून सर्व मंडळी चकित झाली. डॉ. बैले यांनीं ठासून सांगितले कीं, यांना ‘वायु’ झाला! पार्वतीबाई म्हणाल्या. आहे खरं तसं पण घाबरण्याचें कारण नाहीं. कसाही वायु असो, मी आतां नीट करिते. दोन दाभण चुलींत घाला–आटोपा वेळ करूं नका.
यावर शास्त्री उसळून म्हणाले ‘काय, अहो तुम्हां सर्वांना कलिवायु झाला आहे कलिवायु! तुम्हांलाच डागलं पाहिजे; तुम्हांला दाभणानें काय होणार? पहारी तापवाव्या लागतील पहारी!’
द्वारकाबाई– ‘अगबाई! खरंच! वायुच झालाना! अरे देवा! कसं झालं असं!’
पार्वतीबाई– ‘हें पहा तुम्ही असं घाबरूं नका. तुम्ही जा आपल्या खोलींत...’
दामोदरपंत– ‘कायरे श्रीधर! दाभण तापले का?’
शास्त्री पुनः उसळून म्हणाले– ‘शिंचा काय हा बलात्कार आहे? अरे दामु, मला वायुबिपु काही एक झाला नाहीं. तुम्हांला वेड तर लागलं नाहींना, अरे वायु झाला कोणाला? हें पहा. मी कसा शुद्धींत आहे. इतकें बोलून शास्त्री पलंगावर उठून एकदम उभे राहिले. मच्छरदानींत त्यांचें डोकें शिरल्यामुळें ते एखाद्या गोषांतील स्त्रीप्रमाणे दिसूं लागले.
शास्त्रीस अधिकच झटका आला, असें समजून, दामोदरपंतांनी एक हात व डॉ. बैले यांनीं एक हात असें त्यांचें दोन्ही हात धरून त्यांना पलंगावर ओढून बसविलें. पार्वतीबाई पुढें मदतीस आल्या व त्यांनींही शास्त्रीचें डोकें दोन्ही हातांत धरलें! शास्त्रीचें डोकें अधिक भडकूं नये म्हणून पार्वतीबाईनीं धडपड केली; पण त्यायोगें त्यांचें डोकें शांत न होता तें अधिकच भडकलें! शास्त्रीनीं एकदम पार्वतीबाईंस धक्का दिला! धक्क्यासरसें पार्वतीबाईचे हात वर घसरले; व त्यांचा तोल जाऊन त्या, शास्त्रीच्या छातीवर सपशेल पालथ्या पडल्या! हाय! हाय! शास्त्रीच्या अंगाची अगदीं आग झाली! विधवा स्त्रीचा नखशिखांत स्पर्श होण्याचा प्रसंग आलेला पाहून शास्त्री पुनः उसळून उठले व पलंगाखालीं उडीमारून तोंडानें बडबड करीत माडीखालीं पळू लागले! ‘हे श्रीकृष्णा! पुरे पुरे तव लीला! इतःपर मी पुनः मृत्युलोकीं येण्याचा कधीही हट्ट धरणार नाहीं. हरि! हरि! हरि! कोण हा भ्रष्टाकार! सधवा विधवा सारख्या झाल्या आहेत. बाळा दामु, आतां तुझा आजोबा स्वर्गाला चालला बरं!’
याप्रमाणें बडबड करीत शास्त्री सडकेनें पुढें पळत सुटले व मंडळी मागें पळत सुटली!! ‘धरा धरा’ असें सर्वजण ओरडत सुटले! तोंच एका पोलीस शिपायानें शास्त्रीस आडविलें!
शास्त्रीस पोलीस शिपायांची चांगलीच ओळख पटलेली होती; त्यामुळे ते शिपायांच्या म्हणण्याप्रमाणें स्तब्ध उभे राहिले! व दामोदरपंताबरोबर पुनः परत घराकडे वळले! सर्व मंडळीनें मोठ्या सावधगिरीनें शास्त्रीस पुनः पलंगावर निजविलें! पार्वतीबाई त्याच्या उशाशीं बसल्या! डॉ. बैले यांनीं औषधांत भिजविलेलें एक फडकें शास्त्रीच्या डोक्यावर ठेवलें. पण शास्त्रीनें तें तत्क्षणीच दूर फेकून दिलें! आपण या चांडाळचौकडीच्या कचाट्यांतून कसे सुटूं याचा ते विचार मनापासून करूं लागले. त्यांना प्रथम वाटलें कीं, आपलें सर्व विचार बाजूस ठेवून, पार्वतीबाई वगैरे मंडळीशीं चांगलें गोडगोड बोलावें, म्हणजे आपण शुद्धीवर आहोंत असें त्यांना कळून येईल. व आपणावर डागाचा विधी तरी होणार नाही.
याप्रमाणें शास्त्री डोळे झांकून स्वतःशी विचार करीत पडले होते. इकडे पार्वतीबाईस वाटलें कीं, आतां डाग देण्यास नामी संधी आहे. त्यांनीं लागलीच श्रीधरास खुणेनें कळवितांच तो तापलेला लाल दाभण घेऊन आला. पार्वतीबाईनीं चपळाई करून शास्त्रीच्या माथ्यावर दाभण चरकन ओढला! दाभणाचा चरका बसतांच शास्त्री ताडकन् उठले. अगोदरच ते पार्वतीबाईच्या दर्शनानें संतप्त झाले होते. त्यांत दाभणाचा डाग बसतांच त्यांच्या क्रोधाची लाट काय विचारतां? ते जसेच उठले तसेंच त्यांनीं पार्वतीबाईचे केसास हात घालून त्यांना जमिनीवर पालथें पाडलें व मला ‘वायु झाला नाहीं कां?’ असा प्रश्न करीत ते त्यांना लाथा मारूं लागले.! परंतु रा. सा. दामोदरपंत व डॉ. बैले यांनीं ताबडतोब पार्वतीबाईची सुटका केली! लाथा मारणें बंद झाले पण तोंड चालूच होतें. विधवा व त्यांतलें त्यांत सकेशा विधवा, यांवर शास्त्रीचा कटाक्ष होता! अर्थात् पार्वतीबाईची संभावना चांगलीच झाली. दामोदरपंतांनीं रंग ओळखून पार्वतीबाईस त्यांच्या घरीं रवाना केलें व झाल्याप्रकाराबद्दल दिलगीरी दाखवून त्यांची क्षमा मागितली! पण शास्त्रीस खराच वायु झाला आहे अशी पार्वतीबाईची पक्की समजूत असल्यानें, लाथा बसल्याचें त्याना वाईट वाटलें नाहीं. उलट वायु झालेल्या रोग्यास डागतांना काळजी घेणें किती जरूरीचें आहे, हें त्या मंडळीस सांगूं लागल्या! जातां जातां त्यांनीं असेंहीं सांगितलें कीं, एवढ्यानें गुण आला तर ठीकच झाले; न आला तर तसें मला कळवा. मग दुसरा उपाय करूं!
पार्वतीबाई निघून गेल्यावर शास्त्रीस पुनः पलंगावर निजविलें. कोणीही त्यांच्याशी बोलेना. आपण बोललों व शास्त्रींनीं लाथांचें बक्षीस दिले तर तें घ्यावें कोणीं असें प्रत्येकाचें मनांत येई. तथापि दामोदरपंत मोठा धीर धरून शास्त्रीस म्हणाले ‘आजोबा, तुम्ही थोडे स्वस्थ पडून रहा.’ ‘अरे, मी स्वस्थच आहे. तुम्हीच थोडे स्वस्थ बसां पाहूं! मला वायु झाला नसताना, तुझी मला डागलं, तरी मी स्वस्थच बसूं! ती कोण × × टवळी पार्वतीबाई–सधवेप्रमाणें चटीपटी करून, आपल्या पंक्तीस जेवावयास बसते काय नि तूंही खुशाल जेवतोस होय? अरे तुम्ही कोणाच्या वंशातले याचा काहीं विचार केला? अरे, तूं परान्ने कुळीचा कर्मनिष्ठ धर्मनिष्ठ ब्राह्मण ना! थोरल्या बाजीरावांच्या कारकीर्दीत परान्ने घरण्यास कोण मानसन्मान होता याची तुला माहिती तरी आहे? अरे, त्या वेळीं माझा आजा धप्पाशास्त्री परान्ने याला काशीचे शास्त्री सुद्धां वचकत असत! अरे, एकदां माझा आजा नदींत पाय धूत असतां वरचे बाजूस कोणा म्लेंच्छानें गुळणी टाकली! मग काय पहातां तत्क्षणी त्याला कैद करून चावडीवर नेलें. आन् पन्नास जेरबंद असे लगावले कीं, तो म्हणे यंव! अरे, एकदां ते नदीवर स्नान करून परत घराकडे येत असतां, एक अंत्यज पुढें चालला होता, त्याच्या हाताची सावली माझ्या आजाच्या पायांवर पडली. मग काय त्याच्या डोक्यांत मेसकू घालून त्याला ठार केलें!
अरे, आमच्या कडकडीत ब्राह्मण्यामुळें आम्हाला भोजनाची नेहमीं आमंत्रणं यायचीं. ज्या वेळेला कोकणस्थांचा व देशस्थांचा वाद माजला होता; कोकणस्थाशीं देशस्थ ब्राह्मण पंक्तिव्यवहार करीत नव्हते, तेव्हां स्वतः श्रीमंत बाळाजी पेशवे यानी माझे आजास विनंति केली कीं, आम्हास पावन करून घेण्याचें तुमच्या हातीं आहे. तेव्हां आजोबानें स्पष्ट सांगितलें कीं, आम्ही तुम्हास पावन करून घेऊं पण खर्च फार येईल. श्रीमंतांनीं खर्च करण्याचें मान्य केलें. इतकेच नव्हे, तर माझ्या आजावर विश्वास टाकून असें सुचविलें कीं, पक्वानें व पात्री दक्षिणा हीं जीं तुम्ही ठरवाल, तीं सर्व मला मान्य आहे. माझे आजे मोठें स्पष्टवक्ते होते. त्यांनीं श्रीमंतास तोंडावर सांगितलें कीं, आम्ही देशस्थ ब्राह्मण तुमच्या येथें भोजनास येतों आम्हांत दोन विभाग करा. एक प्रमुख प्रमुख अशा ब्राह्मणांचा व दुसरा सामान्य ब्राह्मणांचा. प्रमुख ब्राह्मणांस प्रत्येकीं तीन आंगराळीं सुवर्ण मुद्रिका दक्षणा द्यावी लागेल, व सामान्य ब्राह्मणांस प्रत्येकीं सहा आंगराळीं रौप्यमुद्रिका दक्षणा द्यावी लागेल भोजनास पक्वाने मिष्ट व षड्सयुक्त असावीं. केळीचीं पानें बरोबर सव्वा हात लांबीचीं पाहिजेत काय सांगूं तुम्हाला तो भोजन समारंभ, सगळे पदार्थइतकें स्वादिष्ट झाले होते कीं, पुण्यांत कमींत कमी दोनशें देशस्थ अजीर्णानें अजारी पडले होतें; स्वतः माझा आजाच तर सहा महिनें अतिसारानें निजून होता; परान्नं दुर्लभं लोके!
शास्त्रीचें हें पुराण ऐकून दामोदरपंत व डॉ. बैले यांना हांसें आलें व थोडे वाईटही वाटलें. शास्त्री अगदींच जुन्या वळणाचे आहेत, येथून पुढें त्यांच्या समक्ष सुधारकपणाचे प्रकार फारच जपून केले पाहिजेत, तथापि मजसारख्या कट्या सुधाराच्या घरीं असें कर्मठ माणूस राहाणें योग्य नाहीं. असें दामोदरपंतांनीं डॉ. बैले यांचें जवळ इंग्लिशमध्यें बोलूनही दाखविलें.
“रात्र बरीच झाली आहे. आतां आपण स्वस्थ निजावं” दामोदरपंत शास्त्रीस म्हणाले.
‘मी स्वस्थ निजेन. पण तुम्ही मला आणखी डागणार कि काय? तसं असेल तर मी आपला आल्या मार्गाने परत जातों?’ शास्त्री म्हणाले, ‘छे. छे. आतां कां अशी चूक पुनः होणार? छे मुळींच नाहीं. आपणांस विश्वास नसल्यास आम्ही सर्वजण बाहेर निजतों आपण आंतून कडी घालून येथें एकटेंच निजा.’
शास्त्रीस ही अट मान्य झाली. व त्याप्रामाणें सर्वांस बाहेरलागून शास्त्री एकटेंच पलंगावर निजले. यापूर्वी कधी जन्मात ते पलंगावर निजले नसल्यामुळें, पलंग, गादी, उशी, मच्छरदानीं वगैरे पहाण्यांत निमी रात्र निघूनं गेली तरी शास्त्री जागेच. डोळे मिटण्याचा ते प्रयत्न करीत, पण त्यांना झोंप काहीं केल्या लागेना.
पलंगावर पडावें व पुनः उठून बसावें असा क्रम बराच वेळ झाल्यावर त्यांना डोळा लागला. कुठें तास अर्धा तास होतो. तोंच त्यांना पार्वतीबाई, डॉ. बैले, श्रीधर, तापलेले लाल दाभण यांचें स्वप्न पडलें. व त्याच्या भरांत ‘कोणाला वायु झाला’ असें म्हणत ते एकदम उठले! डोळे चोळून इकडे तिकडे पहातात तों तेथें कोणीच नाहीं! आपणास दिसलें तें स्वप्नच होतें अशीं जेव्हा त्यांची खात्री झाली, तेव्हां त्यांना बराच धीर आला! ते पुनः पलंगावर निजले. पण झोंप येईना. घड्याळांत चारचे ठोके पडले. दिवा लख्ख जळत होता. त्यांनीं घड्याळाकडे पाहिले तों त्याचा कट्कट् असा आवाज व लंबकाचा झोका चालूच असल्याचें त्यांच्या लक्षांत आलें. सकाळपासून हें यंत्र सतत वाजत व हालत आहे याचें त्यांना फारच आश्चर्य वाटलें. व लगेच पलंगावरून उठून त्या घड्याळ्याकडे गेले. प्रथम हात न लावतां त्यांनीं घड्याळाकडे खालीवर आजूसबाजूस चांगलें न्याहाळून पाहिलें. मग हळूच घड्याळाच्या दारास हात घालून, त्याची कडी धरून चाचपू लागले, मागें पुढें करतां करतां तें दार उघडलें. व लंबक कसा हालतो तें त्यांना स्पष्ट दिसूं लागलें.
लंबक कसा हालत आहे, आंत कसलीं चक्रे दिसत आहेत वगैरे पहाण्यासाठीं ते आंत तोंड घालून पाहूं लागले. पहातां पहातां लंबकाचा झोका नेमका शास्त्रीच्या कांनावर येऊन आदळला. व त्याच्या शेवटास गळाप्रमाणेंउलटी टोकें असल्यामुळें तो एकदम शास्त्रीच्या कानांतील रुद्राक्ष कुंडुलांत गच्चगुंतला! घड्याळ एकदम थांबलें. कट्कट् आवाज निघेना! शास्त्री फारच घाबरलें! कानांत गुंतलेला लंबक कसा काढावा हेंही त्यांना सुचेना! त्यांनीं पुष्कळ धडपड केली, पण लंबक निघण्याऐवजी तो उलट घट्ट आवळून मात्र बसला! रुद्राक्षाचे मणी ओंवलेली पितळी तार लंबकाच्या गळास आवळून बसली. ओढावे तर कान तुटतो. बरें नुसतां लंबकच ओढावा तर यंत्र मोडतें! वेसणीस बैल आवळावा त्याप्रमाणें शास्त्री घड्याळाला लटकलें! घड्याळ पहाण्याच्या भानगडींत पडलों नसतों तरी बरें झालें असते असे त्यांना पुष्कळ वेळा वाटलें. पण आतां पश्चाताप करून काय उपयोग? होईल तितकी खटपट करून जेव्हां कान मोकळा होत नाहीं, असें शास्त्रीस कळून आलें तेव्हां त्यांनीं श्रीधरास पांच सहा वेळां हांका मारल्या! पहाटेचा वेळ! जो तो साखर झोपेत. ऐकतो कोण? इकडे तर शास्त्रीच्या कानास चांगलीच कळ लागली! ते तरी काय करतील? वाकडी मान करून उभें तरी कोठपर्यंत राहणार? त्यांनीं पुनः ‘अरे श्रीधर, अरे दामु’ अशा शेकडों हांका मारल्या पण ओ कोणीच देईना. बरोबर एक तास झाला. पांच वाजले. डॉ. बैले आळेपिळे देऊं लागले. तोंच शास्त्रीनीं पुनः आरोळ्या दिल्या! डॉ. बैल्यानीं त्या ऐकल्या पण ते आंथरुणावरून न उठतां म्हणाले–
“आजोबा, कां हो! काय आहे?”
“धांवा धांवा मी मरतों आतां!”
डॉ. बैले खडबडून उठले व धांवतच शास्त्रीकडे गेले. घरांत एकदम जाण्याच्या इराद्यानें त्यांनीं दारास एकदम जोरानें धक्का दिला. पण दार आंतून लावलेलें! ‘अहो आजोबा दार उघडा.’ असे डॉ. बैले दोनदां व चारदा ओरडून म्हणाले, पण आजोबा घड्याळाच्या लंबकांस लोंबत होते, ते दार कसें उघडणार? ‘मी आतां मरतों किंवा हें यंत्र तरी माझ्या टाळक्यांत बसणार!’ असें शास्त्री मोठ्यानें ओरडून म्हणूं लागलें. पण डॉ. बैले यांना खरा प्रकार काय तो मुळींच समजेना. ते नानाप्रकारचें प्रश्न विचारूं लागले. पण–शास्त्रीचें आपलें एकच उत्तर ‘मी मरतो.’
दोघांचा गलबला ऐकून बहुतेक सर्वच जागे झाले. कोणी खिडकींतून, कोणी दाराच्या फटींतून तर कोणी मोरींतून आंत शास्त्रीकडे पाहूं लागले. शास्त्री लंबकांस लोंबले आहेत असें दामोदरपंतास समजतांच त्यांनीं दाराच्या बिजागऱ्या काढून मार्ग मोकळा केला मालती, श्रीधर, इंदिरा वगैरे मुलें खदाखदां हासू लागलीं पण दामोदरपंतांनीं दरडावतांच तीं पळालीं.
———
प्रकरण १३ वे
पाणरंगे शास्त्री!
आज दोमोदरपंताच्या एथें मोठींच गडबड होती. इंदिरेचा पुनर्विवाह पूर्वी एकाशी होणार होता; पण तो बेत विसकटल्यानें आतां आत्मारामपंत नांवाच्या एका सर्कस कंपनीच्या मालकाशी तो ठरला होता. विवाहनिमित्तानें आत्मारामपंत आपल्या सर्कससह पुण्यास आले होते. आज प्रार्थना समाज मंदिरांत इंदिरेचा व आत्मारामपंत यांचा पुनर्विवाह होणार म्हणून चोहोंकडे आमंत्रणपत्रिका पाठविल्या गेल्या होत्या!
आज काय भानगड आहे तें शास्त्रीस काय माहीत? ते आपला कान चोळींत स्वस्थ बसले. दामोदरपंत व डॉ. बैले हे मात्र आजच्या समांरभाच्या व्यवस्थेविषयीं आपसांत इंग्रजीमध्यें बोलत होते. बराच वेळ त्यांचें भाषण झाल्यावर डॉ. बैले पोशाष चढवून निघून गेले. दामोदरपंतांनीं शास्त्रीकडे पाहिलें तों ते खिन्नपणानें बसलेले दिसले. त्यांचें मन उल्हसित व्हावें व आजच्या प्रसंगी त्यांनीं कालच्याप्रमाणे अंगात आणू नये म्हणून, दामोदरपंत त्यांना गोडीनें सुधारकपणाचीं तत्वें शिकवूं लागले. नूसते तोंडानें शिकविण्यापेक्षा कृतीनें शिक्षण देणें अधिक परिणामकारक असतें असा दामोदरपंतांचा अनुभव असल्यामुळें, त्यांनीं सप्रयोग व्याख्यानास सुरवात केली, श्रीधराकडून स्टोव्ह (विलायती चूल) मागवून तो शास्त्रीपुढें मेजावर ठेवला! लगेच त्याला गरम करून पेटविला! त्याचा तो फर्रर आवाज ऐकून शास्त्रीनें पुढें केलेली मान चटकन मागें केली! व डोळे ताणून ते त्या चत्मकारिक चुलीकडे पाहूं लागले! श्रीधरानें किटली, चहा, साखर वगैरे साहित्य आणून ठेवलेंच होते! चट्कन् जिकडे तिकडे हात उचलून पांच मिनिटांत दामोदरपंतांनीं चहा तयार केला! श्रीधरानें कपबश्या आणून ठेवल्या. दामोदरपंतांनीं लगेच दोन कपस् भरले, प्रत्येकांत एकेक चमचा घातला! एक कप् शास्त्रीपुढे केला. शास्त्री एकदम दचकून उठून उभे राहिले त्यांना जनार्दनपंतांच्या हाटेलाची आठवण झाली. डाव्या हातांत तो कप व उजव्या हातांत ती किटली तशीच धरून दामोदरपंत शास्त्रीकडे आश्चर्यानें पाहूं लागले! “कां आजोबा असं भितां कां? अहो हा चहा आहे. यांत बिचकण्यासारखं काहीं नाहीं. बसा खाली.”
“अरे दामु! तूं कितीं भ्रष्ट झालास! अरे आपल्या घराण्याचा लौकिक काय नि हे असलं वर्तन! हरि हरी–”
“आजोबा! तुमचा गैरसमज झाला आहे. आपल्या घराण्याचा लौकिक अझून कायम आहे. शिवाय या चहानं लौकिकाची हानि मुळीं होत नाही.”
‘अरे दामु! कसं बोलतोस तूं! अरे, अझून मी स्नासुद्धा केलं नाहीं! आन् तूं म्हणतोस–’
‘चहा हें एक औषध आहे. रात्रीं आपणास बराच त्रास झाला. तेव्हां मीं हे मुद्दाम सिद्ध केलें आहे.’
‘म्हणजे हा काढा आहे कि काय?’
‘होय.’
‘पण ही चमत्कारिक पात्रें पाहून मला त्या एका क्षुधाशांतिगृहाची आठवण होते!’
दोघांचा असा संवाद चालला आहे, तो शास्त्री पाणरंगे हे खोलींत येऊन उभे राहिले. त्यांचे तें जुन्या चालीचें बनातीचें टोपडें, त्या गळाभर रुद्राक्षांच्या माळा, ते मोठमोठे भस्माचे पट्टे, हातांत तीं पळीपंचपात्री वगैरे प्रकारचें रूप पाहातांच ढढ्ढाशास्त्रीस इतका आनंद झाला कीं, त्यांनीं कसलाही विचार न करितां एकदम पाणरंगे यांच्या गळ्यास कडकडून मिठी मारली! पाणरंगे काय पाणरंगेच! त्यांनींही शास्त्रीस गच्च आवळून धरिलें दामोदरपंत भोंवया चढवून उगाच पाहूं लागले “हे कमललोचना धांव” असे मोठ्यानें ओरडून ढढ्ढाशास्त्रींनी पुनः घट्ट मिठी मारली! पाणरंगेशास्त्री तर पहिल्या प्रतीचें नट, ‘भो लक्ष्मीपते रक्ष’ असें म्हणून त्यांनींही मिठ्ठी आणखी आवळली! दोघांचा हा धावां पाहून दामोदरपंतांच्या गंभीर स्वभावासही हांसें आलें! हांसें येण्याचें कारण असें कीं, शास्त्री पाणरंगे हा महापाजी मनुष्य! अंधारांत वाटेल त्याच्या हातचे खाणारा पिणारा! व उजेडांत भस्म फासून पुराण सांगणारा! एकदां दोराबजीच्या हाटेलांत ही स्वारी मासे खाण्यांत गर्क झाली असतां, प्रसिद्ध जोगबुवा मुलास बूट घेण्यासाठीं तेथें आले. त्यांना पहातांच शास्त्री पाणरंगे यांची इतकी तारांबळ उडाली कीं, ते घाईघाईनें घास गिळींत असतां, माशाचा कांटा त्याच्या नरड्यात आडवा होऊन अडकला! अरे देवा! तो खालीही जाईना व वरही निघेनां! त्यांच्या सगळ्या अंगाला घाम डबडबून आला! त्यांना भय पडले कीं, लोकांनी तोडांत काय अडकलें असें जर विचारलें तर मी काय सांगूं? परंतु पुढें डॉ. बैले यांनीं गपचूप तो कांटा काढून टाकला. व शास्त्री पाणरंगे यांना मोठ्या संकटांतून वांचविलें. तथापि नरड्याची जखम नीट होईपर्यंत शास्त्रीस भागवताचें प्रवचन करण्यासाठीं तुळशीबागेंत जातां आलें नाहीं. त्यामुळें स्त्रियांत थोडी खळबळ उडाली होती. पण शास्त्रींचें कुटुंब महाधूर्त! त्यांनीं लोकांस समजावून सांगितलें कीं, शास्त्रीस ‘घटसर्प’ झाला आहे. असो, सारांश काय की, ‘पाणी तेरा रंग कैसा? तो जिसमे मिलाये वैसा’ या म्हणीप्रमाणें शास्त्रीचें वर्तन असे. म्हणजे ते घटकेंत सुधारक, तर घटकेंत ते उद्धारक बनत. आणि त्यांच्या या अपूर्व गुणावरूनच त्यांना पाणरंगे हें नांव मिळालें होतें व माशाच्या कांट्यापासून त्यांची डॉ. बैले, दामोदरपंत यांच्याशी ओळख झाली होती.
उभय शास्त्रींनी परस्परांस बराच वेळ घट्ट मिठी मारून धरल्यावर ते दोघेही दोन खुर्च्यांवर बसले. दामोदरपंतानी फारसा विचार न करितां पाव बिस्कीटेंसह चहाचे दोन प्याले पार केले, व ते कपडे चढवून पाणरंगे शास्त्रीस म्हणाले, “ऐकलें कां शास्त्री हे आमचे आजोबा आहेत–जुन्या चालीचे आहेत! त्यांना अझून नव्या मनुची माहिती नाहीं. तुमची त्यांचीं भेट झालीं हें फार बरं झालं. मी आज कोणत्या गडबडीत आहे हें तुम्हास ठाऊक आहेच. मला पुढच्या तयारीसाठीं बाहेर जायांचें आहे. तेव्हां तुम्ही उभयतां चहा वगैरे घ्या मी थोडक्याच वेळांत येतों. संध्याकाळी सहाला मात्र हजर रहा, बरं कां.’
इतकें बोलून दामोदरपंत घराबाहेर पडले. पाणरंगे शास्त्रीस तो पाव, बिस्कीटें, चहा, लोणी वगैरे पदार्थ स्वतंत्रपणें ताब्यांत आलेले पाहून फारच आनंद झाला. तोंडाला सळसळ पाणी सुटलें! कधीं चहा पिईन असें त्यांस होऊन गेलें! पण ढढ्ढाशास्त्रीस चहा वगैरे पाजल्याशिवाय त्यांना काहींच खाता येणें शक्य नसल्यामुळें, त्यांनीं मोठी गंभीर मुद्रा धारण केली व कसेंही करून ढढ्ढाशास्त्रीस चहा पाजण्याच्या प्रयत्नास ते लागले. ते म्हणाले– ‘शास्त्री महाराज, चहा ही एक देवता आहे. वैदिककाळी सोमरस सर्वमान्य होता, तशीच ही चहा देवता सध्यांच्या काळी सर्वसामान्य झाली आहे. हींत अमंगळ वगैरे काहीं एक नाही. सर्व लहान थोरांनीं हिचें सेवन करण्यास कसलीच चिंता नाहीं. स्नानसंध्या होण्यापूर्वी जरी ही घेतली तरी चालते. कारण ही एक औषधी आहे. आतांच्या या कलियुगांतील वातावरणांत या देवतेचें सेवन केलें तरच ठीक आहे. नाहींतर मेल्यावर नरकवास तर आहेच आहे, पण जिवंतपणीही तो भोगावा लागतो! मी तुम्हाप्रमाणें प्रथम प्रथम या चहादेवीचा तिरस्कार करीत असें; परंतु त्यामुळे मजवर अनेक संकटें कोसळलीं सध्यां मी चहादेवीचा एकनिष्ठ भक्त बनल्यापासून माझे सर्वं कांहीं सुरळींत चाललें आहे पहा हं घ्या हा एक प्याला–थंडे होईल. हं ही स्वादुवटिका–यांत ही अशी बुडवून घ्यावी लागते.
लगेच पाणरंगे शास्त्रींनीं एक बिस्कीट कपांत बुचकळून घशांत सोडलें! ढढ्ढाशास्त्री नुसते तोंडाकडे पहात राहिले. पाणरंगे यांनी तीन चार बिस्कीटें गट्ट केलीं तरी ढढ्ढाशास्त्रींनीं एकासही हात लावला नाहीं. ते मंद स्वरानें म्हणाले, ‘काहो पाणरंगे शास्त्री, यद्यपि ही चहादेवी सर्वत्र पूजनीय अशी ठरली आहे, तद्यपी हिचं एकादं पुराण तयार झालंच असेल!–
‘हो-हो-हो-हो-तर! या चहादेवीचं ‘चाहिका’? नामक एक प्रचंड पुराण आहे. तें नैमिष्यारण्यांत शिवानें पार्वतींस सांगितलें आहे. त्याच्या सातव्या अध्यायांत चहा स्तोत्र आहे. तें प्रत्येक ज्ञानी भक्तास मुखोद्गत असावं लागतं. आतां चहा घेण्यापूर्वी मीं तें मनांतलें मनांत म्हटलं. तुम्हास ऐकायचं असेल तर ऐका–
नमस्ते नम्र भावेन आर्ये चायनावासिनी ।
कृष्णरंगे मधुगंधे निद्राभंगेमनोजये ॥ १ ॥
उष्णबाष्पध्वजधरे कपसासर भूषिते ।
चहादेवि नमुस्तुभ्यं जगत्प्रिये नमोऽस्तुते ॥ २ ॥
सदाप्रिये सदाशिवे मोहिनी वरवर्णिनी ।
बिस्कुटप्रिये अद्वैते स्पर्शास्पर्शविनाशिनी ॥ ३ ॥
दुग्धशर्करामिश्रिते उदकरूप धारिणी ।
महापुण्ये बहुमान्ये नमस्तेऽस्तु स्पूनासने ॥ ४ ॥
भक्तिभयदुर्गेंषु भक्तानां पालनेषुच ।
नित्यं वससि जिव्हाग्रे वादे बोधे तथैवच ॥ ५ ॥
त्वं शांतिरथी तेर्माया श्रीर्धोःसुजनता तथा ।
किंतु मह्यं जीवितंच तव दर्शनमव यद् ॥ ६ ॥
तुष्टिःपुष्टिर्धृतिर्दोप्तिस्तथा बुद्धिर्विवर्द्धिनी ।
जयो भवतु मे नित्यं त्वत्प्रासादान्नमस्तु ॥ ७ ॥
हें असं स्त्रोत्र आहे पहा– हं घ्या, चहा एकदा थंड झाला म्हणजे देवतेचा अपमान केल्याप्रमाणं होतं. हं हा चमचा असा हातांत धरा. व ही स्वादुवटिका– हिला गुरुंडभाषेत बिस्किट असं नांव आहे या तबकडींत टाका. हं चालूं द्या.’
शास्त्री पाणरंगे यांचे तें मोडकें तोडकें चहास्त्रोत्र ऐकून ढढ्ढाशास्त्रीच्या मनांत चहाविषयीं आदरभाव उदित झाला. व त्यांनीं पाणरंगे यांच्या सांगण्याप्रमाणें साधारणतः तोंड धुऊन चहाचा प्याला पुढें ओढला! एक बिस्किट त्यांत बुचकळून तें त्यांनीं भीत भीत पण चहादेवीचें स्मरण करून तोंडांत घातलें! उत्तम-नाईस बिस्किटच तें! जिव्हेवर पडतांच शास्त्रीच्या तोंडांतून लाळेची चिळकांडी बाहेर उडाली! त्याचा तो मधूर व खमंगपणा चाखून शास्त्रीची पूर्ण खात्री झालीं कीं, खरोखर याला स्वादुवटिका हें नांव यथार्थ आहे. मी हा वेळपर्यंत हिच्याकडे द्वेषानें पहात होतों, हा माझा मूर्खपणा होता यांत संदेह नाहीं. शास्त्री मनांतलें मनांत असा विचार करीत असतां दोघांच्या सपाट्यांत बिस्कीट, पाव वगैरे साहित्य केव्हां चट्ट झालें तें त्यांना कळूनही आलें नाहीं! व ते सर्व संपेपर्यंत ढढ्ढाशास्त्रींनीं एक शब्दहीं मुखावाटे काढला नाहीं! नंतर ढढ्ढाशास्त्री पाणरंगे यांस म्हणाले–
“ह्या स्वादुवटिका कोठें उत्पन्न होतात?”
“ह्या वटिका साता समुद्रापलिकडे, विकटावती राणी–
“च्या इंद्रगंध (इग्लंद) नामक नगरींत उत्पन्न होतात.”
यांची झाडं केवढालीं असतात बरं?”
“यांची झाडं नसतात, ह्या गोधूमपिष्टजन्यवटिका होत.”
“पण फारच स्वादु व मृदु आहेत. मी पुष्कळ ठिकाणीं मिष्टान्न पक्वान्नें खाल्ली; पण यांची रुचि काहीं अपूर्वच! बरं ह्या वटिका जर मानकृत म्हणाव्या तर त्यांचा आकार अगदी एकसारखा, हें कसं?”
“या युगांतील मानव प्रतिब्रह्मदेव आहेत!”
“वटिकांचा आकार हा असाच किं आणखी वेगळ्या प्रकारचा आहे?”
“पुष्कळ प्रकारचे आकार आहेत.”
श्रीधरानें स्नानास बोलविल्यामुळे ढढ्ढाशास्त्री उठून गेले. ढढ्ढाशास्त्रीस आपण कसें फसविलें याबद्दल पाणरंगे मनाशी विचार करीत बसले. थोडक्याच वेळांत त्यांचा परममित्र हुसेनखां हा दाढीवरून हात फिरवीत आंत आला! पाणरंगे मनोराज्यांत गर्क झाल्यामुळें त्यानें हुसेनखांस पहिलेंच नव्हतें. हुसेनखानें जवळ जाऊन शास्त्रीच्या खांद्यावर होत ठेऊन म्हटले– “शाब्बास-शास्त्री! आज कां येथें दडी मारली! मी घरीं केव्हांची वाट पहात बसलों होतों.”
“ते सर्व खरं, पण रा. सा. दामोदरपंतांनीं मला येथे एक महत्त्वाचं काम दिल्यामुळं गुंतून पडावं लागलं.”
“असं कोणतं महत्त्वाचं काम होतं.”
“होतं ते होतं, आणि आहेही अजून, पण त्याचं आतांच काय? सांगेन मग– अगोदर चहा तर घे.”
पाणरंगेशास्त्रीनीं श्रीधरास हाक मारून घेतलें. त्यानें येतांच विचारलें ‘काय पाहिजे?’
“अरे, ते तुझ्या यजमानाचे आजोबा कोठें आहेत?
“स्नान करताहेत”
“बरं आम्हाला दोन कप चहा व ....दोन ....ते ....बिन देठाचे बटाटे घेऊन ये ....पण उकडलेले बरं कां”
थोड्या वेळानें श्रीधरानें दोन कप चहा व उकडलेलीं दोन अंडीं आणून दिलीं. पाणरंगे यांनी चटकन दाराला कडी लावून घेतली. व गप्पा गोष्टी करीत ते दोघे आंड्याचीं टरपलें काढू लागले. टरपल काढतां काढतां हुसेनखां म्हणाला, ‘कांहो शास्त्री हे आजोबा कोण? मोठे कर्मठ दिसतात!
‘अरे बाबा, जुन्या तऱ्हेची माणसं अशींच! कर्मठ काय सव्वासोळा आणे. पण दामोदरपंताचे हे आजोबा गांढुळाप्रमाणें एकदम कसें उगवलें ते कांही मला समजत नाही.’ मी पुष्कळ वेळां विचारलं त्यांना, पण ते बरोबर बोलले नाहीत. न बोललो आपणाला तरी इतकं खोल पाण्यांत पडण्याची काय जरुर आहे? आले आपले दोन कप चहा उडविला कि निघाले परत; कसं?
‘ते बरोबर पण मी कशाला आलों, आहे कां माहीत?
‘कशाला आलास?’
‘आज महंमदमियाचा सुनता समारंभ आहे. तुला आमंत्रण देण्यासाठीं आलों. संध्याकाळीं नऊला तुला आलं पाहिजे.’
‘पण-कसं-बुवा-जमेल.’
‘हे बघ, असं रेंगाळत बोलूं नको. बिरयाणी, पुलावा वगैरे होणार. तुझ्यासारख्या मित्रासाठीं खास वेगळी सोय केली आहे.’
‘ते झालं-त्याबद्दल माझं काहीं म्हणणं नाहीं–तुम्हा मुसलमानांत थोडंच अम्हाला जेवावयास बसायाचं–पण–’
‘पण बीन काय? आलंच पाहिजे.’
(ढढ्ढाशास्त्री हळूच येऊन, खिडकीच्या सापटींतून, पाणरंगे कोणाशी बोलतात तें पाहूं लागले.)
‘येण्याला माझी ना नू नाहीं–पण आजच येथें रा.सा.दामोदरपंतांच्या मुलीचा पुनर्विवाह आहे म्हणून म्हटलं–’
इतकें कोठें शास्त्री पाणरंगे बोलत आहे तोंच ‘हे कमललोचना धांव’ असा शब्द होऊन दरवाजा धाडकन वाजला! तो ओळखीचा बोल ऐकतांच, ओंठाजवळचा कप पाणरंगे यांच्या हातून निसटला व त्याचे तुकडे झाले. हुसेनखांही चकित होऊन चोहोंकडे पाहूं लागला. पाणरंगे शास्त्रीनीं लवकर अंड्याचीं टरपलें बाहेर टाकून झटकन दार उघडिलें; व पाहतात तों ढढ्ढाशास्त्री दारांत बेशुद्ध स्थितींत आडवे पडले आहेत! काय झालें व काय नाहीं. पाणरंगे यांचा कांहींच तर्क चालेना. तथापि त्यांनीं हुसेनखांस घरीं जाण्यास सांगून श्रीधरास लगबगीनें हाक मारली. हा हा म्हणतां सगळींच मंडळी जमली. दामोदरपंत, डॉ. बैले व पार्वतीबाई हेही तितक्यांत आले. ढढ्ढाशास्त्रीस बेशुद्ध पडलेले पाहून दामोदरपंताची खात्री झाली कीं, काहीं तरी नवीन सुधारणेचा प्रयोग शास्त्रीच्या पहाण्यांत आला! त्यांनीं पुष्कळ तपास केला पण काहींच पत्ता लागेना. श्रीधर म्हणाला–आतांच त्यांनीं स्नान केलं–आन् हे इथें धोतर नेसत उभे होते. पाणरंगे म्हणाले–मी दार लावून घेतलं होतं. त्यामुळं त्यांना कशी गिरकी आली हें मलाहि दिसलं नाहीं. पार्वतीबाई म्हणाल्या ‘तुम्ही काहीं म्हणा, यांना वाताचा भयंकर विकार दिसतो. त्याशिवाय असं बेशुद्ध कोणी होणार नाहीं. चटकन दाभण तापवा पाहूं. काल रात्री डागता डागतां तसंच राहिलं. या दोन भोवयामध्यें नीट पाहून डाग दिले तर पुनः असं कधींच व्हावयाचं नाहीं. आणा, आणा दाभण लवकर. तिथें काय वेळ आहे. श्रीधरानें दोन दाभण आणले. पार्वतीबाईनें हळूच नीट दाभण धरून ते नेमके ढढ्ढाशास्त्रीच्या कपाळावर टेकविले! चटका बसतांच शास्त्री खडबडून उठून बसले. पार्वतीबाई दाभण घेऊन उभ्या असलेल्या दिसतांच शास्त्रीचें डोकें अधिकच भडकलें. ‘धाव! धांव! कमललोचना धांव! अरेरे, पुरे आतां ही हौस. मी शतमूर्ख! हरि! हरि! उगाच मृत्युलोकी आलों पुरे! पुरे! भो कमलापते! मी विनाकारण तुजपाशीं हट्ट घेतला. पुरे झाली हौस.’
याप्रमाणें शास्त्रीचा विलाप चालला असतां पार्वतीबाई दामोदरपंतास हळूच म्हणाल्या–
‘पहा मी, म्हणतें तें खरं किं नाहीं–वातविकारच दिसतो.’
पार्वतीबाईचें हें वाक्य ऐकताच शास्त्रीं चवताळून उठलें; व अग टवळे, ‘मला वातविकार झाला नि तुला कोणता विकार–’ असें बोलून त्यांनी पार्वतीबाईच्या कमरेंत जोरानें लाथ दिली! पार्वतीबाई डॉ. बैल्याच्या अंगावर व बैले दामोदरपंतांच्या अंगावर, अशी आगगाडीच्या डब्याप्रमाणें पडापडी झाली! आतां तर दामोदरपंताची पूर्ण खात्री झाली कीं, ढढ्ढाशास्त्रीस माथेफिरूपणाचा रोग आहेच. त्यांनीं ताबडतोब दोघांतिघां मनुष्यास हाक मारली व एक तांगा करून, ढढ्ढाशास्त्रीस मोठ्या जुलमानें वेड्याच्या इस्पितळांत पोंचते केलें. वाटेनें ‘हे कमललोचना धांव’ हा त्यांचा जप सारखा चालूंच होता.
———
प्रकरण १४ वे
गचांड्या
अमेरिकेचे मिशनरी डॉ. व्हाइटडे यांनीं परोपकारासाठीं म्हणून वेड्याचें इस्पिताळ उघडिलें होतें. पुण्यासारख्या वस्तींत यांचे हे इस्पितळ झाल्यापासून पुष्कळ लोकांची फारच चांगली सोय झाली. इस्पितळांत पुष्कळ वेड्यांस सुलभपणानें रहातां यावें म्हणून ते चांगलें भव्य व मोठें बांधावें लागलें. इस्पितळ संपूर्ण होऊन आंत औषध पाणी या सर्वांस एकंदर एक लक्ष रुपये खर्च आला. व तो सगळा, परदेशी लोकानींच केला. सध्यांही बहुतेक सर्वच मोठमोठ्या वार्षिक देणग्या युरोप अमेरिकेतूनच येतात व त्यांचा विनीयोग येथील स्वदेशी वेडे सुधारण्याकडे होतो! डॉ. व्हाइटडे हे फारच सज्जन असल्यानें, त्यांच्या शत्रूसही प्रसंग विशेषीं दवाखान्यांत येण्यास आनंदच वाटतो. प्रसिद्ध लोकमान्य रा. टकले हे युरोपियन लोकांविषयीं अत्यंत द्वेषानें लिहितां लिहितां जेव्हां वेडे झाले, तेव्हा ते याच इस्पितळांतून नीट होऊन घरीं गेलें. याप्रमाणे मोठ्या लोकमान्य गृहस्थांचीं डोकीं या इस्पितळांतून साफ होऊन गेल्यामुळे तें चोहोंकडे नाणवलें होतें.
डॉ. व्हाइटडे हे इस्पितळापुढील बागेंत सहल करीत असतां एक तांगा घरघर करीत आवारांत शिरला. तांग्यांतून ‘हे कमललोचना धांव’ असा मंत्रघोष सारखा चालला होता. थोड्याच वेळात तांगा दवाखान्याच्या पायरीजवळ येऊन उभा राहिला. तांग्यातून ढढ्ढाशास्त्रीस धरून दोन माणसें खाली उतरलीं! शास्त्रींचा मंत्रघोष चालूच होता. त्यांच्या त्या धाव्याचें कोणास कांहीं नवल वाटलें नाहीं. कारण इस्पितळांत नेहमीं वेडे येतजात असल्यानें असे आरडा ओरडीचे प्रकार घडतच असत!
शास्त्रीस खालीं ऊतरून घेतल्यावर त्यांना एका खोलींत नेण्याचे व्हाईटडे साहेबानें कळविलें! शास्त्रीचें अंग लटपट कांपू लागलें व ते खोलींत जाण्यास मागें घेऊं लागले. बरोबरच्या लोकांनीं त्यांना बळेंच आंत रेटण्याचा प्रयत्न केला, पण शास्त्रीं दाद देईनात, जों जों त्यांना आंत ढकलण्याचा प्रयत्न होऊ लागला, तों तों ते अधिकच धडपड करूं लागले! व्हाईटडेसाहेबाची लांबलचक दाढी, ते घारे डोळे, ती उग्र मुद्रा वगैरे प्रकार पाहून शास्त्री भ्याले पण या भयापेक्षां त्यांना, खोलींत नेऊन काय करतात व काय नाहीं याचेंच फार भय वाटू लागलें, आणि म्हणूनच ते आरडत ओरडत मागें पाय घेऊं लागले. पण व्हाईटडेसाहेबांनीं तोबडतोब दुसऱ्या दोन माणसांस मदतीस घेऊन, शास्त्रीस वरचेवर उचलून खोलीत नेलें. बाजेवर शास्त्रीस बसवून त्यांना डॉ. साहेबांनीं ‘शांत व्हा गडबड करूं नका’ असें सांगितलें. हा गोरा म्लेंच्छ आपणासारखे मराठी बोलतों हे पाहून शास्त्रीस फार आश्चर्य वाटलें; व बराच धीरहीं आला. नोकरांनीं पाहिजे ते सर्व सामान फडाफड आणून ठेवल्यावर, डॉक्टरसाहेब एक एक यंत्र घेऊन रोग्याची (शास्त्रीची) तपासणी करूं लागले! डॉक्टरसाहेबांची ती साधनसामग्री पाहून शास्त्री फारसे घोंटाळलें नाहींत; त्यांनीं तर्कानें तेव्हांच ताडलें कीं, हे कोणी तरी मोठे राजवैद्य असावेत. व हा सारा खटाटोप आपणांस तपासून पहाण्यासाठीं झालेला दिसतो. असा मनांत विचार करून शास्त्री मोठ्या धिटाईनें, पण आडखळत आडखळत म्हणाले, महाराज–
‘आ....पण म....ला काय म्ह....णून तपास....तां? मी चांग....ला निरोगी आहे मला कसला....ही रो....ग झाला ना....ही.’
साहेब थोडेसे हांसत म्हणाले ‘हो, तुम्हाला काहीं रोग झाला नाहीं. परंतु आम्ही तुम्हास तपासावें असें आम्हांस भासतें. तुम्ही शांत बसा. भिऊं नका. मी काय, बोललों तें तुम्ही जाणू शकलां काय?’
‘ठीक आहे. मर्जी त्या श्रीहरीची–स्वस्थ बसतों–डागा तोडा–वाटेल ते करा! काय करूं नि कोणाला सांगू मला जबरीनें वेडा नि रोगी बनविले आहे!’
तुम्हाला वेडें म्हटलें नाहीं, तुम्ही फार शहाणे आहांत–पण थोडे धीर धरून बसा.’
इतके बोलणें होत होतें तरी डॉक्टर साहेबांनीं शास्त्रीस घट्ट आवळून ठेवण्यास नोकराना इंग्रजींत सांगितलेंच होते.
शास्त्रीनीं कोणत्याही तऱ्हेची गडबड केलीं नाहीं. मन मोठें घट्ट धरून त्यांनीं साहेबास तपासूं दिलें. साहेबांनीं पुनः पुनः चांगलें तपासल्यावर त्यांना कळून आलें कीं, शास्त्रीस वेड वगैरे काहीं एक दिसत नाहीं. ते शास्त्रीकडे लक्षपूर्वक पहात आहेत तो बाहेर कोणी भेटावयास आल्याचें शिपायानें सांगितलें. डॉ. व्हाईटडे खोलीबाहेर गेले. डॉ. बैले व रा. सा. दामोदरपंत उभे होते! नमस्कार चमत्कार झाल्यावर व्हाईटडेसाहेब एकदम म्हणाले ‘तुम्हाकडून आलेला रोगी वेडा दिसत नाहीं, आणखी मी तपासीत आहेच’. यावर दामोदरपंत म्हणाले ‘आपण नीट तपासा. आम्हाला वाटतें त्यांच्या मेंदूंत काहीं तरी विकार झाला असावा. मला प्रथम वाटत होते कीं, ते जुन्या वळणांचे शास्त्री आहेत, तेव्हां कदाचित् आमचे नवे आचार पाहून ते बिचकत असतील पण तसा प्रकार दिसून येत नाहीं. कधीं कधीं तर ते थेट आम्हा सुधारकाप्रमाणें चहापान करितात! व कधीं एकदम काहीं तरीं विक्षिप्तपणा करितात! आज त्यांनीं असाच काहीं प्रकार केल्यामुळें त्यांना इकडे पाठविलें. तरी त्यांची चांगली बारीक तपासणी करण्याची मेहेरबानी करावी, मी आपणांस सांगितलें पाहिजे असे नाहीं. ते माझे प्रत्यक्ष आजे आहेत. बरें, ते जर चांगले आहेत अशीं खात्री झाली तर मी उद्यां त्यांना परत घेऊन जाईन. आज मात्र त्यांना कृपा करून दवाखान्यांतच ठेऊन घ्या.’
याप्रमाणें दामोदरपंतांनीं सर्व वर्तमान डॉक्टर व्हाइटडे यांच्या कानावर घातलें. डॉ. बैले यांनींही दामोदरपंतांच्या भाषणास पुष्टी दिली! डॉक्टरांची व दामोदरपंतांची चांगलीच ओळख असल्यामुळें, त्यांनीं पंताचें म्हणणे मान्य केलें, व ‘तुम्ही निर्धास्त असा’ असें त्यांस सांगितलें. डॉक्टर साहेबांकडून असा भरवंसा मिळतांच दामोदरपंत, साहेबांशी हस्तांदोलन (हातांत हात घालून हालविणे) करून ताबडतोब आल्यामार्गानें परत फिरले. साहेबही चटकन पुन्हा शास्त्रीच्या खोलींत आले. त्यांनीं खूप कट्टी मेहनत घेऊन शास्त्रीस फारच बारकाईनें तपासलें; पण शास्त्रीच्या मेंदूत अगर डोक्यांत कुठेंच त्यांना व्यंग आढळलें नाहीं. शेवटीं सर्व हत्यारें जिकडेतिकडे ठेऊन, ते एका खुर्चीवर बसले; व शास्त्रीची आणखी चाचणी पहावी म्हणून त्यांनीं त्यांच्याशीं बोलण्यास सुरवात केली. डॉक्टरसाहेब अगदीं गंभीरपणानें म्हणाले,
‘तुमचें नांव काय?’
‘माझं नांव ढढ्ढाशास्त्री’
‘तुम्ही शास्त्री आहांत?’
‘होय, आमचं घराणं पिढ्यान्पिढ्या शास्त्रींचं आहे.’
‘मग तुम्हाला कोणते शास्त्र येतें?’
‘तुम्हालाही एकादं शास्त्र येतं काय?’
‘होय आम्हाला आमचें शास्त्र येतें.’
‘आणि आमचं’
‘तुमचें शास्त्र येत नाहीं.’
‘मला पुष्कळ शास्त्रं येत होतीं, पण आतां म्हातारपणामुळं बरोबर आठवत नाहींत. तरी भागवत, गीता, रामायण यांच्यावर मी अजूनही प्रवचन करीन.’
‘असें काय! तर तर गीतेंतील एखादा श्लोक म्हणा पाहूं’
शास्त्रीस मोठीच पंचायत पडली. श्लोक म्हणावा तर म्लेंच्छाच्या कानावर संस्कृत शब्द जाणार! न म्हणावा तर आपणांस काहीं येत नाहीं असें साहेबांस वाटणार! शास्त्री खोल विचार करूं लागले. त्यांनां काहीं सुचेना. शेवटीं डॉक्टरसाहेबांनीं ‘शांतवन’, अशी हाक मारून एका दहा वर्षांच्या मुलास जवळ बोलविलें. शांतवन खरोखरच पहाणाराचें सांत्वन करण्यासारखा होता. त्याची ती गोजिरवाणी मूर्ति, टोपी, कोट, विजार वगैरे स्वच्छ कपड्यांनीं मनोहर दिसत होती. तो जवळ येतांच साहेबांनी त्याच्या पाठीवरून हात फिरवून म्हटलें– ‘शांतवन, गीतेचा पहिला श्लोक म्हण बरें–हे पहा, शास्त्री तुझी परीक्षा घेणार आहेत बरें. हं, म्हण पाहूं.’
साहेबांचीं आज्ञा होतांच शांतवन म्हणाला.
‘धर्मक्षेत्रे कुरुक्षेत्रे समवेता युयुत्सवः । मामकाः पांडवाश्चैव किम कुर्वत संजय ॥ १ ॥’
आतां ऐका श्रोतेजन । हस्तिनापुरींचें रणांगण । कौरव पांडव सैन्यगण । व्यापुनी उभा ठाकला ॥ तव धृतराष्ट्र म्हणे संजया । माझे आणि पंडुचिया! पुत्रीं जमुनि ठायीं तया । काय कार्य आरंभिलें ॥ २ ॥
याप्रमाणे त्या बालकाचें प्रवचन ऐकून शास्त्रीस अत्यंत आनंद झाला. व त्यांनी एकदम हर्षभरानें त्यां बालकांस उचलून घेऊन मांडिवर बसविलें. त्याच्या पाठीवरून हात फिरवीत शास्त्री, साहेबास म्हणाले.–
‘खरोखर हा मुलगा मोठा बुद्धिवान पुरुष निपजेल. प्रति बृहस्पति होईल म्हटलं तरी चालेल.’
शास्त्री त्या मुलाचे चुंबन घेऊन त्यास म्हणाले ‘बाळ’ तुझं गोत्र कोणतं? तुझ्या पित्याचें नांव काय? धन्य तुझ्या जन्मदात्यांची–
याप्रमाणें शास्त्री त्या मुलाचे गौरव करीत आहेत तों एक फाटकें लुगडें नेसलेली महारीण, डाव्या बगलेंत खराटा मारून, साहेबापुढें हात जोडीत म्हणाली. ‘आज माझ्या शांतवनाला माझ्या संग घरापोत धाडतां कां? उद्यां मी आणूनशान् पोचीन’ यावर साहेब म्हणाले– ‘तुम्ही लोक चांगल्या प्रकारें वागत नाहींत, त्यासाठीं लेकरास तुमच्या संगती देणें आम्हास बरोबर दिसत नाहीं. तुम्ही लोक घरीं फार फार वाईट प्रकारच्या शिव्या देतां. त्यामुळें लेकरांचीं मनं वाईट होतात. मी लेंकरास पाठवीत नाहीं.
‘ठीक आहे. आपली मर्जी’. इतके बोलून ती महारीण गेली. झालेल्या प्रकाराविषयीं शास्त्रीस मोठा अचंबा वाटला. ती सडक झाडणारीण महारीण व हें गोजीरवाणें मुल यांचा संबंध काहीं तरी आहे. आपल्या मांडीवरचें हें पोरगें म्हाराचें तर नाहीं ना? अशी त्यास शंका आली. व त्यांनीं त्या झोंकावर साहेबास प्रश्न केला कीं, ‘ही बाई या मुलाची कोण?’
डॉक्टरसाहेब म्हणाले– ‘ही या मुलाच्या बापाची बहीण आहे!’
‘या मुलाचे आईबाप कोठे आहेत?’
‘ते प्लेगमुळें मृत्यू पावलें. त्याचा बाप माझा बटलर होता. अगदीं लहानपणापासून हा माझेजवळ आहे. मी याला माझा–
‘पण हा कोणत्या जातीचा आहे?’
‘हा अत्यंज जातीचा आहे–पहा याला कोणी आतां महाराचा मुलगा म्हणेल काय?
डॉक्टरसाहेबाचें भाषण ऐकून शास्त्रीचें सर्वांग क्रोधानें थर थर कापू लागलें. त्यांनीं झटकन त्या मुलाला मांडीवरून खालीं लोटून दिलें. तें अनाथ व निरपराधी बालक फरशीवर आदळून बेशूद्ध झालें! डॉक्टर साहेब एकदम गरम झाले. त्यांनी दोन तीन ठोसे शास्त्रीच्या पाठींत दिलें, व नोकरास हाका मारून, एक टांगा बोलविला त्यात शास्त्रीस कोंबून, त्यांना परत दामोदरपंताच्या घरी पोंचविण्याची व्यवस्था केली. शास्त्री, साहेबास मोठमोठ्यानें शिव्याशाप देत होते. ‘मजसारख्या वैदिक–शुद्ध ब्राह्मणास ठकविलंस काय? अरे अधमा म्लेंच्छा! तुझं कालत्रयी कल्याण होणार नाहीं. तुझा कुलक्षय होऊन तुला यम ताडन करील’ याप्रमाणें शास्त्रीचा पट्टा चालूंच होतां पण नोकरांनीं थपडामागे थपडा दिल्यामुळे ते लवकरच गप्प झाले. ही गडबड पाहून पोलीस शिपाई धांवत आला व त्यानें चौकशी केली. शास्त्रीनें मागें वळून शिपायाकडे पाहिलें तर तो दगडू शिपाई! त्याला पाहतांच शास्त्रीचा सगळा राग थंडा झाला. त्यांची ती घाबरगुंडी मुद्रा पाहून दगडू दरडावून म्हणाला–
‘काय रे थेरड्या, तुला नीट वागतां येत नाहीं वाटतं अँ! जिथं बघावं तिथं तुझा आपला गचाळपणा आहेच. काय रे काय केलं इथं दवाखान्यात? आतां तरी अक्कल धर नाहींतर खा आणखीं गचांड्या.’ तांगा जोरानें निघून गेला.
———
प्रकरण १५ वे
भाग्या मांगाचा पोरगा
बरेंच दूरवर गेल्यावर शास्त्री म्हणाले, मला येथें सोडून द्या. मी आपला घरीं जाईन. नोकरांनीं तसें केलें. तांगा परत गेला. ते एका दुकानापुढें उभे राहिले. ‘कुठे जावें व काय करावें’ हा विचार त्यांच्या डोक्यांत घोळत असल्यामुळें, त्यांची वेड्याप्रमाणें स्थिती झाली. थोडावेळ विचार केल्यावर त्यांनीं पक्कें ठरविलें कीं, आतां परत दामुकडें जायाचे नाहीं; व या पुण्यनगरातही राहायाचं नाही. पुरी हौस फिटली. कुठें तरी जाऊन जगणं पुरं करावं!
असा विचार करून शास्त्री झटक्यासरसे निघाले. त्यांनीं पर्वतीस जाण्याचा बेत ठरविला. पण रस्ता बरोबर सुचेना. कोणासही विचारलें तर तो रस्ता दाखवी; पण शास्त्री थोडे पुढें गेले कीं, तिन चार रस्ते फुटलेले आढळायाचे! व ते तेथें घोटाळ्यात पडायाचे! त्यांना वाटलें कीं, आपण पुण्यांत काळ्याचे पांढरे होईपर्यंत राहिलो, तेव्हां पर्वतीचा रस्ता सहज हुडकून काढूं, पण त्यांचा हा तर्क चुकला. दुपारचे तीन वाजून गेले तरी त्यांना त्यांच्या तर्काप्रमाणें पर्वतीचा रस्ता सांपडेना! लोकांस विचारलें असतां आपली फजीतीं होते असा त्यांना अनुभव आल्यामुळें, त्यांनी स्वतःच मार्ग शोधून काढण्याची सीमा केली. पण ते वेताळ पेठेपलिकडे जाऊं शकले नाहींत. वेताळ पेठेंतून ते नीट परत फिरून बुधवाराकडे वळले व थोड्याच वेळांत ते रे मार्केटमध्यें येऊन पोंचले! तेथील तो भव्य बाजार, फळफळावांची दोरीसूत दुकानें, अनेक प्रकारचा भाजीपाला, वगैरे प्रकार पाहून शास्त्री चकीत झाले. ते धैर्य धरून पण भीत भीत मंडईत शिरले! या वेळेस त्यांना भूक फारच लागली होती. सकाळची दोन-चार बिस्किटें खाल्ली पण त्यांनीं अजून कोठपर्यंत दम धरावा? कसेंही करून कोणापासून तरी दोन चार आणे काढून पोटाची सोय केली पाहिजे असा शास्त्रीनीं विचार केला व ते मार्केटांतील दुकानदार स्त्रीपुरुषांकडे पाहूं लागले! बहुतेक सर्वांच्या अंगावर पांच-दहा तोळे सोनें असलेले पाहून शास्त्रीस नवल तर वाटलेंच, पण हे श्रीमंत दुकानदार आपली याचना पूर्ण करण्यास समर्थ आहेत असें वाटून त्यांना आनंदही झाला. पण भीक मागण्यास धीर होईना. त्यांना असा संशय आला फीं, भीक मागण्याचा येथें प्रघात आहे किं नाहीं कोण जाणे! याप्रमाणें शास्त्री चिंतातूर झाले असतां, एक दुकानदार म्हणाला ‘काहो भटजी, काय घ्यायाचं? हे अंजीर घ्या–अगदीं ताजे आणले आहेत बघा. संतरेबी लई नामी आहेत–’
‘अरे बाबा’ मी गरीब भिक्षुक आहे. माझ्याजवळ एक कवडी नाहीं. भूक लागली आहे. दया करून ब्राह्मणास दान कराल तर पुण्य लागेल.’
‘पुढं जा पुढं, आम्ही पुण्यांतच राहात आहों’ शास्त्री तेथून पुढें झाले. दुसऱ्या दुकानदारानें आपण होऊन एक पैसा दिला. मग त्यांना थोडा धीर आला व हळूहळू भीतभीत त्यांनी सगळ्या मंडईंत भीक मागून बारा आणे जमविले. आतां पीठ, मीठ घेऊन दोन भाकरी कराव्या असा विचार करीत ते मंडईबाहेर निघाले. तो एका फळाच्या दुकानीं एक भला गृहस्थ फळांची मोठी खरेदी करतांना त्यांना दिसला. डोक्यांत सुंदरशीं ब्राह्मणी कोकी, अंगांत अस्तानीचा पांढरा आंगरखा, खालीं पातळ स्वच्छ धोतर, पायांत चर्मी जोडा. असा त्याचा पेहराव पाहून शास्त्रीय फार समाधान वाटलें. हा कोणी तरी सरदार विंचुरकरापैकीं, किंवा सरदार पेठ्यापैकीं, किंवा सरदार रास्ते यांच्यापैकीं असावा असा त्यांनीं तर्क केला. ते त्याचेजवळ गेले व हात पसरून म्हणाले ‘महाराज’ एक पैसा द्या भिक्षुकाला!’
त्या गृहस्थानें एक पावली शास्त्रीच्या हातावर टाकली. शास्त्री आश्चर्यानें तिच्याकडे व त्या गृहस्थाकडे पाहूं लागले! त्यांनीं त्याला कोपरापासून हात जोडून नमस्कार केला! त्या गृहस्थानें नमस्कार स्वीकारल्यावर तो फळफळावळ घेऊन घोड्यांचा तांगा उडवीत निघून गेला. तो दूर गेल्यावर शास्त्री हातांतील पावली दुकानदारास दाखवून म्हणाले ‘गृहस्थ फारच भला दिसतो. श्रीमंत असावासा वाटतो. किती उदार मनाचा मनुष्य! चटकन् हें रौप्य नाणं त्यानं मला दिलं! काहो याचे पैसे किती होतात?’
‘उदार मनाचा गृहस्थ तर खराच, पण तो कोणत्या जातीचा आहे हें तुम्हाला आहे का ठाऊक? चार आणे दिलें म्हणून काय नवल झालं! आठशें रुपये महिना मिळतोना त्याला!’ दुकानदार म्हणाला.
‘तो कोणत्या जातीचा गृहस्थ होता?’ सरदार रास्ते होते काय?
‘अहो आतां असले सरदार रस्तोरस्ती झाले आहेत.’
‘तो जातीचा मांग आहे मांग!’
‘काय म्हणतां! मांग आहे?’
‘हो हो मांग आहे; आणि तोही फार दूरचा नाहीं; तेथला भांबुर्ड्याचाच आहे; त्या भाग्या मांगाचा
पोरगा!’
दुसरा दुकानदार मध्येंच म्हणतो, ‘काय? काय? आतां आलेला ख्रिस्ती कां? अहो हा भाग्या मांगाचा थोरला पोरगा ना!’
हा एकंदर प्रकार पाहून शास्त्रीस कसेंसें वाटूं लागलें. त्यांचा तो पूर्वीचा आनंद व त्या गृहस्थासंबंधाची पूज्यबुद्धि ही सगळीं नष्ट झालीं. त्यांना ती पावली म्हणजे इंगळीप्रमाणें भयंकर दिसूं लागली.
‘मी ढढ्ढाशास्त्री असं अंत्यजाचं दान घेईन काय? प्राणान्त झाला तरी घेणार नाहीं’ असें म्हणून त्यांनीं हातांतील पावली भिरीरीरी दूर फेकून दिली!
‘असा ब्राह्मणाप्रमाणं पोशाख करण्यास त्याला कशी लाज वाटली नाहीं? आणि येथल्या घाशीराम कोतवालानें त्याला शहरांत तरी येऊं कसा दिला?’
शास्त्रीचा हा चमत्कारिक स्वभाव पाहून सर्वजण हांसू लागले! पण त्यांचें तें हांसणे पहाण्यास शास्त्री तेथे उभे राहतात कशाला? पावली फेकून ते झटक्यासरशीं मार्केटाच्या बाहेर पडले.
———
प्रकरण १६ वे
तीर्थ का काढा?
मंडईच्या बाहेर आल्यावर आतां कुठें जावें या विचारांत ते सडकेवर उभे राहिले तों समोरच त्याना दोन स्त्रिया हातांत छत्र्या धरून उभ्या असलेल्या दिसल्या! शास्त्री त्यांच्याकडे विशेष न्याहाळून पहात पहात बरेंच जवळ गेले! ते जों जों जवळ जाऊं लागले तों तों त्यांची मुद्रा आश्चर्यानें थक्क होत गेली! त्या दोनी स्त्रियांच्या अंगांत जांभळ्या रंगाचीं पोलकीं पाहून शास्त्रीस फारसें नवल वाटलें नाहीं. पण त्यांच्या पायांतले काळ्या कुळकुळीत रंगाचे बूट, हातांत मऊ छत्र्या यांचे शास्त्रीस फारच आश्चर्य वाटलें. त्यांना वाटलें ह्या कोणातरी श्रीमंत घराण्याच्या बाया असाव्या. परंतु त्या कोणत्या जातीच्या असाव्या याचा शास्त्रीस काहींच निर्णय करतां येईना. ते त्यांच्याकडे उगीच वेड्यांप्रमाणें पहात उभे राहिले. त्या दोघीपैकीं एकीनें कपाळास कुंकवाची बारीक टिकली लावली होती. व ब्राह्मणीस साजेल असा डोईचा पदर खांद्यावर टाकला होता! लुगडेंही तसेंच चोपून चोपून नेसलेलें असल्याने, कासोट्याची पट्टी स्पष्टपणें येथून तेथून लोंबती दिसत होती! या एकंदर चिन्हांवरून ती बहुधा ब्राह्मणी असावी असें शास्त्रीस वाटलें पण दुसरीसंबंधानें त्यांना काहींच तर्क करतां येईना कारण तिचा पेहराव अगदीं वेगळ्या प्रकारचा होता. कपाळास कुंकू नव्हतें! पदर डोकीवर होता. लुगडें मोकळें होतें. म्हणजे कासोटा घातला नव्हता. कासोटा न घालतां ब्राह्मणाची स्त्री एक पाऊलही चालणार नाहीं हें शास्त्रीस पक्कें ठाऊक होतें. तेव्हां ही दुसरी स्त्री कोणा देशमुखांची असावी असें शास्त्रीनीं ठरविलें. पण त्यांना संशय आला कीं, देशमुखांच्या बायका अशा उघड्या तोंडानें बाजारहाटास येणार नाहींत! त्या तर पडद्यांत असायाच्या! शास्त्रीस कांहीं सुचेना. थोडा वेळ विचार केल्यावर त्यांना वाटलें ‘आपण या स्त्रियांशी बोलावें! पुरुषापेक्षां स्त्रियांचा स्वभाव स्वाभाविकच ममताळु असतो. तेव्हां त्यांच्यापाशी आपण आदरानें बोललो तर त्याही आपणाशी आदरानें बोलतील. पण ह्या कुलीन आहेत काय? जर ह्या वेश्या असल्या तर? असेनात. आपणांस दुरून बोलायाला काय चिंता आहे, असा विचार करून शास्त्री त्या स्त्रियांकडे गेले. शास्त्रीची ती साधी मूर्ति पाहतांच दोघींसही थोडे हांसू आलें, पण त्या गांलातले गालांतच हांसल्या. त्यापैकीं ब्राह्मणी वळणाची स्त्री म्हणाली–
‘काय भटजी महाराज, कुठे असतां?’
‘कोण मी होय’ शास्त्री गडबडले.
‘हो. तुम्हीच कोठे असतां म्हणून विचारलें,’ दुसरी म्हणाली.
‘मी येथेच असतों, गरीब भिक्षूक आहे.’
शास्त्रीचें हें वाक्य ऐकतांच दोघीनींही आपापली पाकिटें काढून एकेक आणा शास्त्रीकडे केला. शास्त्री घोटाळ्यांत पडले. या स्त्रिया कोण आहेत हें समजल्याशिवाय दान घेणे गैर होय असें शास्त्रीस वाटलें पण त्यांना पुनः असें वाटलें कीं, ह्या स्त्रियांजरी वेश्या असल्या तरी दान घेण्यास चिंता नाहीं. कारण पद्मपुराण, मत्स्यपुराण यांत वेश्यांजवळून सर्व प्रकारचें दान घ्यावें असें शास्त्रवचन आहे झालें. शास्त्रीनीं पुढें हात करतांच दोघीनींही एकेक आणा हातावर टाकला! शास्त्री शुभाशीर्वाद देत आहेत तों दोन घोड्यांचे तांगे तेथें येऊन थडकलें! दोन्ही तांग्यांत दोन गृहस्थ होते. त्यांचा पेहरावही भपकेदार होता. तांगे उभे राहतांच दोघी दोन तांग्यांत जाऊन बसल्या. एका गृहस्थानें मान वाकडी करून सहज शास्त्रीकडे पाहिलें तों ते दामोदरपंताचे आजोबा होत असें त्यांनीं ताबडतोब ओळखलें! तरी मनाची खात्री होण्यासाठीं तो गृहस्थ म्हणाला– ‘शास्त्री, तुमचें उपनांव काय?’
‘माझं उपनांव ‘परान्ने.’
‘आपण दामोदरपंताचे आजोबा ना?’
‘होय.’
‘मग इकडे कोणीकडे?’
शास्त्री घोटाळ्यांत पडलें! ‘हा गृहस्थ कोण? मी याला ओळखीत नाहीं, आन् यानें मला कस ओळखलं? आतां काहीं तरी थाप दिली पाहिजे’ शास्त्री म्हणाले– ‘मी वाट चुकलों म्हणून येथें आलों.’
‘असं कां? बरं तर–
‘आपण कोण हे मला समजलं नाहीं.’
कोण मी होय? ‘मी दामोदरपंताचा एक गरीब मित्र आहे. त्यांच्या घरासमोरच मी पूर्वी राहात असें, मी तुम्हास तेथें दोन चारदां पाहिलं म्हणून तर ओळखलं.— बरें तर–’
इतकें बोलून त्या गृहस्थानें एका तांगेवाल्यास हाक मारली. शास्त्रीस त्यांत बसण्यास सांगितलें, पण शास्त्री बुचकळ्यांत पडले.
तुम्ही तांग्यांत बसा. मनांत काहीं एक शंका आणू नका. प्रथम आमच्या घरीं चला मग मी आपणांस तुमच्या घरी पोंचते करीन, शास्त्री तांग्यांत बसले. तिन्ही तांगे भरधाव निघून हां हां म्हणतां नरपतगीराच्या हौदाजवळ येऊन उभे राहिले. सर्व मंडळी खालीं उतरली! शास्त्री तर त्या स्त्रियांकडे पाहातांच लाजत. व त्या स्त्रियांही शास्त्रीस पाहून किंचित हांसत! तांगेवाल्यांना पैसे देऊन सर्व मंडळी प्रसिद्ध सरदार ऊरझोडे यांच्या हवेलींत शिरली. शास्त्रीशी भाषण केलेल्या गृहस्थानें पहिली जागा सोडून ही हवेली आजच भाड्यानें घेतली होती. सर्व मंडळी जिना चढून वरच्या मजल्यावर दिवाणखान्यांत आली. हा दिवाणखाना पांचशें माणसांस बसण्यास सहज पुरेल येवढा मोठा होता. आंत आरशे, चित्रे, हंड्या, झुंबरें, टेबल खुर्च्या यांनीं अगदीं सजविलेला असल्यामुळें पाहाणारा क्षणभर चकित झाल्याशिवाय राहत नसे. ढढ्ढाशास्त्री आंत येतांच भांबावून गेले. खालीं रंगीत मऊ गालीचा, वर चित्रविचित्र रंगाच्या हंड्या, झुंबरें सभोंवती मोठमोठे आरशे, अनेक प्रकारचीं चित्रें, वगैरे थाट पाहातांच अगोदर कोणीकडे पाहूं हेंच शास्त्रीस सुचेना. इंद्राच्या महालासही मागें सारणारा हा थाटमाट पाहून शास्त्री स्तंभितच झाले! श्रीमंत पेशव्याचा राहतां महाल एकदां शास्त्रींच्या पाहण्यांत आला होता; पण त्यांतही इतके आश्चर्यकारक सामान नव्हतें अशी त्यांची खात्री झाली.
दिवाणखान्यांत हळुहळू माणसें जमूं लागली! पानसुपारीचीं तबकें, फुलांचे हार, अत्तराच्या कुप्या वगैरें सामानही आलें. पण शास्त्रीस त्यातला अर्थ काहींच कळला नाहीं, त्यांना वाटलें, ‘येथील यजमान कोणी तरी मोठे सरदार असावेत व हा त्यांचा नेहमींचा दरबार असावा. आपण आतां असेंच मजा पहात बसूं तर फुकट उपाशी मरावें लागेल तेव्हां अगोदर पोटापाण्याची कांही तरी व्यवस्था लावली पाहिजे.’ असा विचार करून शास्त्रीनीं त्या ओळखीच्या गृहस्थास खुणेनें बोलाविलें व ‘मला फार क्षुधा लागली आहे. तरी स्नानाची आन् भोजनाची सोय होईल तर पहा?’
‘आपण अझून भोजन केले नाहीं?’
‘नाहीं, मी सकाळपासून घराबाहेरच भटकत आहे. आतां फारच भूक लागली आहे.’
‘ठीक आहे. या माझ्या मागें.’
शास्त्री गुपचूप त्या गृहस्थाच्या मागोमाग गेले. खालच्या मजल्यांत एका खोलींत पुष्कळ आचारी ब्राह्मण एकत्र जमून सैंपाक करीत होते. त्यांपैकीं एकास हाक मारून त्या गृहस्थानें शास्त्रीची सर्व व्यवस्था करावयास सांगितलें, व तो निघून गेला. शास्त्रीस दामोदरपंताच्या घरीं स्नानाचा अनुभव आलाच होता. त्यामुळें ते आज कोणत्याही प्रकारें न गडबडतां स्नान करून मोकळे झाले. धोतराच्या निऱ्या घालीत घालीत शास्त्री स्नानगृहाबाहेर येतांच त्यांची व श्रीधराची दृष्टादृष्टी झाली! श्रीधर म्हणतो– ‘आजोबा! इकडे कोणीकडे?’
‘श्रीधर! तूं रे इकडे कसा आलास? ये ये बरं झालं. ये आत ये. चांगलं झालं. येथें माझ्या ओळखीचं कोणीच नव्हतं. पण ऐकलंस का इथें मला सांभाळून घे बरं कां! नाहींतर आपल्या घरचं वर्तमान सांगशील येथल्या लोकांस. समजलं कां?’
‘मी कशाला सांगूं बरं आजोबा. मला कां समजत नाहीं? आपल्या माणसांची फजीती दुसऱ्यास कोण कधी सांगेल काय? –पण कांहो आजोबा, तुम्ही तर इस्पितळांत गेलां होतां आन् एथें कसे आलांत?’
‘काय म्हणतोस, ‘मी पाताळांत’ गेलों होतों?’
‘पाताळांत’ नव्हे इस्पितळांत!’
‘इस्पितळ म्हणजे रे काय?’
‘रोगी माणसांस औषधपाणी देण्याची जागा.’
‘असं असं असं–समजलं. मी मुळींच रोगी नाहीं, तेव्हां मला इस्पिताळांत जागा देतो कोण? पण ते राहूं दे. आतां मला अगोदर देवघर दाखव. पूजा झाली आन् दोन घांस घेतले म्हणजे मग आपण खुशाल बोलत बसूं–चल मला देवघर दाखव’.
‘थांबा. मी देवघर पाहून येतों कोठें आहे तें.’
इतकें बोलून श्रीधर निघून गेला. शास्त्री ज्यांच्या येथे उतरले होते ते प्रार्थना-समाजिस्ट विनायकराव सप्तशृंगे! त्यांच्या घरीं देव्हारा कसचा असणार! त्यांच्याबरोबर जे दुसरे गृहस्थ होते ते त्यांचे मित्र मिस्टर शांतवनराव साळवे ख्रिस्ती हेच दोघे मार्केटमध्ये तांग्यांत बसून आले व तेथें ज्या दोन स्त्रिया उभ्या होत्या, त्या या दोघांच्या बायका होत्या! हें अझून शास्त्रीस समजलेंच नव्हतें असो. श्रीधर लवकरच हांसत हांसत आला व म्हणाला, ‘आजोबा’ चला चला लवकर घ्या देवपूजा आटोपून– चला माझ्या मागें, असें बोलून श्रीधर पुढें व शास्त्री मागें असें दोघेही एका खोलींत शिरले. तेथें देवघराप्रमाणें अंधार गुडप नव्हता. चांगला लख्ख प्रकाश पडला होता. खिडकीजवळच एका उंच मेजावर मुलांची खेळण्याची चित्रें नीट मांडून ठेवलीं होतीं. त्यांच्याकडे बोट करून श्रीधर म्हणाला– ‘आजोबा, हा पहा देव्हारा घ्या चटकन् पूजा करून’.
‘पण श्रीधर, हा फारच उंच आहेरे, बसून पूजा करतां येणार नाहीं.’
‘आजोबा, येथे देवपूजा उभ्यानेंच करावी लागते.’
‘असं काय? मला माहीत नाहीं रे श्रीधर–अरे पण ताम्हण आण. सहाण रे कोणीकडे ठेविली? तेवढं लवकर आण बाबा!’
श्रीधर तेथून निघाला. थोड्याच वेळानें तो हातांत पिवळ्या रंगाचा एक खडा घेऊन आला. त्यानें तो शास्त्रींच्या हातांत दिला व ‘लवकरच सर्व आटोपून घ्या बरं कां?’ असें बोलून त्यास कोणी हाका मारल्यामुळें तो गडबडीने निघून गेला. शास्त्रीनें तो पिवडीचा पिवळा खडा खाली वर करून पाहिला. नाकास लावून पाहिला. थोडासा हातावरच घासून पाहिला. पण त्यांना त्या निर्गंध गंधाचा कांहींच निर्णय लावतां आला नाहीं. तथापि आतां विलंब लावण्याचा समय नाही असा विचार करून शास्त्री पुढील व्यवस्थेस लागले.
शास्त्री देव्हाऱ्याजवळ येऊन उभे राहिले. सर्व मूर्ति नीट ओळीनें मांडलेल्या असून त्यांच्या चार रांगा झाल्या होत्या. प्रत्येक रांगेत सुमारें पंधरा देव या हिशोबानें सगळ्या साठ मूर्ति असाव्यात असा त्यांनीं अंदाज केला. सगळ्या मूर्ति फारच सुंदर असल्यामुळें त्यांचा रंग, आकार वगैरे पहाण्यांत शास्त्री गुंग झाले. त्यांत शिपाई, परीट, न्हावी, भिस्ता, कुत्रें, मांजर, उंदीर, गणपती, राम, शिव, वगैरे अनेक प्रकारच्या मूर्ति होत्या! शास्त्रीस सगळ्यांत मोठी पंचायत ही पडली कीं, जर मी सगळ्या मूर्ति एकत्र करून धुतल्या तर त्यां आतां आहेत अशा यथायोग्य स्थानीं पुनः मांडता येतील की नाहीं? यांत कोणी वरच्या पायरींवरच, कोणी खालच्या पायरीवरचे असा भेद दिसतो. मग मी जर चुकून वरच्या पायरींवरचा देव खालच्या पायरीवर व खालच्या पायरीचा वरच्या पायरीवर मांडला, तर तें पातक माझ्याच डोक्यावर बसणार! काय बुवा शंभर वर्षांत देवांच्या देव्हाऱ्यांत पण क्रांति झाली ना! आमच्या वेळेला फारतर दहा ना पंधरा देव! तेही साधे, ओबडधोबड ठश्याचे! व आतांचे हे देव जणो आतां बोलतील! पण हो आतां वेळ घालविता कामा नये! याला आतां अशी युक्ति करावी, वरच्या पायरीवरचे सगळे देव धुऊन पुजावेत म्हणजे झाले. खालचे देव न पुजले तरी चालतील! पण शिंचं कोणी पाहिलं म्हणजे मी मूर्ख ठरणार! छे, हाही विचार बरोबर नाही आतां सर्व देवावर पाण्याचा शिंतोडा टाकूनच त्यांना स्नान घातलं असं करावं. आन असं करायाच्यापूर्वी सर्व देवांची प्रार्थना साष्टांग दंडवत घालून करावी.’
याप्रमाणें शास्त्रीनीं मनाशीं विचार केल्यावर त्यांनी चित्रांपुढें हात जोडले व ते दंडवत घालून हळूहळू प्रार्थना करू लागले. ‘हे सर्व समर्थ देववृंद हो, मी अल्पगति भक्त आहे, माझ्या अज्ञानामुळे मला आज तुमची यथासांग पूजा करतां येत नाहीं. यास्तव क्षमा करावी. तिघेजण सोडून तुम्ही जरी माझ्या ओळखीचे नाहींत, तरी तुम्ही देव आहांत यांत संशय नाहीं, तुमचें सामर्थ अगाध आहें. तुम्ही दयेचे सागर आहांत. हे कृपानिधीनो, मला माझ्या घोर अपराधाची क्षमा करा!’
याप्रमाणें शास्त्रीनीं प्रार्थना केल्यावर ते नीट उठून बसले. त्यांची दृष्टी मेजापलीकडील बादलीकडें गेली. जवळ जाऊन पहातात तों ती स्वच्छ पाण्यानें भरलेली आहे. लगेच शास्त्रीच्या डोक्यांत विचार आला कीं, हे सगळेच देव धुण्याएवढे हें नवीन धर्तीचें ताम्हण आहे. त्यांनी ती बादली उचलून चित्राजवळ आणली. थोडावेळ चित्रांकडे व बादलीकडे पाहून त्यांना सुचलें कीं, सगळे देव एकदम न धुता दोन देव उचलून धूत जावें व ते जेथल्या तेथें ठेवल्यावर मग दुसरे दोन उचलींत जावे. त्याप्रमाणें त्यांनी दोन मूर्ति उचलून बादलींत बुचकळल्या! व ते हातानें त्यांना चोळू लागतांच त्यांचा सगळा रंग धुतला जाऊन दोन मातीचे गोळे मात्र शास्त्रीच्या हातांत दिसूं लागले! शास्त्रीचें काळीज धडधड उडूं लागलें! त्यांच्या डोळ्यापुढें अंधारच अंधार दिसूं लागला! त्यांचें सर्वांग लटपट कापल्यामुळें ते गिळगिळींत झालेले गोळे सटकन् हातांतून खाली पडलें! पडल्याबरोबर एकेकाचे दोन दोन तुकडे झाले! शास्त्रीचें तर जणो काळीजच तुटलें! त्यांची ही अशी अवस्था झाली आहे तों श्रीधर तेथें येऊन उभा राहिला! त्यानें हासें आवरण्याचा पुष्कळ प्रयत्न केला पण ते काहीं दबलें नाहीं. शास्त्रीस श्रीधराचा असा राग आला कीं, त्यांच्या एकदोन थोबाडींत द्याव्या!
‘आतां कसं करूं तें सांग’ शास्त्री काकुलतीनें म्हणाले.
‘हें बघा आजोबा, एवढं भिण्याचं कारण नाहीं. अहो हे दोन पैशाचे देव दररोज पूजा करून त्यांना अशीच जलसमाधी द्यावी लागते! तुम्ही केलं तें अगदीं बरोबर केलं.’
‘असं आहे कां रे श्रीधर! मग मी चुकलो नाहीं तर?’ शास्त्री हर्षभरानें म्हणाले.
‘छी! छी! तुम्ही यथायोग्य पूजा केली!’
‘मग मी हे सगळे देव टाकूं या पाण्यांत!’
‘हं’ असें म्हणून श्रीधर निघून गेला. शास्त्रींनी सगळे देव बादलींत कोंबले. तीं मातीचीं चित्रें! त्यांचा गाळा होऊन तीं तळास बसलीं! शास्त्रीस ही पूजापद्धती काहीं पटली नाहीं. पण आतां नवीन रुढीप्रमाणें न वागल्यास आपली फजीती होईल म्हणूनच त्यांनीं बादलींत सर्व चित्रें टाकलीं! त्या रंगिबेरंगी पाण्याकडे पहात शास्त्री मनांत म्हणूं लागले–
‘ही पूजापद्धती जरा चमत्कारिक दिसते खरी, पण एका अर्थी उत्तम आहे! आपण देवास दररोज ताजीं ताजीं फुलें आणतों, मग पुजेस दररोज देवही ताजे ताजे आणलेले काय वाईट? दररोज नवी पूजा! दररोज नवे देव! श्रीमंतांचें चोचले हे!’
याप्रमाणें शास्त्री त्या बादलींत गढूळ पाण्याकडे पहात उभे आहेत तोंच श्रीधर पुनः तेथें आला. तो लगबगीनें म्हणाला– ‘हं चला आजोबा, पात्र वाढून ठेवलंय!’
‘पण श्रीधर, हे विसर्जन केलेले देव कुठें टाकायाचे?’
‘कोणते देव?’
‘अरे हे नाहींत का घंगाळामध्यें विरघळलेले.’
‘विरघळलेले?’
श्रीधरास हांसें आलें पण त्यानें तें दाबलें. तो बादलीकडे पहात म्हणाला.
‘तेथेंच पडूं द्या चला या.’
‘अरे पण, मला तीर्थोदक घेऊं दे.’
श्रीधर झटकन पुढें निघाला. शास्त्री काय म्हणाले तें त्यानें हांसण्याच्या नादांत ऐकलेंच नाहीं. शास्त्रीनीं इकडे तिकडे पाहिलें तों समोरच्या देवळींत त्यांना चमचा ठेवलेला एक कप दिसला! शास्त्रीस चटकन खूण पटली. तीर्थोदक घेण्यासाठींच ही पळीपंचपात्री येथें ठेवलेली दिसते. त्यांनी तो कप घेतला स्वच्छ आहे अशी खात्री झाल्यावर त्यांनी त्यांत बादलींतलें थोडेसें पाणी घेतलें. आणि लागलीच त्यांनी त्याचें एक आमचन केलें! शास्त्रीनीं तोंड थोडें वांकडें-तिकडें केले! पण तसाच घोंट गिळून ते निघाले. वाटेतच त्यांना श्रीधर, डॉ. बैले, मि. साळवे, वगैरे मंडळी भेटली! शास्त्रीने सर्वांगांवर पिवडीचे पट्टे ओढले आहेत, मुखानें विष्णु सहस्त्रनामावली चालली आहे! असा तो कर्मठ प्रकार पाहून मंडळी हांसली. शास्त्री आतां थोडे धीट झाले होते. त्यांनीं लगेच कपांतून एक चमचा श्रीधरापुढें केला. श्रीधरानें तो हातावर घेऊन लगेच तोंडांत सोडला! तोंडांत पाणी जातांच ‘थु–थु–थु–थु’ करीत तो तोंड पुसूं लागला.
सर्वजण त्याच्याकडे आश्चर्यानें पाहूं लागले! शास्त्री तर भरलेला चमचा डॉ. बैले यांच्यापुढें धरून श्रीधराकडे वेड्याप्रमाणें पाहूं लागले!
बैले हांसत हांसत म्हणाले– ‘हें काय आहे आजोबा!’
‘हें देवपुजेचं तीर्थ आहे! मी नेमानं देवपूजेनंतर असं तीर्थ घेत असतो!’
‘मग हें असलं मळकट कसलं?’
‘त्याला मी काय करणार? तुम्ही अलीकडे नवीन नवीन सुधारणा करूं लागला त्याचा हा परिणाम! आमचं पूर्वीचं तीर्थ किती मधुर असायाचं! नाहीं तर तुमचं तीर्थ जणो रोग्यास देण्याचा काढाच!’
‘आपणच घ्या आतां तें सगळं’
असें बोलून सर्व मंडळी पुढें गेली.
शास्त्री श्रीधराबरोबर गेले.
———
प्रकरण १७ वे
रोज पाट लावा
दिवाणखाना माणसांनी अगदीं गजबजला होता. मोठ्या कष्टाने मार्ग काढीत श्रीधरानें शास्त्रीस एका कोपऱ्यांत खुर्चीवर बसविलें. प्रथम ते खुर्चीवर बसण्यास कांकू करूं लागले, खालीच बसतों म्हणूं लागले, पण खाली बसण्यानें सभेचा रंग बरोबर दिसणार नाहीं असें त्यांच्या मागावून लक्षांत आल्यामुळें ते चटकन खुर्चीवर बसलें. येथें पुण्यांतील मोठमोठे लोक जमणार आहेत असें त्यांना श्रीधराच्या तोंडून समजलें होतें! पण ते कां जमणार हें मात्र त्यांना समजलें नव्हतें. तो त्यांना तेथें बसवून आपल्या कामास गेला. कारण आज त्याच्या यजमान कन्येचा पुनर्विवाह असल्यामुळें त्याच्यामागें पुष्कळ कामें होतीं.
नीट व्यवस्थित बसल्यावर शास्त्रींनीं चोहोंकडे दृष्टि फिरवून पाहिलें! सुमारें पन्नास स्त्रियां व शंभर दिडशें पुरुष असावेत असे त्यांना वाटलें. या दिडशे स्त्री पुरुषांत एकही माणूस शास्त्रीच्या पसंतीस उतरेल असा दिसला नाहीं! शास्त्रीची अशी कल्पना होती कीं, आज आपणास अनायासें पुण्यनगरींतील उत्तमोत्तम वैदिक, शास्त्री, पुराणिक वगैरे ब्राह्मण, शालजोड्या पांघरून आलेले दिसतील. म्हणजे पुरुषांच्या मोठमोठ्या चक्रीदार पागोट्यांनीं व स्त्रियांच्या कमानदार वेण्यांनीं सगळें सभागृह भरलेले दिसेल! पैठणी, लुगडी, अंजिरी चोळ्या, नागपुरी धोतरें, वगैरे वस्त्रांनीं स्त्रीपुरुष नटून येतील. पण जेव्हां त्यांनी चौफेर न्याहाळून पाहिलें तेव्हां त्यांच्या नाकांतून जोरानें दुःखाचा एक सुस्कारा सुटला! ते खिन्न मनानें उगाच इकडे तिकडे पाहूं लागले. गाड्याच्या चाका एवढाल्या त्या खऱ्या वजनदार पगड्या गेल्या आणि या लहान घरटूलीं पगड्या अस्तित्वांत आल्या याचें शास्त्रीस वाईट वाटलें! त्याप्रमाणें अंगरख्याऐवजीं कोट, धोतराचें ठिकाणीं पाटलून ही उलटापालटही त्यांना मुळींच पसंत पडलीं नाहीं. स्त्रियांनीं वेणीस फाटा दिलेला पाहून तर त्यांच्या पोटांत दुःखाचा पीळच पडला! कमानदार वेण्या, त्यांवर राकडी फुलें घालणें, खांद्यावरून पदर कमरेस आवळून बांधणें, वगैरे स्त्रीसौंदर्य जाऊन चोळीऐवजी पोलका व वेणीऐवजी कुणबाऊ स्त्रियाप्रमाणें बुचडे उर्फ अंबाडे बांधणें हें पाहून शास्त्रीस पराकाष्टेचा संताप आला. त्या संतापाच्या भरांत ‘अनाचार! अधर्म! अब्रम्हण्य! हरि हरि’ असे शब्द त्यांच्घा मुखावाटे बाहेर पडले! शेजारी बसलेली माणसें त्यांच्याकडे पाहून हसूं लागलीं! शास्त्रीचें लक्ष मंडळीकडे मुळीच नव्हतें. त्यांतलें त्यांत शास्त्रीस भयंकर संताप येण्यास एक तिसरेंच कारण घडलें. सधवा स्त्रियांनीं घराबाहेर जातांना हातांत काहीं घेणें झालेंच तर तांदळाचें एक पंचपात्र घेऊन, प्रत्येक देवळादेवळी चिमूटभर तांदूळ टाकीत इष्टस्थळी जायाचें; असा शास्त्रोक्त रुढाचार होता. पण आज सभोंवार बसलेल्या स्त्रियांत प्रत्येक जणीच्या हातीं पंचपात्रीऐवजी छत्री असलेली पाहून त्यांच्या अंगाचा केवळ भडका उडावा व त्यांच्या तोंडांतून वरीलप्रमाणे ‘हरि हरि’ शब्द बाहेर पडावे यांत नवल काय?
आपण काय पहात आहों व हा समारंभ कशाचा आहे हें शास्त्रीस माहीत नव्हतें! श्रीधरास ते याविषयीं अगोदरच विचारणार होते पण स्नान व देवपूजा यांच्या गडबडीत तें तसेंच राहून गेलें. बरें, शेंजारच्या कोणा मनुष्याजवळ चौकशी करावी तर आपण पक्कें मूर्ख आहोत असेच ठरणार! या भयामुळे शास्त्री ‘जें जें घडेल तें तें पहावे’ या न्यायाने स्वस्थ बसले.
श्रीधर, दिवाणखान्याचे मालक व मंडईत भेटलेंल्या दोघी स्त्रिया, प्रो. आगलावे, डॉ. बैले, वगैरे मंडळी मात्र मारे; इकडून तिकडे व तिकडून इकडे येरझरा घालून कोणी फळें, तर कोणी फुलें आणून एका मोठ्या मेजावर ठेवीत होते? समारंभाची फारच गडबड असल्याने डॉ. बैले, श्रीधर किंवा इतर कोणाही ओळखीच्या माणसाचें लक्ष शास्त्रीकडे गेले नव्हतें.
थोडक्याच वेळांत रा. सा. दामोदरपंत, इंदिरा, मालती व इतर दोघे असे चौघे एकदम दिवाणखान्यांत आले. ते येतांच ‘आले, आले’ असा एकच पण मंद गलबला झाला. जो तो मान वळवून दरवाजाकडे पाहूं लागला. दामोदरपंत, इंदिरा वगैरे सर्वजण आपल्या योग्यतानुरूप स्थानापन्न झाले. सर्वांप्रमाणे शास्त्रीचेंही लक्ष यावेळी इंदिरेकडे गेले! तिचें तें सुंदर मुखकमल पहातांच शास्त्रीस पराकाष्ठेचे आश्चर्य वाटलें! व एक मोठा उसासा टाकून ते आपल्याशीच म्हणाले– हाय हाय! ‘हें काय मी पहातों!’ शास्त्रीस फारच फार वाईट वाटलें व संतापही आला. पण काय असेल तें असो, ते मोठा दम खाऊन स्वस्थ बसले. त्यांना क्रोध येण्यास व दुःख होण्यास दुसरें तिसरें काही कारण नव्हतें, फक्त इंदिरेच्या कपाळास कुंकवाची टिकली दिसली! इंदिरा ही विधवा असतां तिनें सौभाग्यालंकार धारण केलेला पाहून शास्त्रीस वाईट वाटणे रास्त होतें!! कारण परान्नेशास्त्रीच्या कुलांतल्या विधवेनें कुंकवाचा तिलक लावावा! केवढा हा भयंकर अत्याचार! त्यांत इंदिरेनें समयास अनुसरून थोडा जास्तच शृंगार केला होता. ती गुलाबी रंगाचे जरतारी पातळ नेसली होती. अंगात पिवळ्या रंगाचें रेशमी पोलकें घातलें होतें! गळ्यात नवीन धर्तीची वज्रटीक होती, कानांत मोत्याचीं कर्णफुलें होतीं. हातांत दोन दोन गुलाबी रंगाच्या बांगड्या व एकेक सुवर्णकंकण होतें! खांद्यावरील निळी शाल वारंवार सांवरतांना तिचा डावा हात जेव्हां पुढें येई, तेव्हां तिच्या करंगळींतील रत्नजडींत अंगठीही चमक मारीत असे.
समारंभास निमंत्रण दिलेली सर्व मंडळी अझून येतच होती. डॉ. व्हाईटडे, त्यांचा तो आवडता निराश्रित मुलगा व दवाखान्यांतील दोघे नोकर हेही आले. त्यांना पहातांच शास्त्रीची विलक्षण तारांबळ उडाली. झाले. भय, क्रोध, संताप वगैरे सगळे विकार त्यांच्या तोंडावर दिसूं लागले? समारंभाच्या गडबडीमुळें कोणाचेंही लक्ष त्यांच्याकडे नव्हतें म्हणून बरें झालें नाहीं तर त्यांना वेड लागलें आहे असेंच समजून शेजारच्या मंडळीनें आरडाओरड केली असती. शास्त्रीसही काय वाटलें देव जाणे, त्यांनी चटकन् तोंडावरून उपरण्याचा विळखा घेतला. डोळे तेवढें उघडे ठेवले! बाकी सगळें तोंड झांकून टाकलें!
पुनः ‘आले, आले’ असा गलबला झाला. शास्त्रीनीं मागें वळून पाहिले; पांच सात माणसांची एक टोळी दिसली. सर्वांत एकच मनुष्य फारच नटका होता. डोक्यांत पिवळी टोपी, अंगांत पिवळा कोट, खालीं पिवळी विजार व पिवळाच बूट होता. हातांत वेताचीं छडी होती. सर्व मंडळी ठिकठिकाणीं बसल्यावर मंजूळ वाद्यें वाजूं लागलीं. एका गृहस्थानें ईश्वराची प्रार्थना केली. ती वाद्यांच्या गजरांत झाल्यामुळें कशीं होती तें समजलें नाहीं. नंतर वाद्यें बंद झालीं. एकानें अक्षता वाटल्यावर इंदिरा व पिवळा पोशाकवाले गृहस्थ असे दोघे व्यासपिठावर चढले. टाळ्यांचा एकच गजर झाला. शास्त्री नुसतें तोंड वासून पहात होते. काय आहे व काय नाहीं याचा त्यांना तर्कच होईना. पण ओळखीची इंदिरा व बिनओळखीचा गृहस्थ हीं जेव्हां जोडीनें उभीं राहिलीं, तेव्हां शास्त्रीच्या डोक्यांत थोडासा उजेड पडला की, हा सगळा समारंभ पुनर्विवाहाचा दिसतो! तितक्यांत ईश्वराची प्रार्थना केलेल्या गृहस्थानें दोघांच्या हातांत दोन फलांच्या माळा दिल्या. प्रथम पाणरंगे शास्त्रीनीं काहीं मंत्र म्हटलें. नंतर वधूवरांनीही कसलेसें मंत्र म्हणून एकमेकांच्या गळ्यांत फुलांच्या माळा घातल्या. अक्षताचा वर्षांव व वाद्यांचा कडकडाट एकच झाला. शास्त्रीनीं हातांतील अक्षता वधू–वरांवर न टाकता खिडकींवाटे बाहेर फेकून दिल्या व शास्त्री उपरण्याच्या पदरानें वारा घेऊं लागले. सर्व विधी यथासांग झाल्यावर वधू–वर जवळजवळच खुर्चीवर बसले. ‘काय हा अनाचार हरि! हरि! हरि! कैकाड्याची लग्नें बरी! यांना बाशिंगें नकोत आन् बोंहलेंहि नको!’ नको कसें तें आहेना त्यांचें लांकडी बोहलें! खुर्ची कां मुर्ची ती!’
याप्रमाणें शास्त्री मनांतले मनांत खूपं रागावून दामोदरपंतास शिव्या देऊं लागले. एक गृहस्थ उठून व्यासपिठावर चढले. ते सर्वांस उद्देशून बोलूं लागले– ‘सभ्य गृहस्थ व भगिनींनो, आजचा समारंभ घडून आल्याबद्दल परमेश्वराचे आभार तर मानलेच पाहिजेत; पण रा. सा. दामोदरपंत परान्ने यांचेही आभार मानणें आवश्यक आहे. त्यांनीं धैर्य धरून, रुढीस सारून, जननिंदेस तुडवून हा योग जुळवून आणला! यावरून त्यांच्या अपूर्व धैर्याचें कोण बरें अभिनंदन करणार नाहीं? आपल्या समाजांत असेंच धैर्यशाली पुरुष निपजतील तरच आपल्या घातुक रूढीचा नायनाट होईल. पंढरपूर वगैरे क्षेत्रांकडे पाहिलें तर आपल्या ब्राह्मण जातीच्या शेकडों विधवा, गर्भपाताचीं पातकें करीत असल्याचें दिसून येतें!! शिव! शिव! शिव! काय आमचा हा अधःपात! खरोखर आम्हात जर खराखुरा मनुष्यपणा असेल तर आम्ही पुनर्विवाहाचा परिपाठ पाडण्याचा मनोभावें प्रयत्न केला पाहिजे, त्यास उत्तेजन दिलें पाहिजे–’
‘आग लागो रे तुझ्या तोंडाला!’
शास्त्री मध्येंच मोठ्याने ओरडून म्हणाले! सर्व सभा चकित झाली! वक्ताही बाहुलीप्रमाणें तटस्थ झाला. प्रत्येकजण कोपऱ्यात शास्त्रीकडे पाहूं लागला! शास्त्री मोठ्यानें ओरडत म्हणाले– ‘पाट लावायाला उत्तेजन द्यायाचं नाहीं कां! मग मारा घरच्या बायका नि लावा सगळेजण पाट! अरे तुम्ही कां महार? कां मांग अहांत? अरे तुम्हाला जराही कशी लाज नाहीं! तुम्हाला ब्राह्मण कोणीं म्हणावें, तीं गळ्यात जानवीं तरी कशाला ठेवलीं? ह्या एवढाल्या (स्त्रियाकडे हात करून) ठेंगड्या गाढवी झाल्या आहेत तरी अझून बीन लग्नाच्या! आतां लावा यांचे एकदम पाटच!
शास्त्री संतापाच्या भरांत, थरथर कांपत आणखी काहीं बोलणार होते पण एक जणांनें त्यांचा हात धरून त्यांना जोरानें खाली बसविलें. दुसऱ्यानें त्यांना गचांडीही मारल्यामुळें त्यांच्या डोक्यांतील पगडी व ते अशीं दोघेही उताणीं पडलीं! ‘मेलों मेलों’ असा शास्त्रींनीं एकच टाहो फोडला! बिचारे दामोदरपंत तर एखाद्या दगडी पुतळ्याप्रमाणें तोंडाला हात लावून, डोळे ताणून जागचें जागीं रोवले गेले!!! पार्वतीबाईनीं मात्र चटकन् डॉ. व्हाइटडे यांच्याकडे जाऊन, शास्त्री दवाखान्यातून कसे निसटले याचा खुलासा घेतला!
आजच्या या शुभप्रसंगीं हें भलतेंच विघ्न उभें राहिलेलें पाहून दामोदरपंतास फार वाईट वाटलें. ते मनांत म्हणूं लागले, ‘हा मूर्खाप्रमाणें शिव्या देत सुटणारा म्हातारा माझा आजा आहे असें लोकांस समजल्यावर ते मला काय म्हणतील? नांवे ठेवतील, माझी छी-थू करतील!’ दामोदरपंत पडले कोंवळ्या मनाचे! त्यांना शास्त्रीचा टाहो कसा बंद करावा हें काहीं केल्या सुचेना!! डॉ. बैले व प्रो. आगलावे यांच्या मनांत येई कीं, दोन चार गचांड्या मारून स्वारीस एकदाची सडक दाखवावी. पण सासऱ्याचे आजे! तेव्हां तेही किंकर्तव्यमूढ बनले! पण इंदिरेच्या सुदैवानें किंवा समारंभाच्या सुदैवानें शास्त्री स्वतःच उठून बाहेर जाऊं लागले. पण जातांना त्यांनीं तोंड चालूंच ठेंवलें होतें. दरवाजाबाहेर पाऊल टाकताच ते मोठ्यानें म्हणाले, ‘यांत मला एकही ब्राह्मण दिसत नाहीं?’ शास्त्री माडीवरून खाली सडकेवर आले. श्रीधरही त्यांच्या मागेंच आला तो त्यांचा हात धरून म्हणाला, ‘आजोबा, कुणीकडे निघालांत?’
‘स्मशानांत निघालों–सोड हात!’
‘पण, आजोबा असें रागावलांत कां?’
‘सोड रे हात, जाऊं दे मला.’
‘पण जातां कुठें?’
‘आतां मी कुठेंही जाईन. दामूला सांग तुझा आजा वैकुंठी गेला. रोज एका पोरीचा पाट लावीत जा.’ शास्त्री झटक्यानें निघून गेले.
———
प्रकरण १८ वे
भार्गवाश्रम
शास्त्री झपाट्यानें दूर–पुष्कळ दूर आल्यावर मागें वळून पाहूं लागले, पण श्रीधर किंवा दुसरें कोणीही ओळखीचें माणूस मागून येत असल्याचें त्यांना दिसलें नाहीं. ते पुनः झपाट्यानें चालूं लागले. चालतांना त्यांचे लक्ष सहज एका तांबड्या रंगाच्या फलकावर गेले. ‘भार्गंवाश्रम, उतारूंची उत्तम सोय’ हीं अक्षरें वाचून शास्त्री एकदम उभे राहिले. त्यांच्या खिन्न मुखावर प्रसन्नतेची थोडीशी छटा उमटली. त्यांनीं आपल्या पेहरावाकडे एक वेळ नीट पाहिलें. डोईचीहीं पगडीही नीटनेटकी आहे की नाहीं हें चांचपून घेतलें मग हळूहळू ते भार्गवाश्रमाच्या फाटकाच्या आंत गेले! इमारतीच्या मुख्य दारावर ‘भार्गवाश्रम’ अशीं अक्षरें पुनः दिसलीं! इमारत दुमजली, पिवळ्या रंगाची, सभोवतीं टुमदार बगीचा, असा प्रकार असल्यामुळें शास्त्री थोडे भीतभीतच एकेक पाऊल टाकीत पुढें चालले. ते दहावीस पावले गेल्यावर एका आंखूड भिंतीआड पांच सात ब्राह्मण, सोवळें नेसलेले पण भोजन आटोपून खरकटें हात धूत असलेले शास्त्रीस दिसले! त्यांना पाहून शास्त्रींचा आनंद गगनांत मावेनासा झाला. सुंदर मोलवान कद नेसलेले गळ्यांतील जानवें पोटावर रुळत असलेले व हात धुताना लांब शेंडीच्या गाठीस हेलकावे बसत असलेले ब्राह्मण पाहून त्यांना एकदम श्रीमंत पेशव्यांच्या काळची आठवण झाली. डोळे आनंदाश्रूंनीं भरून आले. उपरण्याच्या पदरानें डोळे पुसून ते मुख्य दाराजवळच पण एका बाजूस खिडकीपाशीं उभे राहिले. मनांत म्हणाले, ‘अहा’ सनातन रूढीला धरून चालणारे ब्राह्मण अजून कोठें कोठें आहेत तर ‘भार्गवमुने तुझा हा पवित्र आश्रम या धर्मभ्रष्ट नगरींत कशाला बांधलास? तू धर्मार्थ अन्नसत्र घातलेलें दिसतें. पण या आश्रमांत येऊन, अन्नग्रहण करण्यासारखे पवित्र ब्राह्मण या नगरींत किती निघतील बरें? हे मुने, कितीं तुझे हें औदार्य! या कलियुगांतही तूं आपल्या पूर्वजाचे नांव स्वार्थत्याग करून अन्नसत्र घालून चालवित आहेस! धन्य धन्य! धन्य तुझ्या जनकजननीची!’
याप्रमाणें शास्त्रींनीं भार्गवाश्रमाच्या मालाची स्तुती मनांतले मनांत केल्यावर, मोठे धैर्य धरून ते दरवाजाचे आंत गेले. समोरच एका उंच पेटीवर आश्रमाचे म्यानेजर चिंतोपंत धर्माधिकारी हे वृद्ध गृहस्थ बसले होते! त्यांची दाढी तशाच मिशांही पिकल्या होत्या. त्यांचें डोके दुखत असल्यामुळें त्यांनीं डोक्यांत तांबडी बनातीचीं कानटोपी घातली होती! डाव्या हातांत डबी व उजव्या हातांत चिमुट धरून ते तपकीर ओढण्याच्या ऐटींत होते. त्यांच्या समोर दोन्ही बाजूस उतांरू लोकांच्या दोन पंक्ति बसल्या होत्या. परंतु हा देखावा शास्त्रीच्या डोळ्यास वेगळाच दिसला. पेटीवर बसलेले गृहस्थ हेच जणो भार्गवमुनी व दोन्ही बाजूस जेवीत असलेलीं मंडळी हे त्यांचे शिष्य होत? एक क्षणभर ते चकित झाले! पण शुद्धिवर येतांच त्यांनी पेटीवरील गृहस्थापुढें साष्टांग नमस्कार घातला.
‘हे भार्गवमुने! त्वामहवन्दे! त्वामहं वंदे! अस्मिन्कलियुगे येनायमाश्रमो निरमीयत् तस्मै नमश्चालकाय!’
इतके बोलून शास्त्री उठून उभे राहिले. सर्व मंडळी हात आखडून खो खो हासूं लागली. पण शास्त्रींचें सगळें लक्ष त्या उच्चासनावर (पेटीवर) बसलेल्या गृहस्थाकडे होतें. त्यानें हातानें अलीकडे येण्याची खूण करतांच शास्त्री त्याच्याजवळ गेले व लगेच त्याच्या पायावर डोके ठेऊन म्हणाले, ‘हे महासाधो, मला तार’.
म्यानेजरास मघांपासून हांसे येतच होतें, पण मोठ्या कष्टानें तें दाबून, ते शास्त्रीस म्हणाले, ‘आहो भलें गृहस्थ, तुम्ही असे नीट बसा व काय सांगायाचे ते नीट सांगा– तुम्ही राहाणारे कोंठले?
शास्त्री मोठ्या घोटाळ्यांत पडले, जर पुण्याचा राहाणारा म्हणावा तर आपण एखाद्या नवख्या माणसाप्रमाणें पुणे शहरांत चुकत आहो. बरें परगांवचे नांव सांगावें तर तेथील माहिती विचारल्यास आपण काय सांगणार? शास्त्री काहींच बोलत नाहीं असें पाहून त्या गृहस्थानें पुनः विचारले कांहो, बोलत कां नाहीं? क्षुधा फार लागली आहे काय? तुम्ही पुण्याचे तर दिसत नाहींत. यावर शास्त्री म्हणाले, ‘होय, मी पुण्याचा नाहीं एक फिरता भिक्षुक आहे.’
‘ठीक! ठीक! समजलें. पण येथें कांहीं अन्नसत्र नाहीं. तथापि तुम्ही मोठे विनोदी व आर्जवी दिसतां म्हणून आतां दोन घांस खा नि आपल्या वाटेनें जा. भार्गवाश्रमाचा अर्थ आम्हास समजला.’ म्यानेजरची ती चमत्कारीक मुद्रा व ते थोडेसें रागीट भाषण ऐकून शास्त्रीनीं आश्चर्यानें डोळे ताणले! त्यांना म्यानेजरच्या बोलण्याचा अर्थ काहीच समजला नाहीं, तथापि हे अन्नसत्र नसून दुसरें काहींतरी आहे व आपण जें दंडवत घालून बोललो तेंहि भलतेंच कांहींतरी होऊन गेलें असे शास्त्रीस कळून चुकलें! शास्त्री असें विचारांत व आश्चर्यांत मग्न झाले असतां, म्यानेजर दैनिक ज्ञानप्रकाशचा अंक वाचूं लागले. वाचता वाचता ते हर्षभरित होऊन, समोर जेवत असलेल्या गृहस्थास मोठ्यांनें म्हणाले शास्त्रीही लक्ष देऊन म्यानेजरकडे पाहूं लागले. म्यानेजर हांसत हांसत म्हणाले, ‘अहो परांजपे, ऐकलं कां? शेवटीं इंदिरेचा पुनर्विवाह आज झाला!’
‘कोण? कोण? इंदिरा...रा. सा. दामोदरपंत परान्ने यांची मुलगी?’
‘हो हो तीच तीच.’
‘कोणाशी झाला पुनर्विवाह?’
‘अहो, आमचे सख्खे मावस बंधु मिस्टर आत्मारामपंत सहस्त्रबुद्धे?’
म्यानेजरचे भाषण ऐंकून शास्त्री फारच चकित झाले! त्यांनीं ज्ञानप्रकाशचा अंक मागून घेऊन, त्यांत काय लिहिलें आहे ते तें वाचूं लागले. पत्रांत पुढीलप्रमाणें वर्तमान आढळलें.
‘प्रसिद्ध सुधारक रा. सा. परान्ने यांनी आपल्या गतभर्तृका कन्येचा पुनर्विवाह मोठ्या धैर्यानें व थाटानें आज सिद्धीस नेला. श्रीमती इंदिराबाई यांचे पती श्रीयुत आत्मारामपंत सहस्त्रबुद्धे हे प्रसिद्ध हनुमान सर्कस कंपनीचे मालक आहेत! यांनीं चीन, जपान, अमेरिका वगैरे देशांत जाऊन चांगला नांवलौकिक कमाविला आहे. आम्ही तर आणखी असें ऐकलें आहे कीं, पंताचे धाकटे चिरंजीव लग्न न करतां प्रथमच पुनर्विवाह करणार आहेत!’
ही हकिगत शास्त्रीनीं कशी तरी एकदांची वाचलीं, पण ती वाचीत असतां त्यांच्या सर्वांगाचा संतापानें केवळ थरकांप झाला. हातांतला कागद लटलट हलूं लागला! कपाळावर थेंब चमकूं लागले! त्यांनीं चटकन् तें पत्र तेथेंच टाकलें व ते उठून उभे राहिले. त्यांची ही कावरीबावरी स्थिती पाहून सर्वांस मोठा चमत्कार वाटला. म्यानेजर म्हणाले– ‘काहो भटजी, असें गडबडलांत कां?’
शास्त्री म्हणाले– ‘कांही नाहीं, म्हटलं दोन घरं मागून यावं.’
‘अहो आमंत्रण असून भीक कशाला मागायची? बसा खालीं.’
शास्त्री खाली बसेनात. त्यांना असें झालें कीं, आपण कधीं येथून पाय काढूं. थोड्या वेळांपूर्वी ते ज्या भार्गवाश्रमाची स्तुती करीत होते, त्याच आश्रमाची आतां ते मनातले मनांत निंदा करू लागले. मुनीच्या पवित्र नांवाखालीं हें अन्नविक्रीची खाणावळ आहे असें त्यांना नंतर कळून आलें! शिवाय ज्या धर्मभ्रष्ट वर्तनामुळें ते दामोदरपंताजवळून निघाले त्याच वर्तनाचा चहाता हा म्यानेजर, शिवाय इंदिरेच्या नवऱ्याचा सख्खा मावस भाऊ! मग, शास्त्रीस भार्गवाश्रमांत चैन कोठून पडायाला व तेथील अन्नपाणी त्यांना कोठून गिळायाला? ते म्यानेजरच्या आग्रहास न जुमानतां, तसेंच बाहेर जाऊं लागले, परंतु तितक्यांत एक धडधाकट इसम खरखटा हात लौकर लौकर धुऊन, तोंड पुशीत पुशीत शास्त्रीजवळ आला व त्यानें त्यांला हाताला धरून बळेंच खालीं बसविलें व त्यांच्यांपुढें खिशांतून विड्याकाड्या टाकल्या. लगेच त्यानें सगळे कपडें अंगाकर घातलें व शेजारच्या मनुष्यास कसलीशी खूण करून त्याला बाहेर लावले इतकें झाल्यावर तो इसम शास्त्रीस म्हणाला–
‘हं, कसं भटजी, तुमचं राहाण्याचं गाव कोणतं? तुमचं नांव काय? हें सारं आम्हाला सांगा?’
‘माझ्या नांवागांवाशी तुम्हाला काय करायाचं आहे?’
‘अहो, कांहीं काम आहे म्हणून तर विचारतो. सांगा लवकर.’
‘मी नाहीं सांगत.’
इतकें बोलून शास्त्री झटक्यानें उठले व बाहेर जाऊं लागले. पण त्यांना पुनः आडवून धरून तो मनुष्य म्हणाला, ‘नीट नीट सगळे सांगा. उगाच चाळे करू नका. अशानं फजीती मात्र होईल; का समज पाहिजे?’
शास्त्रीस त्याचें हें बोलणें काय अर्थाचे आहे ते मुळींच समजलें नाहीं. शास्त्री दरडावून म्हणाले– ‘काय माझी फजीती करणांर तूं?’ ‘कारे बाबा? तुझं काय घोडं मारलंय मी? सोड मला जाऊं दे, मी असा तसा ब्राह्मण नाहीं.’
‘बरं बरं गांठ गंगारामजीशी आहे! आता चाळे करून जातोस कुठं? काय पण साधु! मोठं संभावितपणाचं सोंग आणलंस रे! अरे लेका, हे गंधाचे पट्टे ओढून बायांबापड्या बुडवावयाच्या नाही कां? कुठें रे ती चंपू? सांग सांग तिचाही पत्ता सांग. आतां तू उगाच आढेवेढे घेशील तर पाठ नरम करावी लागेल!’
शास्त्री आश्चर्यानें वेडे झाले. ते म्यानेजराकडे वळून म्हणाले, ‘अहो, या गृहस्थाला भूतबाधा झाली आहे? का यांनें गांजा ओढला आहे कोण जाणे, पण हा काहीं शुद्धीवर नाहीं. उगाच एखाद्या निरुपद्रवी मनुष्यास धमकावण्या देतों नि मारायला उपटतो! अहो तुम्ही चांगले साधुपुरुष असतांना, तुमच्या आश्रमांत असा अन्याय?’
म्यानेजर म्हणाले– ‘तुम्ही मोठे लबाड दिसतां. तुम्हाला जर तुमचं नांव, गांव विचारावं तर तुम्ही कां सांगत नाहीं?’
शास्त्री ओरडून म्हणाले– ‘अहो, मी नांवगांव सांगत नाहीं म्हणून का मला मारायाचं? माझ्या इच्छेस येईल तर सांगेन, नाहीं तर सांगणार नाहीं. बलात्कार काय कारणास्तव?’
गंगाराम– ‘अरे राहूं दे रे शहाणपणा! चोर तर चोर वर शिरजोर होतो बघा. तुला वाटत हा कोण जेवतागण उठला नि लागला माणसास धरायला. पण तसं नाही बरं. मी गुप्त पोलीसातला फौजदार आहे! आतां बघ तुझ्या वरातीला चौघंजण बंदूका घेऊन येतील!’
शास्त्रीस हें दरडावणीचें भाषण सर्व समजलें नाहीं. ते मोठ्याच आश्चर्यानें गंगाराम व म्यानेजर यांच्याकडे पाळीपाळीनें पाहूं लागले. इतर जेवत असलेली मंडळीही भराभर हात धुऊन सभोंवती जमा झाली, कोणी हळूच गंगारामच्या चातुर्याची तर कोणी शास्त्रीच्या साध्या भोळ्या चर्येची वाखाणणी करूं लागला. कांहीं वेळपर्यंत कोणाच्याच तोंडून शब्द निघांला नाहीं. इतक्यात चार पोलीस शिपाई खांद्यावर बंदूका टाकून व हातात बेडी काढण्या घेऊन आले!
———
प्रकरण १९ वे
५०० रु. बक्षीस
शास्त्रींनीं पुष्कळ गडबड केली, श्रीकृष्णाचा धांवा केला, पण गंगारामजीनें शेवटीं शास्त्रीच्या हातांत बेडी ठोकली! दोन पोलीस पुढें व दोन पोलीस मागें याप्रमाणें शास्त्री चार बंदुकीच्या चौकांत उभे राहिले. भार्गवाश्रमांतील सर्व प्रवाशी व म्यानेजर अगदीं चकित झाले! या एकाएकी घडलेल्या प्रकाराचें कारण समजावें म्हणून प्रत्येकजण आपापल्या ठिकाणीं कुजबुजू लागला! परंतु गंगारामजीस हटकण्याचें कोणलाही धैर्य होईना. शेवटीं गंगारामजीनींच ज्ञानप्रकाशाचा अंक हातांत घेतला व रा. सा. दामोदरपंताच्या मुलीच्या पुनर्विवाहासंबंधाची जी बातमी प्रसिद्ध झाली होती, तिच्या खालींच सतत महिनाभर प्रसिद्ध होत असलेलीं जाहिरांत सर्व लोकांस मोठ्यानें वाचून दाखविली. ती अशी :–
५०० रु. बक्षीस
सर्व लोकांस कळविण्यात येतें कीं, देवास येथील श्रीरामचंद्राच्या देवालयांत पूजा करण्यासाठीं ठेवलेला ब्राह्मण, नामें बळवंत गंगाधर कोरान्ने, वय सुमारें साठ, रंग सांवळा, सर्व केस पिकलेले, दिसण्यात पक्का भोळसर व जुन्या चालीचा. हा इसम गेल्या कार्तिक शुद्ध प्रतिपदेच्या दिवशीं, रामचंद्र व सीता यांच्या अंगावरील सुमारें १०३० रुपये किंमतींचें दागदागिने व कपडे बुचाडून घेऊन फरारी झाला आहे.
दागिन्यांचा तपशील :–
| किंमत रुपये |
| किंमत रुपये | ||
आंगठी सोन्याची | .. | २० | ठुशी एक | .. | १०० |
कंठा मोत्याचा | .. | ३०० | कर्ण फुलें | .. | ५० |
तोडे जोड एक | .. | १०० | कंकणे दोन | .. | ५० |
नथ एक | .. | ५० | राकडी सोन्याची | .. | ५० |
वस्त्रें |
|
| किंमत रुपये | ||
पागोटें रेशमी | .. |
| .. |
| ३० |
अंगरखा जरतारी | .. |
| .. |
| ४० |
उपरणें व नेसतें धोतर (नागपुरी) | .. |
| .. |
| ३० |
पैठणीं | .. |
| .. |
| १०० |
चोळी अंजेरी रेशमी, जरीची | .. |
| .. |
| १० |
शाल हिरवी रेशमी जरीची | .. |
| .. |
| १०० |
येणेंप्रमाणें दागिने व वस्त्रें आहेत. याशिवाय या पुजाऱ्यानें आणखी एक नीच कृत्य केलें. तें हें कीं, सनातन धर्मसभेचे अध्यक्ष वे. मू. पंचाशास्त्री सोळभांडे यांची कनिष्ठ विधवा मुलगीही त्यानें पळवून नेली आहे! मुलीच्या अंगावर दागिने वगैरे नाहींत. पण हिऱ्याची अंगठी किंमत रुपये १००० ची तिनें चोरून नेली आहे! वय अठरा, रंग गोरा, हासतांना डाव्या गालास किंचित्सा खळगा पडतो. नाक डोळे तरतरीत असून बांधा मध्यम आहे. केश-वपन झालेलें आहे. तथापि दोन्ही पायांस तोड्याचे घट्टे अझून स्पष्ट दिसतात. नांव चंपू आहे. तरी सदर पुजारी व मुलगी चंपू यांचा तपास लावून देणारास ५०० रु. बक्षीस देण्यात येतील. खालील पत्त्यावर विशेष खुलासा करावा.
| र. दा. पोटाडे, |
| रामचंद्र देवालयाचे मालक, देवास. |
ही जाहीरांत ऐकून सर्व लोकांचें समाधान झालें. शास्त्रीसही एकंदरीत बरेंच समजलें. त्यांनीं गंगारामजीनें वाचलेली जाहिरात शांतपणें ऐकून घेतली व मोठी गंभीर मुद्रा करून शास्त्री गंगारामजीस म्हणाले.
‘अस्सं अस्सं, तो बळवंत गंगाधर कोरान्ने मीच आहे असें समजून तुम्ही मला कैद केलेंत आं!’
‘असें समजून नाहीं, उमजून .... ओळखून तुला कैद केलय् बरं!’
‘पण मी तो गृहस्थ नाहीं.’
‘बरं नाहीं तर समजेल पुढें.’
‘पुढें कशाला? आतांच मी माझं नांव सांगतों!’
‘सांग काय तें तर’
‘माझं नांव ढढ्ढाशास्त्री परान्ने’
‘बस्स बस्स, जास्त बोलूं नकोस. तुझ्यासारखा बिलंदर चोर असा कबूल होतो काय!’
‘अहो पण मी माझी ओळ–’
‘चूप, चूप, एक शब्द बोलूं नकोस. खरं काय सांगायांचं तें सांग.’
‘खरंच तर सांगतों, पण तुम्ही ऐकून घ्याल तेव्हां.’
‘हं सांग, खरं सांग, आता मुळींच वेळ नाहीं. चाराला, वीस मिनिटें अवकाश आहे. पांचच्या गाडीनें निघालें पाहिजे.’
‘मी दामोदरपंत परान्ने यांचा आजा आहे!’
‘का पंजा? चोरा! दामोदरपंत परान्ने म्हणजे आज ज्यांच्या मुलीचा मोहतर लागला तेच ना?’
‘होय, तेच माझे नातू लागतात.’
‘काय याच्या जिभेला जरा तरी हाड आहे? अरे गाढवा, मलाही थापा देतोस?’
‘रा. सा. दामोदरपंत माझ्या ओळखीचे आहेत. गेलें एकच वर्ष मी पुण्यांत नाहीं, नाहींतर माझा सगळा जन्म इथेंच गेला ना!’
म्यानेजर तपकीर ओढीत म्हणाले, ‘खरं आहे–खरं आहे फौजदारसाहेब, तुमचं म्हणणं, दामोदरपंतास मी पक्का ओळखतों. त्यांचा बाप मरून तर जवळजवळ चाळीस वर्षे झालीं असतील! तरी हा आजा जिवंत राहिला कोठून? निःसंशय हाच तो कोरान्ने आहे. न्या–न्या, बाहेर एकदाची ही पीडा. बरं, झालं आपण वेळेवर येथें होता म्हणून, नाहींतर या भामट्यानें, मलाही फसविलं असतं!’ गंगारामजी म्हणाले–‘बरं पण ती चंपूताई कुठें ठेवली रे?’
‘हरि! हरि! काय आरोप! धांव हरि!’
गंगारामजी एक गुद्दा मारून म्हणतात, ‘पुरे पुरे आतां हें ढोंग! सांग तिला कुठें ठेवलेस? गाढवा, चांगलें पांढरे केस झाले तरी तुला काहींच लाजलज्जा नाहीं?’
‘अहो कोतवालसाहेब, मी खरोखर निरपराधी आहे हो निरपराधी आहे! मी लुटारू नाहीं ब्राह्मण आहे.’
‘अरे थेरड्या! तुला चांगला मऊ केल्याखेरीज तूं ताळ्यावर येतोस काय? देवाला लुबाडायाला जों भ्याला नाहीं तो तूं माणसाला लुटण्याला कमी करशील होय?’
‘अहो पण मी येथली ओळख देतो ना. शंका येत असल्यास आपण आतांचे आतां जाऊन शोध करून या पाहिजे तर ब्राह्मणांस छळता?’
‘कुठें शोध करायाचा? दामोदरपंताकडेच ना? ते तर मला पक्के ठाऊक आहेत, त्यांच्या घरचीं-दारचीं सगळीं माणसें मला माहीत आहेत!’
‘सांगा बरं त्या धाकट्या मुलीचं नांव.’
‘अरे वा! तूं तर माझीच जबानी घेतोस? गाढवा, अगोदर त्या चंपूच्या ठावठिकाणा सांग, नाहींतर फुकट मार खाशील–’
‘मार’ हा शब्द ऐकंताच शास्त्री लटलटां कापू लागले! त्यांना घाशीराम कोतवालाच्या अंमलाची आठवण झाली, ते दीनवाणीनें म्हणाले, ‘कोतवालसाहेब, मी गरीब व निरपराधी ब्राह्मण आहे! ती चंपू कोणती, काळी का गोरी कशी ती मी पाहिली नाहीं. तुम्ही मला वाटेल तिथें घेऊन चला. मजवर प्रसंग आला खरा. उपाय नाहीं, काळ फिरला म्हणजे सर्वच फिरतं ‘लिखितमपि ललाटे प्रेंज्झितुं कः समर्थः?’
अरे हें तुझं पुराण बंद कर, इथं रामचंद्राचं देऊळ नाहीं. मी काय म्हणतों त्याचं उत्तर दे आधी. चंपूचा पत्ता नाहीं का सांगत तूं? अरे, तिला लपवून ठेवावाची असेल तर ठेव, पण ती हिऱ्याचीं आंगठी तेवढी देऊन टाक! तिला आतां पंचेशास्त्री घरांत थोडीच घेणार? –तूं घाबरूं नकोस, ती तुझ्याजवळच राहील पण थेरड्या तूं तुरुंगांची हवा चार पांच वर्षे खाणार तोंपर्यंत तीही इकडेंतिकडें मोकळी हवा खाणार नाहीं काय? मग उगाच आतां तिच्या आशेला कशाला गुंततोस? अरे, तुझी आतां अब्रू जाणार आन् तिची सांभाळून तुला काय मिळणार बुवा! सांग कुठें आहे तीं! सांग सांग सांग आटोप!
शास्त्री एक शब्दही बोलले नाहींत. ते नुसते मोठमोठ्यानें उसासे टाकूं लागले. आपण विचारलेल्या प्रश्नास उत्तर मिळत नाहींसे पाहून, गंगारामजीनें शास्त्रीस धक्का दिला व ‘चाल चाल’ म्हणून ते त्याच्यावर डोळे वटारून ओरडले. शिपाईही दचकले. त्यांनीं बंदूकी सांवरून शास्त्रीस भार्गवाश्रमाच्या बाहेर नेलें.
———
प्रकरण २० वे
खरा चोर कोणता?
त्या दिवशीची गाडी चुकल्यामुळें, दुसऱ्या दिवशीं सकाळींच, गंगारामजी शास्त्रीस देवाशास घेऊन जाण्यासाठीं पुण्याच्या स्टेशनवर येऊन दाखल झाले. गाडी लेट (उशीर) असल्यामुळें अर्धा घंटा उगाच बसून राहण्यापेक्षां, गंगारामजी बाजारांत फराळाचे आणण्यास गेले. शास्त्री चौघा पोलिसांच्या चौकांत प्लॅटफार्मवर बसून दुःखमिश्रित उल्हासानें स्टेशनवरील देखावा पाहूं लागले. आपणांस कैद केलें आहे; आपणांस आतां तुरुंगांत जावें लागणार कि काय, वगैरे विचार त्यांच्या डोक्यांतून या वेळीं पार कोणीकडच्या कोणीकडे गेले होते. एवढालीं पाषाणनिर्मित गृहें बांधलीं कोणी? प्रत्येकजण अगदीं धांवपळ करीत आहे याचें कारण काय? ह्या दोन लोखंडी धांवा दूर दूर दृष्टीही पुरत नाहीं इतक्या दूरवर कोणी व कशाला पसरल्या? या विचारांनीं शास्त्रीचें डोकें हादरूंन गेलें होतें. आगगाडी हा शब्द त्यांनीं शिपायांच्या तोंडून ऐकला होता, पण ती कशी असते, आणि कशी चालते याची त्यांना काहीच कल्पना करतां येईना. त्यांच्या समोरच सर्दन मराठा रेल्वेवर काहीं पोर्टर मालडब्याची सार्टिग करीत होते. चार पांच माणसें मोठमोठे डबे सहज रेटीत असलेलें पाहून शास्त्रीस फारच आश्चर्य वाटलें त्यांना हा योगबलाचाच चमत्कार वाटला. त्यांनीं त्याच वेळीं असा तर्क केला कीं, ‘आगगाडी’ म्हणजे अगदींच थोड्या नेटानें चालणारी गाडी असेल! आतां हें मी प्रत्यक्ष पहात आहेना. त्या एकेका गाडींत (डब्यांत), कितीतरी गोण्या ठेवलेल्या आहेत! त्यांतली गोणी एकालाही जागची हालणार नाही पण पहाना, त्या एवढ्या मोठ्या राशी दोघेजण सहज ओढून नेतात! आतां आपणाला तरी अशाच गाडींत बसून जायाचें वाटतें! पण गाडीं ओढण्यास बरीच माणसें लागत असतील? पण माणसें तरी कशाला हवींत? घोडे नाहीं तर बैल का नाहीं जुंपीतही पण हो जुंपीत लनसती कशावरून? दहा वीस कोस जर? गाडी ओढायाची, तर माणसांनीं कोठपर्यंत ओढावी बुवा? पण माझ्यासारखें कैदी तर या गाडीस जुंपीत नसतील ना? छे बुवा, आपल्याला दोन पावलंदेखील हे लटांबर ओढवणार नाहीं. काहीं होवो जीव गेला तरी चिंता नाहीं, आपण ही गाडी मुळींच ओढणार नाहीं, कोणी बलात्कार केला तर एकदम आपण आत्महत्या करणार. बस्स असेंच करूं.’
याप्रमाणें शास्त्री आपल्याशीं विचार करण्यांत गर्क झाले असतां, मुंबईहून आलेली गाडी दर्रर करीत व फाजील वाफ जोरानें सूं सूं सोडीत स्टेशनांत शिरली. तिचा तो भयंकर वेग, विलक्षण रूप आणि चमत्कारिक आवाज ऐकून शास्त्री इतके घाबरले कीं, तत्क्षणी त्याची दांतखीळ बसून तें हातापायास झटके देऊं लागले! आतां झटकन् गाडींत जाऊन बसायाचें, तों कैदींची दांतखीळ बसलेली पाहून बिचारे चौघेही शिपाई घाबरले. एकजणानें चटकन् धांवत धांवत जाऊन तोटीचें पाणीं ओंजळींत आणलें व ते शास्त्रीच्या तोंडांत ओतलें. दुसरा त्यांना वारा घालूं लागला. परंतु शास्त्री शुद्धीवर येण्याचा रंग दिसेना! आतां काय करावें म्हणून चौघेही शिपाई विचारांत पडले. त्यात त्यांचे अधिकारी गंगाराम हेही लवकर येईनात! गाडीचा तर वेळ भरत आला! पण लवकरच गंगारामजी आले. त्यांनीं दूरूनच शिपायांस हुकूम केला कीं, कैद्यास डब्यांत चढवा-चढवा लौकर.
शिपाई हुकमाप्रमाणें काहीं एक न करतां, उगाच बावळटाप्रमाणें आपणाकडे पहात आहेत हें पाहून गंगारामजी पाय आपटींत व दांतओंठ चावीत जवळ आले. जवळ येऊन शास्त्रीची ती अवस्था पहातांच, त्यांचा पूर्वीचा क्रोध पार मावळला. ते घाबरून म्हणाले ‘अरे याला काय झालं?’
एक शिपाई खांद्यावर बंदुक ठेऊन म्हणाला, ‘दांतखीळ बसली.’
‘दातखीळ बसली? कां–कशी?’
‘पहिल्यानं चांगला बघा होता. गाडीचं इंजीन पाहिलं आन् झालाच घाबरा!’
‘येवढंच ना? कोणी मारबीर तर दिला नाहीं ना?’
‘आम्ही कशाला मारावं?’
‘बरं तर, धरा चौघे चोहोकडून आन घाला डब्यांत, बेटा मोठाच ढोंगीं दिसतो. जणू काय लेकाच्यानं गाडी कधी पाहिलीच नव्हती. हं उचला तुम्ही, डब्यांत बाकावर तर नेऊन ठेवा, मी आतां त्याला उठवून बसवितों बघा.
शिपायानीं बंदुका एकीकडे ठेऊन, त्यांनीं शास्त्रीस उचलून डब्यांत नेलें. इतर प्रवाशांना बाजूला सारून एका बाकावर त्याला निजविलें नंतर गंगारामजी व शिपाईही डब्यांत नीट बसले जवळच्या काहीं लोकांस ती एक मौज झाली. पण ही मौज कोठची व कशाबद्दलची हें विचारण्याच्या भानगडींत मात्र कोणी पडले नाहीं. परंतु शास्त्रीच्या उशाशीच एक म्हातारी मुसलमानीन बसली होती. तिला दम्याचा आजार असल्यामुळें उमाळ्यावर उमाळे येत होते तरी तिनें कुंथत कुंथत शास्त्रीकडे बोट करून, गंगारामजीस विचारलें, ‘बेटा, क्या ये खुनी है?’
म्हातारीचें हें शब्द गंगारामजीस ऐकू गेले नाहींत. गंगारामजी बहिरे होते किंवा ते म्हातारीपासून दूर होते असेंही नाहीं. ते यावेळीं शास्त्रीकडे टक लावून पहाण्यांत गढून गेले होते! ती म्हातारी पुनः म्हणाली, ‘कैदी बिमार है? तुम इतने क्यों घबरा गये?’
आतां गंगारामजीचें लक्ष म्हातारीकडे गेलें. ते एक सुसकार सोडून म्हणाले– ‘कैदी बिमार नही, लेकिन बडा ढंगी है.’
‘कुछ नशा करता है?’
‘नही नही. नशावशा कायकीं, रेल अंजन को देखकर बेहोष हुवा देखो!’
‘ऐसा हुवा! तो सच बडा ढंगी है!’
गंगारामजी शास्त्रीचें डोके धरून त्यांना नीट बसविण्याची खटपट करूं लागले! पण शास्त्री खरोखरच बेशुद्ध स्थितीत असल्यामुळें ते उठून बसणार कसें? गंगारामजींनीं पुष्कळ प्रयत्न केला पण शास्त्री काहीं शुद्धीवर येईनात, गंगारामजी जों जों शास्त्रीच्या तोंडाकडे न्याहाळून पाहूं लागलें, तों तों त्यांना जास्त कळूं लागलें कीं, खरोखरच हा म्हातारा बेशुद्ध झाला आहे; ढोंग वगैरे काही नाहीं! गंगारामजीची अशी खात्री झाल्यावर ते मोठ्या विचारांत पडले. ‘गाडीं सुटायला आतां सगळा एकाच मिनिटांचा अवकाश. डॉक्टराला बोलवावें तर तें आतां शक्य नाहीं.’
गंगारामजींनीं एक मोठा उसासा टाकून सभोंवार पाहिलें. कोणी विड्या फुंकित आहे, कोणी पान खात आहे, असा प्रकार दिसला. पण तेथें त्यांना पाहिजे असा कोणी दिसला नाहीं. सगळे साधे भोळे बसले होते असें नाहीं, त्याच डब्यांत चांगला पेहराव केलेले सात–आठ जण होते, त्यांच्यांतील प्रत्येकानें गंगारामजींची हालचाल पाहिली, परंतु कोणीही गंगारामजीस कसलीच विचारपूस केली नाहीं. शेवटी घंटा होऊन गाडी स्टेशनमधून हालली. गंगाराम शिपाई शास्त्रीकडें पहात स्तब्ध बसले.
गाडी जसजशीं वेगानें धावूं लागली, तसतशी गंगारामजींची तळमळही अधिकाधिक वाढूं लागली! ते मनांत म्हणू लागले आतां हा कैदी शुद्धीवर कसा येईल बुवा!! काय करावें? का याला पुढच्या स्टेशनवर उतरून घेऊन, सुपरिटेंन्डेंट साहेबांस तार करावी कि कसें’? असा विचार करतां करतां ते खिशांतून विडी काडी काढून धूर सोडू लागले. त्यांची ती चिंतातूर मुद्रा पाहून ती म्हातारी पुनः म्हणाली ‘अच्छा मैं दवा देती हूँ, वो इसके आँखि में चढाव । आब्बी उठके बैठगा लेव ये दवा है ।’
गंगारामजीने तें औषध हातांत घेतलें ती एक काळी गोळी होती. म्हातारीनें दिलेलें औषध केवळ परोपकारासाठीं दिलें आहे. अशी त्याची खात्रीं होतांच त्यांनी ती गोळी पाण्यांत उगाळून शास्त्रीच्या डोळ्यांत अंजन घातलें! तथापि त्यांनीं काहींच हूं चूं केली नाहीं. सुमारें पांच मिनिटें गेल्यावर शास्त्री डोळे हालवू लागले? इतक्यांत गाडीही *** स्टेशनवर उभी राहिलीं. डोळे उघडतांच शास्त्री विलक्षण आश्चर्यानें सभोंवती पाहूं लागले. त्यांना त्यांच्या हातांतल्या हातकड्याचें स्मरण नसल्यामुळें ते एकदम खिडकीस हात देऊन उठूं लागले पण त्यांना तसें उठतां आलें नाहीं. गंगारामजींनी थोडी मदत केल्यावर, शास्त्री उठून बसले. खिडकींतून ते बाहेर पहातात तों एक साधें दगडीं घर आहे व चार–पांच माणसें काम करताहेत! ते मनांत म्हणू लागले. थोड्या वेळापूर्वीं मी जो देखावा पाहिला, तो आणि हा काहीं जमत नाहीं. मी पूर्वी कोठें होतों आणि आतां कोठें आलों? मी जे भयंकर धूड पहातांच बेशुद्ध झालों, तें कोठें गेलें छे आतां असा आपणाशी तर्क करून काहींच समजणार नाहीं. कोणाला तरी विचारलें पाहिजे.’ असा विचार करून शास्त्री उठून उभे राहिले, व आतां हात जोडून गंगारामजीस काहीं विचारावें तों गाडीनें शीळ दिली व ती हालली शास्त्रीचा झोंक जाऊन ते शेजारच्या म्हातारीच्या अंगावर पडले म्हातारीस फारसे लागलें नाहीं पण शास्त्रीच्या धक्क्याने तिला खोकल्याचे तीन चार उमाळे आले. शास्त्री तिला नम्रतेनें म्हणाले ‘मातुःश्री, तुम्हाला मुलाचा धक्का लागला, राग मानू नका.
‘नही घुस्सा नही आया । मगर तुम जरा दिवाणे हो-तुमको इतना भी ख्याल नही की अबी यह गाडी चलनेवाली है?
म्हातारीचें हें भाषण ऐकून, ही कोणी यवनी आहे असा शास्त्रींनी तर्क केला व यवनीशी आपल्यासारख्या शास्त्रीनें संभाषण करणें गौण आहे असें समजून शास्त्री चटकन गंगारामजीकडे वळून म्हणाले–
‘अहो भले गृहस्थ, मीं येथें कसा आलों. हें आपण कृपा करून सांगा. आपणांस शुभाशीर्वाद देईन. ही गाडी इतक्या वेगानें कोण ओढीत आहे? जमीन उंचसखल असताही गाडी स्थीर कशी चालते? कृपा करून या प्रश्नाचीं उत्तरें द्याच.’
शास्त्रीचें हे चमत्कारिक-दारूबाजाप्रमाणें प्रश्न ऐकून गंगारामजी, शिपाई, म्हातारी आणि आसपासचे लोक खो खो हासूं लागले त्या सर्वांच्या हासण्याचा अर्थ शास्त्रीस मुळींच समजला नाहीं. तें एकाद्या भ्रमिष्टाप्रमाणें सर्वांकडे पाहूं लागले. हास्याचा वेग कमी झाल्यावर गंगारामजी म्हणाले–
‘अहो पुजारी बुवा’
‘मी पुजारी नाहीं शास्त्री आहे! असं भलतंच कांही बोलू नका’–
‘बरं बरं शास्त्री कां होत नाहीं पण असं आन् इतकं अडाणीपणाचं सोंग घेतलं म्हणून का आम्ही फसूं होय? काय पण ढोंग हें! अहो राजेश्री, चंपूला घेऊन पळाला तेव्हां आगगाडी कोणी ओढली हो? तेव्हां नव्हती का उंचसखल जागा?’
पुनः गंगारामजी व शिपाई खो खो हासूं लागले! शास्त्री गंभीरपणानें म्हणाले ‘बाबांनो, मला तुमच्या या बोलण्याचं भारी वाईट वाटतं अहो मी या मायाजांलात सगळा एक दोन महिने गुंतलों आहें! एवढी मुदत संपली कीं, मी काय तुम्हाला दिसतों मग! मला तुमच्या या हातकड्यांची नि शिक्षेची मुळींच भीति वाटत नाहीं! खरा प्रकार मला सांगता येत नाहीं, नाहीतर तुम्ही मला आताचें आतां सोडून द्याल, समजलां?
‘तर तर, तुम्ही खरोखर मोठ्याच मायाजाळांत सांपडला....पण तें जाळं कुठें ठेवलं तेवढं सांगाना’ गंगारामजींचें हें भाषण ऐकून शास्त्रीस संताप आला. ते क्रोधानें म्हणालें– ‘तुम्ही माझ्याशी मुळींच बोलूं नका हा मी आपला गप्प बसतों.’ इतकें बोलून शास्त्री खिडकीकडे तोंड करून बाहेरील मौज पाहूं लागले. शास्त्रीच्या या गर्विष्ठपणानें गंगारामजीसह मोठा राग आला. पण राग काढण्याचें हें स्थळ व वेळ नाहीं असें समजून ते गप्प बसलें. तथापि रिकामा वेळ कंटाळवाणा जाईल म्हणून त्यांनीं पुनः विडी पेटविली व ते धुराचे लोट सोडीत सोडीत डब्यांत चोहोंकडे पाहूं लागले! त्यांचा हा काळा रंग, स्थूल शरीर व बटबेट डोळे यामुळें, ते फौजदारी थाटानें विडी ओढतांना मोठे चमत्कारीक दिसत. डब्यांत मधोमध लांकडी भिंत असून लोखंडी गजांचा एक ढकलतां दरवाजा होता त्यामुळें पलीकडील भागांत कोण कोण बसले आहे हे पहाण्याच्या हेतूनें गंगारामजी उठून तिकडे गेले. आतां डोकावून पहातात तों दुसरा एक फौजदार व एक वृद्ध कैदी थेट त्यांच्या कैद्याप्रमाणें अगदीं हुबेहुब दिसला! गंगारामजी आश्चर्यानें आ करून त्याच्याकडे पहात राहिले! बराच वेळपर्यंत पहाणें झाल्यावर गंगारामजी त्या फौजदाराकडे वळून म्हणाले ‘कोठें जायाचें आहे?’
‘देवाशास.’
‘काय देवाशास? मग तांबेशास्त्रीचा व रामाच्या देवळाचा हा घोटाळा आहे काय?’ गंगारामजीचें हें भाषण ऐकून फौजदारही चकित झाले व ते आश्चर्यानें हासून गंगारामजीचा हात धरीत म्हणाले–
‘हें तुम्ही कशावरून ओळखले?’
‘ओळखंलं म्हणजे? तुम्ही तसा मीही याच संबंधात एक कैदी घेऊन चाललों आहे! मग खरा चोर कोणता? मला वाटतं तुमचाच कैदी खरा चोर असावा! यानं कबुली जबाब दिला आहे काय?
‘नाहीं हो, नुसतं वहिमावरून मी या दोघांना भेंडगांवांत पकडलं त्यांना त्या गांवांत कोणाची ओळख देतां आली नाहीं किं राहाण्याचें ठिकाण सांगतां आलें नाहीं. तुमच्या कैदीनं कबुली जबाब दिला आहे काय?’
‘छे हो! तोही मोठा बिलंदर दिसतो.’
‘बरें पाहूं तुमचा कैदी.’
गंगारामजी व नवे फौजदार असें दोघे ढढ्ढाशास्त्रीकडे आले. शास्त्रीस पहातांच गंगारामजीप्रमाणेंच दुसरे फौजदारही आश्चर्याने चकित झाले! ते म्हणाले– ‘खरोखर हा तर मोठा चमत्कार! दोघांचे तोंडावळ अगदीं सारखे जणो आवळे जावळे....बरं झालं हा तोंडवळ्याचा आपणांस आधार तरी होईल म्हणा, पण यांच नांव काय?
‘ढढ्ढाशास्त्री परान्ने.’
‘अरे लेकाचा आरोपीचें खरें नांव, बळवंत गंगाधर कोरान्ने असं आहे पण आमचा कैदी वेगळंच नांव सांगतो तो म्हणतो माझं नांव विष्णुपंत चिपळाणकर! तसेंच ती विधवा म्हणते माझं नांव रमाबाई! ठीक आहे. देवाशास गेल्यावर सर्व काही आपोआपच उघंड पडल परंतु सध्या घोंटाळा झाला आहे खरा.’
‘पण मला वाटत तुमचा कैदी व विधवा हेच खरे आरोपी असावेत. कारण जाहिरातींप्रमाणें त्यांच वर्णन मिळतं– ‘गंगारामजी तोंडातली विडी फेकून देत म्हणाले.
‘तुमच्या प्रमाणंच माझ पण मत आहे, पण मजा ही कीं, ती विधवा स्पष्ट म्हणते माझा व या म्हाताऱ्याचा काहीं संबंध नाहीं मी एक अनाथ विधवा आहे. मला आईबाप कोणी नाहींत.’
‘बरं तसं समजेल खरं काय तें उद्यां. घोडा मैदान जवळच आहे हं घ्या, विडी ओढीत असतां काय? आपलं नांव काय म्हटलं?’
‘माझं नांव श्रीपतराव हैबतराव शिंदे, आपलं नांव काय?’
माझं नांव गंगाराम जाणुजी पवार पण काहो श्रीपतराव, आपण इकडे आला तेव्हां तुमचा तो कैदी त्या विधवेशी कानगोष्ट करीत होता? शिपायास चांगली ताकीद द्या! त्यांच्यावर चांगली नजर ठेवायाला सांगा. दोघांना दूर दूर कां नाहीं बसवीत?
गंगारामजीच्या या सुचनेप्रमाणें व्यवस्था करण्यास श्रीपतराव आपल्या जागेकडे गेले. गंगारामजी खरा चोर कोण म्हणून विचार करण्यात गढून गेले.
———
प्रकरण २१ वे
घात झाला!
आज देवास येथील मुख्य न्यायमंदीरांत कोण गर्दी! एका प्रसिद्ध देवस्थानच्या पुजाऱ्याचा खटला ऐकण्यासाठी शेंकडों माणसें धांवत होतीं. खटल्यास आरंभ होण्यास जरी अझून पुष्कळ अवकाश होता, तरी पण कचेरींत पाऊल टाकण्यास जागा मिळेना! न्यायाधीश व आरोपी येऊन, त्यांचा न्याय होण्यापूर्वीच, जमलेल्या बिनपगारी मंडळीने खटल्याचा निकाल लावून टाकला होता! कोणी म्हणाले पुजाऱ्यास आठ वर्षांची सक्त मजुरीची शिक्षा होणार, कोणी म्हणत पांच वर्षांचीच फार झाली! कोणी म्हणे कदाचित् ढवळेसाहेबाच्या भिडेनें दंडावरही तो सुटेल. याप्रमाणे खाजगी कोर्ट भरल्यावर न्यायाधीश येऊन थडकले लगेच वकील, पोलीस, आणि आरोपी हजर झाले. काय असेल ते असो–लोकांत बोलवा उठला कीं, पंचाशास्त्रीच्या अब्रुसाठीं खटला अगदीं एकांतात चालविला जाईल. सर्व मंडळी आंबट तोंड करून उठून गेलीं. दोन दिवसानंतर खटल्याचा निकाल होऊन सर्व आरोपी कचेरीच्या बाहेर पडले. पुजाऱ्याच्या हातांत बेड्या असून शिपायांच्या पहाऱ्यांत त्यांस दिलें. ढढ्ढाशास्त्रीच्या गळ्यांत मात्र फुलांची माळ पडून ते आनंदानें पंचाशास्त्रीबरोबर बोलत बोलत निघाले. चंपूही चटकन् एका तांग्यात बसून निघून गेली! सारांश पुजाऱ्यास तेवढी तीन वर्षांची शिक्षा मिळाली. बाकी सर्व सुटले. पंचाशास्त्री अगदी जुन्या मतानें चालणारे–वागणारे, आणि तेंही अगदीं मनापासून वर्तणारे आहेत अशी ढढ्ढाशास्त्रीची दोन दिवसात खात्री झाल्यामुळे (पहिल्याच दिवशीं ढढ्ढाशास्त्री सुटले होते) त्यांची भक्ती पंचाशास्त्रीवर बळकट बसली. आणि म्हणूनच ते त्यांच्याशी मोठ्या उल्हासानें बोलत बोलत वाटेनें चालले. थोड्याच वेळांत उभय शास्त्री घरीं पोंचलें. आजकालची चकमक घरें व एकाच घरास पुष्कळशा खिडक्या, असा विपरीत प्रकार पाहून ढढ्ढाशास्त्रींचे डोकें उठत असे, पण पंचाशास्त्रीस ते जुन्या तऱ्हेचें दुमजली घर, एका लांब व अरुंद बोळांत असलेलें पाहून ढढ्ढाशास्त्रीस फार आनंद झाला. आज तर त्यांनीं पंचाशास्त्रीजवळ स्पष्ट बोलून दाखविलें कीं, पुण्यापेक्षां येथील रस्ते, घरें मला पसंत पडलीं! घरांत शिरतांच मोरीची वस्कन घाण येणें, घरांत जाउनहीं घटका दोन घटका काही एक न दिसणें, वरच्या मजल्यावर वाकतानां तुळ्यांच्या व कपाळाच्या नेहमी भेटी होणें, चूल पेटलीं कीं, घरादारातसुद्धां सर्वांनीं डोळ चोळणें, इत्यादि प्रकार पंचाशास्त्रीच्या घरांत चालू असल्यामुळे, ढढ्ढाशास्त्रीस गतकाळाची–पेशवाई काळाची अगदीं हुबेहुब आठवण झाली व त्यांचें अंतःकरण आनंदाने भरून आले.
घरांत आल्यावर पागोटीं व आंगरखे खुंटीस टांगून, दोघानी हातपाय धुतले! बाहेरून अथवा बाजारांतून आल्यावर पंचाशास्त्री सवड असल्यास स्नानही करीत व सवड नसल्यास निदान हातपाय धुतल्याखेरीज तरी ते राहात नसत! हा त्यांचा अगदी नियम होता. हातपाय धुऊन दोघेही जाजमावर लोडासी टेकून बसले. पंचाशास्त्रींनीं तपकिरीची डबी काढून दोन बोटांची चिमूट नाकांत कोंबून, ते ढढ्ढाशास्त्रीस म्हणाले–
‘एकंदरींत सर्व कांहीं गोड झालं येवढं बरं झालं आतां मुलगी दोन दिवस परठिकाणीं राहिली होती हीच काय ती मनाला थोडी चुरचुर लागते. तिच्या बोलण्यावरून, तिला तिच्या इच्छेविरुद्ध त्या नष्टानं नेलं. लोकांत थोडी कुजबुज होईल. पण एक तर खटला एकांतात चालविला. दुसरं मी पडलों येथील सनातन धर्मसभेचा अध्यक्ष, तेव्हां बहुत करून बहिष्कृताचं अस्त्र माझ्यावर येणार नाहीं म्हणा! तथापि थोडं लांछन झालं खरं.
ढढ्ढाशास्त्री डोकें खाजवीत म्हणाले, ‘यांत येवढं लांछन मानण्याचं कारण नाहीं यांत आपला काहीं अपराध नाहीं. स्त्रिया या किती भयंकर असतात. हें तर श्रुतिस्मृतिनेंसुद्धा स्पष्ट सांगितलें आहे ‘न स्त्री स्वातंत्र्यर्महती’ हें उगाचंच नव्हें अलिकडले धर्मनष्ट लोक शिंचे द्वाड महामूर्ख, टोणगे, धडधडींत लेकीसुनाचे पाट लावायाला लागले. अहो, परवां पुण्यांत मी थोडेच दिवस होतों; पण तिथें मला उतारवयाच्याच काय त्याही थोड्या विधवा वपन झालेल्या दिसल्या. नाहीं तर विधवा नि सधवा एकसारख्याच काहीं ओळखूं येईनात हो! अहों, हाच तर यांचा चावटपणा आपणासारख्यांना भोवतों! आतां तुम्ही प्रत्यक्ष धर्ममार्तंड आहांत म्हणून मला ही तुमची अल्पवयीं मुलगी यथाशास्त्र वपन झालेली दिसते काहो. शास्त्री, येथे त्या पुण्यासारखे कोणी चहाटळ ब्राह्मण आहेत काय?’
‘काय तोटा गेला त्याना! सगळे तेच म्हणाना! हें एवढं इंग्रजी शिक्षणानं केलं!’
‘काय येथेंही पाट पुनर्विवाह होतात तर? काहो, यांना शंकराचार्य बहिष्कार घालीत नाहींत काय? पूर्वी असं कोणी धर्माविरुद्ध वागल तर शंकराचार्याच्या हस्तें त्याची पण गुडाखू होत होती–आतां शंकराचार्य तरी धड आहेत काय?’
‘शंकराचार्य आहेत ते फिरतीवरही निघतात त्यांचे पूर्वीप्रमाणें हत्ती घोडेही आहेत पण त्यांना विचारतो कोण? आन् ते तरी कोणा कोणाला बहिष्कृत करतील? दहा कां पांच आहेत, म्हणून त्यांची ते गुडाखू करतील! आतां आपल्या सारख्याचीच गुडाखू व्हावयाची वेळ आलीना! लाखांत दोन ब्राह्मण चांगले राहिले नाहींत, मग काय बहिष्कार बोडखं करील? अहो, आपल्यालाच आतां बहिष्कार घातल्यासारखं झालं आहे! सगळ्या सरकारी-दरबारी कामांत त्याच सुधारक लोकांशी प्रसंग पडतो त्यामुळे मनांत असतं पुष्कळ पण तें सगळं जागच्या जागी ठेवाव लागतं! बरं, शंकराचार्य तरी आतां पूर्वीप्रमाणे वागणारे राहिले आहेत कुठं? आतां आपल्याला असं उघडं टीका करतां येत नाहीं पण एकान्तांत आपसांत बोलायाला चिंता नाहीं. पूर्वीचे शंकराचार्य पालखींतून परगांवी जात होते. अभक्ष्य भक्षण करणारे अन् धर्मबाह्यवर्तन करणारे जे ब्राह्मण त्यांच्या येथे ते पाणीदेखील पीत नसत. आन् आतां काय? वाटेल तसा आचार करणारे ब्राह्मण असेनात त्यांच्या येथें शंकराचार्य खुशाल जातात येतात!’ एकाही शंकराचार्यानें अमुक सुधारक ब्राह्मण बहिष्कृत केला असें मी तरी या चाळीस वर्षांत ऐकलं नाहीं. मागे एकदां पुण्यास पंचहौद मिशन प्रकरण गाजलं होतं. रानडे, टिळक, वगैरे ब्राह्मणांनीं म्लेंच्छाचा चहा घेतला होता. पण त्याही प्रकरणी शंकराचार्यांचे तेज पडलें नाही. पंचाशास्त्रींचें हें भाषण ऐकून ढढ्ढाशास्त्रीनी एक लांब सुस्कारा सोडला पंचाशास्त्रीची ती धर्माविषयींची कळकळ पाहून ढढ्ढाशास्त्रीस मनांतलें मनांत बराच आनंदही झाला. ते नीट सावरून बसून म्हणाले अहा, तुमचं माझं मत कसं तंतोतंत जुळतं! बस्स. आज काय तो माझ्या मनाप्रमाणें वागणारा मनुष्य भेटला! खरं आहे तुमचं म्हणणं, बरं तें असो. पण मी म्हणतों आपल्या खटल्याचा न्याय निवडला तो न्यायशास्त्री म्हणे कोण कुणबी आहे म्हणतात? खरं तसंच काय? काय बुवा कचेरीचा थाट.’
‘होय ते मराठी जातीचेच आहेत.’
‘काय म्हणतां? त्याच्यापुढे आपणासारख्या ब्राह्मणानीं हात जोडून उभं राहायाचं कि काय? ब्राह्मण न्यायशास्त्री कोणी नाहीं? हरि! हरि! हा अधर्म! मला आपण आगोदरच असं सुचविलं असतं तर मी त्यास लवून नमस्कार मुळीच केला नसतां.’
यावर पंचाशास्त्री नुसतें हांसलें व तपकिरींने भरलेलें नाक ते शिंकरून म्हणाले, ‘तुम्हाला अजून चालूं परिस्थितीचा अनुभव नसावा याचं मला नवल वाटतं! अहो, तुम्ही म्हणता तसं पेशवाईत होतं. आतां तसं मुळींच राहिलं नाहीं. आन् व्हावयाचं पण नाहीं. आतां जो परीक्षा देईल तो न्यायशास्त्री होईल पण तुमचा तर न्याय बरोबर झाला ना?’
‘हो हो यांत काय संशय? शिंचा! शूद्र असून मोठा कुशाग्र बुद्धीचा खरा. माझ्याबद्दल त्याला फार वाईट वाटलन्! मला पकडून आणणाऱ्या कोतवालास त्याने मोठे मार्मिक प्रश्न केले बरं का! काय गम्मत झाली त्या वेळेस, बिचारा गंगारामास पांचशें रुपये इनाम मिळायाचे पण भीक नको कुत्रें आवर असं त्याला झालं. अहा! चोख न्याय.’
याप्रमाणें भाषण चाललें आहें तों टपालाच्या शिपायानें दोन पत्रे आणून दिलीं. हस्ताक्षरावरून एक त्यांच्या मित्राचे व दुसरे त्यांच्या पुत्राचें होतें. त्यांनीं प्रथम मुलाचें पत्र घेतलें. ते तें जसजसें वाचूं लागले, तसतसें त्यांच्या त्या खप्पड तोंडावर हास्याच्या घड्या पडु लागल्या. पत्र संपूर्ण वाचण्याचे झाल्याबरोबर नाक पुसून ते म्हणालें–अखेर पास झालाच–मला नव्हतां भरवंसा यंदा हा पास होईल म्हणून-नाही, लहानपणापासून त्याची बुद्धीच आहे तीव्र.’
ढढ्ढाशास्त्रीस या एकंदर भाषणाचा अर्थ काहींच समजला नाहीं. तें नुसतें डोळें व तोंड ताणून पहात राहिले. कोणत्या तरी एखाद्या वाक्यावरून अर्थ समजेल म्हणून ते उगाच ऐकत होतें. पण तसा योग काहीं येत नाहीं असें पाहून ते हळुच आतां कांहीं बोलणार तों पंचाशास्त्री दुसरे पत्र वाचीत आहेत व वाचतां वाचतां त्यांच्या तोंडावर क्रोधाची छटा उमटत आहे असें शास्त्रींनीं ओळखलें. सर्व पत्रं वांचणें झाल्याबरोबर पंचाशास्त्रीनीं ‘घात! घात! घात! म्हणत एकदम लोडावर अंग टाकलें! त्याचें कुटुंब, मुलगी चंपू, अशां दोघीही धांवत आल्या. ढढ्ढाशास्त्री तर आश्चर्य, भय, यांनीं अर्धवेडे होऊन लटलटां कांपत उभं राहिले! कोणासच काही सुचेना, चंपा मुळींच जवळ आली नाहीं. ढढ्ढाशास्त्री तर दगडी पुतळ्याप्रमाणें जागचे जागीं रोवले गेले. नाहीं म्हणायाला पंचाशास्त्रीचें कुटुंब सौ. अन्नपूर्णाबाई जवळ येऊन बसल्या. पतीची दातखीळ बसली कि काय म्हणून त्या तोंडांत बोट घालून पाहूं लागल्या, ‘तोंच माझी दातखीळ बसली नाहीं, मी चांगला शुद्धीवर आहे,’ असें पंचाशास्त्री एकदम ओरडले. त्यासरसें अन्नपूर्णाबाई व ढढ्ढाशास्त्रीही किंचित दचकून मागे सरले. ‘मग, असं घाबरायाला झालं तरी काय? पोरगी नि आंगठी हरवली होती, तर देवाच्या दयेनं सारं सांपडलं—’
‘अग, पोरटं बिघडलं. पोरटं बी. ए. ची परीक्षा पास झाला पण तो सुधारक बनला’.
‘इतकचं ना! इथं आला म्हणजे सांगू त्याला दोन गोष्टी.’
‘अग, तुला यांतलं कांहीं समजणार नाहीं, पाहूं आतां, उद्यां तो येथें येणारच आहे. जा तूं आपली घरांत, कशाला आलीस?’
अन्नपूर्णाबाई उठून गेल्या, पंचाशास्त्री पुनः तेच पत्र मनांतलें मनांत वाचू लागले, त्या पतिपत्नीच्या झालेल्या संभाषणावरून पंचाशास्त्रीस कां मूर्च्छा आली हें ढढ्ढाशास्त्रींनीं ताडलें, व मनांत म्हणू लागले हे जर सनातन धर्म सभेचें अध्यक्ष आहेत तर यांनीं आपला मुलगा इंग्रजी शिकण्यासाठीं कशाला पाठविला? कां हेही वरवर रंगलेलेच शास्त्री आहेत? न्याय, अलंकार, मीमांसा, वगैरे किती तरी आपली पवित्र शास्त्रं शिकण्याचं सोडून यांनीं पोटच्या मुलाला म्लेंच्छ भाषा शिकण्यास पाठविलं! मोठच नवल हें!!!’
याप्रमाणें शास्त्री मनाशीं विचार करीत आहेत तों त्यांस पंचाशास्त्री म्हणाले, ऐकलं कां परान्ने, अब्रु जाण्याचा एक प्रसंग कसा तरी टाळला आतां हा दुसरा पुढं येऊन उभा राहिला आहे!’
‘हा दुसरा कोणता?’
‘माझा मुलगा चोवीस वर्षांचा आहे. त्याचं लग्न अजून झालं नाहीं. झालं असतं पण शिक्षणाला व्यत्यय येईल म्हणून लांबणीवर टाकलं. आतां तो म्हणे पुण्यातील प्रसिद्ध सुधारक श्रीधर चुणचुणें यांच्या विधवा मुलीचें पाणीग्रहण करणार आहे! ऐकलं नाहीं तें ऐका! पंचाशास्त्री कपाळावर हात मारून म्हणाले!’
‘हरि! हरि! लग्नही न होतां एकदम पुनर्विवाह! कालये नमः । कालये नमः । शिंच्या गतभर्तृकांना कोठून उत आला हो! जेथें पहाव तेथें पुनर्विवाह! धर्म मेला, शंकराचार्य थंड झाले, कोणीच का वाली उरला नाहीं धर्माला? आपली तर मति गुंग झाली पहा. हे चाळे पाहून आतां अस करा, तुमच्या मुलाला काहींतरी निमित्त दाखवून घ्या येथें बोलावून सांगू त्याला दोन गोष्टी! ब्राह्मणाचा धर्म कसा आहे तें त्याला नीट समजावून सांगितल म्हणजे येईल ताळ्यावर, पण हो, मुलगा झाला मोठा. एक मुलाचा चांगला बापच म्हणाना. तेव्हां आधी येथें एखादी उपवर मुलगी पाहून ठेवली का!’
‘अहो मुलगी पाहून काय, मागणीसुद्धा घालून ठेवली आहे हो, पांचशें हुंड्याचें ठरलें असून दोन्ही अंगांनी तोच करून देणार आहे!’
‘पण मुलगी चांगली आन् मोठी आहे काय?’
‘चांगली आन् वाईट हें नाहीं बुवा मला समजत! किमप्यस्ति स्वभावेन सुंदर वाप्यसुंदरम् यदव रोचते यस्मै भवेत्ततस्म् सुंदर! अस आहे. खर म्हटलं तर! त्याला आपल्या डोळ्याला चांगल दिसलं किं ते झालं सुंदर! आपणाला पुष्कळ चांगली मुलगी दिसली आन् त्याला ती कुरुप दिसली, तर आतां ती सोयरीक मोडावी काय? छे हा पंचाशास्त्री आहे! त्याच्या हातून असं कधींच होणार नाहीं. उद्यां तो येतच आहे येथें. समजेल खरं काय तें चला आता भोजन करून घेऊं
———
प्रकरण २२ वे
दोन चित्रे
दुसऱ्या दिवशीं पंचाशास्त्री लवकरच उठलें. त्यांनीं व ढढ्ढाशास्त्रींनीं प्रातर्विधी आटोपला. मुलगा धर्मबाह्य आचरण करतो म्हणून त्यावर पंचाशास्त्री जरी खूप रागावले होते, तरी आपत्य प्रेमाच्या लाटेपुढें त्यांच्या रागाचा जोर कांही चालला नाहीं. आज आपला एकुलता एक पुत्र एक मोठी परीक्षा उत्तीर्ण होऊन येत आहे, या जाणिवेमुळे शास्त्रींचें अंतःकरण आनंदानें उंचबळत होतें! अन्नपूर्णाबाईच्या आनंदाला तर आज सीमांच नव्हती! त्या मनांत नाना प्रकारचे मनोरथ बांधीत होत्या. त्यांना वाटे, “माझा मुलगा आतां त्या देशपांड्यासारखा मोठा रावसाहेब होईल. नोकर–चाकर घरीं येतील. मी खुशाल स्वस्थ बसून सर्वांस काहींना काहीं तरी काम सांगत राहीन.’
मुलास सामोरे जाण्यासाठीं म्हणून पंचाशास्त्री व ढढ्ढाशास्त्री घराबाहेर पडले- पंचाशास्त्रींनीं डोक्यावर नेहमीं प्रमाणेंच भली मोठी पगडी घातली, अंगात मात्र काळ्या रंगाचा घोळदार अंगरखा अडकविला होता. बगलेंत तांबडी शाल घेतली होती. उजव्या हातानें नाकांत तपकीर कोंबीत व एकीकडे बोलत स्वारी निघाली. ढढ्ढाशास्त्रीच्या अंगास बाराबंदी, डोईला तांबड्या बनातीचें टोपडें, अशा थाटानें उभय शास्त्री मोठ्याच लगबगीनें चालले. पंचाशास्त्री समोर पहातांच एकदम उभे राहिले व खोल गालावर सुरकुत्या चढवून हासूं लागले! त्यांचे उभे रहाण्याचें कारण ढढ्ढाशास्त्रीस मुळींच समजले नसल्यानें तेही वेड्याप्रमाणें पंचाशास्त्रीच्या तोंडाकडे पहात उभे राहिले. इतक्यांत कोट, पाटलून, बूट, व डोक्यावर काळी टोपी घातलेला तरुण मुलगा एका हातात कातड्याची पेटी घेऊन आपणाकडेसच येत असलेला त्यांना दिसला, तो जवळ येतांच पेटी खाली ठेऊन पंचाशास्त्रीच्या पाया पडला व त्यांनें ढढ्ढाशास्त्रीसही नमस्कार केला. उभय शास्त्रींनीही त्याला शुभाशीर्वाद दिले. तो पुनः पेटी हातांत घेऊन उभा राहिला. लगेच सर्वजण परत घराकडें फिरले. आतां मात्र ढढ्ढाशास्त्रीस समजून आलें कीं पंचाशास्त्रीचा येणारा मुलगा तो हाच!
बापलेकाच्या गप्पागोष्टी होत होत सर्वजण घरीं येऊन पोंचले. ढढ्ढाशास्त्रीचें लक्ष मात्र त्यांच्या भाषणाकडे मुळींच नव्हतें! त्यांच्यापुढें पितापुत्र अशी दोन चित्रे असल्यामुळें, तें दोघांच्या मधलें एकंदर स्थित्यंतर लक्ष लावून पहात होतें. घरीं आले तरी ते दोघांकडे आळीपाळीनें पहात व मनात कसलासा विचार करून मोठमोठ्यानें उसासे सोडीत! सारांश पंचाशास्त्रीचा तो साहेबी थाटाचा मुलगा पाहून ढढ्ढाशास्त्रींचें मन कां कोण जाणें उदास झालें, त्यांना सगळें घर विपरीत प्रकारें दिसूं लागलें. तथापि मुलाचा लीनपणा, त्याचीं तरतरीत बुद्धी व विलक्षण ज्ञानसंपन्नता हीं पाहून ढढ्ढाशास्त्री थोडेंसे मनांत चपापलेही.
अन्नपूर्णाबाईंनीं मुलाची दृष्ट काढलीं. चंपू मात्र दाराच्या आडूनच सगळा प्रकार पहात होती. ती जरी एका प्रकारामुळें पुढें येण्यास भीत होती, तरी तिच्या पण मनाला आज आनंदच वाटत होता. तिनें व अन्नपूर्णाबाईनीं सैंपाक झटपट आटोपून घेतला. सर्वजण भोजनास उठले. ढढ्ढाशास्त्री नेहमींप्रमाणें सोंवळे नेसून सिद्ध झाले. पंचाशास्त्रींही उघडें बोडखे होऊन सोंवळे नेसले. त्यांचा मुलगा सदाशिवही भोजनास उठला. त्याला नेसण्यासाठीं अन्नपूर्णाबाईंनीं मुक्टा आणून दिला. पण तो त्याकडे पाहून हांसला. व म्हणाला– ‘आई मी आतां असाच पाटावर बसतों– धोतर चांगलें धुतलेलें आहे– मुक्टा काय करायचा मग?
सगळे आश्चर्यानें थक्क झाले! मुलगा निःसंशय बिघडला यांत शंका नाहीं असें पंचाशास्त्री मनांत म्हणूं लागले. ढढ्ढाशास्त्री तर आश्चर्यानें वेडेच झाले! आतां वेळ बरी आहे. चांगले दोन खरमरींत शब्द सांगून या पोराला शुद्धीवर आणावें असा विचार करून ते लागलीच सदाशिवाकडे हात हलवित म्हणाले– ‘अरे बाबा, तूं चांगला ब्राह्मणाचा आणि त्यातही पंचाशास्त्रीसारख्या वैदिकाचा मुलगा! आन् तूं सोंवळ नेसत नाहींस? हाच का तुझा ब्राह्मणपणा?
सदाशिवाला ढढ्ढाशास्त्रीची मुळींच माहिती नव्हती. हे कोणीतरी क्षेत्राचे भिक्षुक आहेत असेंच तो समजला व किंचित हांसून म्हणाला–
‘सोंवळ्यांतच विशेष काय आहे? शुद्ध होण्यासाठींच तें नेसायचेंना? मी तर सदा शुद्ध आहे. माझें नांवच ‘सदाशिव?’
‘तूंच तेवढा ‘सदाशिव’ समस्त ब्रह्मवृंदात जन्मलास तर?’
‘तसें नाहीं, आपण इतकें रागावतां कां? तुम्हीच विचार करा, हें चांगले धुतलेलें स्वच्छ वस्त्र फेडूं आणि ते किती दिवसाचें घाणेरडें वस्त्र नेसूं हें चांगलें कां? पहा त्या मुकट्याकडे! ढेकण्याची त्यांत कितीतरी बिऱ्हाडें आहेत! ते बिचारे सगळें सोंवळ्यांत आहेत. त्यांना ओंवळ्यांत करून मी सोंवळा झालों, तर त्यांची हिंसा नाहीं कां होणार?’
यावर ढढ्ढाशास्त्री कांहीं बोलणार होतें; परंतु आता बोलाचाली वाढली म्हणजे, उगाच ती भलतीकडे वाढेल असा रंग ओळखून पंचाशास्त्री मध्येच म्हणाले– बरे बाबा, तूं असाच बैस भोजनाला! आमच्या जुन्या पुराण्या माणसांचे बोलणं तुला कोठून पटायाला!
यावर सदाशिव काहीएक न बोलता पात्रावर बसला. त्यानें अंगातला सदरादेखील काढला नव्हता. ढढ्ढाशास्त्रीच्या अंगाची अगदीं आगीआग झाली. ते निरुपायानें दांतओठं खात गप्प बसले. पण त्यांना अन्न गोड लागेना. सदाशिवानें उजव्या हाताची बाही किंचित वर सारली. तो त्याच्या मनगटावर कातड्याच्या वादीनें आवळलेलें घड्याळ ढढ्ढाशास्त्रीस दिसलें! पंचाशास्त्री तर ते पाहून आंधळे झाले. पण ढढ्ढाशास्त्रीचा संताप मात्र चढतच गेला. ते कपाळास आठ्या घालून सदाशिवास म्हणाले–
‘अरे तूं तें हातांतलें चर्मबंधन तरी सोडून ठेवायाचं होतें. काही तरी मनाची तर खरी?’
‘हे चर्मबंधन पवित्र आहे. कृष्णाजिन आहे, व्याघ्रांबर इत्यादि चर्में शुद्ध असतातचा मी तरी हे चर्म एका उत्तम हरणाचेंच बांधलें आहे.’
शास्त्री निरुत्तर झाले. पण त्यांचा क्रोध मात्र आणखी भडकला. ते डोळे ताणून काही बोलणार, पण मध्येच पंचाशास्त्री म्हणाले, एकलं का परान्ने, आपले शहाणपण आता मंद झालं आहे. आपण कितीही जरी सांगितलं तरी तें आतां कोणालाच बघा पटायाचं नाहीं. कालमहिमा दुसरें काय!’
या भाषणानें ढढ्ढाशास्त्रीचें समाधान झालें नाहीं. आपल्या मुलांचें व्यंग पंचाशास्त्री झाकून नेत आहेत अशी त्याची समजूत झाली. ते पात्रावरून लवकरच उठले. त्यांना आज अन्नच गोड लागेना. चटकन् हात धुऊन व सोंवळ्यांतले ओंवळ्यांत होऊन ते बैठकींत येऊन शतपावली करूं लागले. त्यांच्या इकडून तिकडे अशा दोन चार चकरा होतात तों एकवीस वर्षांचा मुलगा हातांत कागदाचें भेंडोळें घेऊन आंत शिरला. त्याला पहातांच शास्त्री म्हणाले ‘कोण रे बाबा तूं?’
‘मी पाहुणा आहे.’
‘असं कां–कुठून आला?’
‘वऱ्हाडातून आलो.’
‘ठीक ठीक बैस. आतां येथील पंचाशास्त्री भोजनास बसले आहेत–आटोपलेंच असेल. बैस येथें.’
ढढ्ढाशास्त्रीच्या म्हणण्याप्रमाणे, पाहुणा खाली सतरंजीवर बसला व हातांतील भेंडोळे नीट करून तें तें वाचूं लागला. परान्ने यांनीं तिकडे सहज डोकावून पाहिलें. तों “चित्रचैतन्य” नांव दिलेलें भलें लांबरुंद पुस्तक असल्याचें त्यांना दिसलें. ते मोठ्या उत्सुकतेनें म्हणाले “हे काय आहे?”
“हें, चित्रचैतन्य नांवाचे मासिक आहे.”
“मासिक म्हणजे?”
“मासिक, दर महिन्यास प्रसिद्ध होणारें पुस्तक”
‘बरं तुझं नांव काय?’
‘मला मनोहर म्हणतात.’
‘तूं कोण? देशस्थ कि कोकणस्थ?’
‘मी देशस्थ.’
‘तर मनोहरपंत, तेवढं पुस्तक मला क्षणभर पहावयास देतां कां?’
‘हो हो घ्या कीं,’
‘ढढ्ढाशास्त्री मासिक हातांत घेऊन प्रत्येक पान लक्षपूर्वक पाहू लागले. लहान मोठी वळणदार अक्षरें, नानाप्रकारची नक्षीं, उत्तम चित्रें वगैरे पाहून शास्त्रीस पराकाष्टेचा आनंद झाला. हातानें न लिहिता अशीं पुस्तकें ठशानें छापलीं जातात हें त्यांनीं ऐकलें होतें. त्यामुळें ते छापण्याच्या यंत्राची स्तुती करूं लागले.
तीं सुबक अक्षरें छापण्याची कला खुद्द वैकुठांतही नाहीं असें ते म्हणाले! पूर्वी जर अशी युक्ती व्यास मुनीस लाभली असती, तर त्यांनीं आणखी अठरापुराणे लिहिलीं असतीं, शिवाय लिहिणारांची घालघुसडही बंद पडली असती– का हो, आतां सर्व पुराणें छापलीं म्हणून मी ऐकतो; खरें आहे का हें?’
परान्ने यांचा हा प्रश्न ऐकून मनोहर म्हणाला, वेद, पुराणें, स्मृति हीं सगळीं आतां छापून निघालीं आहेत. काहींचें तर प्राकृतांत भाषांतरही झालें आहे!’
‘काय म्हणतोस? प्राकृतांत भाषांतर? वेदाचें? हरि हरि, मग तर अंत्यजही वेद वाचीत असतील! कालये नमः । कालये नमः’ । ‘वाचीत असतील असा संशय कशाला? सध्यां वाचीतच आहेत!’
‘मग शंकराचार्य, धर्ममार्तंड, न्यायशास्त्री, राजगुरु, शास्त्री पंडीत यांतून कोणीच का हा अधर्म बंद करीत नाहीं.’
यावर मनोहर नुसता हासला, परान्ने पुनः म्हणाले ‘हासतोस काय? अरे अलिकडे तुम्ही ब्राह्मण निस्तेज झालांत! अरे या अशा आळसांत ना अधर्मांतच तुमचं वाटोळं झालं! आहे कां हें लक्षांत! आज गल्लींत आमच्यासारखा कुणी ब्राह्मण चालला तर आतां त्यास एक देखील दंडवत घालीत नाहीं. नाहीतर आमच्यासारखा लाल बनातीचं टोपडं घातलेला ब्राह्मण पूर्वीं पेशवाईत देखील– वाटेत जातांना भेटला. कीं, मराठे, कुणबी, सोनार, शिंपी दुरून पळतच असत? मग महार, मांग समोरून कोठून यायाला? आन् आतां पहावें तर सगळंच उलट! अंत्यजाची शेंबडीं पोरं म्हणे गीतेवर प्रवचन करू पहातात! कोण हा अधर्म! अरे बाबा मनोहर, हे सगळं तुम्हा तरुण मुलांना आतां समजायाला हवं. तुम्हीच धड स्वधर्माचारानं वागत नाहीत मग दुसऱ्यास का दोष द्यावा.
याप्रमाणें परान्ने एकीकडे बोलत व एकीकडे मासिकाचीं पानें चाळींत असतां, ते जाहीरातीच्या पृष्ठावर येतांच एकदम चकित झाले. दोनदां तिनदां डोळे चोळून ते पुनः पुनः मजकूर वाचूं लागले! ते जों जों तो मजकूर वाचीत, तों तों त्यांच्या चर्येवर विलक्षण आश्चर्य खुलूं लागले. पहातां पहातां क्रोधाने त्यांचे ओंठही कापूं लागले! मनोहर तो देखावा पहात स्तब्ध होतां. त्यालादेखील परान्ने यांची ही विलक्षण वृत्ति कां झाली तें समजेना. शेवटीं परान्ने एक मोठा सुस्कारा सोडून मनोहरास म्हणाले,– ‘ही पांच चित्रें कोणत्या मुलींचीं आहेत! आन् प्रत्येकाखाली काय लिहिलं आहे तें मला स्पष्ट सांग पाहू.’
मनोहराने ‘चित्रचैतन्यांचा’ अंक हातांत घेतला. व परान्ने इतके कशानें दुःखित झालें तें पाहूं लागला; तों त्या पुनर्विवाह करणाऱ्या मुलामुलींच्या जाहिराती! मनोहरानें थोडक्यांत जरा तिचा अर्थ सांगितला, पण त्यामुळें परान्ने यांचें समाधान झालें नाहीं. थोडे त्रासून म्हणाले, ‘बाबा ती प्रत्येक जाहिरात वाच बघूं. मनोहर वाचूं लागला–
वर पाहिजे
सुस्वरूप, सुशिक्षित, सुशील सुदृढ, असा देशस्थ, अश्वलायन शाखेचा, वय विसचेवर व तिसचे आंत, असा वर पाहिजे. गरजवंतानी पत्रव्यवहार खालील पत्यावर करावा. मुलगी, गोरी, देखणी, वय सतरा, गृहकृत्यांत दक्ष, शिवण कामांत पदकें मिळविलेलीं आहेत.
श्रीधर गदाधर दंते,
सदाशिव पेठ, पुणे.
वधू पाहिजे
सुस्वरूप, गोरी, सशक्त, वय १७ । १८ ची साधारण शिकलेली, अशी कोकणस्थ वधू पाहिजे! वर बिजवर, वय ३५, गोत्राची अट नाहीं. घरीं समाईक उत्पन्न ३०००, शिवाय मामलतीची नोकरी.
आत्माराम सहस्त्रानन भावे,
स्टेशनमास्तर, खोरें.
मिश्र विवाहास तयार
वर सुशिक्षित, ब्राह्मण किंवा मराठा, आपत्यरहित पाहिजे, वधू कोकणस्थ, ब्राह्मण कन्या वय ३० आहे. वरानें आपला फोटो व पत्र पुढील पत्त्यावर पाठवावा.
बाळ गंगाधर ढाळखंडे.
पुणे. नारायण पेठ.
वधू पाहिजे
वर कोकणस्थ, गोत्र शांडिल्य, केंब्रीज युनिव्हर्सिटीचा बी. ए. असून कॉलेजमध्ये प्रोफेसर आहे. वधूचें वय १५ च्या पुढें व विसाच्या मागें असावें. हुंड्याची अट व पत्रिकेची भानगड नाहीं. मात्र वधू इंग्रजी निदान ६ वी इयत्ता शिकलेलीं, कोंकणस्थ, देशस्थ अथवा कऱ्हाडे यांपैकी कोणतीही असली तरी चालेल. मात्र पहिल्या लग्नाची असावी, गरजूंनी फोटोसह चौकशी करावी.
दामोदरपंत परान्ने,
सोमवार पेठ, पुणें.
याप्रमाणें जाहिराती वाचल्यावर मनोहर म्हणाला–
‘पुरे कां आणखी वाचूं पुढें.’
‘नको आतां वाचूं, पुरे झालं आतां. आणखी वाचशील तर माझा जीव खचीत राहाणार नाहीं. हाय! हाय! हे श्रीहरी कमलाप्रिया. काय हा अधर्म? अरे वधू-वर म्हणजे कां कुंभारांची मडकीं आहेत? म्हणून त्यांची ही विक्री मांडली. शिंचे हे द्वाड द्विज गोत्र न कुत्र कशाला बघतात. वाटेल त्या वधूचं वाटेल त्या वरांशीं लग्न लावून द्यावं! आन लग्न तरी कशाला पाहिजे?’
शास्त्रीचें हें भाषण ऐकून मनोहर उसळून म्हणाला, तुम्हा कर्मठ शास्त्रीचं हे असंच रडगाणं चालायचं. जुने काहीं कां असेंना हरिण, घुबड असले तरी त्याच्याशीं शरीरसंबंध करण्यास तुम्ही मागे सरायाचे नाहींत. कारण श्रृंग त्तित्तिरी वगैरे श्रृषि सशास्त्र जन्मले आहेत. मृत बंधूची भार्या तसीच घरांत ठेऊन तिला चार दोन पोर झाली तरी चिंता नाहीं. कारण यालाही शास्त्राचा आधार आहे. फार काय चार पाच जणांनीं मिळून एकच बायको केली तर तुम्ही त्याला पांडव म्हणाल, आम्ही वधूची निवड केली कीं तुमचें कपाळ उठलेंच!’
परान्ने, मनोहरकडे पहात आश्चर्यानें स्तंभित झाले! जे एकदां स्वतःच्या विधानाचा विचार करीत! व तद्नंतर, ते मनोहराच्या विधानाचा विचार करीत. असा विचार करीत असतांना त्यांना पुनः परस्पर विरोधी चमत्कारिक दोन चित्रे दिसलीं! परान्ने मोठ्या खोल विचारात गढून गेले. ते एक मोठा उसासा टाकून पुनः काहीं बोलणार तों पंचाशास्त्री व सदाशिव हात पुशित पुशित तेथें आले.
———
प्रकरण २३ वे
सगळे एकाच माळेचे मणी
परान्ने व मनोहर यांचा संवाद पंचाशास्त्री व सदाशिव यांनी थोडासा ऐकला होता. तथापि तसें ऐकल्याचें काही एक चिन्ह न दाखवितां पंचाशास्त्री मनोहराकडे पाहून म्हणाले–
‘अरे कोण मनोहर? केव्हा आलास?’
‘उठ उठ उठ हातपाय धू.’
‘नाहीं, मी जेवून आलों.’
‘बरें, सगळी मंडळी सुखरूप आहे ना.’
‘हो, आप्पा थोडे तापाने आजारी होते पण आतां बरे आहेत ‘चित्रचैतन्या’चा अंक गुंडाळीत म्हणाला.’
‘पण मनोहर, तूं आज इकडे कोणीकडे आलास?’
सदाशिव डोक्याच्या केंसावर हात फिरवित म्हणाला–
‘दुसरे काही काम नाहीं–फक्त तुझी भेट घ्यावी आणि आज चार वाजतां येथें दादासाहेबाच्या घरीं, देशभक्त देवेंद्र यांस पानसुपारी आहे हें तुला सांगावें.’
‘अस्सें अस्सें! होय का? ठीक हा मोठा योगायोगच आला म्हणायाचा–येवढ्यासाठीं कां इतका दूर आलास?’
‘तसें नाहीं, दुसरींही काही कारणें आहेत. सांगेन तीं तुला.’ बरं थोडं जेवून घे.
‘मी असाच श्रीमंत ढवळे यांच्या घरून जेवून आलों?’
‘अरे, तुम्ही तरुण पोर अलिकड इतकें निःसंग रे कसे झालांत? तुम्हाला कां येथें उतरायाला ब्राह्मणाच घर नव्हतं, कां तुमचा कोणी इथें आप्त नाहीं? त्या मरगठ्याच्या घरीं उत्तरायाला तुला लाज कशी वाटली नाहीं.’ पंचाशास्त्री खलबत्ता घेत घेत म्हणाले.
‘त्यांत काय बिघडलं? त्यांच्या येथें जेवल्यानें त्यांनाही मोठं भूषण वाटतं. आन् आपणांसही उत्तम उत्तम खायाला मिळतं.’
‘ढवळे हे कोण आहेत? परान्ने शास्त्रीनी मध्येंच विचारलें. यावर पंचाशास्त्री म्हणालें, ‘ढवळे एथले मराठे जातीचे सरदार आहेत–श्रीमंत आहेत.’
‘बरं, त्यांच्या येथें कां हे उतरले. त्यांच्या हातचं कां हे अन्नपाणी खातात?’ ढढ्ढाशास्त्री फारच आश्चर्यानें मनोहराच्या तोंडाकडे पाहूं लागले. पंचाशास्त्री म्हणाले– ‘आतांचा काळच असा चमत्कारिक आहे कीं, नुसतं तोंडानं धर्म बोलावा. कृतीनें काहीं करू नये तरच तो शहाणा.’
ढढ्ढाशास्त्री एक लांब सुसकारा सोडून मनोहरास म्हणाले– ‘अरे बाबा, तूं म्हणतोस ना मी ब्राह्मण आहे म्हणून?’
‘होय मी ब्राह्मणच आहे नाहीं कोण म्हणतो?’
‘कुणब्याच्या हातचं खाणं पिणं हें का ब्रह्मकर्म?’
‘पण मी उघड उघड कुणब्याच्या हातचं खात नाहीं. गुप्तपणें खातों- आणि माझ्यासारखें वागणारे मी येथेंच शंभरजण दाखवून देईन.’
‘हरि! हरि!! बरें तुला गायत्रीमंत्र वगैरे येतें कां?’
‘गायत्रीमंत्रात आहे काय? आणि तो काय मोठा कठीण आहे? पण मला तो येत नाही.’
‘तुला नाहीं येत?’
‘होय नाहीं येत. मलाच काय माझ्या वडिलांस देखील येत नाहीं.’
‘अरेरे काय हें तुझं अज्ञान.’
‘बरें आपणास येतो कां’ मनोहरानें रागानें विचारलें.
आता भांडण चांगलेंच पेटायाला पहातें असा रंग ओळखून सदाशिव मध्येच म्हणाला,– ‘मनोहर, दे सोडून हा वितंडवाद.’ ढढ्ढाशास्त्री मध्येंच मोठ्यानें म्हणाले, ‘हो हो मला गायत्रीमंत्र येतो.’ इतकें बोलून ते थांबले नाहींत. त्यांनीं खडखडां सगळा मंत्र म्हणून दाखविला. मनोहरनें तो शांतपणें ऐकून घेतला. नंतर मनोहर म्हणाला, ‘मंत्र तर ऐकला पण याचा अर्थ काय तें सांगा?’
मनोहराचें उद्दामपणाचें वर्तन पाहून परान्ने यांस फारच राग आला. ते ओठ थरथर उडवीत म्हणाले. अरे, अर्थ अर्थ काय म्हणतोस ऐक मी तुला तोही सांगतों.’
आतां चांगलेंच भांडण जुंपलेसें पाहून पंचाशास्त्री नेत्रसंकेत करून म्हणाले ‘अरे मनोहर, तूं कां लहान तोंडी मोठा घांस घेतोस? हे असे तसे शास्त्री नाहींत. वाटेल त्या संस्कृत ग्रंथाचा अर्थ घे ना यांना विचारून! पंचाशास्त्रीचें हें भाषण ऐकून मनोहर स्तब्ध झाला व ढढ्ढाशास्त्रीही बरेच शांत झाले. तथापि त्यांचा राग अझून गरमच होता. इतक्यांत मेहेरबान इब्राईमभाई डफेदार काठीं टेकीत टेकीत आंत आले. त्यांना पहातांच पंचाशास्त्री लगबगीने पुढें गेले. भाईसाहेबांस लवून मुजरा केला. आणि त्यांचा हात धरून, त्यांना गादीवर आणून बसविले. ढढ्ढाशास्त्री आश्चर्यावें, भाईसाहेबांच्या पांढऱ्या लांब सडक दाढीकडे, व पाणीदार डोळ्याकडे पहात राहिले.’
पंचाशास्त्री मोठ्या नम्रतेने म्हणालें ‘सरकार स्वारी आज इकडे कोणीकडे आली?’ ‘तुमच्याकडेच आलों. धाकट्या मुलांची शादी अब होणार है! तवा तुम्हाला आमंतरण देण्याला आलों.’
‘वाहवा! हें काय बरं सरकार! आपण स्वतः कशाला त्रास घेतलात.’
‘तुम्ही बोलता तें ठीक आहे; लेकिन हें काम आम्ही केलाच पाहिजे. आम्ही सरदार ते घरचे.’
पंचाशास्त्री हांसत हांसत, डफेदारसाहेबाच्या हातीं हुक्का देत म्हणाले, ‘आपले सोजन्य मी जाणत आहे सरकार. पण आम्हासारख्या परिचितांस आपण स्वतः आमंत्रण देण्याची जरूरी नव्हती.’
‘हा एबी बराबर है, मगर तसें करणें चांगलें नाहीं.’ हुक्का गुडगुड ओढीत डफेदार म्हणाले.
याप्रमाणें डफेदार व शास्त्री यांचा असा संवाद चालला असतां, ढढ्ढाशास्त्री दगडी पुतळ्याप्रमाणें अगदी तटस्थ होऊन ते ऐकत होते. डफेदार साहेबांनीं ओढलेला हुक्का जेव्हां पंचाशास्त्री पिऊं लागले, तेव्हा इकडे ढढ्ढाशास्त्रीच्या अंगाचा केवळ थरकांप झाला! म्लेंच्छ, यवन अशा नीच मनुष्याचा स्पर्श झालेला हुक्का ब्राह्मणानें ओढणे म्हणजे धर्माची होळी करणें होय, असा परान्ने यांनीं विचार केला. व आतांपर्यंत येथ खाल्लेंपिल्लें हेंच फार झालें. आतां येथें क्षणभरही राहणें चांगलें नाहीं, असा निर्धार करून ढढ्ढाशास्त्री परान्ने उठून उभे राहिले. त्यांची ती कावरीबावरी मुद्रा पाहून डफेदारसाहेबांचें त्यांच्याकडे सहज लक्ष गेलें. ते परान्ने यांच्याकडे बोट करून, पंचाशास्त्रींस म्हणाले, ‘हे कोण पाहुणे?’
‘ते आमचे नातलगच आहेत.’
‘अच्छा तर, यांनाही घेऊन या.’
‘ठीक आहे. घेऊन येतों. उद्यां सकाळींच ना?’
‘हां उद्या सकाळी.’
इतकें बोलून डफेदारसाहेब काठी टेकीत निघून गेले. ते गेल्यावर मनोहर सदाशिवास म्हणाला ‘हे भाईसाहेब कोण?’
‘हे एथले एक मोठे सरदार आहेत. फारच चांगल्या स्वभावाचा माणूस आहे. त्यांच्या येथें कोणतंही प्रयोजन निघालं कीं पांच पन्नास हिंदूंस आमंत्रण असायाचंच. माझा कॉलेजचा खर्च बहुतेक यांनींच दिला.’
‘मग उद्यां तुम्हास पुलावा कां बिरयाणीची मेजवानी?’
‘नाही रे; आम्हासाठीं लाडूचेच बहुतेक होणार. यांच्या मुलीच्या लग्नांत बासुंदीपुरीचा बेत झाला होता. दक्षीणा मात्र नाहीं हो.’
‘जेवण कोठें त्यांच्या घरांतच कां’ पंचाशास्त्री मध्येच म्हणाले, ‘त्यांचा वाडा फारच मोठा आहे एक पडवी आपली ब्राह्मण मंडळीसाठीं राखूनच ठेवली जाते. सदाशिव म्हणांला–
‘पण जुन्या मताची मंडळी येते कां?’ मनोहर म्हणाला.
‘येते का काय म्हणजे? तें नीलकंठ शास्त्री दोंदे, प्रभाकरपंत सहस्त्रानन, रंगाचार्य भावे, बंडोदिक्षीत परान्ने, वगैरे बडी बडी मंडळी मारे श्लोकांचा गजर उडवितात ना!’
आतां तर ढढ्ढाशास्त्रीस हींवच भरल्याप्रमाणें झालें. ते एकदम म्हणाले ‘सगळे एकाच माळेचे मणी! हरि! हरि! अहो पंचाशास्त्री मी तुम्हास मोठा धर्मनिष्ठ म्हणून समजत होतों पण हरि! हरि!! आतां मला आज्ञा द्या. मी पंढरपुरास जातो.’
‘असं वेड्यांसारखं का करतां परान्ने! उद्या तुमचे नातु रा. सा. दामोदरपंत येथें येणार आहेत त्यांनीं मला पत्रानें कळविलें म्हणून तर मी तुम्हाशी घरच्याप्रमाणं वागत आहे. दामोदरपंताचं कुटुंब ही आमचीं मुलगी! आन् हा तुमच्या शेजारी बसलेला मनोहर हा त्यांचा मुलगा! म्हणजे तुमचा पणतु! हा नागपुरास चुलत्याकडें शिकत असतो. तुम्ही कोण हे त्याला माहीत नाहीं व तो कोण हें तुम्हालाही माहीत नाहीं. आजच त्याची तुमची गाठं पडत आहे. समजलं का? उद्यां सर्वांच्या भेटी होतील.
पंचाशास्त्रीचें हें भाषण ऐकून परान्ने यांना नवल वाटलें. पण नातवास भेटण्यासाठी उद्यापर्यंत थांबण्याचें त्यांना पसंत पडेना. उलट दामोदरपंत येऊन भेटण्यापूर्वीच आपण येथून पाय काढावा असा त्यांनी मनांत पक्का विचार केला. आणि आपण जर विचारून निघालो तर आपणांस तांबेशास्त्री जाऊं देणार नाहींत हेंही पण ढढ्ढाशास्त्रीनीं ओळखलें. बराच वेळ विचार केल्यावर त्यांना एक युक्ती सुचली. शौचास जाण्याचें निमित्त करून ढढ्ढाशास्त्री घराबाहेर पडले.
———
प्रकरण २४ वे
पुरे आतां श्रीहरी!
ढढ्ढाशास्त्री जो निघाले तो ते थेट स्टेशनवर येऊन पोंचले. यावेळी चार वाजले होते. सुर्य अस्तास चालल्यामुळें ऊन मंद झालें होतें, तरी शास्त्री उपरण्याच्या पदरानें वारा घेत घेत एका बांकावर बसले. आगगाडी व स्टेशन पहाण्याची सगळ्या जन्मांत त्यांची ही दुसरी खेप; त्यामुळें ते गाडींत कसें बसावें लागतें याचा विचार करूं लागले! गाडींत बसण्याबद्दल काही भाडें द्यावें लागत असेल हें त्यांनीं तर्कानें ताडलेंच; पण हे कोणाजवळ द्यायाचें याचा त्यांना उलगडा होईना. शेवटीं कोणास तरी विचारल्याविना आपणास माहीत होणार नाहीं, असा विचार करून शास्त्री इकडे तिकडे पाहूं लागले. इतक्यांत त्यांच्या शेजारी एक मुसलमान येऊन बसला. तो त्यांच्यापासून बराच दूर–बांकाच्या दुसऱ्या टोकास बसला. पण ढढ्ढाशास्त्रीस गाडीत बसण्याची माहिती विचारायाची होती म्हणून, ते सरकत सरकत त्याच्याजवळ गेले. त्याच्याशी बोलावें कां न बोलावें याची त्यांना मोठी पंचायत पडली. पण एकदाच मनाचा धडा करून ते म्हणाले, ‘तुम्हाला कुठं जायाचं?’
‘मला पुण्याला जायाचें, तुम्हाला कोठें जायाचें?’
‘मलाही पण पुण्यास जायाचं पण–’
‘पण काय? आणखी कोणी येणार आहे काय? कां बेत रहित झाला?’
‘तसं नाहीं, गाडीत बसायाबद्दल पैसे कोणाजवळ भरायाचे?’
‘ह्यः ह्यः तुम्ही तिकीट काढलं नाहीं वाटत?’
‘तिकिट म्हणजे काय? त्रिकूट काय?’
‘ह्यः ह्यः ह्यः तुम्ही अगदीच भोळे दिसतां बुवां. तुम्ही कधीं आगगाडीत बसला नव्हतां कां?’
‘हो नाहीं नाहीं. कधींच बसलों नव्हतों म्हणून तर ही अडचण!’
‘अहो तिकिट म्हणजे गाडींत बसायाची परवानगी. त्या तेथें खिडकी आहे. तेथें जा व मास्तराला म्हणा पुण्याचें एक तिकिट द्या.’
मुसलमानानें सांगितल्याप्रमाणें ढढ्ढाशास्त्री तिकीट मास्तराकडे गेले. मास्तर डोक्यांत साहेबी टोपी घालून बसले होते. पण त्यांनीं नुकतीच लघुशंका केली असल्यामुळें त्यांच्या कानांत अडकलेला जानव्याचा विळखा गडबडीमुळें तसाच राहिला होता! शास्त्री मोठ्या बुचकळ्यांत पडले. टोपीवरून गृहस्थ क्रिरस्तांव दिसतो. पण जाणवें त्याच्या कानांत कसें आलें? शास्त्री मनांत विचार करीत उभे राहिले. ‘कुठलें तिकिट पाहिजे? असें मास्तरच ओरडले तेव्हां शास्त्री शुद्धीवर आले!! आणि ते घाबऱ्या घाबऱ्या म्हणाले, ‘पुण्याचं त्रिकुट पाहिजे.’
‘काढा पैसे.’
शास्त्री तिकिट काढून पुनः बांकावर येऊन बसले. तिकीट चांगले न्याहाळून पाहून ते त्या मुसलमानास म्हणाले, ‘आतां याचं काय करायचं?’
‘हें पुण्याला गेला म्हणजे तेथें देऊन टाकायाचें?’
‘असं काय? तेथें पुनः पैसे भरावें लागत नाहीत ना?’
‘नाहीं. एकदा पैसे भरल्यावर पुनः कसले?’
‘तुम्ही मला चांगले वाटाडे भेटला बुवा. मी तुमचा फार आभारी आहे. तुम्ही कोण, सरदार आहांत?
शास्त्रीचा प्रश्न ऐकून मुसलमान हांसला त्याच्या हांसण्याचा अर्थ शास्त्रीस समजला नाहीं. त्याचा तो पांढरा सदरा व त्याच्या आंतून लाल रंगीत कबजा, डोक्यास अस्मानी रंगाचा फेटा, पायांत स्वच्छ विजार, व खालीं कलाबतूचा चढावू जोडा, हातांत वेताची छडी, बोटात सोन्याची आंगठी, कानांत अत्तराचे फुवे, असा तो भपकेबाज पोशाख केलेला मुसलमान, पानाचा विडा खात बसलेला पाहून, तो कोणी सरदार असावा असें शास्त्रीस वाटणें साहजिक होतें. म्हणूनच त्या मुसलमानाच्या हांसण्याकडे लक्ष न देतां, ते त्यांस पुनः म्हणाले, ‘कोण आपण सरदारच आहांत ना?’
‘नाहीं साहेब, मी एक गरीब मुसलमान आहे!’
‘आपलं हें म्हणणं आपल्या विनयास शोभण्यासारखं आहे. पण आपण कोणीतरी थोर अमीर उमराव आहांत हें मी ओळखलें. मी तुम्हाला वेडा ब्राह्मण दिसत असेल, पण मी शास्त्री आहे. मनुष्याची पारखी आहे. आपण किती उदार मनाचें आहांत हें मीं तेव्हांच ताडलं. आतां आपलं नांव, गांव सांगून, मला धन्य करा.’
मुसलमान पुनः हांसला आणि म्हणाला– ‘पंडितजी, तुम्ही माझी थट्टा करीत आहांत- मी अगदींच नीच माणूस आहे. माझा धंदा अमंळपणाचा आहे. मी तुमचा चाकरच म्हणाना!’
‘आं आं! असं काय भलतचं बोलतां बरं. मुसलमान ब्राह्मणापेक्षां कमी योग्यतेचे आहेत असं समजून तुम्ही स्वतःला नीच म्हणूं नका. दैवायत्तं कुले जन्म मदायत्तं तु पौरुषम् ॥ कुलं कसं कां असेना पण माणसात पाणी पाहिजे. आन् ते पाणी आपल्या मुखांवर विलसत आहे. ‘विरलाः परकार्यरताः’ असं आहे, तुमचा स्वभाव खरोखरच फारच गोड आहे.’
तो मुसलमान पुनः हांसला पण त्यांने आपले नांव, गांव, उद्योग धंदा काय तें मुळींच सांगितलें नाहीं. शास्त्रीही पुनः त्याला काहीं विचारणार होते, पण मध्येंच एक जरीकांठी रुमालाचा मनुष्य डोळ्यावरचा चष्मा नीट बसवीत तेथें आला, त्याला पहातांच तो मुसलमान उठून उभा राहिला, व त्या बांकावर न बसतां दूर जावून बसला. चष्मावाला मनुष्य मात्र त्याच्या जागेवर बसला. हा आकस्मितरीतीनें घडलेला प्रकार पाहून शास्त्री फारच आश्चर्यचकित झाले. आपण ज्याला सरदार, अमीर म्हणत होतो तो या गृहस्थास पाहून इतका दूर कां बरें बसला? यांत काहीं तरी विशेष असलेंच पाहिजे, असा मनांत विचार करून, शास्त्री चष्मावाल्या गृहस्थास म्हणाले,
‘तुम्हाला कोठे जायाचें?’
‘पुण्याला जायाचें?’
‘येथून उठून गेलेला तो मुसलमान तुमच्या ओळखीचा आहे?’
‘कोण तो उस्मान? तो आमच्या दवाखान्यांतला भंगी आहे.’
‘कोण, भंगी आहे?’
‘होय, कां बरे?’
‘मी म्हटलं कोणी सरदार आहे’
‘ह्यः ह्यः शौचकुपाचा सरदार आहे म्हणाना!’
‘खरेंच कीं, काय? शौचकुप स्वच्छ करणार आन् तो एवढ्या थाटांनं राहातो! आन् उर्मटपणानं कोणाच्याही शेजारी बसतो! आता उगीच तुम्ही त्यांच्या ओळखीचे निघालांत म्हणून तो येथून पळाला नाहींतर बसलाच असतांना माझ्याशी गोष्टीं करीत?
‘यांत काय संशय? तो स्वतःचा राजाच आहे.’
‘अहो, राजा खरा, पण लेकानं काहींतरी पायरीनंच राहिलं पाहिजे कां नको?
‘यांत कसली आली पायरी?’
‘पायरी नाहीं म्हणजे कसं?’
‘कसं ते सांगाना?’
‘म्हणजे असं, कांहीं तरी जातीचा विचार करून’
‘जात तरी कसली? तुमच्यापेक्षा त्याचे कान आंखूड आहेत कां त्याच्यापेक्षां तुमचे कान लांब आहेत? तुम्ही आणि तो माकड बैलाप्रमाणें वेगळ्या जातींचे आहां असें ओळखावें तरी कसें?’
‘शास्त्री गप्प बसले, बराच वेळ विचार केल्यावर ते म्हणाले ‘बरं, आपण कोण आहांत?’
‘मीही भंगीच असावा नाहीं कां? असेंच तुम्हाला वाटलं वाटतं?’
‘तसं नाहीं. मीं आपलं सहज विचारलं.’
‘नाहीं नाहीं पण, तुम्हाला वाटलं असेल मी जर भंग्याचा पक्ष घतो तर हाही भंगीच असला पाहिजे’
‘हरि! हरि!! छें छें छें! माझ्या मनांत देखील असं यायाचं नाहीं. तुम्ही’
‘तें समजलें हरि हरि काय तें’
‘तुम्हाला माझ्या बोलण्याचा राग आला वाटते.’
‘राग येणार नाहींतर काय होणार? मुखांने हरि आणि हातानें चोरी.’
‘म्हणजे?’
‘आतां जास्त बोलूं नका! असें भोळ्याचें सोंग घेऊन दरवडे नेहमी साधत नाहींत.’
‘दरवडा, चोरी,’ वगैरे शब्द ऐकल्याबरोबर अलिकडे शास्त्रीच्या छातींत धस्स होत असे! त्यामुळें त्या बाकावरच्या मनुष्यानें ‘दरवडा’ शब्द उच्चारतांच शास्त्री घाबरलें पण वरून त्यांनी तसें मुळींच दिसूं दिलें नाहीं. त्यांच्या मनांत नाना प्रकारच्या शंका येऊं लागल्या. त्यांना पुण्यांतील भार्गवाश्रमाची आठवण झाली. आजही काही तसाच आकस्मित प्रकार घडून आपण आणखी कोठे भलत्याच ठिकाणीं रवाना होतों कीं काय असें त्यांना भय वाटूं लागले! ते गुपचूप बसल्या जागेवरून, स्टेशनात एकीकडं जाऊन बसले. ते ज्या ठिकाणीं बसले होतें, तेथें समोरच स्टेशनमास्तरचें रहातें घर होतें! स्टेशन मास्तर कोकणस्थ ब्राह्मण जातीचे होते. शास्त्रीस थोडी तहान लागली होती. तेव्हां सहज त्यांचें लक्ष समोरच्या दगडी घराकडे गेलें. तों तेथें दोघी सधवा व तिघी विधवा अशा पांचजणी बाया दाळ तांदूळ निवडीत बसलेल्या त्यांना दिसल्या. शास्त्रीस आनंद झाला.
ते लगेच उठून तेथें गेलें व मंद शब्दानें म्हणाले. ‘अहो बाई, थोडसं पाणी पाजतां कां?’ शास्त्रीचें वाक्य ऐकतांच सगळ्याजणी वर माना करून पाहूं लागल्या. संध्याकाळचा अंधारही पडत चालला होता, त्यामुळें हळुहळु एकेकजण आपापले दाळ तांदूळ घेऊन घराकडे निघाली. एक ४०/५० वर्षांची विधवा, व एक वीस वर्षाची संधवा अशा दोघी मात्र बसून राहिल्या त्या याच घरच्या राहणारणी असाव्या असें शास्त्रींनी ओळखलें ते पुनः म्हणाले, ‘मग, देतां कां थोडं पाणी?’ ‘इथें कां पाणपोई मांडली आहे विधवा फणकाऱ्यानें म्हणाली.’
‘नाहीं, पण दीन ब्राह्मण तान्हेला आला तर त्याला पाणी दिलं पाहिजे!
‘हो हो तर! म्हणजे इथं का एखादा अर्धाच माणूस येतो?
‘नका देऊं बाई! पोहरा तरी द्या; मी त्या विहिरीवर पाणी पितो.’
‘कमला, त्या कळशींतून यांना पाणी दे.’ विधवा, सधवेस म्हणाली.
कमलेनें एका गळक्या तांब्यांत पाणीं दिलें. शास्त्रीस तहान लागल्यामुळें त्यांनीं फारशी चिकित्सा न करितां तांब्या तोंडास लावला! ते निम्में पाणी प्याले असतील नसतील तों एक पंचवीस वर्षे वयाचा साहेब, पायातला बूट खाड खाड वाजवीत आला आणि दाराजवळच असलेल्या खुर्चीवर तो बसला. तो काहींसें बोलला. पण इंग्रजींत! त्यामुळें शास्त्री त्याच्या तोंडाकडें उगाच वेड्याप्रमाणे पाहूं लागले. थोड्याच वेळानें, कमला एका हातात चहा व दुसऱ्या हातांत पाण्याचा प्याला घेऊन हांसत हांसत आली. खुर्चीवरच्या मनुष्यानेंही तीं दोन्हीं पात्रें मोठ्या आनंदानें आपल्या हांतात हांसतच घेतलीं! झाले! हा इतका प्रकार पहातांच इकडे ढढ्ढाशास्त्रीस हींव आले! ‘पुरे आतां श्रीहरि’ असें म्हणून ते एकदम जमिनीवर पडले! बिचाऱ्यानें हातांतला चहा तसाच खाली ठेवला. सगळीं माणसें भराभर गोळा झाली. स्टेशनांतही गाडी आल्याची घांट वाजली. दोघा दोघानीं शास्त्रीस उचलून स्टेशनवर आणलें! शास्त्रीचे काळीज हळुहळु उडत होतें! गाडीतील उतारू फड फड बाहेर जात व बाहेरील लगबगीनें गाडींत बसत. एकच गडबड उडाली. सुमारें दहा वीस पळांत शास्त्री थंड झाले! सगळी हालचाल बंद झाली. तो साहेबी पोशाख केलेला मनुष्यच काय तो त्यांच्याजवळ शेवटपर्यंत बसून होता! शास्त्रीनी राम म्हटल्यावर त्यांनें शास्त्रीची पुढील व्यवस्था लावण्यासाठी दोन तीन माणसें शहराकडे रवाना केली.
थोड्याच वेळानें पंचाशास्त्री, मनोहर, सदाशिव वगैरे मंडळी जमली व रितीप्रमाणे प्रेताची व्यवस्था लागली.
———
प्रकरण २५ वे
कसे काय?
वैकुठांत श्रीकृष्ण, सत्यभामेची समजूत घालीत होते कीं, सर्वांपेक्षां तुजवरचं माझे प्रेम अधिक असून, तूं असें वारंवार रुसतेस हें काहीं चांगलें लक्षण नाहीं. परवां महादेवास पार्वतीनें असाच त्रास दिला तेव्हां ते कोणीकडे निघून गेले त्याचा पत्ता लागत नाहीं! आतां पार्वती छाती पिटींत त्याना धुंडीत आहे! हा असा तुम्हां स्त्रियांचा स्वभाव! तुझ्याही मनांत मी कोठें निघून जावें असेंच आहे काय?
सत्यभामा यावर काहीं बोलली नाहीं; तथापि ती किंचित हांसली! श्रीकृष्ण पुन आणखी काहीं बोलणार होते, पण गरुड मध्येंच हात जोडून उभा झाला, ‘महाराज, आपणाकडे एक ब्राह्मण भेटीस आला आहे त्याला आंत येऊ देऊ काय?’ ‘येऊ दे.’
गरुड निघून गेल्यावर ढढ्ढाशास्त्री परान्ने श्रीकृष्णापुढें येतांच साष्टांग दंडवत घालते झाले. श्रीकृष्ण हांसून म्हणाले, ‘कसें काय शास्त्री? हौस फिटली?’
‘काय सांगूं देवा. मी उगाच हट्ट घेऊन खालीं गेलों!’
‘पण झालं काय!’
‘काय सांगू देवा. तुला सर्व ठाऊक असून मला कशाला विचारतोस?’
‘अरे, आज मीं बरींच वर्षे मृत्यूलोकीं गेलों नाहीं. सध्या हस्तिनापुरीं कोण राज्य करीत आहे? एकंदर मानवप्राणी कोणत्या स्थितींत आहेत? तूं तेथें कोणते चमत्कार पाहिलेस? हें सर्व मला सांग.’
‘देवा, हें सर्व विस्तारें करून सांगूं लागलों तर एक प्रचंड महाभारतच होईल.’
‘तरी पण थोडक्यात सांगायला काय झालें?’
‘आधी चांगल्या गोष्टी सांगतों. मृत्यूलोकांत वाहनाची फारच सुधारणा झाली आहे. एक माणूस, दोन माणसें, दहा माणसें, हजार माणसें, बसून हां हां म्हणता हजारों योजनें सहज जातां येतें. ही वाहनें झपदिशी निघून जातात.’
‘देवा, त्यांना बैल किंवा घोडाही जुंपावा लागत नाहीं इतकी. तीं अद्भुत आहेत! विमानेंही उडतांना मी पाहिलीं. रस्ते किती तरी स्वच्छ आहेत! पुण्यनगरी मला तर मुळींच ओळखतां आलीं नाहीं! दुसरी एक अगदीं नवलाची गोष्ट ही कीं, तिकडे पुस्तकांचा सुकाळ! देवा, एक पोथी उतरून घ्यायाला कोण त्रास पडतो आपणांला? पण मृत्युलोकीं आतां यंत्रावर भराभर पोथ्या छापल्या जातात!!! तिसरी आनंदाची गोष्ट म्हटली म्हणजे तेथें फारच सुंदर वस्त्रें वापरायास मिळतात. देवा, खरें सांगतों तुझ्या पितांबरापेक्षांही सुंदर पितांबर मृत्युलोकीं आहेत! चौथी गोष्ट अशी कीं, आतां मृत्युलोकीं न्यायाला फारच जपतात. माझ्यावर चोरीचा आरोप आला होता, न्यायाधीश शुद्र होता, तरी त्यांने चोख न्याय केला! पांचवी गोष्ट अशी कीं, खाण्याचे पदार्थही अगदी स्वादिष्ट असतात! मला एके ठिकाणीं चक्रायकार सुंदर शिल्पकाम केलेले मिष्ट पदार्थ मला वाटतें त्याला बिस्कीट कि काय असेंच म्हणतात. माझ्या खाण्यांत आले. पण तें धर्मनिषिद्ध लोकांनीं शिजविलें होतें हें मला पुढें कळलें. वाईट वाटलें, परंतु तें चटकदार होतें यांत संशय नाहीं तसेंच चहिका नांवाचे एक पेय फारच सर्वतोमुखीं झालें आहे, आपल्या सोमरसापेक्षांहीं तें अत्यंत प्रिय होऊन बसलें आहे!’
‘ते तूं पिऊन पाहिलेंस काय?’
‘होय! मीं तें घेऊन पाहिलें. मधूर लागतें.’
‘बरें आणखी काय पाहिलें?’
‘आतां दुसऱ्या अंगाचा विचार केला तर मनाला फारच वाईट वाटतें?.....
‘तें कोणतें?’
‘वर्णभेद नाहीं म्हटला तरी चालेल! सबगोलंकार! हा ब्राह्मण, हा महार हें तर आतां ओळखण्याची सोयच राहिली नाहीं. अंत्यजाची मुलें देखील उत्तम संस्कृत शिकलीं आहेत. विधवानी तर अगदींच ताळ टाकला. केशवपनाचे स्वप्न झालें! पुनर्विवाह व विवाह यांत मुळीच अंतर राहिलें नाहीं! मंगल विवाहापेक्षां अमंगल पाटालाच माणसें जास्त जमतात! व विधवाविवाहाचें मंडण करणारें एक उपनिषदही तयार झाल्याचें समजतें. सधवा व विधवा कुंकवावरूनच ओळखीन म्हटलें तर तेही बरोबर प्रमाण राहिलें नाही! कारण काहीं विधवा ही कुंकू लावतात. वेश्या व चोळ्या तर पेशवाई बरोबरच बुडाल्या! बहुतेक विसरले! लांब शेंडी कोणालाच नाही! भस्म, रुद्राक्ष, कोणी धारण करीत नाहीं.’
‘मग तुझे आप्त पूर्वीप्रमाणें आचार रुढीस धरून राहिले नाहींत तर?.....’
‘होय नाहींत!’
‘ब्राह्मणाच्या पायापासून तों शेंडीपर्यंत व देवदारापासून तों शौचकुपापर्यंत सर्वच काहीं पालटलें आहे हें तुला आतां कळून आलें असेंच इतरांनीं वर्तन केल्यास, त्यांच्यावर ब्राह्मणांनीं धर्म बुडाला म्हणून दांत कां खायाचें? त्यांच्यावर भटकी हक्काच्या फिर्यादी काय म्हणून लावायाच्या? हें आपल्या जातभाईस नीट समजाऊन सांगावें म्हणून मी तुला पुनः एक वर्षभर मृत्युलोकीं पाठविणार आहे!’
श्रीकृष्णाचे हें भाषण ऐकून ढढ्ढाशास्त्री फार घाबरले व ‘मला पुनः मरण आलेलें बरें पण मृत्युलोकीं पाठवूं नको’ असें तें विनंतीपूर्वक श्रीकृष्णास म्हणाले, परंतु त्यांचें हें म्हणणें श्रीकृष्णास पसंत न पडल्यानें, शास्त्रीस कुठल्यातरी पिठावर शंकाराचार्याच्या रुपानें, मृत्युलोकीं पाठवावें असें नारदमुनिनें सुचविलें, श्रीविष्णूस ही तोड पसंत पडली व योग्य कालाची वाट पहात सर्वजण उठून गेले. ढढ्ढाशास्त्री आतां कोणत्या प्रांतांत अवतीर्ण होतात हें समजलें नसल्यानें त्यांचा पुढील वृत्तांत देतां येत नाहीं.

